
0.- SARRERA 

0.1.- Lanaren kokapena 

2017an Lekeitioko Udalak lan-beka bat atera zuen eta, haren bidez, esku artean 

daukazun lan hau egin da. Lan-beka Ander Plaza Txopiteak eskuratu zuen eta zuzendari 

lanak Maite Garamendik egin ditu, Lekeitioko Udaleko artxibo teknikariak.  

Lan honen helburua Lekeitioko kultur eta natur ondareari buruzko eduki-fitxak 

osatzea izan da. Fitxa horiek herriko ikastetxeetako curriculumak osatzeko asmoz egin 

dira, Derrigorrezko Bigarren Hezkuntzako (DBH) ikasleek euren herriko ondarearekiko 

ezagutza hobea izan dezaten. 

Eduki-fitxak osatzeko gai bakoitzari buruz dagoen bibliografia esanguratsuena 

erabili da, batez ere, gaurkotuen dauden lanak aintzat hartuz. Liburuak, aldizkariak, 

artikuluak, web-orrialdeak eta bigarren mailako bestelako iturriak bilatu, irakurri, aztertu 

eta horietatik beharrezko informazioa atera da. Prozesu horretan Lekeitioko Udal 

Artxiboko biblioteka izan da iturri nagusia. Horrez gain, baliagarriak suertatu direnetan, 

lan honen egileak berak aurretik burututako ikerlanak ere erabili dira.  

Behin beharrezko bibliografia bilduta, eduki-fitxak osatzeko sintesi metodologia 

jarraitu da. Zehaztutako gai bakoitzaren gainean aurretik idatzi diren lan ezberdinak sakon 

irakurri, eta ideia nagusiak biltzen dituen laburpena egin da. Hau da, liburu edo iturri 

bakoitzak jasotzen dituen ondorio, iritzi, informazio eta edukietatik abiatuz ahalik eta 

sintesi argi eta ulerterrazena prestatu da. Hala, egoki iruditutako ataletan, lan originalen 

testuak erabili dira oinarritzat, eta zenbait kasutan moldatu, laburtu edo osatu egin dira, 

beti ere, hala egin denetan, behar bezala adieraziz oin-oharretan. Bestalde, erabilitako 

bibliografiaren erreferentzi guztiak lanaren amaieran adierazi dira atalez atal sailkatuta.   

Kontsulta errazteko, gai bakoitzera zuzenean sartzeko aukera eskaintzen da 

aurkibidean irakurri nahi den gaiaren gainean klikatuz. Edozein berba erabilita ere egin 

daitezke bilaketak, eta kontzeptu edo termino esanguratsuenei laster-marka batzuk ezarri 

zaizkie, horiekin zerikusia daukaten bestelako gai batzuetara jauzi egin ahal izateko, hala 

nahi izanez gero. 

Laburpenak osatzeko orduan, kontuan izan da Derrigorrezko Bigarren Hezkuntzako 

(DBH) ikasleentzako material didaktikoa osatzeko oinarri izatea dutela xede. Ildo 

horretatik, hamasei urteko ikasleen mailara egokitu dira sakontasun eta ulergarritasun 

aldetik. Hala ere, testuaren moldagarritasuna ere zaindu egin da, behin irakasleen 

eskuetan, adin txikiagoko ikasleen mailara egokitzea ere posible izan dadin. 

Aurkezten den lan honen jatorrizko bertsioa Udal Artxiboan gordeko da eta, 

lantzean behin ikerketa berriren bat kaleratzen denez, ondare-fitxak egunean edukitzeko 

asmoa dago.  

Dokumentu hau helburu batzuk betetzeko sortu da. Beraz, ezin da erabili beste 

edozertarako, Lekeitioko Udalaren, zuzendariaren eta egilearen baimenik gabe. Halaber, 

ezin da zatitu edo bere testuingurutik atera, ezin da era masiboan erreproduzitu ezta 

irabazi-asmoarekin erabili ere. Kontutan izan behar da, baita, erabili diren argazkiek egile 

eskubideak izan ditzaketela. 

Hona, bada, Lekeitioko ondareari dagozkion eduki-fitxak. Lehen urratsa eman da. 

Landutako edukiak erabilita bestelako bitarteko pedagogiko batzuk ekoiztu ahalko dira, 

agian egokiagoak adin ezberdinetako ikasleei ondarearen gaineko gaiak irakasteko. 

0.2.- Lekeitioko ondareaz 

Lekeitio natur eta kultur ondare aberatseko herria da. Lea ibaia itsasoratzen den badia 

txikian kokatuta, bizitzeko eta giza jardueretarako ingurune berezia osatzen dute bertako 

hondartza, padura, itsasertz, mendi eta haitzulo sareek. Horren erakusgarri dugu 

Historiaurretik bertatik lekukotuta dagoen giza presentzia.  

Lumentxa, Armintxe edo Santa Katalinako aztarnategietan, Goi Paleolitotik 

erromatarren garaira arteko arrastoak agertu dira, margo eta grabatu garrantzitsuak tartean. 

Gainera, I. mendetik V. mendera arteko erromatarren kokalekuen zantzuak ere azaldu dira 

herrian. Beraz, bada historiarik 1325. urtean Bizkaiko andere Maria Diaz Harokoak 

Lekeitiori hiri-gutuna eman aurretik ere. 

Alabaina, ezin ukatu, hiribildu bihurtu zenetik azkartu egin zela gure herriaren martxa 

historikoa. Demografian, ekonomian, arkitekturan… hurrengo mendeetan, arlo guztietan 

jasan zuen garapen ikusgarria. Horren lekuko dira Erdi Arotik eta, batez ere, Aro Berritik 

iraun eta oraindik ikusgai ditugun eraikin eta monumentu erlijioso, militar zein zibilak: 

Dominiken komentua, Santa Maria eliza, harresia, dorretxe eta jauregiak, Udaletxea, 

Konpainiako eliza, gotorlekuak... 

Betidanik itsasoari lotuta, Aro Berrian, Lekeitio Bizkaiko portu garrantzitsuenetako 

bat izatera iritsi zen, besteak beste, balea-ehizari, arrantza sektore zabalari eta ontzigintza 

industriari esker. Horrez gain, Lea ibaian burdinaren inguruko industria oparoa ezarri zen 

eta Lekeitiok paper garrantzitsua jokatu zuen sektore horretan ere.   

Hainbat izan dira, ordutik, negozio handietan, armadan, itsasoz haraindiko bidaietan 

edo mota orotako ofizioetan ezagun egin diren lekeitiarrak ere. Beharbada, horietan 

ezagunenak Txatxu kontramaisua; Iñigo Artieta itsasgizon, armadore, merkatari eta militar 

ospetsua; edota Pedro Bernardo Villareal de Berriz jauntxo eta ingeniari aurre-ilustratua. 

Hala ere, arlo batean edo bestean nabarmendu diren hainbat seme-alaba utzi dizkigu 

herriak. Horietako asko, tamalez, gehienontzako ezezagunak. 

XIX. eta XX. mendeetan, gutxika, itsas jardueretatik zerbitzu arlora igaroz joan zen 

Lekeitioko ekonomiaren ardatza. Zita enperatriza eta Espainiako Isabel II.a aitzindari, 

aristokraziaren opor leku bihurtu zen herria eta, horrekin batera, arkitektura bereziko gune 

turistiko. Zoritxarrez, mende horiek hainbat gerra ere ekarri zituzten, frantziarren 

okupazioa, gerra karlistak edo 1936ko gerra esaterako.    

Baina, bere historia oparoaz gain, azpimarratzekoa da herritarrek bertako hizkera 

berezia gaur arte bizi-bizi mantendu izana ere. Herriko ohitura, ospakizun eta usadio 

zaharrekin batera, lekeitiarren nortasun eta kulturaren ardatz nagusietako bat da bertako 

euskara. Ezin aipatu gabe utzi, halaber, arlo horretan lan nekaezina burutu zuen R.M. 

Azkue ere Lekeitioko semea genuela. 

Honenbestez, Lekeitioko historia eta ondareak aukera zabalak eskaintzen dizkigu 

Natur Zientziak, Gizarte Zientziak edo Euskara eta Literatura bezalako irakasgaiak osatu, 

aberastu, eta horietan herri ikuspegia txertatzeko.  

  



Lekeitioko udala | Lekeitioko natur eta kultur ondareari buruzko eduki-fitxak 
 

15 

0.3.- Herriko ondarea ezagutarazteko beharraz 

Egungo jendartea ulertzeko ezinbestekoa dugu gure historia eta kultura ezagutzea. 

Jendarteak mendeetan izan duen garapena, egituraketa eta ezaugarriak ezagutu 

beharrekoak baitira errealitateaz ondo jabetzeko. Garrantzitsua da, halaber, giza jarduerak 

gertatzen diren ingurunea, bertako baliabide naturalak, eta horiek izan duten erabilpena 

ezagutzea ere.  

Izan ere, historia eta ondarea giza komunitate baten jatorria aitortu eta komunitate 

horren loturak estutzeko tresna ezin hobeak dira; norbanakoari, herri nortasuna indartzen 

eta harekiko jarrera kontziente bat izaten laguntzen diotenak. Horra, tokiko historiaren 

balioa eta ekarpena. 

Ildo horretatik, belaunaldi berriek euren herriarekiko eta ingurunearekiko interesa eta 

jarrera kritikoa garatu dezaten, behar-beharrezkoa da herriko ondarea balioan jarri eta 

dibulgazio lan egokia sustatzea. Ondare hori zaindu eta errespetatzeko, bere garrantziaren 

jakitun izatea baino bide hoberik ez baitago. Eta ezinbestean, dibulgaziorako egon 

litezkeen bide ezberdinen artetik, garrantzia berezia dauka hezkuntza arautuak.  

Hala ere, eta salbuespen batzuk izan arren, tokiko historiari lotutako kalitatezko 

material didaktiko gutxi izan ohi dute eskura ikastetxeek. Lan hau, lehen urrats gisa, 

aukera egokia izan daiteke herriko ondarea irakaskuntzaren eskura jarri eta ikuspegi 

didaktiko batetik ondare horrek duen ahalmena aprobetxatzeko.  

1.- GEOGRAFIA 

1.1.- Geografia fisikoa 

1.1.1.- Geomorfologia. Paisaiaren eraketa. Itsasoa eta errekaren eragina. Mareak. 

Karsta eta kobak. Padura 

Bizkaia eta Gipuzkoaren mugatik gertu dago Lekeitio, Bilbotik 56 kilometro 

ingurura eta Donostiatik 72 kilometrora. Azaleraz Lea-Artibai eskualdeko herri txikiena 

da, 1,8 kilometro karratu baino ez baititu. Kostaldeko herri txiki honek iparraldetik 

Kantauri Itsasoarekin egiten du muga, hegoalde eta mendebaldetik Ispasterrekin eta 

ekialdetik Mendexarekin. Otoio (396 metro) eta Lumentza (114 metro) mendien 

magalean kokatuta, Lea ibaiak itsasoarekin bat egiten duen tokian dago. 

Orografiari dagokionez, oro har, Lekeitioko lur eremua malkartsua eta nahiko 

harritsua da. Kostalde guztia itsaslabarrez josita dago, Lea ibaiak eta Garraitz uharteak 

osatzen duten badia izan ezik. Gauza bera gertatzen da Bizkaiko kostalde osoan. Bertako 

mendilerroak itsasoarekiko zeiharrak direnez, kostaldea koskatsua da. Haitza bigunagoa 

den lekuetan, gureak bezalako badiak eta hondartzak ageri dira, baina arroka gogorragoa 

den tokietan labarrak sortzen dira. Bizkaiko kostaldeak dituen 158 kilometroetatik 

hamabi baino ez dira hondartza guneak. 

Lea ibaia Oiz mendian (1.026 metro) jaiotzen da eta, ipar/ipar-ekialderanzko 

noranzkoan 24 kilometro egin ostean, Kantauri Itsasoarekin bat egiten du. Bere ibilbidean 

Munitibar, Aulesti, Gizaburuaga, Amoroto, Ispaster eta Mendexa zeharkatzen ditu. Herri 

horiek Lea ibarra osatzen dute. Ibar txiki horrek 81 kilometro karratu inguru ditu eta Oka 

eta Artibai ibaien arroen tartean dago kokatuta. Oka ibaiaren arrotik Gaztiburu (537 

metro) eta Iluntzar (726 metro) mendiek banatzen dute, eta Artibairenetik Motrollu (591 

metro), Urregarai (704 metro), Bedartzandi (700 metro), Ituinomendi (403 metro) eta 

Kalamendik (315 metro). 

Oleta auzoan (Amoroto) Urio/Zulueta ibaiadarra batzen zaio Lea ibaiari. Orduan, 

itsasadar bihurtzen da eta meandro txikiak osatzen ditu. Tarte horretan, mareen eragina 

jasotzen du eta ibarrean barrena datorren ur gezak eta itsasoko ur gaziak topo egiten dute. 

Bi ur motek dentsitate ezberdina dutenez, ez dira berehala nahasten. Hasieran ur geza 

itsasoko uraren gainean geratzen da, ur gazia hondoan geratzen den bitartean. Gutxika 

mareen korronteek eta haizeak ur mota biak batzen ditu. 

Lekeitioko badian itsasoratu aurretik, Lea ibaiak Marierrotako padura zeharkatzen 

du. Padurak ibaiek garraiatutako sedimentuen ondorioz eratzen dira. Izan ere, batzuetan, 

estuarioetako lokatzetan oxigeno gutxiko sedimentuak pilatzen dira: anoxikoak. Lur arre 

hauek erraz identifikatzen dira darien usain garratzagatik eta beraien koloreagatik, eta 

ekosistema aberatsen bizitokia dira. Gainera, uraren biltegi direnez, uholdeen kontrolean 

zerikusi handia dute. 

Oro har, itsasadarretan sedimentazio maila oso altua izaten da, ibaiek ekarritako 

lehorreko materialak erraz pilatzen baitira. Horrez gain, mareek ekarritako materialak ere 

erraz metatzen dira, eremu horiek itsaso zakarretik eta haize gogorretatik babestuta egoten 

baitira. Estuarioak ekosistema aberatsak dira eta espezie asko bizi eta ugaltzen dira bertan. 

Azken metroetan, Lea ibaiak Isuntza eta Karraspio hondartzak, eta Garraitz uhartea 

zeharkatzen ditu. XIX. mendera arte, uhartearen mendebaldetik itsasoratzen zen ibaia, 

baina hondar pilaketei aurre egiteko Lazunarriko moila eraiki zutenetik ekialderantz 

egiten du. 

Hondartza eta itsaslabarrak ekosistema konplexuak dira, eta horietan bi ingurune 

uztartzen dira: harea eta haitzak. Hondartzek malda leuna dute eta lokatzez, ale-tamaina 

ezberdinetako hareaz eta uharriez osatuta daude. Haitzak, bestalde, substratu gogorrekoak 

dira eta malda nabarmena izaten dute. Maiz, harean bertan ageri dira eta hondartzaren eta 

itsaslabarraren muga marrazten dute. Hondartzak sedimentazioaren ondorioz sortzen dira, 

itsasoak eta ibaiek ekarritako materialak metatzearen ondorioz. Labarretan, berriz, 

higadura da prozesu nagusia. 

Bizkaiko kostaren aurrean dagoen plataforma kontinentalaren ezaugarri 

morfologikoak aztertuta, badirudi, Pleistozenoan Lea ibaiak Santa Katalinako 

lurmuturrerainoko bidea egiten zuela. Han, iparralderanzko norabidea hartzen zuen, 

kilometro batzuen ostean itsasoratzeko. Izan ere, duela 8.000 urte inguru arte, gaur egun 

Lekeitio dagoen eremua itsasotik lauzpabost kilometrora zegoen. Klima epeldu eta 

poloetako izotza urtu ahala, euskal kostaldea gaur egungo itxura hartzen hasi zen. Poliki-

poliki itsasoa ibarretan sartuz joan zen, egungo labarrak, hondartzak eta ibai ahoak finkatu 

arte. 

Izan ere, kostaldea etengabe moldatzen eta eraldatzen joan da. Aipatu berri dugun 

aldaketa klimatikoez gain, milioika urtetan, bestelako prozesuen eragina ere jasan izan du 

kostaldeak. Era Sekundarioaren amaierara arte, euskal kostalde osoa itsasoaren azpian 

egon zen, eta mugimendu orogenikoen ondorioz atera zen lurrazalera. Hortaz, arestian 

aipatu ditugun higadura eta sedimentazio prozesuez gain, kostaldearen sorrera, bilakaera 

eta egungo itxura ulertzeko, kontuan izan behar ditugu aldaketa klimatiko eta mugimendu 

orogenikoak ere. 

Modu apalagoan izan arren, gizakiek ere zerikusia izan dute kostaldearen 

itxuraldaketa horretan. Kostaldeko tarte estuan bizi dira munduko gizakien erdiak, batez 

ere, gurea bezalako itsasadar eta babestutako eremuetan. Bizkaian ere, esaterako, itsas 

hegian bizi da hiru biztanletik bat. Hori dela eta, inguru horietako morfologia izugarri 

aldatu du gizakiak. Ingurugiroa hobeto aprobetxatzeko hainbat moldaketa burutu ditu: 

portuak eraiki, hezeguneak lehortu, ibaiak bideratu eta abar. Lekeitio eta bere inguruak 

ere hainbat moldaketa jasan ditu gizakiaren eskutik. Horren adibide dira, kaia, Marierrota, 

Lazunarri moila, edo hondartzaren gainean eraikitako enparantza eta parkea. 

Lekeitio itsasora begira eraiki zuten, portu bat eraikitzea erraza zen lekuan. Hala 

ere, historian zehar hainbat arazo ekarri zituen Lekeitioko badiak. Itsasbeheretan harea 

agerian geratzen zen eta kalte handiak eragiten zizkion ontzidiari, maiz, itsasoratzea bera 

ere oztopatuz. Hondar barra horiek itsasoko olatuek eta Lea ibaiak sortzen zituzten, eta 

arazoa ez zen konpondu XIX. mendera arte. Hori dela eta, badirudi, Isuntzako moilak 

garrantzia handia izan zuela ordura arte. Arrantzontziak Arranegiko kaian lotzen ziren 

arren, zama ontzi handienak itsasadarrean ainguratzen ziren. Gainera, moila horretan eta 

itsasadarrean igarotzen zuten negua ontzi askok, eta ontzi handienek bertan burutzen 

zituzten zamalanak. 

Mareak eragin handia izan ohi du itsas jardueretan. Kantauriko kostaldean egunero 

bina itsasgora eta itsasbehera daude, eta marea behean edo goian egon, ur azpiko harea 

eta haitzak agerian geratu eta erabat aldatzen da ingurua. Itsasaldi edo marea horiek 

ilargiaren eta eguzkiaren grabitate indarren eraginez sortzen dira, eta batetik bestera sei 

ordu eta hamabost minutuko tartea egoten da. Fenomeno hau argi nabari da kostaldean 

eta itsasadarretan. 

Mareen arteko tarte zabalena marea bizietan gertatzen da, ilberri eta ilbeteetan. 

Ostera, marea hiletan itsasgora eta itsasbeheraren arteko aldea, gutxi gorabehera, metro 

batekoa baino ez da izaten. Fenomeno hori ilbehera eta ilgoretan gertatzen da. 

Geologiari dagokionez, Lekeitio Bizkaiko iparraldeko Antiklinarioan dago. Hain 

zuzen antiklinal horren ipar-ekialdean, Nabarniz-Aulestiako egiturari dagokion 

zonaldean. Eremu horretan arrakalak, pitzadurak eta tolesdurak ugariak dira, eta urak 

horietatik igaroz haitzuloak eta bestelako egitura karstikoak sortu ditu. Izan ere, Lekeitio 

eta inguruetan, erraz disolbatzen diren Behe Kretazeoko fazie urgondarretako materialak 

dira nagusi, hau da, duela milioika urte arrezifeen inguruetan sortutako kareharriak. Gaur 

egun lehorrean ikus dezakegun kareharri hori, antzina, itsaso azpiko harea zen. Horren 

adierazle dira, esaterako, kareharri multzoetan azaldu ohi diren itsas animalien fosilak. 

Nolabait esateko, gure herria “karst urbanoa” da, etxeak eta bestelako eraikuntzak 

kareharrian sortutako kobazuloen gainean baitaude kokatuta. Karsta forma bereziz 

osatuta egoten da, bai lurrazalean, bai lurpean. Herri azpian, adibidez, errekak, 

kobazuloak, galeriak, leizeak eta abar aurki ditzakegu. Horien artea, azpimarragarriena 

beharbada, Armintxeko galeria multzoa. Sarri asko, ingurune karstiko hori ez da behar 

bezala zaindu eta horrek arazoak ekarri izan ditu: kutsadura, uholdeak, ur erreserbak 

agortzea, aztarnategi arkeologikoak hondatzea eta abar. 

1.1.2.- Ramon Adan de Yarza geologoa eta Euskal Herriko Mapa Geologikoa 

Ramon Adan de Yarza (1848-1917) euskal geologo ospetsua izan zen, Lekeition 

sustraituriko yarzatarren leinu nobleko semea. Bilbon jaio zen, baina udaldiak Ispasterko 

Zubieta jauregian ematen zituen. Natur zientziekiko interesa familiatik hartu zuen, aitona 

eta aitarengandik bereziki. Bere aita Carlos Adan de Yarza izan zen (1812-1863), Iberiar 

penintsulara Pinus radiata ekarri zuen ikerlaria. 

Ramon Adan de Yarzak Meatze Ingeniari ikasketak egin zituen Madrilen, eta 

lanbide horretan jardun zuen nagusiki. Hala ere, bere afizio nagusia geologia izan zen eta, 

aditu askoren esanetan, Euskal Herriak sekula eman duen geologorik handiena izan da. 

Ikasketak amaitutakoan, bere lehen destinoa Bizkaiko Meatze Distritua izan zen. 

Hala ere, Bigarren Gerra Karlista zela eta, Bilboko setioan borrokatu behar izan zuen, 

liberalen alde. Gerra amaitu zenean, bere kargura itzuli zen. Hurrengo hamarkadetan, 

hainbat lan argitaratu zituen, besteak beste, Las rocas eruptivas de Bizkaia (1879) edo 

Edad de los ofitas (1882). Horrez gain, Bizkaiko meategien geologia ere ezagutarazi zuen, 

ordura arte inoiz ikertu gabeko Somorrostroko mehatzeak aztertuz. 

Espainiako Mapa Geologikoaren Komisioak euskal lurraldeez arduratzeko eskatu 

zion, esku artean zuten geologia mapa orokorra egiteko euskal geologia sakon ezagutzen 

zuen meategi-ingeniari bat behar baitzuten. Horrela, lehenbizikoa izan zen Araba, Bizkaia 

eta Gipuzkoan azterketa geologikoak egiten. 

Hurrengo urteetan, Gipuzkoa eta Arabaren aipamen fisiko eta geologikoaren 

txostenen prestakuntzan aritu zen buru-belarri. 1884an eta 1885ean amaitu zituen, 

hurrenez hurren. Horien ostean, 1892an, bere lanik entzutetsuena argitaratu zuen: 

Bizkaiko lurralde historikoari zegokion txosten fisiko eta geologikoa. Ingeniari 

bilbotarraren lanek arlo horretan aurretik zeuden guztiak gainditu zituzten, eta ondorengo 

belaunaldiengan eragin zuzena izan zuten. 

Horrez gain, bere garaiko petrografo nagusienetakoa ere izan zen. Lurzoruaren 

eraketan haitzek duten garrantzia aztertu zuen. Arlo horretan hainbat ikerketa burutu 

zituen eta, besteak bestek, Gipuzkoako nekazaritza lurrak hobeto ustiatzeko balio izan 

zuten. 1900. urtean, Bizkaiko petrografia mapa eman zuen argitara. 

Zientzialari iaioa izateaz gain, Ramon Adan de Yarzak sintesirako gaitasun handia 

eta dibulgaziorako talentua ere bazuen. Bere dohain horren adierazgarririk nabarmenena 

Gipuzkoako Institutuko ekintza aretoan 1904. urtean emandako hitzaldia izan zen: El País 

Vasco en las Edades Geológicas. Hitzaldi hartan Euskal Herriaren prozesu 

geohistorikoaren eraketa azaldu zuen. Handik gutxira konferentzia bera eta Euskal 

Herriko Mapa Geologikoa argitaratu zituen: Mapa Geológico del País 

Vascongado/Euscalerrico Agerkari Lurkindarra/Carte Géologique du Pais Basque 

(1905). 

Azalpenetarako trebetasun hori ikusita, ez zitzaion irakaskuntza lanetan aritzeko 

eskaintzarik falta izan. Adibidez, Madrilgo Meatze Ingeniarien Eskola Bereziak bertan 

irakasle jarduteko eskaintza egin zion. Azkenean, 1905. urtean onartu zuen geologia eta 

meatokietako mineralen katedra. Irakasle ibili zen urteetan ere dibulgaziorako zenbait lan 

argitaratu zituen. 

XIX. mende amaieran, Perea Zurikaldai, Mazarredo eta Uhagonekin batera 

Bizkaiko espeleologia zientifikoaren aitzindari ere izan zen. Lea-Artibai inguruan 

haitzuloak ikertzen ibili zen, eta bera izan zen, esaterako, 1882an Atxurrako kobazuloaren 

lehenengo datu zientifikoak jaso zituena. 

Ikerketak ikerketa, eta zaletasunak zaletasun, ez zuen bere ofizioa baztertu. 1896. 

urtean Bizkaiko meategietako ingeniari nagusi izendatu zuten, eta postu hori mantendu 

zuen zenbait urtez. 1915. urtean erretiroa hartu zuen, eta Lekeitio eta Arrasaten zituen 

lursailak kudeatzen eman zituen azken urteak. 1917. urtean hil zen eta Lekeition lurperatu 

zuten. 

1.1.3.- Klimatologia. Itsasoaren eragina 

Iberiar penintsulako iparraldeko kostalde guztian bezala, Lekeitioko klima 

ozeanikoa da. Itsasoaren eragin nabarmena du eta, ondorioz, klima epela eta euritsua da. 

Oro har, klima berbera aurki dezakegu Euskal Herriko iparralde osoan. Hau da, 

Gipuzkoan, Bizkaian, Nafarroa iparraldean, Lapurdin eta Zuberoan. Alabaina, itsasoa 

hurbilago ala urrunago izan, tenperaturak hotzagoak ala beroagoak izan ohi dira. 

Lekeitio itsasoaren mailan egonda, tenperaturak are epelagoak dira eta, esaterako, 

0ºC neurtzen diren egunak ez dira urtean hamar baino gehiago izaten. Normalean, 

tenperaturak epelak eta gorabehera gutxikoak dira urte osoan zehar; 14,5ºC-ko bataz 

bestekoarekin. Udak leunak dira, 20ºC-ko bataz bestekoarekin. Neguan ez du hotz 

handirik egiten, tenperaturak ez baitira 9,5ºC-ko bataz bestekotik jaisten. 

Ipar-mendebaldeko haize hezeen eraginez, prezipitazioak erregularrak eta ugariak 

dira; eta urte guztian zehar giroa hodeitsua izaten da. Hala ere, urtarorik euritsuenak 

udazkena eta negua dira, nahiz eta, sarri asko, apiril eta maiatzean ere euri nahikotxo egin. 

Bataz besteko prezipitazioa kopurua 1.250 mm ingurukoa da, eta ez dago urtaro lehorrik. 

Hori dela eta, Lea ibaiaren emaria oparoa da urteko sasoi guztietan, eta nahiz eta urtaro 

batetik bestera aldaketak izan, ez da sekula agortzen. 

Bizkaiko Golkoko berezitasun klimatiko bezala galarrena aipatu behar dugu. 

Fenomeno hori egun beroetan sortzen da, bat-batean fronte hotz bat agertzen denean. 

Denbora gutxian, haizearen norabidea eta indarra aldatu egiten dira. Galarrenarekin 

haizea mendebaldetik ipar-mendebalderako noranzkoan mugitzen da eta 100 km/h 

inguruko abiadura hartzen du. Gainera, tenperatura nahiz presio atmosferikoa bat-batean 

jaisten dira. Zerua hodeiz betetzen da eta, normalean, euria egiten du. Horrez gain, itsasoa 

zakartu egiten da eta olatu handiak sortzen dira. Galarrena udaberri eta udazken bitartean 

izaten da, bereziki uda sasoian. 

Historian zehar hainbat ezbehar gertatu dira fenomeno atmosferiko horren 

ondorioz, horietan gogorrena 1912. urteko abuztuan. Harako hartan, 143 arrantzale 

bizkaitar galdu ziren itsasoan, tartean hamasei lekeitiar. 

1.2.- Giza geografia (gaur egungo argazkia) 

1.2.1.- Biztanleria 

Lekeition 7.192 pertsona bizi dira eta herriak dentsitate oso handia du, 3.951 

biztanle/kilometro karratuko. Emakumeak gizonak baino %4 inguru gutxiago dira. Azken 

urteetan, Lekeitio, eta baita Lea-Artibai eskualdea ere, beherakada demografiko 

nabarmen eta orokortua izaten ari dira. 2008. urtean lortu zuen gure herriak bere sabai 

historikoa 7.454 biztanlerekin eta, ordutik, bataz beste urteko ia 50 biztanle galdu ditu. 

XX. mendearen lehen erdian, 4.500 biztanle inguru bizi ziren Lekeition. 1960 eta 

1970eko hamarkadetan, estatuko beste herrialde batzuetatik jasotako immigrazioaren 

ondorioz, 7.000 biztanle inguru izatera iritsi zen. Ez da ahaztu behar, bi hamarkada 

horietan %56 igo zela Euskal Herriko biztanleria: 922.000 herritar gehiago hogei urtean. 

Garai hartatik goraka jarraitu zuen Lekeitioko biztanleriak, esan bezala, 2008. urtean goia 

jo arte. 

Herri baten bilakaera demografikoa ulertzeko, immigrazio mugimenduei eta 

hazkunde naturalari begiratzea ezinbestekoa da. Gainera, bi faktore horiek egoera 

ekonomikoarekin lotuta egoten dira beti. Ildo horretatik, Lekeitiok azken urteetan 

izandako beherakadaren atzean hainbat zergati daudela ikus dezakegu. Horien artean 

garrantzitsuenak, eskutik doazen ugalkortasun tasa txikia (‰38) eta biztanleriaren 

zahartze progresiboa (%19,6ko tasa) dira. 

2015. urtean 50 jaiotza eta 78 heriotza izan ziren, eta azken hamarkadako gainerako 

urteetan ere antzeko kopuruak errepikatu dira urtez urte. Kontuan izan behar da Euskal 

Herriak Europa osoko jaiotza-tasarik baxuena duela: Europan bataz bestekoa 1.000 

biztanleko hamar jaiotza izanda, Euskal Autonomia Erkidegoan, adibidez, 2017. urtean 

8,7 jaiotza baino ez ziren izan 1.000 biztanleko. Kopuru horrek, gainera, beherakada 

nabarmena izan du azken hamarkadan, 2010. urtean 9,7 jaiotza izan baitziren 1.000 

biztanleko. 

Horrez gain, Lekeitioko adin piramideari erreparatzen badiogu, urtez urte, 65 

urtetik gorakoen ehunekoa haziz doala ikusiko dugu. 2017. urtean, inoizko daturik 

altuenera iritsi zen zaharren ehuneko, %24ra. Euskal Herriko bataz bestekoa %21 da. 

Jaiotza-tasa baxuari gazteen emigrazioa gehitu behar zaio, azken hamarkadan asko 

izan baitira inguruko herri edo hirietara alde egin duten gazteak. Arrazoi nagusiak 

etxebizitza bat eskuratzeko zailtasuna eta herrian bertan lan egiteko ezintasuna dira. 

Azken urteetan itsas jarduerek –arrantzak eta arrain industriak–, eraikuntzak eta 

egurraren industriak izandako krisiak herrian lan egiteko zailtasunak areagotu ditu. 

Sektore horiek ahultzearekin batera, turismoak hartu du indarra, baina sektore horrek 

sortutako lanpostuak aldi batekoak eta, sarri asko, prekarioak dira. 

Etxebizitza bat eskuratzea ere duela hamarkada batzuk baino zailagoa bihurtu da. 

Euskal Herri osoan, etxebizitzen garestitzea handia izan da, eta are handiagoa turismora 

bideratutako kostaldeko herrietan. Espekulazioak; udaldirako bigarren etxebizitzen 

eskariak; eta, udatiarren eskariaren ondorioz, alokairuek izandako bilakaerak gazteek 

etxebizitzarik ezin aurkitzea eragin dute. 

Hala ere, azken hamabost urteetan Lekeitiok estatutik kanpoko atzerritarren 

emigrazio handia jaso du. 2001. urtean 145 ziren atzerrian jaio eta Lekeition bizi ziren 

pertsonak, eta 2017rako 622ra igo zen kopuru hori. Gainera, migratzaileak, oro har, 

pertsona gazteak izaten dira, ugaltzeko garaian daudenak eta horrek, nahitaez, jaiotze 

tasaren igoera ekartzen du. Ondorioz, immigranteek birritan eragiten dute hazkunde 

demografikoan. Horregatik, kanpotik etorritako pertsonen gorakada hori egon izan ez 

balitz, are nabariagoa zatekeen azken urteetan gertatu den biztanleria orokorraren 

beherakada eta populazioaren zahartzea. 

Azkenik, etxebizitza kopuruari erreparatuz, familia egituraren bilakaera zein izan 

den antzeman dezakegu. 1900-1950 urteen artean 1.000 etxe inguru zeuden herrian, baina 

mende erdialdetik aurrera hirukoiztu egin da kopuru hori: 1980an 2.000 etxebizitza 

izatera heldu zen, eta 2010ean 3.000ra. Ondorioz, familiak lehen baino txikiagoak dira 

eta biztanleria sakabanatuago bizi da. Hala ere, aipatu dugun moduan, kontuan izan behar 

da azken hamarkadetan herrian eraikitako etxebizitza asko udaldia igarotzeko bigarren 

etxebizitzak direla. 

1.2.2.- Migrazio mugimenduak 

XX. mendean, eta batez ere mende horren 1960 eta 1970eko hamarkadetan, 

Lekeitiok immigrazioa estatuko beste herrialde batzuetatik jaso zuen gehienbat: Gaztela, 

Extremadura, Andaluzia, Galizia eta abar. XXI. mendearekin, ordea, estatu mailako 

immigrazioa hori baretu, eta etorkinak beste estatu batzuetatik hasi ziren heltzen. 

Nazioarteko mugimendu berri hori Latinoamerikatik, Afrikatik, Europa ekialdetik 

eta Asiatik dator batik bat, eta ez da Euskal Herrira mugatzen. Mundu mailan gertatzen 

ari den fenomeno berri bat da. Etorkin horien helmuga ez da eskualde edo probintzia 

zehatz bat, ezta estatu bat ere. Pobreziak edo gerrak sortutako ondorioak direla-eta, 

migratzaileak txirotutako herrialdeetatik Mendebaldeko herrialdeetara datoz. Nahiz eta 

horietako asko tituludunak izan, lanpostu gogorrenak eta soldata baxuak izan ohi dituzte: 

tabernetan, kale-saltzaile, zaborrak jasotzen, eraikuntzan, adinekoak zaintzen, 

prostituzioan eta abar. Gainera, kasu gehienetan ez dute legezko kontraturik edo gizarte 

segurantzarik izaten. 

Azken hamarkadan, gero eta etorkin gehiago etorri dira Lekeitiora. Jaioterriari 

dagokionez, honako hau zen 2017. urtean Lekeitioko biztanleriaren banaketa: berton edo 

Bizkaian jaiotako 5.928, Gipuzkoan eta Araban jaiotako 248, estatuko gainerako 

herrialdeetan jaiotako 394 eta estatuz kanpo jaiotako 622. Azken horiek 2001ean 145 

ziren eta 2017an, berriz, 622. 

Datu horiek erakusten dutenez, urtero, bataz beste estatuz kanpoko 30 etorkin 

gehiago daude. Zalantzarik gabe, faktore horrek herriko demografian eta biztanleriaren 

nolakotasunean eragin nabarmena izan du. Herriko biztanleriaren beherakada geldotzeaz 

gain; oro har, etorkinak gazteak izanik, biztanleriaren zahartze progresiboa atzeratzea eta 

ugalkortasun tasa igotzea ekarri dute. 

Hizkuntza, kultura eta bilakaera historikoa direla eta, Hego Euskal Herrira eta 

Lekeitiora datozen etorkin gehienak Latinoamerikatik datoz, eta hauek osatzen dute 

etorkinen komunitate handiena. 2016ko datuak erreparatzen baditugu, kontinente 

horretan jaiotakoak 269 direla ikus dezakegu. Herrialdeei dagokionez, honako hau da 

banaketa: Paraguai 69, Peru 30, Ekuador hamazazpi, Kuba 22, Kolonbia 26, Brasil bost, 

Bolivia hamabost, Argentina hamasei, Dominikar Errepublika bat, Uruguai lau, 

Venezuela 27 eta Txile zazpi. Kontinente horretako etorkinen artean ez dago apenas 

iparramerikarrik. 

Espainiako lehengo kolonietako etorkinak alde batera utzita, hurbiltasun 

geografikoagatik, afrikarrak dira etorkinen bigarren multzo nagusia: 109 guztira. 20 

Afrika iparraldekoak, Aljeria eta Marokokoak batik bat; eta 73 Afrika beltzekoak, 

gehienak senegaldarrak. Azken horien immigrazioa da azken urteetan gehien hazi dena. 

Bi talde horien ostean, Europa ekialdekoak eta portugaldarrak dira ugarienak. Ikusi, 

bestela Europako beste estatu batzuetan jaiotakoen datuak: Frantziako hamabost, 

Alemaniako bat, Portugaleko hemeretzi, Italiako sei, Poloniako bi, Erresuma Batuko bost, 

Errumaniako 31, eta Europako Batasunetik kanpo jaiotako hogei, gehienak errusiar eta 

ukraniarrak. 

Azkenik, Asia eta Ozeanian jaiotakoak ditugu. Lehenengoak hamalau dira, sei 

txinatar eta bi pakistandar. Bigarrenek, berriz, hogei dira guztira, gehienak euskal 

jatorriko arbasoak dituztenak. 

Etorkin horien artean 246 dira emakumezkoak eta 272 gizonezkoak, beti ere 

2016ko datuak aintzat hartuta. Hala ere, kopuru hori ezberdina da komunitate bakoitzean. 

Amerikarren eta asiarren artean gehiago dira emakumeak: 147/122 eta 8/6 hurrenez 

hurren. Europa eta Ozeanian jaiotakoen artean gizonak gehiago izan arren, muga oso 

estua da: 52/54 eta 9/11. Afrikarren artean, ordea, emakumeak erdia baino gutxiago dira, 

hau da, 30/74. Muga are handiagoa da afrika beltzetik etorritakoen kasuan: 9/64. 

Atzerrian jaiotako biztanle horietako askok espainiar nazionalitatea eskuratu dute 

azken urteetan. Gaur egun, atzerrian jaiotako guztietatik 321 baino ez dira espainiar 

nazionalitaterik ez dutenak: Europako 80, Afrikako 90, Amerikako 141, Asiako zortzi eta 

Ozeaniako bi. Kopururi horiei begiratuz gero, espainiar nazionalitatea lortu duten herritar 

gehienak amerikarrak direla ikus daiteke, komunitate horretako 269 atzerrian jaio arren, 

horietatik 128k espainiar nazionalitatea baitute. 

1.2.3.- Jarduera ekonomikoak 

XX. mendean, lehen eta bigarren sektoreek indar handi izan zuten Lekeitioko 

ekonomian, batez ere, arrantzak, arrain industriak eta egurraren industriak. Hala ere, 

mende amaieran krisian sartu ziren, eta gaur egun ia desagertuta daude. 

Lehen sektoreari edo arrantzari dagokionez, gaur egun, bi ontzi handi eta 

itsasbazterreko arrantzan aritzen diren dozena erdi “lebazale” baino ez dira gelditzen. 

Antxoa edo hegaluzea bezalako espezien arrantza mantentzen den arren, ontzi handiek 

txitxarro eta berdelaren harrapaketarekin osatzen dute euren jarduera. 1996. urtean, 

herriko ekonomiaren %10 ordezkatzen bazuen, 2012an %2 baino ez zen jada1. 

Arrain industriaren egoera are okerragoa da. XX. mende erdialdean zazpi fabrika 

izan baziren ere, 1970etik aurrera gainbeheran sartu zen kontserba industria eta XXI. 

menderen hasieran itxi zituzten ateak azken lantegiek. 

Antzeko egoera bizi izan du egurraren industriak ere. 1980ko hamarkadatik aurrera 

joera beherakorra izan zuen sektoreak eta, XX. mende amaieran, aurretik zeuden zerrategi 

txikiak itxi ostean, Maderas de Lekeitio eta Maderas Eiguren enpresak baino ez ziren 

geratu herrian. Mende berriarekin eta papergintza eta eraikuntza sektoreen krisiarekin, 

ordea, biek itxi zituzten euren ateak. Industria ere, 1996an herriko ekonomiaren %9,8 

ordezkatzetik, 2012an %3,9 ordezkatzera igaro zen. 

Industriaren datu eskas horiei eraikuntzaren krisia gehitu behar zaie. 2008-2010 

urteen artean etxebizitzen burbuilak eztanda egin zuenetik, eta atzeraldi ekonomikoan 

sartzearekin bat, eraikuntzak ere behea jo zuen. XX. mendeko azken hamarkadetan, 

hainbat etxebizitza berri eraiki ziren Lekeition eta, adibidez, sektore hori 2005ean herriko 

ekonomiaren %15,6 ordezkatzera heldu zen. Hala ere, urte batzuk geldi daramatza. 

2012rako erdira murriztu zen eraikuntzaren ehunekoa, %7ra.  

Gainbeheran joan diren lehen eta bigarren sektore horien aldean, hirugarren 

sektoreak gora egin du etengabe. Gaur egun, zerbitzuak dira herriko jarduera 

ekonomikoaren oinarria. Arrantzak hondoa jo ostean, turismora bideratutako herria 

izatera igaro da Lekeitio ere. Prozesu bera bizi izan dute kostaldeko beste hainbat herrik 

ere. 

Hazkunde horren adierazle da zerbitzuen sektorea 1996tik 2012ra ia hogei puntu 

igo izan gure herrian: %68tik %88ra hain zuzen. Hirugarren sektorearen barruan, 

merkataritzak, ostalaritzak eta garraioak izandako hazkundea da azpimarragarriena, 

                                                           
1 Balio Erantsi Gordina (BEG) jarduera-sektoreen arabera. 

2012an %25,9 izatera igaro baitzen. Kontuan izan behar da, turismoak eraginda, uda 

sasoian izugarri hazten dela ostalaritza. Hala ere, azpimarratu behar da, arlo horretako 

lanpostu asko prekarioak, aldi baterakoak eta kontraturik gabeak izaten direla. 

Amaitzeko, ekonomiari dagozkion beste indize batzuk aipatzearren, hona hemen 

garrantzitsuenak:  

Bataz besteko langabezia %14,7koa da, eta gizon eta emakumeak alderatuz gero 

puntu erdi altuagoa azken hauetan. Atzeraldi ekonomikoa hasi zenetik gora egin du 

langabeen kopuruak. 2015ean jo zuen bere sabaia %16,1eko mailara iritsita. Azken 

urteetan jaitsi den arren, oraindik ere urrun dago 2010. urteko %10,3 hartatik.  

BPG per capita 15.835 eurotakoa da, eta azken bi hamarkadetan etengabe hazi da, 

1996an 8.410 eurotan baitzegoen. Azkenik, Lekeitioko langileen ikasketa mailari 

dagokionez, goi-mailako ikasketadunak urtez urte haziz doaz. 2017an 1.107 ziren, kopuru 

altua zalantzarik gabe. 

1.3.- Lurreko eta itsasoko ekosistemak. Flora eta fauna (gaur egungo 

argazkia) 

Lekeitio inguruan ekosistema ezberdinek daude, hala nola basoa, larrea, padura, 

itsasadarra edo kostaldea. Horiek guztiek landaredi eta animalia aberastasun handia 

biltzen dute. 

Azken mendeetan, Lekeitio inguruko basoek gizakiaren eragin nabarmena jaso 

dute. Erdi Aroan eta Antzinako Erregimen osoan egurra oinarrizko lehengaia zen 

eguneroko bizitzan. Besteak beste, eraikuntzarako, ontzigintzarako, hesiak egiteko, 

lanabesak egiteko, altzariak egiteko, erregai moduan edo ikatza egiteko erabiltzen zen. 

Bizitzaren arlo guztietan behar-beharrezkoa zen, bai eguneroko bizitzan, bai ekonomian 

eta industrian.  

Lekeitio eta inguruetan baso ugari zeuden, baldintza geografikoak egokiak baitziren 

horiek sortu eta hazteko. Garai hartan haritza, gaztaina, pagoa, lizarra, artea, hurritza, 

lizarra, haltza edo gurbitza bezalako espezieak oso ugariak ziren; eta Lekeitiok hainbat 

baso zituen inguruko mendietan: Ballestegi, Baurdo, Otoio, Leiabe, Usa, Enparan, Olaran 

eta abar. Hala ere, hamarkadetan gehiegi ustiatu ondoren, basoa murriztuz joan zen, 

mendiak biluzik geratu arte. 

XX. mende hasieran, lurraldeko mendien egoera txarra ikusita, Foru Aldundiak 

baso-berritzearen aldeko planak abiatu zituen, batez ere, Pinus radiata espeziearen 

landaketak sustatuz. Pinu mota hori Carlos Adan de Yarzak (1812-1863) landatu zuen 

lehen aldiz 1850 inguruan Zubietako bere lorategian. Hurrengo hamarkadetan, bere seme 

Mario Adan de Yarzak (1846-1920) era masiboan ustiatzea erabaki zuen. Bi izan ziren 

erabaki horren arrazoiak: batetik, bertoko espezien aldean pinua azkar hasten zela ikusi 

izana eta, bestetik, beraien lorategian bertoko klimara ondo egokitu zela egiaztatzea. Urte 

batzuk geroago, bere errentagarritasunaren ondorioz, “urre berde” bezala bataiatuko 

zuten, eta erruz hedatu zen Lekeitio eta Bizkaia osoan.  

Hortaz, mendeetako ustiatze eta giza landaketen ondorioz, Lekeitio eta inguruetako 

basoak zeharo antropizatuta daude. Lehenagoko harizti, pagadi edo gaztainadiak 

desagertu egin dira, eta espezie horietatik ale edo multzo bakan batzuk baino ez dira 

geratzen han-hemenka sakabanatuta. Gaur egun, espezie nagusiak koniferoak eta 

eukaliptoa dira. Azken hori XX. mende amaieran hasi zen zabaltzen, eta azken urteetan 

indarra hartzen ari da pinuaren aldean.  

Ikerketa batzuek diotenez, eukalipto basoetan biodibertsitate eskasa egoten da, eta 

jatorrizko espezieez edo koniferoez osatutako basoetan baino mesofauna urriagoa egon 

ohi da. Izan ere, ez da apenas beste landarerik hazten. Hori kaltegarria da bertoko anfibio 

–apo, igel, uhandre…– eta narrastientzat –suge, musker, sugandila…–, bizitzeko behar-

beharrezkoak baitituzte eukaliptoaren erruz galtzen ari diren ekosistema aberatsak. 

Horrez gain, hegaztiek ere ez dute eukaliptoetan habiarik egiten, zuhaitz horrek duen bizi-

zikloa laburregia baita adar sendoak garatzeko. Hortaz, baso horiek kaltegarriak dira gure 

inguruan bizi diren, miru beltz, zapelatz eta tankerako hegazti handientzat. 

Askoren ustez, eukalipto eta pinuz osatutako eremuak ez lirateke basotzat jo 

beharko, basoak baino laborantza eremuak baitira. 2017ko datuek adierazten dutenez, 

Bizkaiko basoen %76 konifero eta eukaliptoz osatuta daude. Espezie horiek azkar hazten 

dira eta hor dago euren arrakastaren gakoa. Adibidez, pinuak 30 eta 40 urte artean behar 

ditu hazteko, eta eukaliptoak hamabost baino ez. Beraz, jatorrizko espezien aldean askoz 

errentagarriagoak dira papergintza nahiz eraikuntza sektoreentzat.  

Lekeitio inguruan iraun eta birsortu den jatorrizko baso bakarra artadi kantauriarra 

izan da. Garraitz uhartean ale batzuk daude, eta Lumentza eta Otoio inguruan nahiko 

ugaria da oraindik ere. Horrez gain, itsaslabarretan eta itsas aldeko magaletan txilar, ote, 

lahar, gramineo eta bestelako zuhaixkez eratutako eremuak daude. Landaredia mota 

horrek habitat ezin hobea sortzen du bertoko hegaztiak ugaltzeko. Hala nola ubarroia, 

kaioa edo kalatxoria. Hala ere, landare horiez gain, azken aldian gizakiak ekarritako 

espezie arrotzak zabaldu dira nonahi. Bereziki, azpimarragarria da, azken urteotan jatorriz 

Patagoniakoa den Cortaderia selloana edo panpa-lezkak izan duen zabalpena. 

Gure basoetan aurki ditzakegun ugaztunen artean, basurdea eta orkatza dira 

esanguratsuenak. Otsoa bezalako harraparien desagerpenarekin, espezie horiek 

gehiegizko populazioa izatera iritsi dira gaur egun, eta kalte handiak sortzen dituzte 

nekazal lurretan. Horiez gain, ugaztun txiki eta ertainak ere aipatu behar dira, hala nola 

azkonarra, azeria, ogigazta edo erbinudea, kirikinoa, katagorria, satorra, katajineta edo 

desagertzeko arrisku gorrian dagoen bisoi europarra.    

Arestian esan bezala, Lea ibaia itsasoratzen den hezegunean padura txiki bat dugu. 

Padurak bizitzarako gune garrantzitsuak dira, habitat horretan algak, planktona, eta flora 

eta fauna berezia biltzen direlako. Padura eta itsasadarrak espezieak ugaltzeko eta hazteko 

toki egokiak dira. Argia eta elikagaiak oparoak izaten dira, itsasoko uren aldean, hangoak 

bareak eta sakonera txikikoak izaten baitira. Arrazoi horiek direla eta, arrain, molusku eta 

krustazeo espezie askok bertako urak aukeratzen dituzte ugaltzeko. Zenbait arrain 

espeziek bertan ematen dituzte bizi zikloko lehen faseak, nahiz eta izokina edo 

amuarraina bezalakoak ibaian gorago ugaldu. 

 Beste espezie batzuk elikagaien bila joaten dira paduretara. Adibidez, nekton ugari 

aurki dezakegu horrelako eremuetan, eta hau hegaztientzako elikagai ezin hobea da. 

Horrela, urte osoan bertan bizi diren hegaztiez gain, beste askok atseden gune bezala 

erabiltzen dituzte euren migrazio bidaietan. Paduran aurki ditzakegun hegaztien artean, 

lertxuna, lertxun hauskara, mokozabala, martin arrantzalea, txirria, kurlinka edo kuliska 

ditugu adibidez. 

Ur geza eta gazia nahasten diren eremu zingiratsu hori landare-komunitate berezien 

bizilekua ere izan ohi da. Izan ere, paduretako lurzoruek gazitasuna, oxigeno gabezia eta 

aldian-aldiko ureztatzea dute ezaugarri, eta bertan landare espezie askoren garapena 

mugatuta dago. Halofitoak dira habitat horretara ongien egokitu direnetakoak, 

mekanismo fisiologiko berezi eta konkretuak garatzen baitituzte bertan bizi ahal izateko. 

Landare horiek berebiziko garrantzia dute elikagai-zikloan eta bertako arrain, hegazti eta 

ornogabeen elikaduran. 

Euskal Herriko padura gehienetan bezala, Lea ibaikoak ere gizakiaren eragin handia 

jasan du historian zehar. Lur eremu hori nekazaritzarako, etxegintzarako edo 

industriarako erabiltzeko asmoz eraldatua izan da: gune batzuk lehortu egin dira, eta 

kanalak, dikeak eta abar eraiki dira. Horrek guztiak, ezbairik gabe, bertako 

biodibertsitatea kaltetu du. 

Itsasaldeko habitat desberdinetatik ondoen kontserbatu dena Karraspio 

hondartzakoa da. Ekialdeko puntan eremu arrokatsu bat dago eta itsasbeheran sortzen 

diren putzu ugarietan hainbat liken, oraldi, muskuilu eta itsaski ikus daitezke. Horien 

artean, nabarmentzekoak dira, koralezko txertakorrez gain, bertan hazten diren Corallina, 

Sargassum muticum eta Gelidium attenuatum oraldi sortak. Horiez gain, honakoak dira 

itsaski azpimarragarrienak: Holothuria tubulosa eta Holothuria forskali holoturiak, 

Marthasterias glacialis eta Asterina gibbosa itsas izarrak, edo trikuak, poliketoak, 

muskuiluak, aktiniak, anemonak, olagarroak, txibiak, txipiroiak, lanpernak, izkirak eta 

abar.  

Halaber, hondartzan ere pilatzen dira itsasoak kostaldera ekarritako oraldi taldeak. 

Urteko sasoi jakinetan, maiz iristen dira Gelidium eta Plocamium generoetako 

errodofizeoak. Horietako asko, batez ere Gelidium sesquipedale generokoak, multzo 

handietan zabaltzen dira hondartzan zehar. 

Horiez gain, badia osoko haitzetan, goi marearteko organismo tipikoak ikus 

daitezke; batez ere, Verrucaria izeneko liken beltza, Chthamalus krustazeoak eta Patella 

generoko lapak. Halaber, korak itxurako oraldiak gordetzen dituzten arrakala hezeak ere 

ageri dira. 

Lekeitioko portuan, Bizkaiko kostaldeko portu eta estuario ingurune guztietan 

bezala, lazun ugari ikus daitezke. Horiez gain, arrain eta hegazti espezie ugari aurki 

ditzakegu inguruko uretan, besteak beste, kabra, luja, txitxarroa, saburdin, berdela, akula, 

aingira, barbarina, makarela, partximikiak, lupinak, haginzorrotza eta abar. 

Sakontzeko begiratu Jon Zubiaurrek inguruko arrain eta hegaztiei buruz 

egindako lana. Arrainak / Hegaztiak. 

  

https://drive.google.com/open?id=1EacCCAZaioT2BJUc--F6NrKTiMBdnMT7BD70oluRnyU
https://drive.google.com/open?id=1OZdJ-fvYstSIA-Je_c2GyB4ag19qiZeouZV23IO_GdU

2.- HISTORIAURREA 

2.1.- Jose Miguel Barandiaran eta ikerketen kronologia  

Jose Miguel Barandiaran Ataunen jaio zen 1889. urtean. Vitoria-Gasteizko 

seminarioan Teologia eta Filosofia ikasketak egiten ari zela piztu zitzaion 

etnografiarekiko eta Historiaurrearekiko jakin-mina. 1916. urtetik aurrera, Telesforo 

Aranzadi, Enrique Eguren eta hirurek burutuko zituzten gerra aurretik Euskal Herrian 

egindako ikerketa arkeologiko eta etnografiko esanguratsuenak. Horrela, ordura arte arlo 

horretan burututako afizionatu lanek maila zientifikoa hartu zuten.  

Hain zuzen, 1926 eta 1929. urteen artean, talde honek Lumentxako haitzuloan 

egindako indusketak izan ziren Lea ibarrean egindako lehen ikerketa sistematikoak 

(argazkia). Goi Paleolitotik erromatar kulturaren aztarnen garaira arteko sekuentzia 

estratigrafikoa aurkitu zuten. Barandiaranek inguruko kobetan jarraitu zuen lan hori 

burutzen, besteak beste, Atxurran 1934 eta 1935. urteen artean.  

1936. urtean, ordea, gerraren ondorioz Lapurdira alde egin behar izan zuen, eta ez 

zen bere jaioterrira itzuliko hamazazpi urte pasatu arte. 1956. urtean erbestetik itzultzean, 

historialari eta arkeologo belaunaldi berri batekin berrekin zien gerragatik bertan behera 

utzitako lanei: J. Altuna, J.M. Apellaniz, I. Barandiaran, A. Llanos. Beste aztarnategi 

batzuen artean, 1963 eta 1964. urteetan Lumentxa berriro aztertu, eta Santa Katalinako 

haitzuloan ere aztarnategi bat zegoela egiaztatu zuten.  

Barandiaran erretiratu arren, bide bera urratuz jarraitu zuen ondorengo 

belaunaldiak. Esaterako, Berganza eta Arribasek, 1982tik 2000ra bitarteko hainbat 

kanpainatan, Santa Katalina eta Lumentxa ikertu zituzten, hurrenez hurren. Azken 

haitzulo hau 2012an izan zen berrikusia Diego Garateren gidaritzapean, eta ordura arte 

aurkitu gabeko labar artea azaldu zen. Baita, 2014. urtean Atxurrako koban ere. Azkenik, 

2016. urtean ADES espeleologia taldeko kideek hainbat urbanizazio lanen ondorioz 

estalita zegoen Armintxeko harpea aurkitu zuten, eta bertan, Paleolitoko grabatuz 

osatutako galeria garrantzitsu bat.    

Ikerketa horietan guztietan oinarrituz, garai hartako gizakien bizimodua, giza 

egoitzen bilakaera eta denboraldi luze horretan zehar gertatu ziren ingurugiro baldintzak 

ezartzea lortu da. Hala ere, ez da zehaztasun osoz argitu noiztik dagoen giza presentzia 

https://drive.google.com/open?id=10_hsaAzqxgzUxuHejVI-H2L_o59O6mVI

lurralde honetan, nahiz eta Lumentxan aurkitutako aztarna zaharrenek, gutxi gorabehera, 

K.a. 30000. urte ingurura garamatzaten.  

2.2.- Goi Paleolitotik erromatarren garaira arteko sekuentzia 

Lea ibaiaren ahoari erreparatuz gero, eta batez ere Lumentxa, Atxurra eta Santa 

Katalinan aurkitutako aztarnei, honako sekuentzia estratigrafikoa azaltzen zaigu: 

2.2.1.- Aurignac Aldia (K.a. 33000-22000) 

Lumentxako kobazuloan Aurignac Aldiko maila estratigrafiko bat aurkitu da, eta 

bertan daude gaur arte gizakiak Lea ibarrean utzitako aztarnarik zaharrenak. Sasoi 

horretako aztarnategi gutxi daude Bizkaian, eta beraz, badirudi gizakiaren presentzia ez 

zela handia. Gure eskualdetik hurbilen dagoen garai horretako aztarnategia Santimamiñe 

da.       

 Aurignac Aldia azken glaziazio garaian kokatzen da, eta tenperaturak nahiz 

prezipitazioak egungoak baino baxuagoak ziren. Horren eraginez, paisaia eta ekosistema 

guztiz bestelako zen. Garai horrek iraun zuen milurtekoetan aldi hotz eta epelagoak 

tartekatu ziren. Aldi hotzenetan, paisaia subdesertiko hotza zen nagusi, pinu batzuk ziren 

inguruko zuhaitz bakarrak, eta kostaldea gaur egun baino hamabost kilometro haratago 

zegoen. Horrez gain, urte osoan elurrak zurituta zeuden 1.000 metrotik gorako lurrak. 

Sasoi epelenetan, ostera, konifero baso lehorrak hedatzen ziren, baita haritz eta hurritz 

batzuk ere. Kostaldea, berriz, gaur egun baino hiru eta zazpi kilometro haratago zegoen, 

eta elur maila 1.800-2.000 metro inguruan.  

Baldintza horietan bizi behar zuten gizataldeek ekonomia ehiztari-biltzailea 

zeukaten. Gure aztarnategietan garai hartako arrasto gutxi agertu bada ere, adibidez, 

hezurrezko xabalina puntak eta hauek lantzeko buril batzuk azaldu dira. Tresna hauek 

dituzten mugak ikusita, pentsatzekoa da ehiza nahiko gogorra izango zela.  

2.2.2.- Solutre Aldia (K.a. 22000-16000) 

Ageri den hurrengo garaia Solutre Aldia da. Fase honetan Last Glacial Maximun 

izenez ezagutzen den aldi klimatikoa gertatu zen. Izotz geruzak bere hedadura handiena 

hartu zuen, eta inguru honetan, urtean berrehun egunetan zero azpiko tenperaturak izan 

ziren, urtaro hotzenetan zero azpiko hogei graduko tenperaturara ere iritsiz. 

Prezipitazioak ere asko murriztu ziren, eta bizi baldintzak erabat gogortu.   

Azaldu diren aztarnen artean ia ez dago hezurrezko tresnarik, ez burilik. Bai ordea, 

ukitu laua duten punta handiak. Faunari dagokionez, ez da sasoi hotz horretan esperoko 

litzatekeen animalien aztarnarik agertu. Baina bitxia bada ere, geroago, aldi epelagoetan, 

badago elur-orein aztarnarik Lumentxan.   

2.2.3.- Magdalen Aldia (K.a. 16000-8000) 

Magdalen Aldia Goi Paleolitoko “Kultura Handi” bezala izendatu izan da. 

Paleolitoko gizakiaren aro oparoena dela dirudi, bai teknologiaren garapena kontuan 

hartzen badugu, baita artearen ikusgarritasunari dagokionez ere. Aldi hori Europa osoan 

garatu zen. 

Aurreko aldietan agertutako aztarnak gutxi eta zehazteko zailak badira ere, 

Magdalen Aldiko aztarna ugari ditugu Lea ibarrean. Hori dela, aurrerago garai horretako 

bizimoduaren deskribapen zehatzagoa egingo dugu. 

2.2.4.- Mesolitoa (K.a. 9800-4800) 

Glaziazioaren amaiera eta Holozenoaren hasieratik –klimaren epeltze aldia– 

erromatarren sasoira arte lau etapa bereiz daitezke, eta horietan lehena Mesolitoa dugu. 

Sasoi horretako ekonomia ehiztari-biltzailea zen oraindik, eta hosto erorkorreko basoak 

ziren nagusi. Batez ere, hurritza, urkia eta haritza. Labarretako artea desagertu egin zen 

eta, tresnei dagokienez, arpoiak eta beste jaurtigai batzuk nagusitu ziren. Lumentxa, 

Atxurra, Abittaga eta Goikolaun Mesolitoko aztarnak dauden arren, ez dira oso 

esanguratsuak. 

2.2.5.- Neolitoa (K.a. 4800-2500) 

Neolitoan aldaketa garrantzitsuak gertatu ziren. Besteak beste, gizakia animalia eta 

landare espezie batzuk etxekotzen hasi zen. Horrela, Mediterraneotik etorritako espezie 

batzuk bertoko jatorrizko espezieen ordez sartu ziren. Baina, azpimarratu behar da, 

Neolitoa berandu hedatu zela Atlantiko alde honetan.  

Lumentxa eta Santa Katalinan zenbait aztarna agertu diren arren, Lea ibarrean ez 

dago garai honetako aztarna askorik. Aipatzekoak da, Oiz edo Kalamua mendietan, 

hurrenez hurren, hilobi funtzioa luketen sei eta hiru trikuharri agertu direla. 

2.2.6.- Kalkolitoa, Brontze Aroa eta Burdin Aroa (K.a. 2600-800) 

Brontze Aroan garrantzia handiagoa hartu zuten Lekeitio eta inguruko kobazuloek. 

Sasoi horretan aurreko aldiko trikuharriak bertan behera utzi eta lurperatzeko leku legez 

kobazuloak erabiltzen hasi ziren. Aro horretan, gizakiak aurretik inoiz erabili gabeko 

leizezulo txikiak hilobi bezala erabiltzen hasi ziren. Lehenago bizileku bezala erabiltzen 

ziren haitzuloek, badirudi, hilerri funtzioa hartu zutela. Horren aztarnak agertu dira, 

esaterako, Lumentxan edo Goikolaun. 

Magdalen Aldian bezala, kasu honetan ere informazio zehatzagoa dugunez, 

aurrerago garai honen deskribapen zehatzagoa egingo dugu. 

Amaitzeko, esan beharra dago, maila estratigrafiko horietatik aurrera, Lekeition ez 

dela Historiaurreko aztarna gehiagorik agertu. Hala ere, Lumentxako zenbait geruzatan 

Antzinaroko, edo zehazkiago esanda, erromatar aldiko materialak agertu dira. Buztin-

ontzi zigilatuak –Terra sigillata– edo zeramika arrunta, Inperio Aldiaren azken urteetako 

buztingintza hain zuzen. Hala ere, aztarnon urritasunak iradokitzen duenez, badirudi 

behin-behineko okupazio aldi bat baino ez zela izan.  

Arestian aipatu bezala, giza presentzia nabariena duten bi aldi nabarmentzen dira. 

Goi Paleolitoaren azken aldia (K.a. 11000-8000), eta Kalkolito eta Brontze Aroa (K.a. 

2800-1000). Hortaz, garai horietako bizimoduaren deskribapen sakonagoa egin 

dezakegu.  

2.3.- Magdalen Aldiko ehiztari-biltzaileak 

Goi Paleolitoko biztanleria talde nomada txikiek osatzen zuten eta, nolabait, aurrez 

zedarritutako eremu batean mugitzen ziren. Haitzuloetan nahiz aire libreko kanpalekuetan 

bizi ziren. Landare eta fruituak biltzen zituzten, baita ugaztun basatiak ehizatu ere. Horrez 

gain, ibai edo itsasoan arrantzan egiten zuten eta, dietaren osagarri gisa, itsaskiak ere 

biltzen zituzten. Magdalen Aldiko gizakiak Homo Sapiens espeziekoak zirela ziurra den 

arren, ez da erraza Lea ibarrean bizi izan zirenen deskribapen fisiko zehatza egitea, gurean 

ez baitaukagu apenas garai hartako giza aztarnarik (argazkia).  

2.3.1.- Klima, paisaia, flora eta fauna 

Magdalen Aldian, azken glaziazioaren amaiera iragartzen zuten aldi hotz eta epelak 

tartekatzen ziren, eta gutxika bada ere Europa erdialdetik izotza desagertuz zihoan. 

Txandakatze klimatiko honek paisaian eragin zuzena izan zuen. Landarediari dagokionez, 

aldi hotzetan zuhaitzak oso eskasak ziren, eta batik bat pinua zen nagusi. Aldi epeletan 

berriz, nahiz eta pinuak nagusi izaten jarraitu, hosto erorkorreko zuhaitzak ugarituko 

ziren.  

Klima hotz honek guztiz baldintzatzen zuen itsasoaren maila. Ozeanoetako eremu 

handiak izoztuta zeudenez, eta poloetan egun baino izotz gehiago zegoenez, kalkuluen 

arabera, itsasoaren maila egungoa baino 75-80 m    etro beherago kokatzen zen. Beraz, 

Lumentxa, Santa Katalina eta beste bizilekuen eta itsasoaren arteko distantzia lau 

kilometro ingurukoa zen. Hori dela eta, baliteke garai hartako beste hainbat bizileku gaur 

egun itsasoak irentsi izana (irudi hipotetikoa).  

Zonalde honetan zeuden ekosistema anitzek –basoa, larrea, padura, itsas hegia– 

landaredi eta animalia aberastasun handia biltzen zuten. Aurkitutako aztarnek  horietako 

askoren testigantza ematen digute. Belarjaleen artean, besteak beste, oreina, bobido 

handiak, zaldia, basahuntza, sarrioa, orkatza, edo eremu hotzagoetan bizi arren, elur-orein 

bakan batzuk aurkitu dira. Haragijaleen artean, berriz, leizeetako hartza, otsoa, azeria, 

basakatua, eta mustelidoen2 familiako beste zenbait ugaztun txiki. Hegazti zenbait ere 

agertu dira, batik bat, itsasoan edo basoan bizi zirenak. Hauez gain, itsasoko animalien 

                                                           
2 Mustelido: ugaztun haragijale txikia. Adibidez, azkonarra, erbinudea edo mofeta. 

https://drive.google.com/open?id=1PqiiiJeWn5qc4Ma-IuWhXMyAzGwDOvb5
https://drive.google.com/open?id=156iZFaObNT_TwktiBHPByddMlWHG9axh

artean, arrainak –batez ere izokin eta amuarrainak, baina baita bakailaoa ere–, moluskuak, 

oskoldunak edo itsas trikuak azaldu dira. 

2.3.2.- Aztarnategiak 

Ezagutzen ditugun aztarnategi guztiak haitzuloetan dauden arren, aire librean ere 

izango ziren ziurrenik. Hala ere, zailagoa da mota honetako kanpalekuak aurkitzea, 

eguratsaren edo landarediaren beraren eraginagatik iraunkortasun urrikoak baitira. Zazpi 

dira gure zonaldean Paleolito garaiko aztarnak dituzten aztarnategiak, gehienak Lea 

ibaitik hurbil eta 200 metrotik beherako altueran: Lumentxa, Santa Katalina, Armintxe, 

Abittaga, Goikolau, Armina, Laminak eta Atxurra. 

2.3.3.- Baliabideen ustiapena 

Taldearen biziraupena ehiza, arrantza eta bilketari lotua zegoen. Baina Paleolitoko 

azken aldi honetan, jada, ez zuten aurreko aroetan bezala denetarik ehizatzen, haien ehiza 

nahiko espezializatuta zegoen. Aztarnategietan aurkitu diren hezur hondakinen %80 orein 

hezurrak dira. Horrela, pentsa dezakegu, orein taldeen atzetik bizi zirela. Mugikortasun 

horren isla da adibidez, aztarnategi bakoitzean urtaro zehatz batean ehizatutako orein 

hezurrak azaldu izana.  

Ekonomiaren ardatza ugaztun horien ehiza zela pentsatu izan da orain arte. Baina, 

Santa Katalinako koban egindako azken ikerlanek uste horiek aldatu dituzte, eta 

arrantzaren garrantzia egiaztatu dute. Oro har, aurkitu diren arrain aztarna gehienak 

amuarrain edo izokinenak diren arren, Santa Katalinan bakailao-hondarrak ere azaldu 

dira. Beraz, ez ziren erreka arrantzara mugatuko. Hala ere, ez dirudi itsas zabaleko 

arrantzan jardungo zutenik, ez baita inolako ontzi edo antzekoren aztarnarik aurkitu. 

Ziurrenik, agertutako itsasoko arrain espezie horiek kostaldeko putzu eta hondartzetan 

harrapatuko zituzten. Ehizaz eta arrantzaz gain, zenbait itsaski, landare eta fruituren 

bilketarekin osatzen zuten dieta. 

Janariak prestatzeko sua erabiltzen zutela gauza jakina da, asko baitira erreta 

aurkitu diren arrain zein animalia hezurrak. Bestalde, argiztatzeko edo hotzari aurre 

egiteko ere sua behar-beharrezko bitartekoa zen, eta hainbat dira aurkitutako errauts-

hondakinak.  

Eguneroko zereginetarako beharrezko lanabesak naturak emandako lehengaiak 

eraldatuz prestatzen zituzten. Batez ere harrizko, eta animalia adar edo hezurrezko tresnak 

aurkitu dira (argazkia / kalkoa I / kalkoa II). Gaur egunera arte iraun ez duten arren, 

ziurrenik, zura edo animalia zuntz eta larruak ere erabiliko zituzten. 

Suharriz egindako lanabesak azaldu dira gehien. Gezi puntak, hauek egiteko xafla 

zatiak, aiztoak, larrua lantzeko harraskak edo hezur eta adarrak moldatzeko xixelak. 

Horietako gehienak zur edo hezurrezko euskarriak edukiko zituzten kirten gisa. Bestetik, 

orein adarrez egindako azagai (argazkia) eta arpoiak (argazkia) aurkitu dira, baita jantziak 

egiteko jostorratzak ere. 

2.3.4.- Artea eta apaingarriak 

Arte higigarriari dagokionez, apaindurak dauzkaten objektuak agertu dira, batez ere 

Santa Katalina eta Lumentxan. Batzuk irudi errealistak dituzte –Lumentxako zaldi 

grabatudun plaketa (argazkia / kalkoa)  edo grabatutako orein adarra (argazkia I / kalkoa 

I / kalkoa II) – eta beste batzuek abstraktuak –Lumentxako hezurrezko eztentxoa–. Horiez 

gain, molusku, animalia hortz edo errekarri zulatuak agertu dira, jantziei josita edo 

zintzilikario moduan erabiltzeko prestatuak (argazkia I / argazkia II / argazkia III). 

Labar arteari dagokionez, santutegi garrantzitsuak agertu dira gure eskualdean. 

Lumentxa, Atxurra eta Armintxeko aztarnategietan hainbat irudi zoomorfo eta ideomorfo 

margotu zituzten Paleolitoko gizakiek. Horien artean, adibidez, bisonteak, zaldiak edo 

lehoiak.   

  

https://drive.google.com/open?id=1M_FwrhI6Y9Lq_-rZH0XScuwXOBJgv_TV
https://drive.google.com/open?id=1oDGLJ4J_eov9pXF2JcNLR--qYchmGEj6
https://drive.google.com/open?id=1UJc9TBtTTx9FO4Pz6BXwT1nRJPpmkNcy
https://drive.google.com/open?id=1d07r91839V9diXW7ahx-dPsET3-vW0Xy
https://drive.google.com/open?id=1g7Vwagomac3-9DbN9Xvn9J3SdYGzBnT0
https://drive.google.com/open?id=1U7F7zUcuIklXmYiFGQ8x9kvoLChkzwyD
https://drive.google.com/open?id=1g2P46PFhIYjSxhVpiSeRWquVX7qynpOL
https://drive.google.com/open?id=1PuvTy8gMWE2J509tfrhcBZl109yVrghF
https://drive.google.com/open?id=1uohdfSb472c0EDspbwXUT2N0cTTiIAJU
https://drive.google.com/open?id=1uohdfSb472c0EDspbwXUT2N0cTTiIAJU
https://drive.google.com/open?id=1ZIC3Cf-xcKt0dUS18BFZ8jXO0hY4GruY
https://drive.google.com/open?id=1115Kcc-v0Sbr9SV1bdkNqPGqhGwo_FLD
https://drive.google.com/open?id=11zbGB3wbKdYMxbB_iYsIhRbDRE4bYyB2
https://drive.google.com/open?id=1TbOzHVBEjcX3aMuDhElIwWboNIuiyfle

2.4.- K.a. III eta II. milurtekoetako abeltzainak 

Kalkolito eta Brontze Aroan, berriz, artzaintza zen nagusi, eta haitzuloetan bizi 

ziren arren, baliteke etxola txikiz osatutako etxaldeetan ere bizi izana. Paleolitoan ez 

bezala, garai horretako gizakien fosil esanguratsuak aurkitu dira. Horietan bereziena, 

agian, 1928. urtean Barandiaran eta Aranzadik Lumentxan atzemandako ume-burezurra. 

Aztarna horiei erreparatuz, gizakien adina, edo izan zituzten gaixotasunen gaineko 

informazioa atera daiteke. Adibidez, haginetako txantxarra edo ornoetako artrosia 

bezalako gaixotasunak izan zituztela jakin ahal izan da.  

2.4.1.- Klima, paisaia, flora eta fauna 

Garai honetan ingurugiroko baldintzak gaur egungoen antzekoak ziren. Eguraldia 

epeltzearekin batera, itsasoak gorantz egin zuen eta kostaldeko hegia gaur egungo maila 

berberera iritsi zen. Horrez gain, hosto erorkorreko basoek eta artadiek hartu zuten 

pinudien lekua. 

2.4.2.- Aztarnategiak 

Paleolitoan zehar bizileku izandako haitzuloak erabiltzen jarraitu zuten arren, urtaro 

gogorrenetara mugatzen zen horietako egonaldia. Izan ere, ordurako, bizitzeko tokirik 

egonkorrenak aire zabaleko etxaldeak ziren. Bost aztarnategitan aurkitu dira garai 

horretako arrastoak, guztiak haitzuloak: Lumentxa, Abittaga, Goikolau, Atxurra eta 

Txotxinkoba.  

2.4.3.- Baliabideen ustiapena 

Esan bezala, abeltzaintza zen ekonomiaren ardatza, eta hazten zituzten abereen 

artean ardia, ahuntza, behia eta txerria aipatu behar dira. Jarduera horrek, nahitaez, 

animaliek bazkatzeko larreen beharrizana sortu zuenez, basoa errez eta moztuz joan ziren. 

Baina etxekotutako animaliak hazi arren, ez zituzten ehiza eta bilketa guztiz baztertu. 

Basurdea, orkatza edo oreina ehizatzen jarraitu zutela erakusten digute aztarnek. 

Nekazaritzan aritzen ote ziren ez dago hain argi. Lumentxan aleak ehotzeko esku-errota 

(argazkia) bat agertu da, baina momentuz ez da bestelako nekazal tresnarik aurkitu. 

Elikagaiak ustiatzeko modu berri horrek egonkortasun handiagoa eta lurralde jakin batean 

finkatzea ekarri zuen.  

https://drive.google.com/open?id=1TbOzHVBEjcX3aMuDhElIwWboNIuiyfle

Jarduera berriak sortu ziren neurrian, Paleolitotik zetorren hezur, adar edo 

suharrizko industriaz gain, tresneria berriaren beharra ere agertu zen. Elikagaiak 

gordetzeko zeramika ontziak (argazkia) –eskuz egindakoak eta zenbait kasutan apainduak 

(argazkia)–, basoak mozteko harriz egindako aizkora edo jorraiak eta abar. 

Nekazaritzarekin batera artilea eskuratzeko aukera agertu zen, eta horrekin ehungintzaren 

garapena (argazkia). Adibidez, harriz edo buztin egosiz egindako ehundegi-pisuak agertu 

dira.       

K.a. II. milurtekoaren erdialdekoak liratekeen brontzezko zenbait tresna ere agertu 

dira. Hala ere, badirudi, metalezko tresnak oso urriak izango zirela. Gainera, ez da metala 

urtzeko erabiltzen zituzten molde edo bestelakorik agertu. Hori dela eta, ez dakigu 

metalgintzan aritzen hasiak ziren, edo beste batzuei erositako piezak diren (argazkia). 

2.4.4.- Heriotza errituak 

Garai hartan hildakoak leizeetan edo monumentu megalitikoetan lurperatzeko 

ohitura hedatu zen. Hala ere, Lea ibarrean ez da trikuharririk edo bestelako monumenturik 

agertu, eta ditugun ehortze bakanak haitzuloetakoak dira. Gorpu multzoak aurkitu 

direnez, ziurtasunez jakin dezakegu erritu horiek egiten zituztela. Horrez gain, badirudi 

nolabaiteko hatuak jartzen zizkietela ehortziei, hala nola zeramikazko ontziak, 

apaingarriak, hezurrezko kutunak eta abar.  

  

https://drive.google.com/open?id=1nQQVBMiXY5T4QD9-H3oj1OTa59Mq7oO6
https://drive.google.com/open?id=1gQQzWX_ZklEw4BZveLdptbPP60iXzN1n
https://drive.google.com/open?id=18NadKPZj5iDGeTnRePOk8q68Vxkj4Wad
https://drive.google.com/open?id=1LN_YRznuJb9FXPWKmUQjzhfR4QKsAE7u

2.5.- Lekeitio eta inguruetako aztarnategiak 

2.5.1.- Santa Katalina (argazkia) 

Santa Katalinako haitzuloa Ispaster eta Lekeitioren arteko mugan dago, Otoioko 

magalean dagoen Antzoris lurmuturrean. Kareharrizko itsaslabar horretan kokatzen da, 

gaur egun itsasotik 35 metroko altueran. Haitzuloak elkarren ondoan dauden bi sarrera 

ditu, eta estalagmitaz eta kareharrizko multzoz osatuta dagoen gela zabal berera daramate 

biek. Guztira, 85 metroko sakonera dauka eta zortzi metro inguruko altuera. 

Bizileku bezala kokapen ezin egokiagoa daukala azpimarratu behar da. 

Irisgarritasun ona dauka, sarrera zabala, eta egun osoan zehar eguzkiak argiztatzen du. 

Horrez gain, ipar-mendebaleko haize hotzen babesean dago eta inguruaren gaineko talaia 

ezin hobea da. Egun argitsuenetan Lapurdiko kostaldea ere ikus daiteke bertatik. 

Lehen indusketak Jose Miguel Barandiaranek burutu zituen 1964. urteko 

udaberrian, Lumentxako kanpaina abiatu aurretik. Indusketa horretan eskuratutako 

materialak, egun, Bilboko Arkeologia Museoan daude; eta besteak beste, suharriak 

(argazkia I / argazkia II) eta moluskuak aurkitu zituen. Hala ere, lehen lan sistematikoei 

1982. urtean ekin zitzaien. Ordutik 2000. urtera arte, hamabost kanpaina inguru burutu 

ditu Eduardo Berganzak gidaturiko taldeak (argazkia).  

Santa Katalinako koban egindako lan horien ondorioz, badakigu gizakien bizileku 

izan zela tarteka, duela 12.000 urtetik duela 8.000 urtera arte. Aldizkako okupazioa 

elkarren gainean pilatuta aurkitu diren suen hondarrek salatzen dute, aldi batetik bestera 

kopurua eta potentzia aldatzen dira eta. Haitzuloa okupatuta egon zen lehen aldian klima 

oso hotza izan zela erakusten dute datuek, gaur egun Norvegiako iparraldean dagoenaren 

antzekoa. Ostera, koba okupatuta egon zen azken aldian, klima gutxi gorabehera gaur 

egungoa bezain epela izan zen.  

Orain arte pentsatu izan da, Magdalen Aldiko gizakiek batez ere ugaztunak 

ehizatzen zituztela, eta arrantza dietan garrantzia handirik ez zuen osagarria baino ez zela. 

Hala ere, Santa Katalinan egindako ikerketek uste hori aldatu dute. Aurkitutako arrain 

aztarna ugarien artean, jateko egindako ebakien arrastoak dituzten bakailao hezurrak 

aurkitu dira (argazkia); baita arrantzarako hainbat tresna ere, animalia adarrez egindako 

https://drive.google.com/open?id=1dHCQdPncAaU0Ku9027rW9MSNSOcqG0X4
https://drive.google.com/open?id=1hV8uCuHLagaEOmboi3tcPJIJQfLzRjet
https://drive.google.com/open?id=1cLn1qtMtJAJIDfwxRh24hYfmZDk7u2GU
https://drive.google.com/open?id=1TtSj9pefcCU_wrg9gJD0wZNYgp9Z34Mv
https://drive.google.com/open?id=1A1ghCXPBWseovv728OS0ZOmrwYUqAx0j

arpoi edo arrankaziak adibidez (argazkia). Hortaz, argi dago Santa Katalinako biztanleek 

bakailaoak harrapatu eta jaten zituztela.    

Gaurkoz, aurkitu diren bakailao arrastorik zaharrenak aztarnategi horretakoak dira. 

Norvegian aurkitu direnak baino 4.000 urte zaharragoak alegia. Bakailao ornoen tamaina 

erreparatuz gero, gehienak hogei kilotik gorakoak zirela antzeman daiteke. Itsasotik 

haitzuloraino zegoen distantzia kontuan hartuz gero –arestian esan bezala,  bost kilometro 

inguru–, pentsa liteke itsasertzean bertan garbitzen zituztela handienak.   

Baina bakailaoaz gain, beste arrain espezie batzuen hondarrak ere aurkitu dira. 

Garai hotzetan, esaterako, platuxa eta izokinenak, eta garai epelagoetan, berriz, sardina, 

antxoa edo lupia hondarrak. Azken aldi horretan, halaber, klimaren epeltzearekin batera 

itsasoko baliabideak ugaritu ziren. Horren lekuko da, lapa eta magurio oskolen kopuru 

ikaragarria, edo itsas triku, lanperna edo krustazeoen presentzia. 

Arrasto horietatik abiatuz, batetik, ikus dezakegu arrantza garrantzitsua zela 

eguneroko dietan, eta bestetik, erreketan ez ezik itsasoan ere aritzen zirela, nahiz eta 

ziurrenik itsas bazterrera mugatu.  

2.5.2.- Lumentxa3 

Lumentxa Lekeitioko herrigunetik gertu dagoen arren, margoak aurkitu diren 

galeria baino ez dago Lekeitioko udal eremuan. Haitzuloaren ahoa (argazkia) eta 

estratuak dauden aztarnategia Ispasterko lurretan daude. 

Garratxa bezala ere ezaguna den kareharrizko kobazulo hau itsasotik 120 metrora 

dago, eta mendia alde batetik bestera zeharkatzen du. Egun, atzeko atea segurtasun 

kontuengatik itxita badago ere, berez, alde bietatik sar zitekeen barrura. Sarrera nagusia 

hegoaldean dago, hiru metro eta erdiko zabalera dauka eta nahiko sabai baxua. Bertatik 

hainbat indusketa egin diren gela zabal batera igaro daiteke, eta hain zuzen, gela horretako 

hego-ekialdean agertu dira aztarna gehien. 

1921. urteko abuztuaren 12an aurkitu zuen gela zabal horretako aztarnategia Jose 

Miguel Barandiaran apaizak. 1926 eta 1929. urteen artean lehen indusketa saioa egin 

zuten Telesforo Aranzadi eta Jose Miguel Barandiaran berak gidatuta (argazkia).  

                                                           
3 Mendiaren izena Lumentza den arren, aztarnategia Lumentxa da. 

https://drive.google.com/open?id=1g7Vwagomac3-9DbN9Xvn9J3SdYGzBnT0
https://drive.google.com/open?id=12ps0M7mBCJ9G1fE1nWDVgFubPgQF0nqq
https://drive.google.com/open?id=10_hsaAzqxgzUxuHejVI-H2L_o59O6mVI

Geroago, 1963 eta 1964. urteen artean, Barandiaranek bigarren indusketa saio bat egin 

zuen. Eta, azkenik, J.L. Arribasek aztertu zuen 1984 eta 1994. urteen artean.  

Indusketa horietan hainbat epetako aztarnak aurkitu ziren. Besteak beste, 

Postneolito garaikoak, Neolitokoak, Azil Aldikoak, Magdalen Aldikoak eta guztiz argi 

ez dauden Goi Paleolitoko beste aldi batzuetakoak. Baina, Goi Magdalen Aldiko garaia 

da aberatsena, harri eta hezurrezko industria, okre aztarnak, animali irudidun hematita 

plakak eta abar baitaude. Material horiek guztiak Bilboko Arkeologia Museoan daude 

gordeta.  

Hala ere, materialok maila arkeologiko-kulturaletan antolatzeko orduan zailtasunak 

daude. Arazo horren arrazoia Aranzadi eta Barandiaranek jasotako materialak 

izendatzeko erabilitako metodologia da. Deskripziorako gaur egun erabiltzen den teknika 

erabili beharrean, euren lan egunen araberako orden kronologikoa erabili zuten, eta ia ez 

dute aipatzen material bakoitza zein geruzatan eta nola aurkitu zuten. Gainera, 

Lumentxako aztarnategian, inguruko beste askotan bezala, material gutxi aurkitu dira eta 

horrek zaildu egiten du zehaztasun estratigrafiko ona ematea.  

Lumentxako lur-maila ezberdinak lurraren egitura eta koloreagatik bereiz daitezke. 

Sei kapa edo estratu daude, baina kultura ezberdinak ezin daitezke zehatz-mehatz kapa 

horietan banatu. Batzuetan kultura batetik besterako trantsizioa kapa horien artean 

gertatzen baita.  

Arestian esan bezala,  Magdalen Aldia dugu guztietan aberatsena:  

Harrizko tresneriari dagokionez, Azken Magdalen Aldian ijekiak, ijekitxoak, ertz 

landuzko puntak, xixel landuak, karraskailuak, xixel karraskailuak, karraskailu bikoitzak 

eta diskoideo batzuk ditugu. Goi Magdalen Aldian, berriz, suharrizko tresneria gutxi 

dugu. Ertz landuko ijeki batzuk, xixel batzuk eta punta batzuk besterik ez. 

Hezurrezko industriari dagokionez, Azken Magdalen Aldia Lumentxako maila 

guztietatik aberatsena da. Hala ere, 33 objektu baino ez dira guztira. Apaingarri asko 

daude, baita ohikoak baino ezten handiagoak ere. Pieza aipagarrienen artean, hortz lerro 

bateko arpoi, hainbat punta ezberdin, azagaiak (argazkia), lixagailu bat eta zulatutako 

orein hortz bat ditugu (argazkia). Goi Magdalen Aldiari dagokionez, berriz, hortz bakarra 

duen arpoia –edo baliteke kako edo amua izatea– da aipagarriena. Bada halaber, 

apaindurak dituen azagaia bat ere –suge eta arrain irudiak dituela esan zuen 

https://drive.google.com/open?id=10k3jmTmzPiaQSNpRox5cfTnoq25w8mIt
https://drive.google.com/open?id=1115Kcc-v0Sbr9SV1bdkNqPGqhGwo_FLD

Barandiaranek–. Azagaia hori, Pirinio mendebaldean burututako arte higigarriaren 

adierazgarria da.  

Faunari dagokionez, makrougaztunak dira azpimarragarrienak. Azken Magdalen 

Aldiako estratuan hartz, zaldi eta otso arrastoak, eta orein hortz batzuk baino ez dira ageri. 

Goi Magdalen Aldian, batez ere, zaldia, basahuntza eta otsoa ageri dira. Horiez gain, 

muskuiluak aipatu behar dira. 

Arteari dagokionez, arestian aipatutako hezurrezko tresneria apainduaz gain, badira 

pintura eta grabatuak ere. 2012ko otsailean Diego Garate eta Joseba Rios-Garaizarrek 

haitzuloa aztertu eta hainbat pinturen arrastoak aurkitu zituzten. Ordura arte bi zaldiren 

plaketa grabatuak baino ez ziren ezagutzen. Aurkitutako marrazki guztiak kobazuloaren 

amaieran aurkitu zituzten, hainbat harri jausita dauden gela batean. Hain zuzen, hiru irudi 

zoomorfo (bi bisonte eta zaldi bat) eta 25 ideomorfo (lerroak, puntuak eta orbanak) daude.   

Zoritxarrez, haitzuloa nahiko hondatuta dago jendeak egindako grafiti, margotze 

eta abarren erruz. Historiaurreko pinturak dauden horman bertan ere jendeak margotutako 

izen eta marrazkiak daude. Aipatzekoa da, margoketa zaharrena –“Uribe 1868”– 1868. 

urtekoa dela eta, hain zuzen, aurkitutako bisontearen gainean eginda dagoela. Gainean 

data hau idatzita izateak bisontea, gutxienez, horren aurrekoa dela erakusten du. Eta 

horrek, hain zuzen, irudion egiazkotasuna frogatuko luke. XIX. mende erdialdean, 

oraindik ez baitzuten Paleolitoko labar artearen berri.  

Jausita dauden harrietako batean, esan bezala, bisonte bi eta zaldi bat daude gorriz 

marraztuta (argazkia). Inguruan, horma ezberdinetan, gaizki kontserbatutako aztarnak, 

trazuak eta okre markak ikus daitezke. Harria lau metro luze eta bi metro eta erdi zabal 

da. Aurpegi laua du, eta marrazkiak dauden goiko aldea borobila da. Lehenengo bisontea, 

ezkerrera begira dago eta harriaren goi-ezkerraldean dago. Labar artea aurkitu den beste 

hainbat aztarnategitan bezala, lepoa eta konkorra erliebe naturalaren bidez adierazita ditu, 

eta belarria, adarra, begia, muturra, kokotseko ilea, aurreko hankak, sabel aldea, isatsa, 

ipurdia eta atzeko hankak gorriz margotuta. Animalia honen atzean, beste bisonte bat 

dago ezkerrera begira. 150 cm ditu eta horrek ere aurrekoaren atal berdinak ditu 

margotuta, baina aurreko hanka bat baino ez da nabari. Bisonte horren barruan, eskumara 

begira, zaldi bat ikus daiteke. Edo hobe esanda, zaldi batena litzatekeen ilea, baraila eta 

trazu bat. Ez du beste gorputz atalik marraztuta eta 80 cm inguru ditu. Irudiok dauden 

harriaren aurrean, trazu eta marka gorri batzuk ageri dira.  

https://drive.google.com/open?id=1BXHDUhGBmc6InbsFCId3BBouIEwQXbLZ

Amaitzeko, esan behar da, pinturon aurkikuntzatik hainbat ondorio eta berrikuntza 

atera zirela. Nahiz eta inguru hau Goi Paleolitoan nahiko populatuta egon, eta arte 

higigarria azaldu, Lumentxako horma irudiak agertu arte ez zen besterik ezagutzen –nahiz 

eta gero Armintxe eta Atxurrakoak ere agertu– eta aurkikuntza horiek mugarri bat izan 

ziren. Aurkikuntzok indarra eman zien Atxerri, Sasiziloaga, Sinhikola, Sainte-Colome eta 

beste aztarnategi batzuetan aurkitutako bisonte-zaldi motako pinturei. Mota horretako 

irudiak, badirudi, Bizkaiko Golkoko berezitasuna direla. 

Lumentxako multzo txiki hori, Kantauriko hegiak, Pirinioek eta Dordoniak 

osatutako labar artedun zonalde zabal baten parte litzateke. Badirudi, hiru zonalde hauek, 

ideien elkartrukatzeko sare bat osatu zutela Magdalen Aldian. Eta, hain zuzen, gure 

eremua litzateke horien guztien pasabide eta elkargunea. Kontuan izan behar da, gainera, 

itsasoaren maila egungoa baino baxuago zela garai hartan, eta bost kilometro inguruko 

zabalera lukeen pasabide lau bat zegoela zonalde honetan. Pirinioak gurutzatu beharrean, 

penintsulako iparraldea eta Frantzia hegoaldea lotzeko igarobide ezin hobea.   

2.5.3.- Atxurra 

Atxurrako haitzuloa Berriatuan dago, Lumentxa, Santa Katalina edo Armintxeko 

aztarnategietatik kilometro gutxi batzuetara. Lea ibaiaren adar batean kokatua, bostehun 

metro baino gehiago dituen kobazuloa da, eta Armina haitzuloarekin konektaturik dago.  

Aztarnategi hau 1929. urtean aurkitu zuen Jose Miguel Barandiaranek, eta 1934 eta 

1935. urteetan induskatu zen. Hala ere, 2014. urtean Diego Garateren zuzendaritzapean 

haitzuloa berrikusi zuten arte, ez ziren Paleolitoko margoez ohartu (argazkia). Izan ere, 

margoak gordetzen dituen galeriara iristea ez da lan erreza. Goiko sarreratik hirurehun 

metrora dago, eta irudi gehienak lurretik lau metro baino gorago daude. 

2014ko ikerketan, guztira hamalau multzo baino gehiago aurkitu ziren, 14.000 urte 

inguru lituzketen ehun irudi ingururekin. Batez ere suharriz egindako grabatuak dira, 

baina margo beltzaren arrastoak ere agertu dira. Euskal Herrian grabatu gehien dituen 

aztarnategia da Atxurrakoa. 

Pintura eta grabatuetan animaliak dira nagusi. Batez ere bisonteak eta zaldiak, nahiz 

eta, ahuntz, orein edo uroak ere badiren. Tamaina ezberdinetako irudiak aurkitu dira, zaldi 

erraldoietatik figura txikietaraino. Animalia gehienak alboz irudikatuak dauden arren, 

https://drive.google.com/open?id=1YsCOOuayrrAF2GphHJ_k-pQxR0dyTJZb

badira aurrez margotutako ahuntzak ere. Baina ziurrenik, guztien artean,  hogei bat gezi 

marka dituen bisontea da bereziena (argazkia). Adituen esanetan Europa osoan ez da 

horrenbeste ehiza marka dituen besterik agertu. 

2.5.4.- Armintxe 

Lekeitioko herria kareharrizko eremuan kokatuta dago eta badira hogei harpetik 

gora katalogatuak. Armintxeko haitzuloa da horietako bat, baina hainbat urtez 

urbanizazio lanen ondorioz estalita egon da. 2016. urtean, haitzulorako sarrera aurkitu 

zuen ADES espeleologo taldeak (argazkia), eta barruan, Paleolitoko hainbat grabatu. 

Armintxen, 14.000 urte dituzten grabatuak agertu ziren, eta dozenaka animaliak 

osatutako konposizio erraldoia da guztien artean azpimarragarriena (argazkia). Teknika 

bereziz egindako irudiak dira, grabatu teknikaz bi dimentsiotan irudikatuak, eta efektu ia 

piktoriko bat dute. Gainera, konposizio horretan, badira zenbait felido ere. Orain arte, 

Kantauri aldean agertu gabekoak eta benetan bitxiak. Horietako batek tente dauka isatsa, 

argi eta garbi, lehoi bat dela erakutsiz (argazkia).   

Konposizioan badira, halaber, inguruan tamaina txikiagoko animalia irudiak 

dituzten zaldi eta bisonte handi bana. Besteak beste, hemezortzi zaldi, bost ahuntz, bi 

bisonte, aipatutako bi felidoak eta beste lau animalia zehaztugabe (argazkia). 

Gainera, haitzuloan hainbat irudi ideomorfo azaldu dira. Besteak beste, zirkulu 

erdiak edo lerro abstraktuak. Horien artean, bereziki esanguratsuak dira, bata bestearen 

kopia diren irudi klabiformeak. Lehen biziko aldia da, Bizkaian nahiz Iberiar penintsulan, 

Frantziako Pirinio aldean azaldu diren ikur berberak agertzen direla. Aurkikuntza honek, 

ezbairik gabe, garai hartako komunitateen artean harremanak egon zirela defendatzen 

dutenen teoria indartzen du.   

Laburbilduz, aurkikuntza berri hau oso garrantzitsua da. Erabilitako teknikek, 

grabatuen kalitateak, aipatutako konposizio handiak, eta orain arte azaldu gabeko 

animalia eta zeinuak izateak berezi egiten dute Armintxeko aztarnategia. Adituen 

esanetan, grabatu multzo hori Iberiar penintsulan ezagutzen direnen artean harrigarri eta 

garrantzitsuena da.  

  

https://drive.google.com/open?id=1AwpHh0sGHTWUvVB2Gcr_0r9RFem6F1qT
https://drive.google.com/open?id=1lBtNZWbEm55cAAtqIJuJnRL6Hvk8-w8K
https://drive.google.com/open?id=1IAm03EXP8qJJ_UkJqS5Ucllxvj7NDApH
https://drive.google.com/open?id=1B4t57fgOOumNsLwORtZDL0Apq3HcRv2q
https://drive.google.com/open?id=1os-y2Uu2LXvcUgrDc3YMiIBlFi02Q8Ef

3.- ERROMATARREN SASOIKO AZTARNAK 

3.1.- Lumentxako koban aurkitutakoak, altxorren bat eta toponimia 

Lekeitiori dagokionez, aurrerago azalduko ditugun ikerketa arkeologikoak egin 

aurretik ere, bagenuen erromatar garaiko zenbait aztarnen berri. Horien artean 

garrantzitsuena Lumentxako Behe Inperioko maila estratigrafikoa da. Horrez gain, 

dokumentu idatzietan beste bi aurkikuntza aipatzen dira gutxienez, baita toponimian 

nolabaiteko arrastoak daudela ere.  

Lumentxan, lehenengoz, 1926 eta 1929. urteen artean induskatu zuen Jose Miguel 

Barandiaranek erromatar garaiko maila. 1935. urtean argitaratutako lanean ematen digu 

horren berri, eta aurkitu ziren materialen artean, batez ere Behe Inperioko sigillata 

zeramika eta zeramika arrunta ditugu. Beranduago, Jose Luis Arribasek burututako 

indusketa lanetan ere agertu ziren hainbat material. Besteak beste, arrasto metalikoak –

brontzea–, bost zeramika zati –lau arrunt eta sigillata bat–, eta hezurrez egindako Acus 

Crinalis edo buruko orratz bat (argazkia). Arrarotzat jo zuten haitzulo batean horrelako 

apaingarri bat azaltzea.  

Arrasto horiek, zalantzarik gabe, IV. mendeko behin-behineko okupazio baten berri 

ematen digute. Eta, 1994. urteko indusketetan Azpiri kalean azaldutako materialak 

bezala, Behe Inperiokoak dira. Beraz, datu garrantzitsuak eskaintzen dizkigute erromatar 

okupazioaren garapena eta kronologia zehazteko. Amaitzeko, esan behar da, hemendik 

ez oso urruti ere, Goikolau kobazuloan (Berriatua), erromatar garaiko maila bat aurkitu 

zela. Badirudi, hilobi bezala erabili zela haitzulo hori erromatar aldian.        

Bibliografia iturriek ere ematen digute erromatar garaiko aurkikuntzen berri. 

Honela mintzo da Cavanilles 1858. urtean:  

“Débese á haberse encontrado en el barrio Arranegui el 28 de octubre de 1801 

al abrirse las zanjas para colocar las cañerías de las fuentes, 400 monedas romanas 

de los siglos I y II de nuestra era. Estaban próximas al mar y reunidas, lo que prueba 

que fueron ocultadas en aquel punto, mas no que hubiese en él población romana”4.  

                                                           
4 Cavanilles, A. 1858. Lequeitio en 1857. Madrid: José Martín Alegría. 21-22. 

https://drive.google.com/open?id=1FzXVfYJkZouSIYXWEiEtxRteEc7jSVYh

Gaur egun, ordea, txanpon horiek desagertuta daude. Hala ere, Jose Vargas Ponce 

ikerlari andaluziarrak, Euskal Herrira egindako bisitetako batean (1800-1804), Jose 

Joaquin Colmenares tolosarraren bilduma pribatuan aurkitu zituen altxor horretako hiru 

txanpon, eta aztertzeko aukera izan zuen. Txanponak horiek ere galduta dauden arren, 

Vargasen eskuizkribuak gaur egunera arte heldu zaizkigu, eta bertan deskribapen zehatza 

eskaintzen zaigu. Besteak beste, Claudio II.a (K.o. 269), Valeriano (K.o. 255-261) eta 

Galieno (K.o. 266) enperadoreen izenak zituztela aipatzen du Vargasek. Beraz, hiru 

txaponak III. mendekoak dira eta, Cavanillesek dioenaren kontra, badirudi altxor osoa 

garai hartakoa zela. 

Horrez gain, Vargasek txanponen aurkikuntza 1802 eta 1803. urteen artean 

kokatzen du:  

“1803. Lequeitio en Vizcaya. Monedas romanas. Al hacer este año y el 

anterior la fuente pública se encontraron una porción de monedas romanas. Tres 

paran en poder de Don José Joaquín de Colmenares, ahora vecino de Tolosa”5.     

Bestalde, Ocamicak ere erromatar garaiko aurkikuntza berri baten berri ematen 

digu:  

“1964, el inquieto investigador lequeitiano, José Miguel de Ugartechea, dió 

con dos recipientes de barro o lucernarios, como los que los romanos utilizaban para 

iluminar las naves. Habían sido halladas por el joven Ramón Quincoces, al revolver 

los trastos del desván de un caserío”6.  

Hauek ere, gaur egun galduta egonik, ezin daitezke ziur erromatar garaikotzat jo. 

Bi aurkikuntza txiki horiez gain, historiagile modernoen artean hainbat hipotesi egin izan 

dira. Horrela, zenbaitek Arropain inguruan portu txikiren bat edo ainguralekuren bat egon 

zitekeela aipatu dute. Izan ere, toponimiak erromatarren presentzia egungo herrigunetik 

haratago ere hedatzen zela iradokitzen digu. Ustez, jatorri erromatarra luketen hainbat 

izen baitaude tokiko toponimian. Batzuk argiak, Lanitis, Auria; eta beste batzuk 

zalantzazkoak, Lumentza eta Arropain. 

                                                           
5 Abascal, J. eta Alberola, A. 2010. “Hallazgo de monedas del siglo III en Lequeitio (Vizcaya) en 1803”. 

Saguntum (P.L.A.V.), 42, 133-135. 

6 Ocamica, F. 1966. La villa de Lequeitio (ensayo histórico). Bilbao: Imprenta Provincial. 17-18.  

Lanitis izen latindarra Piedadeko ermitaren eta Apalloako atearen ingurua 

izendatzeko erabiltzen zen. Auria, egun Audixo bezala ezaguna, Arropain inguruan dago, 

eta errege-bidearekin eta, agian, baita lehenagoko bide zaharragoren batekin dago lotuta. 

Arropain toponimoaren bukaerako -ain atzizkia ere, autore batzuen ustez latindar 

jatorrikoa izan daiteke.  

Azkenik, Lumentza hitzeko lumen- erroa ere latinetik datorrela dirudi. Hau da, 

lumen-luminis; euskaraz “argi, suargi”. Izan ere, lehenago mendi horren tontorrean, 

Kurlutxun eta San Nikolas uhartean sua pizten ei zuten itsasotik zetozen ontziei bidea 

erakusteko –hortik ziurrenik, Karraspio < Garraspio7 < *Garraspi < Garraxpe8 < Gar 

+ (h)aitz + pe9–. Eta, hipotesi bat baino ez den arren, baliteke horregatik hartu izana 

Lumentza izena, argi ugariko lekua, sugar handia edo horrelako zerbait adieraziz. 

Gainera, bertako leizeak Garratxako kobak bezala izendatzen dira. Hau da, garra darion 

haitzeko kobak, edo “gar haitzeko" kobak10.  

  

                                                           
7 Valle de Lersundi, J. 1977. “La primitiva villa de Lequeitio” Boletín de la Real Sociedad Bascongada de 

Amigos del País. Año 33. Cuaderno 1-2, 147-177. Donostia. 154. 

8 Valle de Lersundi, J. 1977. “La primitiva villa de Lequeitio” Boletín de la Real Sociedad Bascongada de 

Amigos del País. Año 33. Cuaderno 1-2, 147-177. Donostia. 172. 

9 Valle de Lersundi, J. 1990. “La muralla de Lekeitio y las torres de Uriarte”. Lekeitio. Ederti, etnografi eta 

edestiaren aldizkaria, 2, 30.38. Lekeitio: BBK. 30. 

10 Velilla, J. 1992. Arquitectura y urbanismo en Lekeitio. Siglos XIV a XVIII. UPV-EHU: Serie Tesis 

Doctorales. 48. 

3.2.- Herrigunean egindako ikerketa arkeologikoak 

1994. urtean, Lekeitioko hiribilduko Plan Berezia (PERI) osatzeko ikerketa 

historiko urbanistiko bat burutu zen, hainbat indusketa arkeologiko eginez. Bertan 

aurkitutako arkeologia aztarnek Lekeitioko gune historikoak bi hirigintza plangintza jaso 

zituela erakutsi zuten. Lehena erromatar garaikoa, eta bigarrena, Erdi Arokoa.  

Induskatutako guneak Arranegi kaleko 2. zenbakia –udaletxe ingurua–, Azpiri 

kaleko 13. eta 15. zenbakiak, Santo Domingo komentua, eta Beheko kalearen eta Dendari 

kalearen arteko orube bat izan ziren. Soilik lehenengo bietan aurkitu ziren erromatar 

garaiko aztarnak. Horien artean, sigillata hispanica, zeramika arrunta, hezurrak, zepak 

edo eskoriak, eraikuntzarako materialak –adreiluak, beirak, teilak, iltzeak, marmola– eta 

abar. Ikerketa horren bitartez, Lekeition erromatar garaian asentamendu egonkor bat izan 

zela dokumentatu zen. 

1996. urtean, beste ikerketa arkeologiko bat burutu zen asentamendu horren 

hedapena zehazteko asmoz, eta aztarnarik garrantzitsuenak Andre Mari elizaren ondoko 

plazatxoan eta Nautika Eskolako eraikiaren azpian aurkitu ziren. Aldi berean, 1995 eta 

1996. urteen artean, beste hainbat indusketa burutu ziren Bizkaiko Foru Aldundiak 

martxan jarritako ikerkuntza proiektu baten baitan. Horien asmoa Erdi Aroko eta 

erromatar garaiko asentamenduak aztertzea zen. Gerora ere, alde zaharreko hainbat 

eremutan burututako berriztatze lanak aprobetxatuz, beste hainbat esku-hartze egin izan 

dira. Erromatar aztarnak aurkitu ziren, esaterako, 1998. urtean Ezpeleta kalean, R.M. 

Azkue kalean, eta Sosoaga jauregian egindakoetan. 

Ikerketa eta esku-hartze horiek egin badira ere, oraindik asko dira argitu gabeko 

kontuak. Nukleoaren nolabaiteko hedadura marraztu den arren, bere mugak zehaztea falta 

da oraindik; eta, aurkitu diren eraikuntza materialek eraikin garrantzitsuak egon zirela 

erakutsita ere, momentuz, ez da etxe-orube edo kalerik agertu. 

3.2.1.- Kronologia eta testuingurua 

Arranegin aurkitutako sigillata zeramikan oinarrituz, badakigu I. mende amaieran 

edo II. mende hasieran kokatzen dela erromatarren lehen okupazio aldia. Hau da, Goi 

Inperio aldian. Flaviotar dinastiaren garaian hain zuzen, Vespasiano (K.o. 69-79) eta 

Adrianoren (K.o. 117-138) agintaldien artean. Asentamendua garai horretan finkatu 

bazen ere, baliteke I. mende erdialderako, jada, nolabaiteko erromatar presentzia egon 

izana. 

Aurkitutako aztarna horiek, Foruko maila zaharrenetakoak bezala, flaviotarren 

garaian erromatarrek Iberiar penintsulako iparraldean izan zuten zabalkunde garaikoak 

dira. Testuinguru historiko horren baitan ulertu behar da Forua edo Lekeitio bezalako 

asentamenduen sorrera. Eta, adibidez, Sukarrieta edo Bermeon ere azaldu dira aztarnak. 

Beraz, Lekeitioko fenomenoa inola ere ez da kontu isolatu bat. Nahiz eta oraindik garai 

hartako errealitatearen zati txiki bat baino ez dugun ezagutzen, geroz eta albiste gehiago 

jasotzen ari gara azken urteetan. 

I. mendeko lehen herenean, eta batez ere Vespasianoren agintaldian, hainbat 

erreforma burutu ziren Hispaniak inperioan zuen garrantzia indartuz. Ordura arte, 

penintsularen iparraldea bigarren maila batean egon zen, baina erreformek zonalde honen 

garapena ekarri zuten. Politika honek II. mendean eman zituen bere emaitzarik 

oparoenak. Iparraldeko meategien ustiaketak garrantzia hartu zuen eta horrek hiri eta herri 

berrien fundazioa bultzatu zuen. Testuinguru horretan, Lekeition ezerezetik sortutako 

kokaleku berri horrek funtzio estrategikoa beteko zuen. Inguruko baliabide naturalen 

ustiaketa eta merkaturatzean jarduteaz gain, arrantza eta bestelako itsas jarduerak 

burutuko baitzituzten bertan. 

Horrez gain, garai horretako txanponen presentzia handia dago gure zonaldean, eta 

hau, ezbairik gabe, merkataritzaren susperraldiaren seinalea da. Alde batetik, kabotajeko 

itsas bidea finkatu zen, aurreko mendeko neurri ekonomiko eta sozialek bultzatuta. 

Bestetik, Flaviobriga –egungo Castro Urdiales– kolonia fundatzeak eta iparraldeko 

galtzada sarea hobetzeak gure lurraldeko harreman sarea indartu zuen.  

Antoniar dinastiak funtsean politika berberak jarraitu zituenez, Hispaniak inperioan 

zuen pisu ekonomiko eta sozialak bere horretan iraun zuen, eta Erromak zonalde 

honekiko zuen interesa hazi egin zen. Ildo horretatik, ekonomia eta administrazioaren 

berrantolatze bat gertatu zen, batez ere meatzaritzari begirako erreforma eta legeak 

sustatuz.  

Hala ere, Azpiri kalean azaldutako sigillata motako zeramika grisak erakusten duen 

moduan, Lekeitioko estratua Behe Inperio aldira arte luzatzen da.  Erromatarren bigarren 

okupazio aldi hori antoniar dinastiaren (K.o. 96-192) eta severotarren (K.o. 193-235) 

azken aldian kokatu behar da. Horrela, alde zaharrean aurkitutako materialak eta 

Lumentxako Behe Inperioko errromatar aztarnak nolabaiteko lotura izan dezaketela uste 

da. Horrek, I. mendetik V. mendera arte, erromatarren etenik gabeko presentzia 

baieztatuko luke.  

Bigarren okupazio horren testuinguru historikoa ulertzeko, II. mende amaierako 

ezegonkortasun ekonomiko eta sozialaz hitz egin behar da. Egoera kritiko hau gaiztotu 

egin zen III. mendean. Izan ere, Alejandro Severo hiltzean krisi politiko aldi bat izan zen, 

eta horrek ekonomia kaltetu zuen. Ondorioz, hiriek garrantzia galdu zuten. Batzuk 

desagertu egin ziren, eta beste batzuek biztanle asko galdu zituzten.  

Garai horretan, merkataritzak beherakada nabarmena bizi izan zuen, baita 

txanponen zirkulazioak ere. Hori dela eta, II. mendeko txanpon aztarnak ezkutaleku eta 

altxor txikietan bildurik azaltzen zaizkigu toki askotan. Horren adibide da, ziurrenik, 

Arranegin aurkitu zen altxortxoa ere.  

Penintsulako iparraldeko hainbat hirik gainbehera nabarmena bizi izan zuten III. 

mendeko krisiaren ostean. Hala ere, IV. mendean nolabaiteko susperraldia etorri zen 

Dioklezianoren erreformen eraginez. V. menderako, ordea, Euskal Herri atlantikoan ez 

dugu inolako aztarna numismatikorik izango. 

Hori dela eta, ezin baiezta dezakegu Lekeitioko erromatar asentamenduak V. 

mendetik aurrera iraun zuenik. Aurkitu diren aztarnek erromatar aldiko asentamenduaren 

eta Erdi Aroko elizatearen artean hutsune aldi bat izan zela erakusten digute. Orain arteko 

ikerketek ezin izan dute zehaztu zenbat mendetako hutsunea izan zen zehazki, baina 

baliteke VI. mendetik VIII. mendera arte iraun izana. Izan ere, IX eta X. mendetik aurrera, 

Erdi Aroko hirien hedapenarekin lotuta legokeen asentamendu berri baten zantzuak 

daude. 

3.2.2.- Lekeitioko erromatar okupazioaren kokapena 

Oraingoz, erromatar garaian okupatutako nukleoaren hedadura hipotetiko bat baino 

ezin dugu marraztu eta gaur egun ez da guztiz zuzena (irudi hipotetikoa). Intxaurrondo 

kalearen eta Gamarra plazaren artean legoke asentamendua, eta Independentziaren 

enparantza eta Andre Maria eliza ere barnebilduko lituzke. Andre Maria elizak funtzio 

garrantzitsua bete izan du Erdi Aroko hiribilduaren espazio-antolaketan, eta 1996. urteko 

https://drive.google.com/open?id=1czYyU5rMe32hPhEqwYv9PU0c8MlkyChU

indusketek iradokitzen duten moduan, baliteke erromatar aldian ere elementu 

garrantzitsuren bat egon izana bertan.  

Horrez gain, Uribarren kalea eta Independentzia enparantzak dauden tokian –egun 

itsasoari irabazitako gunea– portu bat egon zitekeela uste da. Horren zantzua litzateke 

Arranegiko 2. zenbakian –udaletxe aurrean–, bi metroko zabalera duen harresi lodi bat 

aurkitu izana. Bertan itsatsita aurkitu diren liken eta goroldio arrastoek garai hartako 

portuaren moiletako bat izan daitekeela iradokitzen dute. Nahiz eta ezin daitekeen 

ziurtasun osoz baieztatu.  

Baina horrek ez du baztertzen, arestian aipatu bezala, Arropainen beste ainguraleku 

bat egon izana. Ez da harritzekoa bi portu izatea, nahiz eta herriaren ondoan kokatuko 

litzatekeen merkataritza funtzioa beteko lukeena. 

Hala ere, bost mendeko okupazio aldi luzean, Lekeitioko erromatar nukleoak 

garapena izan zuen. Okupazioaren lehen garaian (I. eta II. mendeak), Arranegi kalearen 

inguruan legoke asentamendua, itsasoaren alboan. Mende batzuk beranduago, ordea, 

Azpiri kaleko muinora igo ziren, hemen aurkitu baitira aztarnarik berrienak. Mugimendu 

horren arrazoi zehatzak jakin ezin baditugu ere, pentsa daiteke, krisi garaiko 

ezegonkortasunak herria defendatzeko beharra ekarriko zuela, eta ondorioz, defendatzeko 

errazagoa denez,  maldan gora lekualdatu zirela.  

Jakina da, IV. mende amaieran, penintsulako iparraldean aldi guztiz kaotikoa bizi 

izan zutela. Garai horretako gertakari politiko eta militarrak, hala nola Pirinioetako 

defentsa lerroa suntsitzea edota herri germaniarren sarrera, bizi izandako segurtasun 

ezaren arrazoi dira. Horrek guztiak herriak izan zituen defentsa beharrizanak azaltzen 

dizkigu. Baliteke, gorago aipatu dugun Lumentxako estratua ere horren seinale izatea, 

ohikoa baitzen erasoaldi eta ezegonkortasun aldietan jendeak haitzuloetan babesa 

bilatzea. 

3.2.3.- Nukleo erromatarren ezaugarriak   

Gaurkoz, ezer gutxi esan dezakegu zehaztasunez erromatar nukleoaren 

urbanismoaren gainean. Aipatu bezala, ez baita etxe edo eraikinik osorik agertu, ezta 

kaleren baten ibilbidea dokumentatu ere. Nukleoaren hedadura zehatzaren berri ere ez 

dugu. Agertu diren aztarna eta eraikuntza materialetan oinarrituz, nukleoak aurre-

planifikazio izan zuela, eta urbanismo argi eta antolatua zuela da segurtasunez esan 

dezakegun bakarra. 

Garai hartako erromatar asentamenduak teorikoki oso geometrikoak ziren. Hiriaren 

ardatza bi kale nagusiek osatzen zuten gurutze forman: decumanus maximus eta cardus 

maximus. Horietatik abiatuz, kale txikiagoek –decumani eta cardi– modu paraleloan hiria 

bloke angeluzuzenetan banatzen zuten. Hala ere, praktikan hiri erromatarrak ez ziren hain 

geometrikoak izaten, eremuaren nolakotasunak eta beste ezaugarri batzuek baldintzatzen 

baitzuten hiri bakoitzaren egitura. 

Lekeitioko zoru naturala kareharriz osatuta dago, eta eraikinak egiteko eremu bigun 

eta egokienak aprobetxatuko zituzten arren, ziurrenik, lurraren irregulartasunak 

baldintzatu egin zuen hiriaren egitura eta antolamendua.   

Hiriaren nukleoa, bi metro lodi zen harresi batez eta lubaki batez babestuta zegoela 

uste da. Lau ate nagusiz osatuta legokeen harresi hark, defentsarako funtzio izateaz gain, 

erromatar zuzenbidea aplikatzen zen lur-eremua zehazteko balio zuen.  

Kostaldeko hirietan ohikoa zen eran, baliteke foroa portuaren inguruan egotea. 

Gune horixe zen hiriaren benetako erdigunea. Negozioetarako, elkarrizketarako, erlijio 

kultuetarako eta harremanak egiteko tokia. Biztanleek eguneroko bizitza garatzen zuten 

lekua zen foroa, inguruan hainbat eraikin publiko biltzen zituena. Tenplua, justizia 

erakundeen egoitza, merkatua, termak eta abar. Azken horiek funtzio garrantzitsua izan 

zuten, maila guztietako jendearen elkargune ohikoena baitziren.  

Kontu horiez gain, badira argitzeko falta diren beste hainbat ere. Nekropoliaren 

kokalekua, edo arlo sozialari dagokionez, adibidez, erromatar eta indigenen arteko 

harremanak nolakoak izan ziren. 

Amaitzeko, hainbat hipotesi egin ditzakegu Lekeitioko asentamendu erromatarrak 

garai hartan bete zuen funtzioaren harira. Gertuen dagoen hurrengo asentamendua 

Forukoa dela jakinik, badirudi Lekeition zegoela eskualde honetako nukleorik 

garrantzitsuena. Horrela balitz, baliteke bere menpean territorium zabal bat eta bigarren 

mailako hainbat asentamendu eduki izana. Horien gaineko kontrol administratibo, 

politiko, fiskal nahiz militarra bere esku legoke, eta bertan leudeke kargu politikoak, eta 

batzar nahiz kultu ofizialerako tokiak. 

Bestetik, suposa daiteke hainbat arrazoi ekonomiko egon zirela fundazio horren 

atzean. Itsaslabarrez betetako kostalde honetan, Lea ibaiaren badiak erromatar ontziak 

babesteko leku ezin hobea eskaintzen du, eta ibaiak berak barnealdera sartzeko aukera 

dakar. Inguruko aberastasunei erreparatuz gero, pentsa daiteke, batez ere burdin harria eta 

Ereñoko marmola esportatuko zirela. Ikusi dugunez, lehengai horien ustiaketak bere 

goraldia izan zuen II. mende erdialdean.  

Baina nukleo barnean gauzatutako hainbat jarduerek ere eman diezagukete 

fundazioaren arrazoien berri, edo behinik behin, garai hartako bizimoduaren berri. 

Aztarnek erakusten dutenez, bi jarduera nagusienak metalgintza eta arrantza ziren.  

Metalgintzari dagokionez, burdinazko objektuak –iltzeak, tatxetak, txapak eta 

euskarriak– eta Behe Inperio aldiko brontzezko lau txanpon azaldu dira. Horiez gain, 

aurkitutako zepa edo eskoria arrastoek ere metala lantzen zela erakusten dute. Hala ere, 

ez da labe edo antzekorik agertu. 

Bestetik, garai hartako arrain eskama eta ornoak, ostra maskorrak eta abar ere 

azaldu dira. Arestian esan bezala, ekonomiaren oinarrietako bat itsasbazterreko arrantza 

izango zen. Baina gaurkoz, ez da Getarian edo Castron Urdialesen lekukotu diren moduko 

arrain kontserba faktoria edo cetaria-rik aurkitu. 

3.3.- Portua. Kabotajea. Terra sigillata 

Aurreko atalean ikusi dugu moduan, II. mendea izan zen erromatarren aldi oparoena 

gure zonalde honetan. Meategien ustiaketak, metalgintzak, arrain industriak eta 

merkataritzak garrantzia hartu zuten, eta horrek hirien garapena ekarri zuen. Testuinguru 

horretan, Lekeitioko kokaleku erromatarrak funtzio estrategikoa bete zuen Kantauriko 

itsas bideen sarean.  

Bizkaiko kostaldean hainbat aurkikuntza egin dira azken urteetan, Forua, 

Portuondo, Lekeitio, Plentzia, Bilbo, Muskiz edo Bermeo bezalako lekuetan agertu baitira 

erromatar garaiko aztarnak, eta beraz, nolabaiteko itsas portuen sare bat izan zela pentsa 

dezakegu.  

Izan ere, merkataritzaren susperraldi hau kabotajeko itsas bideekin estuki loturik 

egon zen. Antzinaroan itsas merkataritza lurrez egiten zena baino erraz eta merkeagoa 

zen. Hori dela eta, Flaviobriga (Castro Urdilaes) edo Oiasso (Irun) bezalako gune 

garrantzitsuak sortu ziren Kantauriko kostaldean; baita, horiez gain, Lekeitiokoa bezalako 

beste hainbat ainguraleku edo portu txikiago ere.   

Badirudi Bizkaiko Golkoan, birbanatze puntu nagusia Burdigala (Bordele) zela. 

Merkantziak Garonatik iristen ziren bertara eta gero itsasoz hedatzen ziren egungo euskal 

lurraldeetara. Hala ere, Donostian, Zarautzen, Getarian, Lekeition eta Foruan aurkitutako 

sigillata hispanica zeramikek Oiassok ere paper garrantzitsua bete zuela erakusten digute. 

Badirudi portu horrek Ebro bailara eta Akitania lotzen zituela. Halaber, kostaldea ere 

lotzen zuen, barnealdearekin eta Ab Asturica Burdigalam XXXIV. galtzada 

erromatarrarekin.  

Aipatutako bidetan barrena, merkatal produktu ugari salerosi eta garraiatu ziren. 

Besteak beste, elikagaiz betetako anforak, metalak, burdin harria, txanponak, kristalezko 

produktuak eta abar. Baina horien artean, Lekeition eta beste hainbat aztarnategitan 

aurkitu den terra sigillata nabarmendu behar da.  

3.3.1.- Terra sigillata 

Terra sigillata hitzak lur zigilatua esan nahi du, eta erromatar garaiko zeramika 

mota bereziena izan zen. K.a. I. mendetik K.o. III. mendera arte ekoiztua, oro har, gorria 

eta distiratsua, egilearen edo produkzio lekuaren zigilua zeramalako izendatzen zuten 

horrela. Produkzio gunearen arabera hispanica, italica, africana edo galica jatorri izena 

gehitzen zaio, eta aztarnategi bat erromatarra den edo ez jakiteko giltzarrietako bat izan 

ohi da. 

Lekeition burututako indusketetan erromatar garaiko hainbat zeramika zati azaldu 

dira. Horien artean, terra sigillata hispanica. Zeramika mota hau Errioxako Najerilla 

tailerretan egiten zen, eta dirudienez, Ebro bailarako bideetatik iritsiko ziren kostaldeko 

herrietara. Batez ere I eta II. mendeetan, hurrengo mendean, merkataritzaren beherakada 

nabarmena izan baitzen. Hala ere, arestian aipatu dugun moduan, IV. mendean berriz ere 

inportazioek gora egin zuten. Terra sigillata hispanica zeramikaz gain beste mota 

batzuetako zeramikaren presentzia ere lekukotu da euskal kostaldean. Horiek, produkzio 

gunearen arabera, itsasoz zein galtzadaz iritsiko ziren. 

Lekeition aurkitutako terra sigillata zatiak mahai baxerako pieza bereziei dagozkie, 

eta herriko hainbat gunetan aurkitu dira. Kasu gehienetan Goi Inperio aldiko eta Behe 

Inperio aldiko produkzioak nahastuta.  

Baina zeramika arrunta azaldu da gehien. Mota horretako zeramika zen, etxeko 

jarduera arruntak burutzeko egunero erabiltzen zutena. Zeramika mota horrek, sarritan, 

sutan berotua izan denaren aztarnak erakusten ditu, eta gehien azaldu diren ontzien artean, 

lapikoak, pitxarrak, kazolak eta platerak daude. Amaitzeko, esan behar da, San Kristobal 

enparantzako 3. zenbakian afrikar jatorriko zeramika zati txiki bat azaldu zela.   

4.- ERDI AROA 

4.1.- Lekeitio Erdi Aroko hiribildua 

4.1.1.- Euskal hirien sorrera Erdi Aroan  

Garai hartako testuingurua aintzat hartzen ez badugu, ezin uler daiteke Lekeitioren 

bilakaeran, hiri-gutuna jasotzeak izan zuen garrantzia. 

Euskal Herriko lehen hiriak Donejakue bidearen inguruan sortu ziren XII. mendean 

zehar. Hispania kristaua, pariei11 esker aberatsa zen arren, arabiarren aurkako konkistei 

ekin aurretik Pirinioetatik Galiziaraino zihoan zerrenda luze bat baino ez zen. Garai 

hartan, Europan merkataritza eta artisautza goraldian zeuden, eta Donejakue bidea zen 

zonalde hau Europarekin lotzen zuen ardatza. Egunero ehunka gizon pasatzen ziren 

bertatik –erromesak, merkatariak, soldaduak–, eta ibilbide horrek baldintza ezin hobeak 

sortu zituen hirigintza –hirien sorrera– garatzeko.  

Merkatal komunitate berri hori erregulatzeko erregeek foruak eman zizkieten 

hainbat populamendu estrategikori. Horrela, bi foru familia sortu ziren, Logroñokoa –

Gasteizen bidez Araba eta Bizkaira zabalduko zena– eta Jakakoa –Nafarroan eta 

Gipuzkoan nagusituko zena–. Euskal hirigintzaren lehen fase horretan Nafarroa eta Araba 

izan ziren garrantzitsuenak, esan bezala, Hispania kristauko ardatz ekonomiko, sozial eta 

politikoa, Donejakue bideari jarraituz, ekialdetik mendebaldera baitzihoan. XIII. mendera 

arte ez zen ia hiririk sortu Gipuzkoan eta Bizkaian.  

Errekonkistak aurrera egin ahala, ardatz horrek iparralde-hegoalde norabidea hartu 

zuen. Kristauen esku geratu ziren arabiarren hiri handi aberatsak eta bertako landa eremu 

zabalak. Eremu horiek ardien bazkaleku ezin hobeak zirenez, artzaintzaren garapena 

ahalbidetu zuten, eta manufakturen hazkundearen ondorioz Europa iparraldean goraka 

zihoan artile eskariaren hornitzaile nagusi bilakatu zen Gaztela. 

 Horrela, merkataritza ardatz berri bat eratu zen eta Kantauriko portuek paper ezin 

garrantzitsuagoa bete zuten bertan. Aurrerago, burdingintza eta balearen ehizak ere 

lagunduko zuten garapenean, baina merkataritzaren ardatza aldatzea izan zen benetan 

                                                           
11 Pariak: taifek erresuma kristauei ordaintzen zizkieten zergak. 

garrantzitsuena. Testuinguru horretan sortu ziren lehen hiribilduak Bizkaia eta 

Gipuzkoan.  

Bizkaiko jaunek XII. mendean, fideltasuna gorde zioten Gaztelako erregeari 

Nafarroaren aurka, eta horren ondorioz, Gaztelako arkitektura politikoan gora egin zuten, 

batez ere Haro etxeak. Bizkaia azken horien jaurerri bihurtu zen, eta hirien fundazioak 

erregeak beharrean, Bizkaiko jaun edo andereek burutu zituzten. Era berean, XI. 

mendetik aurrera, Bizkaiko jaun txiki gehienak Haroko etxearen ondora hurbildu ziren, 

eta horrela, Bizkaiko kapareen kohesioa mantentzea lortu zuen familia nagusi horrek.  

Begia merkataritzaren goraldian jarriz, Bizkaiko jaun eta andereek jaurerriaren 

hiritartze prozesua bultzatu zuten, baina jaun txikien fideltasuna ez galtzeko, sortutako 

hiriak ez ziren hain handiak izan. Ondo zehaztu zen, alde batetik, zer zen hiria –

Logroñoko foruaren esparru juridikoa– eta, bestetik, zer lur laua –aitonen semeen esku 

zegoena, Bizkaiko usadio zaharrak mantenduz–. Horrela, nolabaiteko oreka mantendu 

zen aldeen artean. 

Bizkaiko hirigintzak hiru fase izan zituen. Lehen fasean (1199-1285), Urduña, 

Bermeo eta Balmaseda sortu ziren merkatal bideen leku estrategikoenetan. Lekeitiok 

bigarren fasean (1285-1327) lortu zuen hiri-gutuna, garairik oparoenean hain zuzen. 

Garai horretan, kostaldean eta barrualdeko bide estrategikoetan fundatu ziren hiriak, 

merkataritzaren dinamismoaren eraginez. Besteak beste, Lekeitio, Ondarroa, Lanestosa, 

Portugalete, Plentzia, Bilbo, Ermua, Otxandio edo Durango dira aldi horretakoak, 

gehienak aurretik habitat bat zegoen tokian eratuak. Azken fasean (1338-1376), Bizkaiko 

hiri sarea osatu zen, Gernika, Ugao, Mungia, Larrabetzu, Markina edo Elorrio bezalako 

hirien fundazioarekin. Hala ere, azken horiek gehienbat defentsarako hiriak ziren, 

gehienak garapen sozioekonomikorik izango ez zutenak, jada, atzeraldi ekonomikoan 

murgildurik baitzegoen zonaldea.          

4.1.2.- Lekeitioko elizatea, hiri-gutuna jaso aurretik 

Ezer gutxi dakigu Goi Erdi Aroko eta Erdi Aro Beteko, hots, V. mendetik XIII. 

mendera arteko Lekeitiori buruz. Aurkitu diren aztarnek erromatar aldiko 

asentamenduaren eta Erdi Aroko elizatearen artean hutsune aldi bat izan zela erakusten 

digute. Orain arteko ikerketek ezin izan dute zehaztu zenbat mendetako hutsunea izan zen 

zehazki, baina baliteke VI. mendetik VIII. mendera arte Lekeitio ia erabat despopulatua 

egon izana. Gero, badirudi IX eta X. mendetik aurrera, Erdi Aroko hirien hedapenarekin 

lotuta legokeen asentamendu berri bat sortu zela, baina gaurkoz ez dugu informazio iturri 

nahikorik hori ziurtatzeko. 

XIV. mendetik aurrera, Lekeitiori buruzko informazioa oparoagoa da. Mende 

horren hasieran, Bizkaiko andere Maria Diaz Harokoak, 1325. urteko azaroaren 3an, 

Lekeitioko Kontzeju edo Udalbatzari emandako hiri-gutunak Lekeition populamendu bat 

zegoela esaten digu. Horrez gain, populamendu hori nolakoa zen iradokitzen digu: 

“Al conçeio de la dicha mi villa de Lequetio (…) Et do a los dichos pobladores 

(…) que ayan para siempre jamas la yglesia de Sancta Maria de Lequeitio con su 

çimiterio (…) Otrosy, les do mas todo lo que es dentro de la çerca, que era de Sancta 

Maria e mio, (…) saluo ende que tomo para mi los mis palaçios que son en Lequetio, 

çerca la dicha yglesia, e vna plaça ante ellos, aquella que vieren que cunple”12. 

Aipatu bezala, deskribapen hori aztertuz gero, ikus dezakegu bazela jada 

nolabaiteko populazio gune bat leku honetan, eta lau elementu nagusiz osatuta zegoela: 

Andre Maria eliza bere hilerriarekin, Bizkaiko anderearen jauregiak, herrixka edo etxe 

multzo bat, eta hesia. Informazio hori oinarri hartuta, garaiko Lekeitioren gutxi 

gorabeherako itxura zein zen zehaz daiteke. 

Hainbat kondairek Andre Maria eliza 730. urtean eraiki zela aipatzen dute. Hain 

zuzen, urte horretan bertan, elorri zuri baten gainean agertu omen zen Ama Birjinaren 

irudi bat gordetzeko asmoz edo. Hala ere, lehenengo data ziurra XII. mendekoa da. 

Labayruk Historia General de Vizcaya lanean Berriatuko eliza aipatzen du, eta eliza hori 

bertako zaldunek altxatu zutela dio, eliztarrei oso urrun geratzen zitzaielako Lekeitiokoa. 

Halaber, mende horretakoa da gaur arte iraun duen testigantza artistikorik zaharrena ere, 

egurrez eginiko Antiguako Ama Birjinaren irudia. 

Bestetik, 1735. urteko deskripzio anonimoak13 dioenez, eliza Don Juan infanteak 

kontsakratu zuen 1289. urtean, hiri-gutuna eman baino 36 urte lehenago:  

                                                           
12 Enriquez, J., Hidalgo de Cisneros, C., Lorente, A. eta Martinez, A. 1992. Colección documental del 

archivo de Lequeitio (1325-1474). Fuentes documentales medievales del País Vasco. Donostia: Eusko 

Ikaskuntza Fundazioa. 30-34. 

13 1735. urteko deskripzio anonimo izenez ezagutzen duguna, XVIII. mendeko lehen erdialdean, idazle 

anonimo batek Lekeitioko herriaren inguruan egindako deskripzio lan bat da. Idatzi horretan Lekeitiori 

“La Iglesia Parroquial del titulo de Santa Maria de la Asuncion, fué 

consagrada y segun el cobro de los privilegios y constará en el del Infante Don Juan, 

treinta y seis años antes del privilegio de dicha Señora Doña Maria Diaz” 14. 

 Aipamen hori Gaztelako errege eta Bizkaiko jaun Don Juan I.aren zedula batean 

agertzen da antza, eta zera gehitzen du: eliza Zaldun Dibiseroek fundatu zutela eta 

Bizkaiko andereari eman ziotela, Arbatzegi eta Ibarrangeluko monasterioen ordainetan. 

Informazio hori, udaletxean dagoen dokumentu batean dator, hain zuzen, Bizkaiko 

andereak Alfonso XI.ak 1334. urtean emandako mesedeak konfirmatzen dituen agirian. 

Hala ere, bertan ez da agertzen inolako datarik.     

Laburbilduz, ezin dezakegu jo XII. mendekoa baino zaharragotzat hiri-gutunean 

aipatzen den eliza. Gainera, arkeologiak datu berririk ematen ez duen bitartean, ezin zehaz 

daiteke jatorrizko eliza hura nolakoa zen. Kokalekuari dagokionez, pentsa dezakegu 

egungoa dagoen leku berean egongo zela, nahiz eta askoz txikiagoa izango zen.  

Izan ere, harrezkero, gutxienez birritan berreraiki dute eliza, eta ohikoa den 

moduan, orubea haziz joan da. Hain zuzen, Gregorio IX. aita santuak, 1374. urtean, 

Aviñongo gorte pontifikaletik zaharberritze lanekin lotuta helarazi zuen buldatik, XIV. 

mendean sute bat izan zuela eta zaharberritu egin zutela ondoriozta dezakegu. Bestalde, 

ikusiko dugun moduan, orduko herrigunetik kanpo zegoen eliza, eta berau ere hesiaren 

barruan egon zedin, aldarazpen txikia eragin bide zuela uste da. Gainera, baliteke, eliza 

hesiaren parte ere izatea.   

Hiri-gutunaren arabera, Bizkaiko anderearen jauregiak elizaren aldamenean 

zeuden, ziurrenik, egungo Eusebio Erkiaga kalearen hasieran. Aipatzen den plaza, berriz, 

jauregiaren alboan eta elizaren aurrean zegoen kokatuta, hau da, Gerrikabeitia kalearen 

hasiera eta parrokiaren atariaren aurrean. Baina, tamalez, ez dugu elementu horien 

gaineko informazio gehiagorik.     

Hiri-gutunak etxe edo baserri multzo bat ere bazegoela ematen digu aditzera. Izan 

ere, agiria Udalbatza edo Kontzejuari zuzendurik dago –“a los dichos pobladores”– 

                                                           
buruzko informazio baliotsua dator. Erreferentzia: Rodriguez, A. 1970. Descripción sumaria de la villa de 

Lequeitio de (1740). Transcripción, prólogo y notas. RSVAP. 

14 Jimenez, J. M. 2002. Bizkaiko herrien monografiak. Lekeitio. Azterketa historiko-artistikoa. Bilbao: 

Bizkaiko Foru Aldundia. 33. 

bezala zehazten diren biztanleei. Hainbat hipotesi egin dira horien kokalekuaren harira. 

Valle de Lersundiren ustez15, San Kristobal enparantza, Abaroa etorbidearen lehen zatia 

–2-20 bitarteko zenbakiak– eta Kanpiloa bitartean egon bide ziren, lehorretik hondartzan 

zegokeen balizko portura zihoan bidea ardatz zutela. Bide hori egungo Dendari kalean 

eta beronek Gerrikabeitian daukan luzapenean gauzatu bide zen.  

Hala ere, Gonzalez Cembellinen ustez16, biztanle gune hori Kanpiloa edo Uriarte 

deritzagun gunetik Dendari kalerantz hedatu bide zen, azken hau baino harago nekez 

helduz. Izan ere, Valle de Lersundiren hipotesia ontzat joz gero, fundazio kartaren 

garaiaren aurretik, Bizkaiko hiribildu askok hedapenik handiena izan zutenean baino 

azalera handiagoa izango zukeen Lekeitiok, eta hori ez da oso sinesgarria.  

Velilla17 ere hipotesi horren alde lerratzen da, eta Kanpilo inguruan kokatzen du 

herrigunea. Uriarte hitzaren etimologia aztertuz, honek “harresi barruko herria” esan nahi 

duela dio. Bere ustez, izen horrek lehen gune hesituari egingo lioke erreferentzia. 

Herrigune txiki horrek kale bakarra eduki bide zuen, egungo Gerrikabeitia kalea. Kale 

hori aurreko bideren baten gainean egina zen eta, agian, egun Berriotxoa kalea den tokian 

zeharkako etxarteren bat ere izango zuen.         

Azkenik, aipatzen den “çerca” dugu, bere tipologia zehatza jakitea ezinezkoa 

zaigun arren, egurrezko hesi edo itxituratzat har daitekeena, eta elementu guztien artean 

korapilatsuena dena. Alde batetik, oso zaila da izan zezakeen trazatu eta hedadura 

zehaztea, hura zehazteko egin diren ahaleginak hipotesi hutsak baino ez baitira. Bestetik, 

bere trazatuaz gain, beste hainbat zalantza ere sortzen ditu hesiak. Izan ere, garai hartan 

ez zen ohikoa lur lauaren parte zen eremu bat hesituta egotea. Beraz, argitzeko dago, zein 

den hesiaren jatorria, nortzuk bere sustatzaileak eta zeintzuk eraikitzeko arrazoiak. 

Hortaz, aurrerago, Erdi Aroko harresiari eskainitako atalean emango ditugu zalantza 

horien gaineko zehaztasunak.  

                                                           
15 Valle de Lersundi, J. 1990. “La muralla de Lekeitio y las torres de Uriartea”. Lekeitio. Ederti, etnografi 

eta edestiaren aldizkaria, 2, 30-38. Bilbao: BBK. 

16 Gonzalez Cembellin, J. M. 1992. “Hiribilduaren hiri-bilakaera. La evolución urbana de la villa”. In 

Askoren artean. Lekeitio. 145-171. Bilbao: Bizkaiko Foru Aldundia. 

17 Velilla, J. 1992. Arquitectura y urbanismo en Lekeitio. Siglos XIV a XVIII. UPV-EHU: Serie Tesis 

Doctorales. 

Alabaina, badirudi “çerca” horrek eliza, jauregiak eta herrigunea biltzen zituela, 

zenbait ate zeuzkala, eta haziz zihoan nukleoaren defentsa beharrizak areagotu izanari 

erantzuteko eraiki zela.  

Honenbestez, hiri-gutunean aipatutako lau elementuak aztertu ondoren, badirudi 

Lekeitio XIV. mende hasieran esparru itxi bat zela, Kanpiloa erdigune zuena eta Dendari 

eta Abaroa kaleetaraino luzatzen zena. Espazio horren barruan, hondartzaren ondoan, 

egongo ziren eliza eta Bizkaiko anderearen jauregiak. Azkenik, esan bezala, eraikin guzti 

horiek zenbait ate zeuzkan hesi batez zeuden babestuta.  

Bi izan daitezke hiribildua fundatu aurretik horrelako herrigune bat egotearen 

balizko arrazoiak. Alde batetik, elkartzeko gune baten premia, helburu ekonomikoak edo 

erlijiosoak betetzeko, eta bestetik, gatazka eta ezegonkortasun aldi batean babesa izateko 

premia.   

Hipotesi horiez haratago, garai hartan, Lekeitio Bizkaiko jaurerriaren barruan, lur 

lauko elizatea18 baino ez zela da ziur dakigun gauza bakarra. Hala ere, hiri-gutuna jaso 

aurretik ere, bazuen nolabaiteko garrantzia. Horren erakusle da, 1325. urteko otsailaren 

12an Gaztelako errege Alfontso XI.ak Bermeok ordurako bazituen pribilegio berberak 

eman izana. Besteak beste, bere agindupeko lurretan arrantza eta garraioan aritzeko 

frankizia. Ez da ahaztu behar Bermeo 1236. urtetik zela hiribildua. Honela dio agiriak:  

“Yo, don Alfonso, por la graçia de Dios, rey de Castiella (…), e por faser bien 

e merçed al conçeio de Lequetio que es del sennorio de Viscaya, en que me pidieron 

por merçed que ellos que fuesen poblados e franqueados e que ouiesen todos los 

vsos e costunbres e fueros e franquesas e libertades segunt que lo an el conçeio de 

Bermeo”19.  

Pribilegio horiek eman izana, Lekeitio ordurako nahiko garatuta zegoen seinale da. 

Garapen hori XIII. mendean hasi bide zen, Bizkaiko jaurerriaren zabalkunde sasoian, eta 

XIV. mende hasieran finkatuko zen hiri-gutuna jaso ostean. Elizate hartako herritarrak 

itsas jardueretan arituko ziren, batez ere arrantzan eta, agian, baita merkataritzan ere.  

                                                           
18 Antza denez, Kontzejua elizaren aurrean biltzen zelako erabiltzen zen elizate izena. 

19 Enriquez, J., Hidalgo de Cisneros, C., Lorente, A. eta Martinez, A. 1992. Colección documental del 

archivo de Lequeitio (1325-1474). Fuentes documentales medievales del País Vasco. Donostia: Eusko 

Ikaskuntza Fundazioa. 28-30. 

Amaitzeko, badugu XIII. mendeko zenbait lekeitiarren berri ere. Jimenezek 

Lekeitioko Monografian dioenez, Sevillako setio eta konkistan parte hartu zuten hainbat 

lekeitiarrek 1248. urtean. Kontatzen duenaren arabera, Fernando II.ak almirante izendatu 

zuen Ramon Bonifaz eta Bizkaiko eta Gipuzkoako portuetan eskuadra bat osatzeko 

agindua eman zion. Agiri originalik ez egoteak zalantzak sor ditzakeen arren, antza denez, 

Guadalquivir ibaian gora joan zen itsasontzietako baten buru Zaldibar edo Alzibar 

izeneko lekeitiarra izan zen. 

4.1.3.- Hiri-gutuna eta hiribilduaren sorrera  

Lekeitioko historia, ofizialki, 1325. urteko azaroaren 3an hasten da Bizkaiko andere 

Maria Diaz Harokoak emandako hiri-gutunari esker (argazkia). Agiri horretan, 

izendatzen da lehen aldiz Lekeitio hiribildu bezala –“la dicha mi villa de Lequeitio”–. 

Hiri-gutun horrek Logroñoko forua zeukan oinarritzat eta, esan bezala, horixe izan zen 

Bizkaiko hiribildu guztiek jaso zutena.   

Hala ere, agiri hori berez ez da fundazio karta, aforamendu bat baizik. Hau da, 

bertako biztanleei zenbait pribilegio ekonomiko eta juridiko ematen dizkien izkribua. 

Gainera, arestian aipatu bezala, ez zen Lekeitiok jasotako lehen pribilegio agiria izan. 

Urte bereko otsailaren 12an, Bizkaiko anderearen eskariz, Gaztelako Alfontso XI.ak 

Bermeok zeuzkan arrantza eta garraiorako pribilegio berberak eman baitzizkion bere 

erresuma eta menpeko lurretarako.  

Hiri-gutuna, Gaztelako erregeak Lekeitiori eman zizkion pribilegio ekonomiko 

haien jarraipena da. Alfontso XI.ak emandako agirian, batez ere, merkataritzari zegozkion 

pribilegio ekonomikoak eman zitzaizkion. 1325. urtekoan, aldiz, beste hainbat pribilegio 

lortu zituzten herritarrek, horien artean, pribilegio juridikoak. Adibidez, hiribilduak lehen 

instantziako epaileak edo “alkateak” izango zituen aurrerantzean, bertako auzokide 

zirenak eta, beraz, hurbilekoak.  

Pribilegio juridikoez gain, hiribilduan bizi zirenei emandako dohaintzak aipatzen 

dira agirian. Besteak beste, eliza, hilerria, hamarrenen heren biak, eta baita Elizak zeukan 

guztiaren heren biak ere –lurrak, uztak eta irabaziak–. Horrez gain, jendea bertara 

bizitzera joan zedin, herri lurrak ere eskaintzen dira, eta herritarren esku uzten da hesiaren 

barruan zegoen guztia, jauregiak izan ezik. Bestalde, ondo zehazten ditu Lekeitioren 

menpeko lurrak: 

https://drive.google.com/open?id=1s6lTNEwjDM5rTtJPd2PfNc1brUqhEY3V

“Et estos terminos an estos pobladores de Lequetio: del vn cabo fasta 

Arechucaondoa, e dende al borto d'Ateguren, e dende al Ydoyeta, et de Ydoyeta 

azima de Ygoz, et del otro cabo al rio de Manchoarahen fasta el puerto de Sausatan, 

por do se parte con Amallo e con Ondarroa, et del otro cabo de Ygoz fasta la mar, 

e de Leya fasta la mar, e de la yglesia de Sant Pero de Vedarona dende fasta en 

Arrileunaga, lo que yo y he, sacando que tengo en mi los mios monteros d'Amuredo 

(…)”20. 

Mendeetan zehar toponimian hainbat aldaketa izan diren arren, ondoriozta 

dezakegunez, Bizkaiko andereak Lekeitiori egozten dizkion lurrak Eatik Ondarroaraino, 

eta itsasotik Igotz mendiraino (Urregarai) zihoazen. Hau da, egungo Amoroto, Bedarona, 

Gizaburuaga, Ispaster eta Mendexa barnebiltzen zituen. Hala ere, mendeek aurrera egin 

ahala, elizate horiek emantzipatuz joan ziren, noizbait Lekeitioren jurisdikziopean egon 

baldin baziren bederen.  

Azpimarratu behar da, hiribilduari emandako pribilegio horiek ez zirela bertan bizi 

zirenentzako bakarrik, hain zuzen, hiribildua sendotzeko inguruko herrixka eta 

baserrietako biztanleak bertara erakartzea baitzen helburu nagusietako bat. Asmo horrek 

emaitza onak izan zituen, eta ez soilik hiribildura bizitzera joateak zekartzan 

pribilegioengatik, baita beharrezko bihurtu ziren lanbide berrien lan-esku eskariagatik 

ere. Ez da ahaztu behar, lur lauean indarrean zegoen oinordekotza sistema maiorazkoan 

oinarritzen zela, eta familietako neba-arreba askok hirira emigratzea beste biderik ez 

zutela. Hiriko gizarte antolamendua, ordea, bestelakoa zen. Lur lauean ez bezala, 

lanbideen bidezko gizarte banaketa sortu zen, eta familia nuklearrak nagusitu ziren.  

Hiri-gutunaren bidez, Lekeitio lur lauko jurisdikziotik kanpo geratu zen eta 

Bizkaiko anderearen kontrol zuzenagora igaro. Hiribildu estatusa jasotzearekin batera 

harresia eraiki eta sendotu zen, gunea babestuz eta ekonomia jarduerak garatzeko 

nolabaiteko segurtasuna eskainiz. Horrela, hiribilduko populazioa hazi egin zen, inguruko 

jendea erakartzeaz gain, sakabanatuta zegoena bildu baitzuen.   

Beraz, esan bezala, behin harresia eraikita, eskaintzen zuen segurtasunak artisau eta 

merkatariak erakarri zituen. Bizkaiko andereak, gainera, bere interesak tarteko, 

populatzea bizkortzeko hainbat deialdi sustatu zituen, esaterako 1331. urtean. Izan ere, 

                                                           
20 Jimenez, J. M. 2002. Bizkaiko herrien monografiak. Lekeitio. Azterketa historiko-artistikoa. Bilbao: 

Bizkaiko Foru Aldundia. 33. 

zergen bidez bere irabaziak handitzeko, hiribilduak ahalik eta biztanle gehien izatea 

interesatzen zitzaion. Harresiak paper ezinbestekoa beteko du zentzu horretan, 

merkantzien sartu irtenak kontrolatzeaz gain, zergak kobratzea erraztuko baitu.  

Izan ere, arestian ikusi bezala, Lekeitioko hiribilduaren sorrera merkataritza 

ardatzak izan zuen bilakaeraren testuinguruan ulertu behar dugu. Iparraldetik hegoaldera 

zihoan ardatz ekonomiko berri horretan, Kantauri kostaldeko portuak Iberiar penintsula 

Europako merkatuekin lotzeko aukera eskaintzen zuten. Ildo horretan, Lekeitioko portua 

indartzea Gaztelako erresuma eta Atlantikoaren arteko merkataritza errazteko neurria 

izan zen.  

Lehenago Bermeo, Plentzia edo Bilborekin egin bezala, Bizkaiko jaunek kostaldean 

hiribilduak sortzeko zituzten asmoei segida eman zitzaion, portu sare trinko bat eratuz eta 

horrela zonaldeko antolamendua sendotuz. Lekeitioko hiribildua Bermeo eta Gipuzkoa 

arteko portu nagusia izango zen, Ondarroak 1327. urtera arte ez baitzuen hiri-gutunik 

jasoko. Horrela, Lekeitio bihurtu zen Bizkaia ekialdeko merkataritzaren gune nagusia.  

Garai hartan, itsasbideak ziren garraiorako bide merke, eroso eta azkarrenak, 

barneko bideen sarea eskasa baitzen eta garraiobideak oso motelak. Lekeitioko portutik 

bere jurisdikziopeko abeltzaintza lurretako soberakinak eta Lea ibarreko burdingintzako 

ekoizpena esportatzen ziren. Produktu horiek itsasoratzeaz gain, laborez, manufakturaz 

eta oihalez kargaturiko itsasontziak lehorreratuko ziren bertan. Ez da ahaztu behar, 

halaber, penintsulatik esportatuko zen produktu garrantzitsuena Gaztelako artilea zela. 

Produktu hori, hain zuzen, Kantauriko portuetatik ateratzen zen Brujas edo Europa 

iparraldeko gainerako merkatal guneetara.   

1334. urtean Gaztelako errege Alfontso XI.ak, Bizkaiko jaun izan zen epe 

laburrean, lehendik zituen pribilegioak konfirmatzeaz gain, berriak eman zizkion 

hiribilduari. Adibidez, arrantza mantentzeko eta jarduera horretan arituko zen jende 

gehiago erakartzeko zergak jaitsi zituen. Izan ere, XIV. mendearen lehen laurdenetik 

aurrera, atzeraldia bizi izan zen Bizkaian, ekonomia eta demografiak okerrera egin 

baitzuten. Garai hartan, XIII. mendean bizitako hazkundeak goia jo zuen, batez ere landa 

munduan. Horrez gain, izurrite eta goseteek larritu egin zuten egoera, eta jaurerrian 

gizarte krisia eta etengabeko tentsio egoera bizi izan ziren. Egoera horretan, Bizkaiko 

jaunek arreta berezia eskaini zieten hiribilduei, batez ere sortu berri zirenei, behin betiko 

sendotu zitezen. 

Hortaz, Lekeitioko hiribilduaren lehen urteetan Bizkaiko anderearen eta Gaztelako 

erregearen jarduna erabakigarriak izan ziren, emandako pribilegio eta frankiziei esker 

hiribildua garapen bidean jarri baitzuten, garai zailenetan ere hazkundea mantentzea 

lortuz. 

4.2.- Harresia eta hiribilduaren bilakaera 

Lekeitioko hiribilduaren eta harresiaren bilakaeraren gainean interpretazio bat 

baino gehiago egin dira. Cembellin21 da beharbada, bilakaera horrek izan bide zituen 

gorabeherak zehatzen azaltzen saiatzen dena. Jarraian azalduko dugun moduan, bere 

ustez, Lekeitiok hiru harresi izan zituen, bakoitza fase batean eraikia. Beraz, egokiagoa 

deritzo harresiaz barik harresiez hitz egitea. Balizko bilakaera hau, gaur egunera arte iritsi 

diren harresiaren arrastoak aztertuz, eta dokumentu idatzietan dugun informazioa baliatuz 

proposatu da. Hala ere, hipotesi bat baino ez da oraingoz.  

Belen, Cajigas eta Peredak22 egindako ikerketa arkeologikoek Dominiken 

komentua inguratzen duen harresiaren oinarria 1369-1379 urteen aurrekoa dela, eta egun 

zutik dirauten harresi zatiek kronologia antzekoa dutela frogatu dute. Ikerketa horietan 

oinarrituz, Cembellinek proposatutako plano edo trazatu hipotetikoak zuzenak izan 

daitezkeela adierazten dute (argazkia).  

Hala ere, etorkizunean ikerketa arkeologiko sakonik egin ezean ezinezkoa izango 

zaigu ildo horretan aurrera egitea.  

Hipotesietatik haratago, ordea, ziurtzat jo dezakegun bakarra zera da, Lekeitiok 

gutxienez XIV. mendetik harresia izan zuela eta, XVI. mendean finkatu zen arte, Erdi 

Aro osoan zehar eraldatuz eta moldatuz joan zela. 

Ikus dezagun, jarraian, autore ezberdinen iritziak kontuan hartuz, Lekeitioko 

hiribilduak eta harresiak Erdi Aroan izan bide zuten bilakaera: 

4.2.1.- Lehen harresia 

Alde zaharrean egin diren ikerketa arkeologikoek, I. mendetik V. mendera 

bitartean, erromatar asentamendu bat egon zela erakutsi dute. Erromatarren hirietan 

                                                           
21 Gonzalez Cembellin, J. M. 1992. “Hiribilduaren hiri-bilakaera. La evolución urbana de la villa”. In 

Askoren artean. Lekeitio. 145-171. Bilbao: Bizkaiko Foru Aldundia. 

22 Bengoetxea, B., Cajigas, S. eta Pereda, I. 1995. Estudio histórico-urbanístico de la villa de Lekeitio 

(P.E.R.I.). Evolución histórica del urbanismo de la villa. Argitaratu gabea. 

https://drive.google.com/open?id=13E2tONdbWo8oJrQ26YVikYGfSVZtnYL5

ohikoa zen eran, baliteke orduko nukleoa, jada, harresi batez babestuta egon izana. Hala 

ere, gaurkoz hipotesi hutsa baino ez da hau. 

Hiri-gutunean aipatzen den hesia da dokumentatuta dagoen lehenengoa. 1325. 

urtean, Lekeitio elizate txiki bat baino ez zen garaian, hesi batez babesturik zegoen jada. 

Aforamendu agiriak dioen moduan, Bizkaiko andere Maria Diaz Harokoak lekeitiarrei 

dohaintzan eman zien hesiak barnebiltzen zuena: “A los dichos pobladores [dohaintzan 

ematen diet] todo lo que es dentro de la çerca, que era de Sancta Maria e mio”23. 

Aipatzen den “çerca” horren tipologia zehatza jakitea ezinezkoa zaigun arren, 

egurrezko hesi edo itxitura bat izan zitekeela uste da. Izan ere, garai hartan nahiko ohikoa 

zen, eta jakin badakigu, adibidez Elorriok mota horretako oholesi bat izan zuela. Hala ere, 

nahiko elementu korapilatsua da. Alde batetik, oso zaila da izan zezakeen trazatu eta 

hedadura zehaztea.  

Gonzalez Cembellinek eliza, jauregiak, eta herrigunea inguratzen zituela 

defendatzen du. Berak dioenez, hiri-gutunean argi gelditzen da harresiaren barnean 

zeuden lur eta etxe guztiak ez zirela anderearenak edo Elizarenak.  

Ildo honetatik, hesia elizaren inguruan hasiko zela dio, ziurrenik berau ere hesiaren 

parte izanda. Handik Lumentza mendiko hegian gora eginez, gaur egungo Dominiken 

komenturantz joko zuen eta Uriarte jauregiaren ingurura helduko zen. Hortik aurrera, 

zalantza gehiagorekin, Uriarte jauregiaren atzealdetik Gerrikabeitia eta Dendari kaleen 

arteko bidegurutzeraino jaitsiko zela uste du, handik, beharbada, elizaren ingurura itzuliz 

Dendari kalean zehar.  

Halaber, harresi horrek zenbait ate izan zitzakeela uste da. Haietako bat Andre 

Mariaren elizaren ondoan egon bide zen, geroago eraiki zen Elexatea delakoaren 

aitzindaria. Gonzalez Cembellinen trazatua onartuz gero, Gerrikabeitia eta Dendari 

kaleen bidegurutzean beste bat egon zela pentsa daiteke, eta agian hirugarren bat 

Berriotxoa kalearen beheko muturrean, Gamarra enparantzaren ondoan. 

                                                           
23 Enriquez, J., Hidalgo de Cisneros, C., Lorente, A. eta Martinez, A. 1992. Colección documental del 

archivo de Lequeitio (1325-1474). Fuentes documentales medievales del País Vasco. Donostia: Eusko 

Ikaskuntza Fundazioa. 30-34. 

Oro har, Velillak ere bat egiten du trazatu horrekin. Are gehiago, bere ustez, Uriarte 

toponimoak lehen gune hesitu horri egingo lioke erreferentzia. Izan ere, Uriarte hitzaren 

etimologia aztertuz, honek “harresi barruko herria” esan nahi duela dio. Beraz, 

laburbilduz, eliza, jauregiak eta Uriarte inguruko lehen herrigunea bilduko lituzkeela uste 

da, eta zenbait ate zeuzkala.   

Bestetik, bere trazatuaz gain, beste hainbat zalantza ere sortzen ditu hesiak. Izan 

ere, garai hartan ez zen ohikoa lur lauaren parte zen eremu bat hesitua egotea, eta beraz, 

argitzeko dago, zein den hesiaren jatorria, nortzuk bere sustatzaileak eta zeintzuk 

eraikitzeko arrazoiak. Honela mintzo da Valle Lersundi auzi hauen inguruan:  

“La construcción de la muralla plantea una serie de problemas, ya que siendo 

Lequeitio un concejo de la tierra llana, es difícil que los banderizos le permitieran 

edificarla. Es posible que por alguna razón de defensa fueran los señores de 

Vizcaya, que tenían allí su palacio, los que la promovieran, pero es raro que no le 

dieran en ese momento el fuero de villa. El otro problema es el de la datación que 

es imposible por el momento”24. 

Velillak asmo ekonomiko edo erlijiosoak izango lituzkeen gune bat sustatzeko 

nahia ikusten du Lekeition lehen asentamendu hau sortzeko arrazoi nagusi bezala. Bere 

ustez, hiribildua sortu aurretik zegoen gunea, jauntxoen edo elizgizonen interesek 

bultzaturik sortua litzateke. Eta oholesia eraikitzeak gune hori babesteko beharrari 

erantzungo lioke. Jakina baita, garai ezegonkor haietan, gune baten garapenerako 

ezinbestekoa zela segurtasuna bermatuta egotea. 

Ez da uste berdinekoa Cembellin. Nahiz eta, edozein hesiren oinarrizko arrazoia 

defentsazkoa dela onartu. Bere ustez, garai hartan ez legoke horretarako behar berezirik, 

bando gerrak oraindik hasi gabe baitzeuden eta ez baitugu piraten edo bestelako taldeen 

erasorik ezagutzen. Gainera, bere ustez, benetako eraso baten aurrean horrelako oholesi 

bat ez litzateke batere eraginkorra izango. Beraz, hesiaren benetako funtzioa bi esparru 

ezberdintzea litzatekeela dio: barruan, balizko erregearen pribilegioak jasoko lituzketen 

itsasgizon eta merkatariak; kanpoan, usadio zaharren menpe leudeken nekazari eta 

abeltzainak. 

                                                           
24 Valle de Lersundi, J. 1977. “La primitiva villa de Lequeitio” Boletín de la Real Sociedad Bascongada de 

Amigos del País. Año 33. Cuaderno 1-2, 147-177. Donostia. 176. 

Gune gotortu hori toki horretan eraiki izanaren arrazoiei dagokionez, Bengoetxea, 

Cajigas eta Peredak hipotesi bat mahai gaineratu zuten. V. eta X. mendeen arteko 

informazioa oso urria den arren, euren ustez, aurretik egon zen erromatar 

asentamenduarekin nolabaiteko lotura izango luke lehen hesi horrek babestuko lukeen 

gunearen sorrerak. Euren hipotesiaren arabera, baliteke erromatarren asentamenduak 

mendeetan jarraitu izana erreferentziazko gune bat izaten inguru honetan, baita 

ezegonkortasun aldietan ere.  

Hori horrela izanda, ez litzateke harritzekoa erromatarren harresiaren hondarretan 

eraiki izana gune gotortu hau. Izan ere, Kantauriko kostaldean ohikoa izan zen Goi Erdi 

Aroko asentamenduak lehenagoko erromatarren kokalekuen gainean berreraikitzea. 

Errege kristauek bultzaturiko hainbat birpopulatze, erromatar garaiko portuak eta arrain 

industria kokatu zen lekuetan burutu ziren, horien hondarrak aprobetxatuz. Horren 

adibide dira, esaterako, Coruña, Bermeo edo Laredo. Leku askotan itsas jarduerek ez 

baitzuten etenik izan erromatar inperioa erori ostean ere.  

Hala ere, gaurkoz ez da hipotesi hori frogatuko lukeen inolako aztarna 

arkeologikorik aurkitu. Lekeitioko erromatar garaiko aztarnak, batez ere, herriaren beste 

aldean aurkitu dira orain arte, baina orain gutxi agertutakoak badoaz hurbiltzen 

Kanpilloko gunera. Izan ere, 2018ko otsailean eliza atzeko gasolindegian egindako 

indusketa arkeologikoan erromatar aztarnak azaldu ziren. 

4.2.2.- Hiribildu garaiko harresi berria 

Cembellinen ustez, 1325. urtean hiri-gutuna eskuratu eta berehala itsas jarduerak 

garatzeko egokiagoa izango zen herrigune berri bat hasi zen garatzen. Herrigune hori 

Uriarte inguruan barik, itsasaldean eraikitzea erabaki zuten, ziurrenik espazio hobea 

zelako portuko jarduerak burutzeko. Hego-ekialdera begira eta ipar-mendebaldeko haize 

hotzetatik babestuago, etxeak itsasotik hurbil, baina ondo babestuta eraikitzeko aukera 

eskaintzen zuen zonalde honek. Marea goian zegoenetan itsasontziak lehorrera erraz 

hurbil zitezkeen eta moilan zuzenean utzi zama. Kanpiloko aldean, berriz, hondartza 

zabalagoa zenez, ontziak hondarretan lehorreratu behar ziren eta zama hondartzatik 

herrigunera igo beharra egongo zen.     

Hiribildu estatusa lortzeak paisaian eragin nabarmena izango zuen garapen eta 

eraldaketa prozesu baten hasiera suposatu zuen, eta harresia izan zen prozesu horren ikur 

nagusia. Hain zuzen, herrigune berri hau harresi berri batez inguratu zen, eta ziurrenik, 

garai bertsuan, aurreko oholesi ahula ere harresi sendoago batez ordezkatu zen. Hori 

ematen dute aditzera, behintzat, aurkitu diren aztarna arkeologiko apurrek: besteak beste, 

hego-mendebaldeko muturrean harresiak duen itxura erdizirkularrak. Beraz, badirudi, 

hiribilduak harresiturik zeuden bi herrigune bereizi zituela hasieran. Arrantzale, 

itsasgizon eta herritar xumeen gunea batetik; eta erlijio-erakunde, artisau, merkatari eta 

biztanlerik aberatsenena bestetik. 

Lekeitioko Kontzejua errege Alfonso XI.arengana zuzendu zen hiribildua hobeto 

babestu zedin eskatuz. Hori dela eta, 1334. urtean, honela agindu zien erregeak 

lekeitiarrei: “Porque el dicho lugar se pueble mejor de lo que esta, e porque sean mas 

ricos e mas abonados e ellos çerquen la dicha villa para nuestro seruiçio”25. Esan beharra 

dago, Euskal Herrian ez direla asko izan harresi bikoitza izan duten populamenduak. 

Beharbada, kasurik ezagunena Iruñekoa dugu. 

Harresi berri horrek herrigune berriko sei kaleak babestu bide zituen. Hau da, 

Apallo, Uribarria (Azpiri), Intxaurrondo, La Pedrera / Berdera / Bergara, Atxabal eta 

Zaldundegi (Narea). Halaber, barruan errondarako pasabide zabalak, eta gutxienez hiru 

ate izango zituen, Guzurmendi, Apalloa eta San Pedrokoak. Guzurmendi edo 

Ontzioletako atea izan bide zen hiribilduko sarrera nagusia, Markina eta Ondarroara 

zihoazen bideak bertan egiten baitzuten bat. San Pedroko atea, berriz, kaia eta herrigunea 

lotzen zituena zen.    

Harresi horren barruan, egungo Konpainiako elizaren sarrera inguruan, plazatxo bat 

egongo zela uste da. Itsaso aldera zuzen jaisteko kale paraleloak eraikiz antolatu ziren 

etxeak, garai hartan fundatu berri zeuden beste itsas hiribildu batzuen ereduari jarraituz. 

Herrigune horren eta elizaren artean zegoen hondartza zabalean ezarriko ziren beharbada 

lehenengo ontziolak. 

Hasieran ez zen etxerik eraikitzen harresitik hurre, esparru edo ingurabide bat uzten 

baitzen. Demografia hazkundearen eraginez baina, harresiak etxe berrien horma bezala 

                                                           
25 Enriquez, J., Hidalgo de Cisneros, C., Lorente, A. eta Martinez, A. 1992. Colección documental del 

archivo de Lequeitio (1325-1474). Fuentes documentales medievales del País Vasco. Donostia: Eusko 

Ikaskuntza Fundazioa. 28-30. 

erabiltzen hasi ziren. Horrela,  XV. mende amaieran, harresi barruko hutsuneak betez joan 

ahala –Arranegi, Igualdegi eta Trinitate inguruan–, horietatik kanpo ere auzo berriak 

eraiki ziren ziurrenik –Dendari zonaldean–. Cembellinek dioenez, baliteke Dendari 

inguruko auzune berri horrek ere harresi berri bat eduki izana, hori iradokiko luketen 

dokumentu batzuk egoteaz gain, harresiak zonalde horretan hartzen duen formak ere hori 

erakutsiko bailuke. Ezin ziurta dezakegu ezer, ordea.  

Bigarren harresi hori ez zen oso garaia oraindik. 1427. urteko dokumentu batek 

dioenez, Lumentzako magaletik inongo arazorik gabe ikus zitezkeen mojen ortuak. Hori 

dela eta, urte horretan konponketak egin ziren garaiera irabaz zezan (argazkia): “Fecho e 

alçado pared nueva sobre el muro, en la ronda de dicha villa, por parte de Lumencha”26. 

Garai horretan, zalantzarik gabe, harresiaren oinarrizko eginkizuna hiribildua 

babestea zen. Ziurrenik, Bizkaiko jaun zela, hiribildua nolabaiteko gotorleku bihurtzeko 

nahiak bultzatu zuen Alfonso XI.a harresi berri bat eraikitzera, Bizkaian zuen aginpidea 

ez baitzen gatazkarik gabea. Hain zuzen, gauza bera egin zuen Bermeo edo Bilbon ere. 

Bere asmoa, portu gotortuak eraikitzea zen, landa munduan izan zitezkeen oposizio eta 

altxamenduei bertatik aurre egin ahal izateko.     

Hala ere, Bizkaia Haro familiaren eskura bueltatu zen denbora gutxian. Ordutik 

aurrera, batez ere, harresiek ahaide nagusi eta talde armatu txikien aurkako defentsa 

funtzioa bete zuten. Izan ere, XIV. mende amaieratik aurrera, izaera horretako gatazkak 

ugaritu egin ziren euskal lurraldeetan, ezegonkortasun aldi luze bat zabalduz.  

Ahaide nagusi eta nekazal jauntxoak jakitun ziren, hiribilduen garrantziak gora egin 

ahala, euren boterea gutxituz zihoala. Horrek gatazka armatuak sortu zituen, Lekeition 

Likona eta Yarza familien arteko borrokak adibidez. Testuinguru horretan, hiriko jarduera 

ekonomikoak garatzeko –batik bat artisautza, merkataritza eta arrantza– ezinbestekoa zen 

segurtasuna bermatuta izatea.   

Alabaina, badirudi harresi horiek ez zirela nahikoa izan talde armatuen erasoei aurre 

egiteko. Lekeitiori behin baino gehiagotan eraso zioten, eta harresia gainditu eta hiribildu 

                                                           
26 Gonzalez Cembellin, J.M. 1992. “Hiribilduaren hiri-bilakaera. La evolución urbana de la villa”. In 

Askoren artean. Lekeitio. 145-171. Bilbao: Bizkaiko Foru Aldundia. 149. 

https://drive.google.com/open?id=1aoV3zB8PsbdqsPVX-0MYWvuJ5CQC1hZh

barrura sartzea ere lortu zuten. Honela jaso zituen pasarte horiek Lope Gartzia Salazarrek 

Bienandanzas e Fortunas lanean:    

1414. urtean, Likona eta Yarza leinuen arteko gatazkan, lehenengoen alde egin 

zuten Arteaga leinukoek euren aliatuei laguntzeko Lekeitiori erasoz: “e con grande 

osadia e esfuerço quebrantaron la puerta de la villa e peleando (...) entraron por la villa 

adelante”27. 

1463. urtean, zenbait gizonek “de noche, quebrantan las çerraduras de las puertas 

de la dicha villa, e entraron e anduvieron por ella por ferir e matar a algunos vesinos de 

la dicha villa e por cometer a otros criminales delitos si pudieran”28. 

Baina, defentsa funtzioaz gain, harresiak beste hainbat funtzio ere bazituen. 

Horietako bat funtzio juridikoa zen. Harresiak Logroñoko foruaren eta Bizkaiko usadio 

zaharren menpeko jurisdikzioak banatzen zituen, hiritarrak eta baserritarrak. Hain zuzen, 

harresi gabezian dauka sorburua lur laua izenak. Harresitik kanpo bizi zirenek, nahiz eta 

hiribilduaren menpeko lurretan bizi –esan bezala, Lekeitioren mugak egungoak baino 

askoz zabalagoak ziren garai hartan–, ez zituzten harresi barruan bizi zirenek zituzten 

bezalako eskubideak.  

Gainera, hiribildu harresitu horixe zen merkataritzaren gaineko monopolioa zuen 

gunea. Landa munduko biztanleek hiribilduaren bitartez baino ezin zituzten euren 

produktuak merkaturatu. Izan ere, harresiak merkatal produktuen sarrera-irteerak 

kontrolatzeko tresna ezin hobeak ziren, baita bertatik igarotzen ziren produktu horien 

gaineko zergak kobratzeko ere.  

Horrez gain, harresia hiribilduaren sinbolo nagusia zen, bere nortasunaren ikurra. 

Horren erakusle da, defentsarako beharrezkoa edo eraginkorra ez zen garaietan ere 

berreraiki izana. Udaleko kontu paperek erakusten diguten moduan, garai berantiarretan 

                                                           
27 Gonzalez Cembellin, J. M. Murallas y torres en el Lekeitio medieval. Lekeitioko Udal Artxiboa. 

Argitaratu gabea. 6. 

28 Gonzalez Cembellin, J. M. Murallas y torres en el Lekeitio medieval. Lekeitioko Udal Artxiboa. 

Argitaratu gabea. 6. 

ere, harresia konpondu, berreraiki eta mantendu egin zen, eta ez zen XIX. mendera arte 

eraitsiko.   

Azkenik, ez da ahaztu behar, harresiak bigarren mailako beste funtzio batzuk ere 

betetzen zituela. Esaterako, hirietako eguneroko bizitzaren hasiera eta amaiera zehazten 

zituen bere irekiera eta itxierarekin; eta izurrite aldietan ere hiritarrak gaixotasunetatik 

babesteko balio zuen, hirian sartzen ziren guztien gaineko kontrola ahalbidetuz, edo aldi 

baterako kanpotarrentzat sarrera debekatuz.  

4.2.3- Harresiaren finkatzea eta suhesia    (Irudi hipotetikoa) 

Ia hiribildu guztietan bezala, Lekeition ere hazkunde handia izan zen Erdi Aroan. 

Harresi barruko hutsuneak betez joan ahala, XV. mende amaieran, harresiz kanpoko 

auzoen garapena hasi zen, herrigunearen azalera asko handituz. Ziurrenik, Arranegi 

aldean eraiki ziren harresiz kanpoko lehen etxeak, portutik eta ontzitegietatik hurbilen 

zegoena izateaz gain, eguzkitsuena baita. Aldi bertsuan, bide nagusiari jarraituz, Atea 

inguruko zabalgune ere garatu bide zen. Hala ere, oraindik bi herriguneak bereizirik 

zirauten, eta euren artean, Plaza zaharra, Gamarra plaza eta San Kristobal plaza 

barnebilduko lituzkeen espazio zabal bat zegoen.       

Hortaz, XV. mende amaieran, badirudi Lekeitio harresitutako bi gune bereiziz 

osaturiko hiribildua zela oraindik. Baina 1504. urtean, Lekeitioko Kontzejuak Bizkaiko 

korrejidoreari bidalitako agiri batean irakur dezakegunez, dagoeneko hasiak ziren bi 

guneak batuko lituzkeen harresi berri bat eraikitzen: “La çerrca que esta començada 

faser, non se fisyese que estaria en grrand peligro la villa, e en fasyendo seria grrand 

probecho de la dicha billa”29. Harresiko lanez gain, moilakoak eta Isuntza zubikoak ere 

aipatzen dira.  

Udal kontuei erreparatuz gero, badirudi eraikuntza lanak 1503an hasi zirela. 

Cembellinen ustez, harresi berri horrek bi herriguneak eta euren arteko espazio zabalak 

barnebildu bide zituen, baina ez Arranegiko zabaletik haratagoko etxerik. Arrazoiak ez 

daude argi ordea. 

                                                           
29 Gonzalez Cembellin, J. M. Murallas y torres en el Lekeitio medieval. Lekeitioko Udal Artxiboa. 

Argitaratu gabea. 8. 

https://drive.google.com/open?id=1H6Izl9t0VQkDwEZ1sbTGF5vFk4W4SOye

Hirugarren harresi hori eraikitzeko, pentsatzekoa da, aurrekoen trazatuko zati 

batzuk erabili zirela, horiek handituz eta elkarri lotuz, harresi bakarrak hiribildu osoa 

ingura zezan. Harresi berri hori elizaren ondotik abiatzen zen, eta Elexatea izeneko 

portalea elizari itsatsirik zegoen. Gaur egun ere ikus daiteke elizaren dorrean harresiak 

utzitako aztarna (argazkia); hori dela eta, badakigu puntu horretan bost metroko garaiera 

zeukala. Leku horretatik, aurreko harresiaren bide beretik zihoan, Dominiken 

komentuaren goialdetik. Hala ere, XIX. mende hasieran, kanposantua eliza paretik egun 

dagoen lekura igo zenean, bertara igotzeko bidea egiteko harresi zati hori mugitu egin 

zen, metro batzuk barrurantz ekarriz. XXI. mende hasieran, kanposantura igotzeko bide 

hori berriztu zenean, lehengo trazatuko aztarnak azaldu ziren (argazkia I / argazkia II). 

Dominiken komentuaren goialdean, alderik garaienean, harresi zaharraren eta 

berriaren arteko lotura ikus daiteke oraindik. Toki horretan Torrezar izeneko dorrea dago 

(argazkia), garai hartan harresiaren parte zena. Hemendik aurrera Atearainoko harresi 

zatia dago (argazkia), hain zuzen, Atean portale berria eraiki zen tokira arte. Ate hori 

Portale zaharra edo Esperantzako Ama Birjinarena deitu izan da, eta Durangoko errege-

bidera eta Atea kanpoko auzunera irteten zen bertatik. 

Ondoren, egungo Abaroa etorbidean gora, talarantz zihoan harresia. Udal 

Artxiboan gordeta dagoen 1884ko plano batek erakusten digu bere trazatu zehatza zein 

zen Zumatzeta inguruan (planoa). Pascual Abaroa etorbidea egiteko erabili zen planoa da 

eta bertan aurreko bidearen (antigua senda) alde batetan harresia ikus daiteke.  Alde 

horretan beste ate bat zegoen, Zumatzetakoa. 2009an, Pascual Abaroa etorbidea 

konpondu zenean –Eskolapetik Ateara– harresiaren zati bat agertu zen Piñupe hotelaren 

aurrean (argazkia). 

XIX. mendeko bigarren erdi aldean, Pascual Abaroa etorbidea eraiki zenean, eraitsi 

zen horma-atal hori. Zumatzetatik aurrerako trazaketa ez da ezagutzen. Arkeologoek 

diote gaur eguneko Eskolape ingurua sima handi bat zela, eta XIX. mendean bete zela.  

Amaitzeko, eliza eta Arranegiren artean beste horma bat eratu zen, hiribildua guztiz 

itxiz. Baliteke egungo Uribarren kaleko lerroa jarraitzea. Horrela bazen, bere atzean 

ontziolak eta hondartza geldituko ziren.   

https://drive.google.com/open?id=1AacutyF0dJCO2Kh-nVDbmGrRLjYHJQZT
https://drive.google.com/open?id=1VMsR9GELi0X4F1DoAa_S-A-Y_XgNC6QL
https://drive.google.com/open?id=1g6Uuyh30QQRSx8X9vY1bV_gZY8yN56Bs
https://drive.google.com/open?id=1HVnfrNro304-yyKivS8Pb6lIqui04xru
https://drive.google.com/open?id=1vBc4u8ragXVIs13rBInlKStRRivkxyba
https://drive.google.com/open?id=1l7QO_Fz8nIccLNC89chKEtD_leTxkzWX
https://drive.google.com/open?id=1oawMfpq95zwISEirAe6sIeOVtmdSr7cJ

Tipologiari dagokionez, hirugarren harresi hori era konplexuan eraiki zen, 

aurrekoekin alderatuz oso bestelakoa baitzen. Metro bat lodi, eta bi edo bost metro luze 

zen. Hiru eraikuntza mota erabili ziren, bata bestearen gaineko zatiak egiteko. Beheko 

zatia ondo ebakitako kareharri urdinez egin zen; hurrengoan gai bera erabili zuten, baina 

harri txikiago eta ez hain landuez baliatuz; azkenik, harlangaitza erabili zuten. Ez dakigu 

harresiak, Torrezar dorreaz gain, dorre edo gotorleku gehiagorik izan ote zuen, nahiz eta 

Elexateako arrastoek adarbe baten zantzuak erakutsi (argazkia).  

Esan bezala, baliteke Torrezar harresiko dorretzarra izatea, baina hala balitz kasu 

berezia litzateke, Bizkaiko hiribilduetan ez baitzen halakorik. Bermeokoa izan liteke 

salbuespen bat. Pentsa dezakegu, Lumentzako magalean kokatuta egonik, agian 

harresiaren punturik ahulena defendatzeko eraiki zela. Izan ere, badakigu harresiari lotuta 

egon zela garai batean. Hain zuzen, 1897. urtean, komentuak baimena eskatu zion Udalari 

dorrea harresitik bereizteko, ur kantitate handia sartzen baitzen harresiaren bitarteetatik. 

Dolorosaren kapila ere (argazkia), hasieran Torrezarri eta harresiari lotuta zegoena, sasoi 

hartan kanpoko aldera eraman zuten harresiarekin batera. Ordutik, gaur egun dagoen 

tokian egon da. 

Harresi berri hori eraiki baino urte gutxi lehenago, hiribilduan beste aldaketa 

garrantzitsu bat izan zen. 1490. urtean, lekeitiarrek lurraldean izan ziren zenbait sutek 

beldurturik, Koroari suhesi bat eraikitzeko baimena eskatu zioten: “Vn atajo de cal e 

canto por medio de la dicha villa, de manera que (…) s yen la vna meytad de la dicha 

villa se ençendiese fuego los de la otra meytad pudiesen atajallo”30. Ez da ahaztu behar, 

gainera, 1442. urtean hirurehun etxe baino gehiago erre zituen sute bat izan zela 

Lekeition. Ez da harritzekoa, garai hartako etxe gehienak egurrezkoak izaten baitziren. 

Suteen aurkako horma hori Azpiri eta Intxaurrondo –orduan Uribarria– kaleen 

artean eraiki zen (argazkia), eta zati handi bat gaur arte iritsi zaigu. Metro bat inguruko 

lodiera eta zazpi metroko garaiera dituen hormatzarra da. Behealdean nahiko ondo 

landutako harlangaitzez osatua, horren gainean kareharri urdin txiki eta gutxi zaindutako 

                                                           
30 Gonzalez Cembellin, J. M. Murallas y torres en el Lekeitio medieval. Lekeitioko Udal Artxiboa. 7. 

Argitaratu gabea. 8. 

https://drive.google.com/open?id=1AacutyF0dJCO2Kh-nVDbmGrRLjYHJQZT

https://drive.google.com/open?id=1g1R7uottgONkAjzCZ-RqOmzSEb_wWWs0


Lekeitioko udala | Lekeitioko natur eta kultur ondareari buruzko eduki-fitxak 
 

80 

harlangaitz zatiak dituena, eta goiko aldean kareharri ilun eta luzeagoa. Baliteke azken 

zati hori berreraikuntza bat izatea.   

Suhesiak ate bi zeuzkan, bata Trinidade kalean eta bestea San Nikolas Tolentino 

edo Piparren portalea zeritzana, Arranegi kalean. Horma horren eraginkortasuna ondo 

frogatuta gelditu zen 1595. urteko sutean, hiribilduaren hegoaldea erre arren, garrek ez 

baitzuen lortu beste aldera igarotzerik.  

Bestalde, suhesiak beste mota bateko informazio garrantzitsua ere eskaintzen digu. 

Erregeari egindako eskarian horma “por medio de la villa” egiteko adierazten zen, eta 

izan ere, ia erdibitu egiten zuen 1325. urtean sortutako herrigunea, baina ez zen heltzen 

ez Kanpilora, ezta Dendari kaleko auzora ere. Beraz, ondoriozta dezakegu, arestian esan 

den bezala, garai hartan zonalde horrek gune bereizi bat osatzen zuela, eta Lekeitio bi 

nukleoz osatuta zegoela. 

Hortaz, XVI. menderako sei portale zituen harresi batez inguraturik gelditu zen 

hiribildua, eta suhesi bat ere bazeukan. Esan bezala, suhesi horrek beste bi ate zeuzkan. 

Portale guztiek gauez ixten zen sarrailadun atea zeukaten, eta ikusi dugun moduan, 

portale bakoitzak izen bat baino gehiago zituen, bere kokapenari lotutakoa, horma-hobian 

zeukan irudiagatik jarritakoa eta abar.  

Elexatea izeneko atea Elizari itsatsirik zegoen (argazkia), eta baliteke aterik 

zaharrenetakoa izatea, lehen harresiaren trazatuan baitzegoen kokatuta (irudi 

hipotetikoa). Dendari kale amaieran zegoen Ateako portalea, Portale zaharra, Zabalako 

portalea edo Esperantzaren portalea izenez ere ezagutzen zena, eta ziurrenik 

Esperantzaren irudi bat izan zuen horma-hobian. Zumatzetako portalea edo Iturriotzekoa, 

egungo Tortola eta Artolaba kaleek bat egiten duten lekuan zegoen. Apalloako edo 

Pietateko portaleak, berriz, egun Gallo taberna eta Laboral Kutxa dauden kantoia ixten 

zuen. Horma-hobian Pietateko Kristoren irudi bat zeukan. Arranegiko portalea, San 

Pedrokoa edo Bidaia Oneko Andre Maria izenez ezagutzen zen, eta egungo Narea eta 

Arranegiko zabalaren artean zegoen kokatuta. San Pedroren irudi bat zeukan. Azkenik, 

Guzurmendi edo Ontzioletako atea zegoen, XVIII. mende hasieran desagertu zena, 

udaletxea eraiki baitzen bertan. Azkenean, harresiak zituen sei ate hauez gain, suhesiak 

beste bi zituen: Trinidadekoa eta San Nikolas Tolentino edo Piparren portalea.  

https://drive.google.com/open?id=1AacutyF0dJCO2Kh-nVDbmGrRLjYHJQZT
https://drive.google.com/open?id=1uEG700Ukw2yFdDBygH601dUcS-BlMNo5
https://drive.google.com/open?id=1uEG700Ukw2yFdDBygH601dUcS-BlMNo5

XVI. mende hasieran Erdi Arokotzat jo dezakegun azken aldaketa bizi izan zuen 

hiribilduak. Harresitik kanpo auzune berriak eraiki ziren. Arranegi kalea luzatu egin zen, 

gaur egun Ezpeleta dena sortuz, eta Atea eta Apalloa inguruan ere etxe berriak eraiki 

ziren.  

Laburbilduz, Erdi Aroko Lekeitioren bilakaeran gutxienez bost fase identifika 

ditzakegu: lehenengoa, zerka zaharraz inguratutako elizatearen garaia; bigarrena, hiri-

gutuna eskuratu ostean, bigarren harresia eraikitzearekin batera garatutako lehen 

hiribilduaren sasoia; hirugarrena, harresi barruko espazio hutsak bete –Arranegi, Trinitate 

eta Igualdegi– eta Dendari aldean sortutako lehen auzunea sortu zen garaia; laugarrena, 

suhesiaren eta hirugarren harresiaren eraikuntza eta finkatze aldia; eta amaitzeko, harresiz 

kanpoko azken auzuneen sorrera unea. 

4.2.4.- Harresiaren eraistea eta azken hondarrak 

Harresi horiek ondo iraun zuten mendeen joan-etorria, eta XIX. mendera arte ia 

oso-osorik mantendu ziren. Garai horretan, ordea, Uribarren-Abaroa familiak 

bultzaturiko berriztatze lan handiak burutu ziren, eta harresia ia erabat eraitsi zen, 

herriaren hazkunderako oztopoa baitzen.  

Aurretik, 1828 eta 1832. urteetan, portaleak suntsitu ziren, jada ez baitzuten 

inongo funtziorik eta kaleetan argia sartzea oztopatzen baitzuten. Lehendabizi Ateako 

portalearen arkua, eta geroago Apalloa, Elizatea, Trinitate eta San Nikolas Tolentinoko 

harresiak eta arkuak eraitsi ziren. Hala ere, Zumatzetako ateak 1884. urtera arte iraun 

zuen eta San Pedrokoak 1888ra arte. Ate hori eraistean santuaren irudia gaur egun dagoen 

lekura aldatu zen: kofradia zaharrera (argazkia).  

Ordutik, Dominiken komentua eta inguruko orubeak inguratzen dituzten hormak 

(155 metro), eta berrerabili izan diren harresi zatiak baino ez dira zutik mantendu. 

Esaterako, Apalloako atea zegoen inguruan, Gallo tabernan (argazkia) eta Trinitate 

kaletik sarrera duten etxeetan (argazkia I / argazkia II), Intxaurrondo kalean –suhesiaren 

zatia-, edo Narea kaleko karkaban ikus ditzakegu gaur egun harresi zatiak.  

  

https://drive.google.com/open?id=1xp8DlOuDmVgI3l9Rwhq3Cy3GltHKd-cW
https://drive.google.com/open?id=1qLD8BYL3oUeeN18smySj_HWhzhIGphTf
https://drive.google.com/open?id=14rlRAtl90kpr8-ba_zmigt6MMY3VboBj
https://drive.google.com/open?id=1r_OZRD2MPBtg3_HGApGR2ECq7FKhVTis

4.3.- Bando gerrak. Likonatarrak eta yarzatarrak 

Bando gerren gaineko historiografia oso zaharra da. Horien inguruan idatzi zuen 

lehena Lope Gartzia Salazar banderizoa izan zen, eta Bienandanzas e Fortunas lanean 

(XVI. mendea) utzi zuen bere testigantza. Gartzia Salazarrek bando gerrak terminoa 

erabiltzen du jada, eta tradizionalki horrela ezagutu izan da fenomeno hori. XIX. mendeko 

historiografia tradizionalak ohore kontuengatik familia handien artean izandako gerra 

legez azaldu izan ditu garai hartako gertakariak: oiñaztarrak eta ganboatarren arteko 

borrokak. Baina, berez, askoz gertakari konplexuagoa izan zen.  

Gutxi gorabehera mende batez, hau da, XIV. mendeko bigarren erditik XV. mende 

erdialdera, tentsio eta indarkeriak markatutako zenbait belaunaldi bizi izan zituzten 

euskal lurraldeek. Han eta hemen borrokak ugaldu ziren, behe eta goi mailakoen arteko 

indarkeria ugaritu egin zen, ia endemikoa bihurtzeraino. Prozesu horretan aliantza 

ezberdinak sortu ziren. Baina ez ziren gerra handiak izan, ez zen bataila handirik egon, 

eta lurraldea ez zen bitan banatu. Gatazka sozial bat izan zen, eta prozesu horretatik, oro 

har, burgesia atera zen garaile eta noblezia galtzaile. Hemendik sortu ziren erregimen 

forala eta kaparetasun unibertsala.  

XX. mende amaierako historiografiak bizi izan ziren eraldaketen bitartez azaldu 

izan du garai gatazkatsu hura, batez ere, XIV. mendeko krisiaren eta ondorengo 

dinamismo areagotuaren bidez. Izan ere, XIV. mendean krisi sakona bizi izan zuen 

Europak, eta nobleek ekonomikoki sufritu egin zuten. Oinarri ekonomikoen erosioak 

populazioa jaistea ekarri zuen, horren ondorioz, zerga bidezko sarrerek behera egin zuten, 

debaluazioak izan ziren eta gastuak igo ziren –gerra armamentua eta abar–. Egoera horren 

aurrean nobleek euren estatusa eta pribilegioak erabiliz erantzun zuten, zenbait 

estrategiaren bidez. 

Batetik, Koroaren mesedeak (mercedes) bilatu zituzten. Gaztelako Koroa ere 

krisian egonda, fideltasunak behar zituen, eta horiek lortzeko lurraldea berjaurestatu zuen 

–batez ere Araban–. Nobleek euren botereak berrindartu zituzten horrela, eta jabetzak 

handitu. Era horretan, ia erregearen beraren papera beteko zuten, errentak kobratuz, 

karguak izendatuz, edo bizitza publikoa eta ekonomikoa kontrolatuz. Gainera, diru 

iturriak urritu zirenez legeak estutu zituzten, zama berriak ezarriz atarramendu gehiago 

ateratzeko. Berjaurestatze prozesu hori tentsio eta indarkeria egoera sortzeko arrazoietako 

bat izan zen, nekazariek ez baitzuten ondo hartu. 

Bestetik, nobleek lehendik zituzten laborariak presionatu zituzten betiko zamak –

errenta eta zerbitzuak– astunduz, berriak sortuz, monopolioak indartuz –errotaren 

gainekoa adibidez–, edo herri lurrak usurpatuz –burdingintzarako egur eta urak balio 

handia zuen–. Legez kontrako inposaketa hauek ere tentsioa eta indarkeria ekarri zuten, 

errepresio eta erantzunen gurpila martxan jarriz. Erresistentziak erreprimitzeko jipoiak, 

erreketak, segadak eta abar prestatu zituzten jauntxoek.  

Horrez gain, nobleak hirietan esku hartzen ahalegindu ziren, karguak eta aliatuak 

erosiz. Izan ere, hiriak merkataritza, artisautza eta negozio berrien errentetara iristeko 

giltza ziren. Azkenik, noble batzuek zuzenean jo zuten delinkuentziara. Lapur taldeak 

kontratatuz lan zikinetarako, xantaiaz babesa salduz, edo bidesariak kobratuz. Lau 

estrategia horiek lurraldean indarkeria giroa sortzeko baldintzak erein zituzten, eta bando 

gerra bezala ezagutu zirenen sorburu nagusia izan ziren. 

Ezinbestean, egoera horrek nobleen arteko lehia eta konpetentzia ekarri zuen. 

Hirien eta laborarien kontrako indarkeriaz gain, ahaide nagusien arteko tentsioak sortu 

ziren, aliantza ezberdinak eratuz. Beraz, gatazka mota ezberdinak egon ziren: noble eta 

laborarien artekoak, noble eta hirien artekoak, nobleen leinu ezberdinen artekoak, eta 

baita hiri ezberdinen artekoak ere. Izan ere, hiri batzuetako agintariak nobleekin egin 

zituzten aliantzak, fiskalitate eta lurren banaketak zirela eta. Egoera horrek, nahiz eta 

lurraldean zehar aniztasun handia izan, indarkeria giro orokortu bat sortu zuen. Azken 

batean, gatazka sozialtzat har dezakegun egoera bizi izan zen. 

Zalantzarik gabe, testuinguru horretako protagonistak ahaide nagusiak izan ziren. 

Pertsonaia horiek bando nobiliarioen buruak ziren, hau da, leinu edo familia zabal baten 

buruak –krisi garaian gehiago zabalduko zirenak gainera–. Krisi garaian eta beraz, 

testuinguru kritiko eta defentsibo batean egonda, familia egiturak zurrundu egin ziren, eta 

ondarea zatiezin bihurtu zen. Ordutik aurrera, aitak seme bakarrari utzi zizkion bere 

ondasun guztiak, maiorazgorako bidea hasiz. Ahaide nagusi hori bihurtu zen horrela, 

familiaren buru, ondarearen zaindari eta leinuaren etsaien aurkako mendekuaren 

erantzule. 

Ahaide nagusi horien sinboloa dorretxea izan zen. Horrela, jatorrizko orubearen 

bihotzean dorreak eraiki zituzten. Euren boterearen ikurrak izateaz gain, egoitza 

aristokratikoak ziren, eta baita beste ahaide batzuen erasoetatik defendatzeko babeslekuak 

ere, nahiz eta, adibidez, erregearen artilleriaren aurka balio militarrik ez izan. Hala ere, 

dorrea ez zen elementu isolatu bat. Bere inguruan habitat txiki bat zuen, eliza pribatua, 

zerbitzarien etxeak, urkamendia, errotak, olak eta abar. Gaur egun, ordea, oso eraldatuak 

iritsi zaizkigu, gehienak dorre-baserri handi legez. 

Ahaide nagusi horiekin borrokatu zutenen sarea ez zen familiara mugatzen. Besteak 

beste, tregua bidez lortutako gerra kideek –akordioak elkar laguntzeko–, gomendatuek –

indarrez lortutako behe mailako jauntxo edo nekazariak–, sikario taldeek –lan zikinak 

egiteko ordainduak– eta abarrek osatutzen zuten. Testuinguruaren arabera, beraz, oso 

egitura malgua osatutzen zuten ahaide nagusien bandoek.  

Arestian aipatu bezala, lurraldea ez zen bitan banatu –Gipuzkoan gehiago–, eta han 

eta hemen borroka eta eraso ezberdinak izan ziren. Beharbada, ikusgarrienak ahaide 

nagusi ezberdinen arteko borrokak izan ziren. Bataila handiak –300-400 kidekoak– ere 

egon ziren arren, salbuespena izan ziren. Ugarienak, gerlari gutxik burututako zakuraketa, 

erreketa, segada eta jipoiak izan ziren. Eta, jakina, biktima nagusia herri xehea izan zen. 

Jaun baten kontra egiteko bere jabetzak eta mendekoak erasotzea baitzen errazena. Hala 

ere, hirien aurkako erasoak ere egon ziren, esan bezala, horien artean ere frakzioak egon 

baitziren. Entzutetsuena, agian, 1448. urteko Arrasateren erreketa izan zen. 

Lekeition, garai hartan, likonatarrak eta yarzatarrak izan ziren bi leinu nagusiak. 

Hala ere, familia garrantzitsu gehiago egon ziren: txurrukatarrak, leagitarrak, 

loinikiztarrak, artietarrak eta abar. Likonatar eta yarzatarrek elkarren aurkako hainbat 

gatazka izan zituzten. Bi bandoen arteko borrokek hiribildua erasan zuten behin baino 

gehiagotan, eta inguruko lurretako biztanleek ere horien ondorioak pairatu zituzten.  

Cavanillesek31 dioenez, Yarza familia Don Pelaioren garaitik (VIII. mendea) bizi 

omen zen Lekeition. Hori ziurtatzea ezinezkoa den arren, badakigu Lekeitio inguruko 

familia zaharrenetakoa dela, eta hiribildua sortu zenetik leinu nagusienetako bat izan zela 

bertan. Leinu horretako ondorengo batzuk Espainiako erregearen kontseiluko idazkariak 

                                                           
31 Cavanilles, A. 1858. Lequeitio en 1857. Madrid: José Martín Alegría. 

izan omen ziren, beste batzuk Bizkaiko alkateak, edo hiribilduko agintariak. Lekeitioko 

hiribilduan jabetza handiak izateaz gain, jaurerriko mugak gainditzen zituen kargu eta 

errenten jabe ziren, horrela, euren abizena jaurerriko goi mailan sartzeko eta gortera 

heltzeko gauza ere izan ziren.  

Euren botere militar eta ekonomikoaren eraginez, leinu horren nagusitasuna oso 

agerikoa izan zen Lekeition. Euren bizileku eta jabetza ezagunena Zubietako jauregia izan 

zen, garai hartan dorretxe zena. Esan bezala, hainbat ondasun eta kargu izan zituzten, 

agerikoenak aipatzearren, hiribilduaren gaineko probestutza, Lekeitioko eliza eta ermiten 

hamarrenen herena, Ereño, Bedarona eta Eako elizateetako patronatuak, edo Arcos hiriko 

alkatetza nagusia. 

Lekeitiori dagokionez, zalantzarik gabe, kargu esanguratsuena hiribilduko 

probestutza izan zen. Probestua erregearen –eta aurretik Bizkaiko jaunaren– ordezkaria 

zen hiribilduan. Hiribildu bat sortzean, errege edo Bizkaiko jaunak ordezkari bat 

izendatzen zuen bertan, bere aginduak betearazteko, emandako pribilegio eta 

betebeharrak gainbegiratzeko eta zergak jasotzeko. Kargu horrek botere politikoaz gain, 

ezbairik gabe, ohorea eta prestigioa ematen zizkion zeramanari. Esaterako, probestua 

alkate nagusiaren aldamenean esertzen zen elizan, lekurik pribilegiatuenetako batean.  

Nahiz eta garai batzuetan kolokan egon, ziurrenik, 1325. urtetik bertatik, 

belaunaldiz belaunaldi izan zuten yarzatarrek kargu hori euren esku, eta horrek 

Lekeitioko gainerako herritarren gainean aginte eta pribilegio estatusa izatea ahalbidetu 

zien. Hori dela eta, probestutza mantentzea leinuaren lehentasunetako bat izan zen 

mendeetan zehar, eta ez soilik aipatu berri dugun botere politikoa eta prestigioa 

eskaintzen zituelako, baita onura ekonomikoak zekartzalako ere. Horrela, kargu horri 

esker, 1487. urtean 50.800 marabediko sarrerak izan zituztela kalkulatzen da, eta 1573an 

112.500 marabedikoak. Horrez gain, badakigu, probestutza kargua Kontzejua 

kontrolatzeko erabili zutela. Hiribilduko kargu ezberdinetan lagun eta senideak kokatu 

zituzten, klientelismo sare bat sortuz. 

Likonatarren leinua izan zen hiribilduko beste familia boteretsuenetako bat. Horiek 

euren orubea Mendexan, hots, lur lauean eduki arren, Arranegin –eta aurretik agian 

Uriarte inguruan– eraiki zuten dorretxea. Hain zuzen, hiribildura lekualdatu ziren euren 

estatus ekonomikoari eustearren, bertako jarduera ekonomiko berrietan sartuz. Hala ere, 

ikusiko dugun moduan, likonatar batzuek 1414. urtean hiribildutik irten behar izan zuten, 

yarzatarrekin izan zuten gatazkaren ondorioz. Edozelan ere, euren abizena ez zen 

Lekeitiotik desagertu. Horrela, hurrengo mendeetan ere, hiribilduko jarduera nagusietan 

jardun zuten, bai merkataritzan, bai arrantzan, eta behin baino gehiagotan baita 

hiribilduko kargu garrantzitsuetan ere. Bi leinu horiek eragin zituzten gatazken gaineko 

hainbat lekukotza heldu zaizkigu. 

Adibidez, Lekeition, ahaide nagusien borrokak gerta ez zitezen, 1381. urtean, 

Kontzejuak hiribilduan dorretxeak eraikitzeko debekua ezarri zuen, eta Bizkaiko jaunak 

berretsi egin zuen agindu hori. Hala ere, ez ziren borrokaldiak saihestu. Esaterako, Lope 

Gartzia Salazarrek dioenaren arabera, borroka latza izan zen 1414. urtean: 

“A la madrugada (…) entraron en Lequeitio, quebrantando los muros, los de 

los solares de Arteaga, Abendaño y Urdaibai, con muchos de sus facción que venían 

en auxilio de Martín Perez de Licona. Empeñóse la acción en la calle y hubo muchos 

muertos y heridos (…) una saeta rompiendo la cota de malla, privó de vida a Adán 

de Yarza. Apaciguó la contienda el célebre Corregidor de Vizcaya, Dr. Gonzalo 

Moro, concertando treguas. Licona se ausentó de la Villa, fue a poblar Ondárroa, y 

casándose con una señora de aquella Villa, fue tercer abuelo de San Ignacio de 

Loyola”32.  

Esan bezala, yarzatarrek Lekeitioko hiribilduko hainbat kargu garrantzitsu bete 

zituzten eta, oro har, hiribildua euren kontrolpean egon zen: “El linaje de Yarça de 

Lequetio es linaje antiguo e de buenos escuderos (...) e deste suçedieron sienpre los 

probostes de aquella villa”. Likonatarrak hiribilduan ezarri zirenean euren boterea 

kolokan ikusi bide zuten eta talkak sortu ziren bi familien artean: “[Nahiz eta] la dicha 

villa desde antiguedad fue a mando e ordenança del solar linaje de Yarça leuantose 

contra ellos Martjn Peres Licona (1414. urtean), que era vn mercadero mucho rico, e 

allegó parentela, e fuese al solar de Arteaga, que era vecino, e enemjgo destos de 

Yarça”.33 

                                                           
32 Ocamica, F. 1966. La villa de Lequeitio (ensayo histórico). Bilbao: Imprenta Provincial. 54. 

33 Gonzalez Cembellin, J. M. Murallas y torres en el Lekeitio medieval. Lekeitioko Udal Artxiboa. 7. 

Argitaratu gabea. 11. 

Horrela, 1414. urtean, arestian aipatutako borrokaldia gertatu zen. Yarzatarrek 

euren aliatu mugikatar eta aulestiatarrekin batera Martin Perez de Likonaren dorretxeari 

eraso eta su ematen ahalegindu ziren. Baina likonatarren aliatu ziren arteagatar, 

abendañotar eta urdaibaitarrak hauei laguntzera heldu ziren harresiko ateetako bat behera 

botaz. Hiribilduko kaleetan gertatutako borrokaldian, hildako eta zauritu asko egon ziren, 

eta horien artean Rodrigo Adan de Yarza zendu zen. Gatazka horiei amaiera emate aldera, 

Bizkaiko korrejidore Gonzalo Morok Likona jauna hiribildutik kanporatu zuen, eta 

Ondarroara joan behar izan zuen bizitzera. Baina zigorra ez zen leinu guztira hedatu, eta 

horregatik, hurrengo mendeetan ere presente izan zen abizena hiribilduan.      

1417. urtean ere, Ondarroa eta Lekeitio artean borrokaldi handi bat izan zen 

Aranzibia eta Yarza leinuen artean. Bertan, Adan de Yarzaren seme Sancho eta Fernando 

hil omen ziren, bandoko beste zortzi kiderekin batera. Aranzibiaren aldetik, beste sei 

lagun zendun bide ziren, horien artean bere bi sasiko.  

1448. urtean ere, Arteaga, Albiz, Belendiz, Arenzibia eta beste leinu batzuetako 

kideek, mendeku arrazoiak tarteko, Lekeitioko hiribildua setiatu omen zuten arpilatzeko 

asmoz. Bizkaiko jaunaren aginduz, ordea, bertan behera utzi behar izan zuten erasoa. 

1457. urtean, Gaztelako errege Henrike IV.ak ahaide nagusien dorretxe guztiak erausteko 

agindua eman zuen, baita yarzatarren Zubieta ere. Hala ere, bere horretan iraun zuen 

azken horrek.  

1463. urtean, berriz, zenbait gizonek “de noche, quebrantan las çerraduras de las 

puertas de la dicha villa, e entraron e anduvieron por ella por ferir e matar a algunos 

vesinos de la dicha villa e por cometer a otros criminales delitos si pudieran”34. Baina 

Gaztelako erregeak, Hondarribian baitzen bisitan, erasotzaileak zigortzeko agindua eman 

zien Bizkaia, Araba eta Gipuzkoako korrejidoreei. 

1525. urtean, beste botere borroka baten berri dugu. Oraingo honetan, Frantzisko 

Adan de Yarzak eta Nikolas Artieta kapitainak ika-mika bat izan zuten elizan zegozkien 

eserlekuen harira. Lehenengoak bere aldamenean berak aukeratutako zenbait bando kide 

jarri nahi zituen, Artietaren ustez, ordea, berari zegokion toki hori. Azkenik, epaimahaiak 

                                                           
34 Gonzalez Cembellin, J. M. Murallas y torres en el Lekeitio medieval. Lekeitioko Udal Artxiboa. 

Argitaratu gabea: 5. 

Artietari eman zion arrazoia. Ez dugu ahaztu behar, eserlekuak bakoitzaren estatusa zein 

zen erakusten zuela.  

Beste behin, Ispasterko elizan, Yarzaren semeek, aurreko batean izandako ika-mika 

baten harira, hainbat labankada eman zizkioten Juan Arrasate Likona sastreari. 

Eragindako zaurien ondorioz hortik gutxira hil zen arren, astia izan zuen yarzatarren 

aurkako salaketa bat jartzeko. Salaketa horretan leinu horrek aurretik burututako 

gehiegikeria eta erasoen berri ematen da. Likonatarren, arteitatarren eta beste leinu 

batzuetako kideen aurkako jipoiak, mehatxuak, bahiketak edo erasoak aipatzen dira 

besteak beste.  

Arteitatarrei dagokienez, antza, leinu hau hiribiduko probestutza kargua 

bereganatzen saiatu bide zen garai hartan, eta badirudi yarzatarrak gogor jardun zirela 

hori ekiditeko. 1525. urtean, elizako eserlekuaren harira, Nikolas Artietarekin izandako 

ika-mika ere baliteke lehia horren parte izan izana.     

Juan Arrasate Likona sastrearen heriotzarekin jarraituz, 1526. urtean, erasotzailea 

heriotzara izan zen kondenatua. Horrez gain, bere pribilegioen galera eta hirurehun 

dukateko isuna ezarri zitzaion, eta Yarza leinuko beste kide batzuk ere zigortuak izan 

ziren. Hala ere, hainbat helegite jarri ondoren, azkenik, heriotz zigorra bertan behera 

geratu zen, eta gainerako zigorrak ere leundu egin ziren. Antzeko egoera bizi izan zen 

1604. urtean ere. Martin Uribe de Yarzak elizako aldara nagusiaren aldamenean 

labankadaz hil baitzuen Sebastian Lopez del Puerto eserleku kontuengatik.  

Gertakari horiek oso adierazgarriak dira yarzatarrek hiribilduan zuten boterea 

norainokoa zen konturatzeko. Ahaide nagusi estatusak, erregearen basailu eta probestua 

izateak eta hiribilduko Kontzejuan zuten influentziak ia ukiezin bihurtzen zituen, mota 

guztietako bidegabekeria eta hilketak burutzeko inpunitate osoa emanez.     

Euskal lurraldeetan erreakzio ezberdinak egon ziren ahaide nagusi eta jauntxoen 

eraso eta indarkeria orokortu horren aurrean. Hasieran lokalizatuak izan arren, gutxika 

hedatuz joan ziren. Oro har, ahaide nagusien aurkako jarrera zabaldu zen, eta jarrera hori 

babestu eta bultzatu zutenak, batez ere, loraldi ekonomiko berriaz hazten ari ziren 

sektoreak izan ziren, hots, artisau, laborari, merkatari, hiritar jendea eta baita jauntxo txiki 

batzuk ere. Erreakzio horietan garrantzitsuena hirietako kontseiluen eta hermandadeen 

sorrera izan zen. Baina beste mota bateko erantzunak ere izan ziren. Adibidez, erregeak 

ahaide nagusiei ezarritako zigor eta auziak, edo herritar xumeen altxamendu armatuak.     

Bando gerren testuinguru horretan sortu ziren hermandadeak garrantzitsuak dira 

euskal probintzien bilakaera ulertzeko. Erregearen baimen eta laguntzaz, herritar xeheak 

eta hiriak hermandadeetan batu ziren, milizia bat eratuz eta lurraldean justizia ezarriz –

kode penal propioa–. Erakunde horiek etorkizuneko erregimen foralaren oinarria izan 

ziren, Diputazioak horietatik eratorri baitziren. 

Horrela, denborarekin, indarkeria orokortu hori baretuz joan zen euskal 

lurraldeetan. Esaterako, erregearen ekimenez, Gipuzkoan ahaide nagusiek botere politiko 

eta militar osoa galdu zuten hirietako oligarkien mesedetan. Hala ere, Bizkaian, prozesu 

horretatik ahaide nagusiak ahuldurik irten ziren arren, nolabaiteko oreka mantendu zen 

horien eta hirietako oligarkia berriaren artean. Hurrengo mendeetan sortu zen erregimen 

forala ere berezia izan zen herrialde horretan, krisitik ere modu mailakatuagoan ateraz. 

Alabaina, Bizkaiko nobleziaren ahultze horren seinaleetako bat, 1526. urteko Foru 

Berrian kaperatasun unibertsala baieztatu izana da. Neurri horren bidez, jaurerriko 

biztanle guztiek estatus juridiko eta politiko bera lortu zuten. 

Baina, badirudi, Lekeition behintzat, gatazkak ez zirela guztiz desagertu. 1688. 

urtean, Adan de Yarzak gainerako kapareen artetik gailendu nahi izan zuen. Gainerako 

lekeitiarrak baino gehiago zela frogatzeko auzi bat ireki omen zuen, eta bere estatus 

gorena Elizako eta hiribilduko agintariek onartu ziezaiotela eskatu zuen. Ildo horretan, 

prozesioetan alkatearen ondoan joateko pribilegioa, elizan sartzeko eta jauna hartzeko 

lehentasuna nahi zituen; baita hiletetan Zubieta etxeko hilberrien lehentasuna ere.   

Esan bezala, ordea, ordurako Bizkaiko Foru Berriak kaparetasun unibertsala ezarria 

zuen. Hori dela eta, Calahorrako Bikario Nagusiak ez zion inongo pribilegiorik onartu. 

Are gehiago, Zubietako etxeak elizan zeukan mausoleoa kentzeko, eta prozesio eta 

ekimen publikoetan lehentasunik ez aitortzeko agindu zuen.  

Hala ere, arestian aipatu bezala, Bizkaian ahaide nagusiek nolabaiteko boterea 

mantendu zuten oraindik. Horren erakusle izan daiteke, 1624. urtean Gernikako 

Batzarrean Yarzak Lekeitioko hiriari irabazitako auzia. Yarzak bere etxe eta lurrak 

hiribilduaren jurisdikziopetik salbuetsi nahi zituen, eta lur lauko parte bihurtu. Hori 

lortzeko erregearen mesede bat lortu zuen, eta hau bere eskubidea zela aldarrikatu zuen, 

Bizkaiko Foruak eskubide hori aitortzen ziola argudiatuz. Nahiz eta, Gernikako 

Batzarrean, hiribilduetako ordezkariak erabaki horren aurka agertu, eta Foruaren 

kontrakoa zela argudiatu, Adan de Yarza berearekin irten zen eta, gaur egun, neurri horrek 

indarrean dirau.      

4.4.- Nagusitza erakusteko dorretxeak 

Lur lauko dorretxeak nolakoak ziren badakigun arren, zailagoa zaigu 

hiribilduetakoen nolakotasuna zehaztea, gutxi baitira gaurdaino iraun dutenak eta 

gehienak mendeetan zehar hainbat eraldaketa eta zaharberritze jasan baitituzte.  

Aurreko atalean esan bezala, XIV. mendeko krisiaren ondorioz, tentsio eta 

indarkeriak markatutako zenbait belaunaldi bizi izan zituzten euskal lurraldeek. Han eta 

hemen borrokak ugaldu ziren, eta behe eta goi mailakoen arteko indarkeri ugaritu egin 

zen. Testuinguru horretan ahaide nagusiek hartu zuten protagonismoa, eta horiek izan 

ziren dorretxeak eraiki zituztenak, euren boterearen sinbolo izango zirenak. 

Gehienetan jatorrizko orubearen bihotzean eraiki zituzten, hau da, lur lauean. Baina 

hiriak garatu ahala, bertako jarduera ekonomiko berriak kontrolatzeko asmoz eta karguak 

eskuratu nahiez, hiribilduetan ere finkatzen hasi ziren, eta horietan ere dorretxeak eraiki 

zituzten. Egoitza aristokratikoak ziren, beste ahaide batzuen erasoetatik eta, oro har, euren 

etsaietatik defendatzeko babeslekuak. Baita inguruko lurraldea kontrolatzeko 

kokaguneak ere. Sarritan, batez ere lur laukoen kasuan, inguruan habitat txiki bat 

zeukaten. Hau da, eliza pribatua, zerbitzarien etxeak, urkamendia, errotak, olak eta abar. 

Hirietan eraiki zituzten dorretxeetan eranskin horiek murriztu egin zituzten, ez baitziren 

beharrezkoak. Gehienak, hala ere, oso eraldatuak iritsi zaizkigu, eta ezin daiteke jakin 

hasieran, zehatz-mehatz, nolakoak ziren.  

Hirietako dorretxeak bertako biztanleen arteko ezberdintasun hierarkikoaren isla 

garbiena ziren. Sarritan hiriaren leku garai eta esanguratsuenetan –Torrezar edo Uriarte– 

edo harresiaren aldamenean kokatu ohi ziren –Torrezar bera edo portuko atearen ondoan 

zegoena, kasurako–. Hiriko leku estrategikoak kontrolatuz, eta hiriko urbanismo 

uniformea apurtuz. Horrez gain, leinuaren armarria izan ohi zuten etxeko aurrealdean, eta 

denborarekin eta familien aliantzekin gero eta dotore eta konplexuagoak bihurtu ziren. 

Lekeition, adibidez, ilargi eta izarrarekin ageri den lis loredun konposizioa dugu yarzatar, 

arteitatar eta likonatarren armarrietan.  

XVI. mendean Bizkaia egonkortasun aro batean sartu zen. Horrela, bando gerren 

amaierarekin dorretxeek euren hasierako funtzio defentsiboa galdu zuten. Erosotasuna 

lortzeko defentsarako ezaugarriak –almenak, saetak eta abar– galdu zituzten, leiho 

handiagoak zabaldu ziren eta horietako askok jauregi itxura hartu zuten. Horrez gain, 

eraldaketa harekin batera, hiriaren egituraketa berrietara egokitu ziren, kasu batzuetan 

eraikin zibilak atxikiz eta jauregi itxura hartuz. Hala ere, leinuen ikur izaten jarraitu zuten, 

dorretxe horietan bizitzeak prestigioa baitzekarren eta leinu ohoretsu baten ondorengotza 

adierazten baitzuen.  

Lekeition, hiri-gutuna jaso aurretik Uriarte inguruan bazeuden defentsa funtzioa 

betetzen zuten dorretxe batzuk, horien artean Torrezar izenez ezagutzen duguna. Hiri-

gutuna jaso eta urte gutxira, 1381ean, Gaztelako errege Juan I.ak, ziurrenik botere 

borrokak saihesteko asmoz, dorretxe gehiago eraikitzeko debekua ezarri zuen hiribilduan: 

“Otrosi que (…) no fagan casas fuertes de cal o de canto con cortijos ni con menas dentro 

(…) nin fuera”35. Baina argi dago agindu hau ez zela bete. 

Erdi Aroko dokumentuek ia ez digute hiribilduan zeuden dorretxeen gaineko 

informaziorik eskaintzen. Hala ere, Aro Berriaren hasierako informazio iturri ezin hobea 

daukagu: 1510. urtean ondasunen gainean egindako errolda: Padrón de la Hacendera –

hemendik aurrera PH–. Dokumentu horretan hamalau bat dorre daude jasota, eta nahiz 

eta ez den argi gelditzen hauetatik zenbat ziren benetan nagusitza erakusteko dorretxeak, 

informazio iturri garrantzitsua da. 

Hortaz, oraindik, guztiak zehatz-mehatz ezin koka ditzakegun arren, badakigu XVI. 

mende hasierarako zabalgune bakoitzean dorretxe bana zegoela, Elexatea auzunean beste 

bat, Arranegin hiru, Plaza zaharrean bi, Dendari kalean bat eta lau Uriarte auzoan. Horiez 

gain, beste dokumentu batzuek erakusten dutenaren arabera, baziren dorretxe gehiago ere. 

Horietatik esanguratsuenak aztertuko ditugu jarraian. 

4.4.1.- Torrezar edo Uriarteko dorre zaharra (argazkia) 

Gaur egun ere zutik dirau dorre honek eta Uriarte auzoan dago kokatuta, hiribildu 

zaharraren tokirik garaienean. Hiribilduko dorrerik zaharrenetakoa da ziurrenik, eta 

autore batzuek XIII. menderako bertan zegoela baieztatzen dute. Hala ere, azken 

ikerketek XV. mende bukaeran datatu dute. Antza, garai hartako ezaugarri arkitektoniko 

                                                           
35 Velilla, J. 1992. Arquitectura y urbanismo en Lekeitio. Siglos XIV a XVIII. UPV-EHU: Serie Tesis 

Doctorales. 246. 

https://drive.google.com/open?id=1HVnfrNro304-yyKivS8Pb6lIqui04xru

eta estilistikoak dtitu. Baina oraindik ez dago ziur ezaugarri horiek zaharberritzeen 

ondorio diren ala ez. Hala balitz, baliteke lehenago beste dorre bat egon izana leku berean, 

eta horren ordez, hau eraikitzean, izen bera mantendu izana. Alabaina, oraindik ez dago 

argi.  

Dokumentuak aztertuz, badirudi, Erdi Aroan zehar jabe ezberdinak izan zituela, 

besteak beste, Urkiza eta Likona familiak. Baina, XVI. mendetik Santo Domingo 

komentuko harresiaren barruan dago, eta kongregazio honen jabetza da egun ere. Nahiz 

eta ez duen guztiz bere antzinako itxura mantendu, gaur egunera heldu zaizkigunen artean 

eraldaketa gutxien jaso duten dorretxeetako bat dela esan daiteke. Itxura trinko eta sendoa 

dauka, eta fatxadan gezi-leiho baten forma duen bano bat.  

1897. urtera arte hiribilduko harresiari itsatsita egon zen. Ezaugarri hori kontuan 

hartuz, eta bere itxura gogor eta irmoari erreparatuz, zenbait autorek harresiaren dorre 

gotorretako bat izan zitekeela pentsatu dute. Izan ere, harresia ahulena den lekuan dago 

kokatuta, Lumentza mendiaren magalean.      

4.4.2.- Uriarte dorrea (argazkia I / argazkia II) 

1396. urtean, Uriarte dorreak Santo Domingo komentuarekin eta harresiarekin 

muga egiten zuela dio dokumentu idatzi batek. Hala ere, ez dakigu Uriarteko dorre 

zaharrari buruz –Torrezar– ala gaur egun Uriarte dorretzat jotzen dugunari buruz ari den. 

Dorre horren gaineko lehen testigantza ziurrak 1510. urtekoak dira (PH), eta ordutik 

badakigu jabe bat baino gehiago izan dituela, horien artean, esanguratsuena beharbada 

Hernan Perez de Yarza militar eta diplomatiko entzutetsua. Jabe horrez gain, Martin Perez 

de Olea armadorearen edo Martin Joan Perez de Beingolea armadore eta merkatariaren 

eskuetatik ere igaro zen. Izan ere, azken horren leinuak urte luzez izan zuen Uriarte 

dorrearen jabetza eta hainbat erreforma garrantzitsu burutu zituzten. 

XVI. mendetik aurrera, egonkortasun politikoa areagotu ahala, hainbat erreforma 

jasan zituen ordura arteko funtzio defentsiboa galduz. Besteak beste, defentsarako 

elementuak galdu zituen, harresien lodiera murriztu zen, eta leiho handiagoak ireki ziren. 

Hala ere XVII. mende erdialdean jasan zuen eraldaketarik garrantzitsuena, orduan 

burututako lanen ondorioz, gaur egun duen jauregi barroko itxura hartu baitzuen.       

https://drive.google.com/open?id=1huT9S9w2UxyXCleHBJoR_D2jV4hOVm-p
https://drive.google.com/open?id=1VaMhslQhsIcHUq5o5mktMA4n1DPHUaw1

Uriarte jauregiaren barruan, Uriarte dorrearen horma zati batzuk ikus daitezke. 

Beheko aldean dorrera sartzeko erabiltzen zen ate zahar bat ere mantentzen da, 

jauregiaren hormak estaltzen duena. 

4.4.3.- Yarza dorrea 

PH-n, Joan Perez de Landaren izenean, Ateako zabalgunean dorre bat zegoela 

adierazten da. Gerora, badirudi bere alabaren senar Hernan Perez de Yarza egin zela 

dorrearen jabetzarekin, eta zenbait erreforma burutu zituela. Hala ere, 1613. urterako, 

jada, hondakinak baino ez ziren geratzen, antza su hartu ostean erori egin baitzen: “La 

torre de Yarça que se quemo cuyos paredones de piedra labrada estan en el portal que 

llaman haatea extramuros”36.  

Arraroa da ez berreraiki izana, familiak maila ekonomiko ona baitzuen oraindik. 

Ordutik aurrera orube bezala agertuko da dokumentuetan, eta lorategi bezala erabili zuen 

familiak. Gaur egun lorategi hori Udalarena da eta Usotegi izenez ezagutzen da. 

4.4.4.- Turpin dorrea   (argazkia)   

XVI. mendetik aurrera Traiña edo Gaztelua bezala izendatzen zen dorre hau, eta 

XVIII. mendera arte ez zen Turpin izenez ezagutuko. Tipologia aldetik, landa munduko 

dorretxeak hiriko egiturara nola moldatu ziren erakusten duen adibide argia da Turpin 

dorrea. Dendari eta Gerrikabeitia kaleek bat egiten duten puntuan kokatuta dago eta 

kalearen eta hiriko zoruaren arabera moldatuak ditu bere forma eta egitura.  

Harri sendoz egina, defentsa funtzioa bete zuten bi saetera eta harresi zati bat 

mantendu ditu. Hala ere, jauregi funtzioa bete izan du azken mendeetan, eta bi 

etxebizitzatan banatuta dago. XX. mende amaieran zaharberritu egin zen, eta bizitzeko 

egokitu.    

4.4.5.- Arteita dorrea (Elexatea)  

PH-ren arabera, harresiaren barruan zegoen dorretxe hau, eta Arteita familiarena 

izan bide zen. Baina Ateako Arteita dorreak ez bezala, ez du zutik iraun gaur arte. 

                                                           
36 Velilla, J. 1992. Arquitectura y urbanismo en Lekeitio. Siglos XIV a XVIII. UPV-EHU: Serie Tesis 

Doctorales. 273. 

https://drive.google.com/open?id=1SuAHD-0R9DsAdtd2iAQhyw0xKmrAAa1H

Badirudi Bizkaiko andere Maria Diaz Harokoaren jauregien aldamenean zegoela, eta 

1595. urtean erre egin zela. Ordutik ez dugu dorretxe horren berririk dokumentuetan, 

orubearena bakarrik. 1793. urtean, Santiago Uskolaren jabetza bihurtu zen orube hori eta 

harek etxe bat eraiki zuen. Horren ondorioz, badakigu dorretxea elizaren, aurreko 

plazatxoaren eta udaletxeko plazaren artean egon zela kokatuta, eta ziurrenik dorre bakar 

batez osatutako eraikina izan zela. 

4.4.6.- Arteita dorrea (Atea) (argazkia)  

Arteita dorrea ere XVI. mende hasierako PH dokumentuan aipatzen da. Harresitik 

kanpora zegoen kokatuta, Ateako zabalgunean, eta Portuko dorrea bezala ere ezaguna 

zen, bere jabearen ezizena Pedro Portukoa baitzen. Gaur egun leku berean dago oraindik, 

eta aurrealdean daukan armarria Arteita familiarena dela uste da, nahiz eta Urkiza, Yarza 

eta Zubietako familien armarriek ere antzeko ezaugarriak dituzten.  

Dokumentuek diotenez, 1510. urte inguruan eraiki zen, nahiz eta gerora hainbat 

erreforma izan dituen. Bere aurrealdea errege-bidearen parean zegoen, esan bezala, 

harresietatik kanpo, eta beraz ez zuen hiribilduko urbanismora egokitu behar izan. 

Ziurrenik, ez zen inoiz defentsarako dorretxe bat izan, hain berantiarra izanda, eraiki 

zenerako jauregi funtzioak beteko zituen. 

4.4.7.- Likona dorrea (argazkia) 

Arranegiko zabalgunean kokatua, oso eraldatuta iritsi zaigu Likona dorrea. 

Badakigu XVIII. mende erdialdean zaharberritze lan handiak jasan zituela. 1510. urteko 

PH dokumentuan likonatarren jabetzatzat jotzen da, eta badirudi, XV. mende hasierakoa 

dela. Hala ere, likonatarrek XIII. mendetik Uriarte inguruan beste dorretxe bat izan zutela 

uste da, nahiz eta euren jatorrizko orubea Mendexako elizatean izan.  

Aurreko atalean aipatu dugun moduan, 1414. urtean yarzatarrek eta likonatarrek 

borrokaldi bat izan zuten, eta lehenengo, azken horien dorretxeari eraso ziotela aipatzen 

da bertan. Hala ere, ez dakigu pasarte horretan aipatzen den dorretxea zein izango ote zen, 

Uriartekoa ala Arranegikoa. Egia da, pasarteko dorretxea harresi barruan zegoela 

iradokitzen dela, likonatarren aliatuek harresia igaro behar izan baitzuten laguntzeko. 

Beraz, Uriartekoa izan zitekeela pentsa dezakegu. Alabaina, kontua ez dago guztiz argi. 

https://drive.google.com/open?id=1wSz9-OEyoCT6GGfFcVkfv2j-KJpC-EWu
https://drive.google.com/open?id=1I2sgFGQJM3IFidiTvh4Tw6nGSCoiN9dQ

4.4.8.- Leniz dorrea (argazkia I / argazkia II)   

Leniz dorrea gaur egunera arte iritsi da eta Arranegiko zabalgunea zegoen tokian 

dago kokatuta, egungo Ezpeleta kalean, kofradia zaharraren ondoan. Baliteke PH 

dokumentuan Arranegiko dorre bezala izendatzen dena berau izatea. Lehendabizi Juan 

Ibañez de Arriagaren esku egon zen, eta ondoren, Antton Uribek lortu zuen bere jabetza. 

Jabe horrek, egin nahi zituen erreforma batzuen harira, Udalarekin zenbait ika-mika izan 

omen zituen. Horrez gain, badirudi Kofradiaren lehen egoitza eraikin horretan egon zela. 

Izan ere, oraindik ikus daitekeen moduan, bertako ateetako batean San Pedroren giltzak 

daude harrian zizelkatuta.  

4.4.9.- Arranegi edo Upaetxea dorrea (argazkia) 

Upaetxea Arranegiko zabalean dago kokatuta eta, dorretxea baino, jauregia dirudi. 

Aurrealdeko fatxadan armarri dotore bat dauka ondoko inskripzioarekin: “Doña F.A. 

Urtiz de Abaroa, Biuda, mujer que fue del Capitan G.ª de Uribe. 1.6.0.2.”. Antza, urte 

horretan burutu zen aurrealdeko zatiaren zaharberritzea, eta zenbait urte geroago portuko 

aldera ematen duenarena. XVII. menderako, Lekeitioko eraikin garrantzitsuenetako bat 

zen eta, besteak beste, badirudi garia gordetzeko erabili zuela Udalak. Hala ere, ez da 

ageri PH dokumentuan ez beste inon. Beraz, ezin dezakegu ezer gehiago esan bere 

iraganari buruz.  

4.4.10.- Yarza dorrea edo Hondarreko dorrea (argazkia) 

Antza, egun Marina taberna dagoen lekuan zegoen kokatuta Yarza dorrea. PH 

dokumentuan agertzen ez den arren, XVI. mendetik dago lekukotuta. Badirudi dorretxe 

horixe izan zela Yarza leinuaren jatorrizko bizilekua Lekeition.  

Dorrea hondartzaren ondoan zegoen, elizatik oso gertu, harresiko ateetako baten 

aldamenean, eta badia kontrolatu zitekeen bertatik. Bere kokalekua ikusita, pentsatzekoa 

da elementu defentsibo garrantzitsua izango zela, ez soilik jabeentzako, baita 

hiribilduarentzako ere. Egun ikusten dugun eraikina, ordea, ez da lehengo bera. Baliteke 

oinarrian dituen horma sendoak berberak izatea, baina gainerako guztia berria da. 

Arranegi kalean egin ziren obra batzuetan, aurretik egon zen dorrearen behegaineko 

pabadura agertu zen. 

https://drive.google.com/open?id=1gsxlDrUVtb_6zgLH7cIu1WTfnilrNF1M
https://drive.google.com/open?id=1_1m9XqCs2rGTyjPTI4mc9WE0Fx-LSG2B
https://drive.google.com/open?id=1_1m9XqCs2rGTyjPTI4mc9WE0Fx-LSG2B
https://drive.google.com/open?id=1rySV7b73GBWjtXSy6CC-qSfmAkD_RMLR
https://drive.google.com/open?id=1fQcIQW0c2n_ziTLsWewoAT9vJgTRMC7-
https://drive.google.com/open?id=1fQcIQW0c2n_ziTLsWewoAT9vJgTRMC7-

4.4.11.- Beste dorre batzuk 

Aipatu ditugun dorretxeez gain, dokumentu idatzien eta arrasto arkeologikoen 

bidez, badakigu beste hainbat dorre izan zirela Lekeition. Horietako batzuk lirateke, 

Gonzalo Maisuaren dorrea –Uriarte auzoan–, Alostorrea –Ispasterko bidean, harresitik 

laurehun bat metrotara–, Ayatorrea –harresiaren eta Santo Domingo komentuaren arteko 

kaletxoan–, Elexateako zabalguneko dorrea, Idoaldegiko dorrea, Uribarriako dorrea –

agian Sosoaga jauregiaren aurrekaria–, edo Ybarra dorrea –Dendari kalean–. Baina 

zoritxarrez ezer gutxi dakigu dorre horien gainean, eta beraz, ezin dezakegu askoz 

gehiagorik esan. 

4.5.- Santo Domingo komentua37 (argazkia) 

Santo Domingo komentua garrantzia handiko erakunde eta eraikina da Lekeition, 

sei mende eta erdi baitaramatza bertan. 1368. urtean, Bermeoko Juana Ibañez de 

Arsuagak Calahorrako Gotzaingoko Bikario Nagusiari Lekeition emakumezko fededun-

komunitate bat sortzeko baimena eskatu zion, eta hala sortu zen komentua. Urte berean, 

Bizkaiko jaun Don Tellok bere babesa eskaini zion komentuari eta hainbat pribilegio 

eman zizkion. Hasiera batean, Santa Maria parrokiako kabildoak, bere diru sarrerak 

murriztuko ziren beldurrez, ez zuen ondo ikusi beste eskeko ordena bat sortu izana. Urte 

gutxiren buruan, ordea, kongregazio berria eta kabildoa ados jarri ziren. 

Uriarte auzoan kokatu zen monasterio berriak ere Santa Maria izena hartu zuen 

sortu zenean, baina 1421. urterako egun duen izena jarri zitzaion. Oraindik eraikina oso 

xume eta txikia zen, komentuko garaiko kronikek dioten legez, hain txiki eta baxua ezen 

lastategi bat baitzirudien. Hala ere, komentuak hainbat eraldaketa izan zituen mendeetan 

zehar. Zokoei atxikitako kolomatxoen, kapitel prismatikoen eta presbiterioko gurutze-

gangaren nolakotasuna dela eta, bertako eliza estilo gotikoaren azken aldian berriztatua 

dela uste da.  

1487. urtean, Nikolas Ibañez Arteita armadoreak kapera pribatu bat eraiki zuen 

bertan, eta espazio horretan ere gotiko berantiarreko kapitelak ikus daitezke, eta estilo 

berekoa da aldeetan giltzarriak dituen tertzelete-ganga ere. Giltzarrietako bat izar batekin 

apainduta dago, sokekin beste bat, eta Arteita sendiaren armarria darama erdikoak. 1503. 

urtean, bere seme Iñigo Arteita almiranteak kapera nagusia sortu zuen, eta beraz, hori ere 

eremu pribatua izango zen. Hori gutxi balitz, Artietaren oinordekoak tenpluaren 

patronatua eskuratzen ahalegindu ziren, lortu ez zuten arren. Izatez, berton egon behar 

luke egun Lekeitioko eliza nagusian dagoen almirantearen hilobiak, baina baliteke XVII. 

mendean mugitu izana bertara, eremu horiek pribatuak izateari utzi eta komunitatearen 

eskuetara igaro baitziren. 

XVIII. mendearen erdialdean, Mexikon bizi zen Domingo Gomendio Urrutiak 

Arrosarioaren kapera handitzeko dirua jarri zuen. Azkenean, ordea, tenpluaren habearte 

                                                           
37 Atal hau egiteko batez ere “Muñiz, J. 2008. Lekeitioko erlijio-ondarearen gida. Lekeitioko Udala” laneko 

testua hartu dugu oinarritzat, zenbait kasutan moldatuta edo laburtuta, eta beste batzuetan informazio 

osagarria gehituta. 

https://drive.google.com/open?id=1hqOI1d8kr0LiMNWcxMOnA6oXSa_RmSY5

osoa, sostenguak, estalkiak eta fatxada ere berritu egin ziren. Antza, 1747. urtera arte 

luzatu ziren lan horiek Ignacio Iberok diseinatu zituen, eta Jose Larizek burutu. 

Berriztatze lan horien ondorioz sortutako eliza burualde oktogonala duen habearte 

bakarreko eraikin xume bat da, arestian esan bezala, gotiko berantiarrean oinarritutako 

eraikin baten ondorengoa (argazkia). Lehendabiziko tartea gurutze formakoa eta zabala 

da, eta beste hirurak txikiagoak eta proportzio ezberdinetakoak. Sostengu bezala pilastra 

toskanarrak ditu. Horrez gain, estalki ezberdinak dauzka: gurutzaduran eta aldameneko 

tartean ertz-gangak; beste bietan ilargixka eta sabai izuna; eta hegoaldeko kaperan, 

linterna bidezko argiztapena duen kupula obala. 

Fatxadan erdi-puntuko arku bat ageri da, eta horren gainean hiru bao eta erremate 

itxurako plaka-moldura bat ditu (argazkia). Goialdean kanpaientzako hiru hutsune dituen 

ezpataina dago. Fatxadak, oro har, diseinu sinplea dauka, apaindura gisa ezpatainaren 

goialdeko pinakuluak eta plakaren azpiko teilatu-hegal kiribilduak besterik ez baititu. 

XIX. mende amaieran Santa Mariako elizape zaharra harriz harri desmuntatu eta 

Santo Domingo komentura ekarri zuten (argazkia). Elizape hau Lucas Longak diseinatu 

zuen 1669. urtean. Pilastra kaxeatuen gaineko erdi-puntuko hiru arku ditu, eta horien 

gainean, erlaitz molduradun bat tartean duela, gela ireki baten gorputza, plaka lauz 

inguratutako hiru leiho dinteldunekin. Longaren diseinu hau, eraikinaren gainerako 

aparailu apalagoen aldean, zehaztasunez moztutako kareharrizko harlandu sendo eta 

dotoreez egin zen. 

Tenpluaren hegoaldeko aldean, angelu zuzeneko bi hegal dituen klaustro baten 

inguruan, komentuaren dependentziak daude. Aipatutako hegal horiek birritan berreraiki 

dituzte eta berritze lan horietako batean, 1508. urtean hain zuzen, atarian armarri bat 

gehitu zitzaion klaustroari. Armarria moldura zirkular batek mugatuta dago, lis lorezko 

gurutze bat du izarrez betetako zelai baten gainean, eta zutabe batzuen artean dago. 

Altzariei dagokienez, Santo Domingo nahiko tenplu xumea da. Elizako elementu 

garrantzitsuena, 1770. urtean Gomendo Urrutia indianoaren diru laguntzari esker eraiki 

eta 1804. urtean Jose Lopez de la Calle margolariak polikromatu zuen rokoko estiloko 

erretaula nagusia da (argazkia). Hiru atal nagusi ditu, bankua, kaleko gorputza eta atikoa. 

Bere pilastra eta zutabe ildaskatuak rokoko estiloko ispilu eta horma-atal esekiekin daude 

https://drive.google.com/open?id=1tbdmXPSxiMBUcKhwk31qZOu8EhVECSRE
https://drive.google.com/open?id=1ldcTShkmtlq4rbTONhnjydOoBIis3A2A
https://drive.google.com/open?id=1h-KwmcdSwI8EyAoyrI9NnVgyuMzMjpDE
https://drive.google.com/open?id=1vpBRB4GzUhzHRifByRkSP7CmUVJ3sMiE


Lekeitioko udala | Lekeitioko natur eta kultur ondareari buruzko eduki-fitxak 
 

100 

apainduta. Alboetako kaleetako irudiak erretaularen garai berekoak dira. Ezkerrean 

Azako Santa Joana, Santo Domingoren ama dago, eta eskuinean Santa Maria 

Magdalenakoa. Biek deklamazio espresioa dute.  

Titularraren irudia 1804koa da eta Eibarko Juan Bautista Mendizabal eskultoreak 

egin zuen. Santo Domingoren eskultura neoklasiko bikain horrek hainbat sinbolo ditu. 

Eskuan arrosarioa, bekokian izarra eta txakur bat zuziarekin. Tradizioaren arabera, Ama 

Birjinak arrosario bat eman zion Santo Domingori 1210. urtean, eta horregatik ageri da 

eskulturan. Zuzi bat duen txakurra, berriz, fedeak heresiaren aurkako borrokan 

sinbolizatzen duen argiaren adierazlea da. Azkenik, atikoan Kristoren eskultura bat dago, 

baina hori tailu modernoagoa da eta balio artistiko txikiagoa du.  

Presbiterioan bertan beste hainbat irudi, tailu, oihal eta eskultura daude. 

Esanguratsuenak Haur biluzia eskuetan duen Andre Maria Arrosariokoa –XVI. mendeko 

irudi romanista–, komentuko lehenbiziko titularra izan zitekeen Andre Mariaren eskultura 

gotikoa –XIV. mendeko bigarren erdikoa–, estilo gotikoko Kristo Gurutziltzatua –XVI. 

mende hasierakoa– eta Haurra eskutik helduta duen San Jose dira –XVIII. mende 

erdialdekoa–.  

Ikus dezakegun moduan, Dominiken komentua nahiko xumea da. Hala ere, 

azpimarratu behar da, monasterio horretakoa dela elizbarrutiko emakumezko 

komunitaterik zaharrena, eta bere ordenari dagokionez, Espainian daudenen artean 

hirugarren lekuan dagoela. Gainera, ibilbide luze eta aberatsa du, Lekeitioko monasterio 

horixe izan baitzen urte batzuk beranduago Bilbon, Ermuan eta Kexaan sortuko zirenen 

aitzindaria.        

4.6.- Andre Mariaren Zeruratzea parrokia (Santa Maria)38  

4.6.1.- Historia  

Lekeitioko elizaren gaineko lehen testigantza ziurra 1325. urteko hiri gutunean 

daukagu. Hala ere, kondairak dioenez, elorri zuri baten gainean agertu omen zen Ama 

Birjinaren irudi bat gordetzeko eraiki zen Andre Maria eliza 730. urtean. Alabaina, gaur 

egun bertan gordeta dagoen egurrezko Antiguako Ama Birjinaren irudia, XII. mendekoa 

da. Bestetik, Labayruren Historia General de Vizcaya lanean, XII. menderako eliza 

eraikia zegoela iradokitzen duen aipamen bat daukagu. Pasarte horretan, Berriatuko eliza 

aipatzen da, eta XII. mendean eliza hori bertako zaldunek altxatu zutela dio, eliztarrei oso 

urrun geratzen zitzaielako Lekeitiokoa. 

Bestetik, 1735. urteko deskripzio anonimoak39 dioenez, eliza Don Juan infanteak 

kontsakratu zuen 1289. urtean, hiri-gutuna eman baino 36 urte lehenago:  

“La Iglesia Parroquial del titulo de Santa Maria de la Asuncion, fué 

consagrada y segun el cobro de los privilegios y constará en el del Infante Don Juan, 

treinta y seis años antes del privilegio de dicha Señora Doña Maria Diaz” 40. 

 Aipamen hori Gaztelako errege eta Bizkaiko jaun Don Juan I.aren zedula batean 

agertzen da antza, eta zera gehitzen du, eliza zaldun dibiseroek fundatu zutela eta 

Bizkaiko andereari eman ziotela, Arbatzegi eta Ibarrangeluko monasterioen ordainetan. 

Informazio hori, Udaletxean dagoen dokumentu batean dator, Bizkaiko andereak Alfonso 

XI.ak 1334. urtean emandako mesedeak konfirmatzen dituen agirian hain zuzen. Hala 

ere, bertan ez da agertzen inolako datarik.     

Laburbilduz, ezin jo dezakegu XII. mendea baino zaharragotzat hiri-gutunean 

aipatzen den eliza. Gainera, arkeologiak datu berririk ematen ez duen bitartean, ezin zehaz 

                                                           
38 Atal hau egiteko batez ere “Muñiz, J. 2008. Lekeitioko erlijio-ondarearen gida. Lekeitioko Udala” laneko 

testua hartu dugu oinarritzat, zenbait kasutan moldatuta edo laburtuta, eta beste batzuetan informazio 

osagarria gehituta. 

39 1735. urteko deskripzio anonimo izenez ezagutzen duguna, XVIII. mendeko lehen erdialdean, idazle 

anonimo batek Lekeitioko herriaren inguruan egindako deskripzio lan bat da. Idatzi horretan Lekeitiori 

buruzko informazio baliotsua dator. Erreferentzia: Rodriguez, A. 1970. Descripción sumaria de la villa de 

Lequeitio de (1740). Transcripción, prólogo y notas. RSVAP. 

40 Jimenez, J. M. 2002. Bizkaiko herrien monografiak. Lekeitio. Azterketa historiko-artistikoa. Bilbao: 

Bizkaiko Foru Aldundia. 33. 

daiteke jatorrizko eliza hura nolakoa zen. Kokalekuari dagokionez, pentsa dezakegu 

egungoa dagoen leku berean zegoela, nahiz eta askoz txikiagoa izango zen.  

Hain zuzen, deigarria da Lekeitioko elizak ordutik izan duen kokalekua. Izan ere, 

hasiera batean parrokia nahiko leku eszentrikoan zegoen, ez soilik lehen gune populatuari 

dagokionez –Uriarte ingurua–, baizik eta baita azken horretatik abiatuta populatu zen 

eremuari dagokionez ere –Arranegi aldea–. Hasiera batean, beraz, tenplua nahiko 

isolatuta zegoen, bi herriguneen arteko espazioan.  

XVI. mendean, bi herriguneak harresi bakar batez batuta geratu zirenean ere, elizak 

bazter batean egoten jarraitu zuen, itsasotik gertuago etxeetatik baino. XVII. mendearen 

bigarren erdialdetik aurrera, elizaren ondoko lurrak urbanizatu egin ziren, horrela itsasoa 

urrundu zuten eta elizak kokapen zentralagoa lortu zuen. Gainera, hamarkada batzuk 

beranduago aurreko hareatzan plaza eraiki zen, eta XVIII. mende hasieran, plaza horren 

beste aldean udaletxea. Harrezkero, gune horixe bihurtu zen Lekeitioko espazio publiko 

nagusia.    

Historian zehar gutxienez birritan berreraiki zuten eliza, eta ohikoa den moduan, 

orubea haziz joan zen. Hain zuzen, Gregorio IX. aita santuak, 1374. urtean, Aviñongo 

gorte pontifikaletik zaharberritze lanekin lotuta helarazi zuen buldatik, XIV. mendean 

sute bat izan zuela eta zaharberritu egin zutela ondoriozta dezakegu. Bestalde, orduko 

herrigunetik kanpo zegoen eliza, eta berau ere hesiaren barruan egon zedin, aldarazpen 

txikia eragin bide zuela uste da. Gainera, baliteke, eliza hesiaren parte ere izatea.   

1442. urteko sute handian, elizak kalte handiak jasan zituela uste da. Hala ere, 

badirudi ez zela guztiz erre, eraikinaren oinarrietan garai hartako estiloaren zantzuak 

nabari baitira. XV. mendearen bigarren erdialdean berreraikitze lanei ekin zieten berriro 

ere. Lan horietan tenpluaren planteamendu orokorra errespetatu egin zen eta baita, esan 

bezala, sutetik onik atera zen elizaren oinarria ere. Lan berri horiei zor dizkiegu azken bi 

tarteetako leihateak, estalkiak eta gailurreriak, eta mendebaldeko fatxadako argi-zuloaren 

azpian aingeruak dituen frisoa. 

1478. urtean lanak nahiko aurreratuta zeudela dirudi, kabildoa eraikina erabiltzen 

hasi baitzen. Hala ere, lanak ez zeuden guztiz amaituta, hurrengo urtean Errege-erregina 

Katolikoek etxe batzuk desjabetzeko baimena eman baitzuten prozesuarekin jarrai zedin. 

Era berean, tokiko agintariei itsasontziei zerga berezi bat kobratzeko eskatu zitzaien, diru 

hori elizaren lanetarako izan zedin.  

Alabaina, xehetasun txikienak salbu, badirudi elizaren gorputza ordurako zutik 

zegoela. Hiru habearte mailakatuko ontzi handia zeukan. Erdiko habeartea beste biak 

baino askoz altuagoa zen, baina guztiak zeuden gurutzadurarik gabeko lau tartetan 

banatuta, eta tarte zuzen labur baten amaieran abside poligonaletan errematatuta.  

Beranduago, beste gorputz eta dependentzia batzuk gehitu zitzaizkion. Kapera 

pribatuak; lehendabiziko koru bat 1516an –gaur egun dagoenak 1653an ordezkatuko 

zuena–; sakristia 1559-1568 artean; elizape zaharra 1669an; gaur egungo kanpai gorputza 

1734an eta aurrerago aipatuko ditugun gehiago. 

Azken esku hartze esanguratsua XIX. mende amaierakoa izan zen, gaur egun eliza 

ezagutzen dugun moduan utzi baitzuen. Pascual Abaroaren ekimenez, Casto Zabala 

arkitekto bizkaitar ezagunak lan garrantzitsuak burutu zituen 1881-1883 urteetan, eta lan 

horien buruan basilika titulua eskuratu zuen parrokiak. Erreforma horretarako estilo 

neogotikoa aukeratu zuen (planoa I / planoa 2).  

 Esku hartzearen helburua burualdea aldatzea izan zen eta, horretarako, alboetako 

habearteak girola baten bitartez lotu zituen Zabalak. Era berean, kapera batzuk eta 

sakristia zaharra bota zituen, eta garai hartako elizapea desmuntatu zuen, haren lekuan 

beste zabalago bat eraikitzeko. Zabalak pinakulu batzuk eta erdiko habeartearen goiko 

gailurreriako zati batzuk ere berritu zituen. Horrez gain, habearte nagusiko erdiko 

tarteetako gangak berreraiki zituen. Horien giltzarrietan “Renovado por Pascual Abaroa” 

eta “Año 1883” inskripzioak irakur daitezke.  

Erreforma horren ondorioz, eliza lehen baino askoz zabalagoa bihurtu zen. Girolari 

esker, Lekeitioko Santa Maria, eliza monumental bihurtu zen, eta denborarekin, jarraian 

ikusiko dugun moduan, bere erretaula nagusiaren garrantzia nabarmendu zen. Hala ere, 

Zabalaren erreformak elizak zeukan kutsu gotikoa murriztu zuen. Dena dela, Santa 

Mariakoa XIX. mendean Bizkaian egin zen esku-hartze neogotikorik 

garrantzitsuenetarikoa izan zen. Gerora egin diren erreforma txiki batzuk salbu, lan 

garrantzitsu horiei zor die Lekeitioko elizak egun duen itxura. 

https://drive.google.com/open?id=1ApLdJzVazXG1z19olb4zjDU2pMXF72qc
https://drive.google.com/open?id=1SdBcZ9EpaK-SIys_RwOErbufSOimKGm2

4.6.2.- Kanpoaldea    (argazkia) 

4.6.2.1.- Portalea     (argazkia)     

Bizkaian inoiz eraiki den estilo gotikoko portale garrantzitsuena da. Duela gutxi 

zaharberritu den arren, zoritxarrez, bere egoera ez da onena, higadurak eta kresalak 

hareharria hondatu baitute. Hasieran estalki bat eraikitzea proiektatu zen, baina azkenean, 

zutabeak baino ez ziren eraiki, eta horrek ere ez zuen lagundu kontserbazioan. Zutabe 

horiek portalearen aldamenetan ikus daitezke oraindik ere. 

Portalea tenpluaren sarbide nagusia da eta beheratutako bi arkutan zatituta dago. 

Bien artean XIX. mendeko erreformaren ostean jarritako titulua dago: “Sacrosancta 

parochialis basilica lequeitiensis”. Mainelean Haurra duen Ama Birjina baten irudi bitxia 

ikus dezakegu, portaleko figurarik finena berau. Bere aldaken karakterizazioak zein bere 

arropen tratamendu plastikoak XIV. eta XV. mende bitarteko frantziar eskultura dela 

erakusten digute. Haurrari burua falta zaio gaur egun, baina argazkietan ikus daitekeenez, 

XX. mende amaieran osorik zegoen. 

Tinpanoak (argazkia) Trinitatearen eskultura hondatu bat du bere droselaren azpian 

–Espiritu Santua irudikatzen duen usoa galduta dago eta Jesusen gurutzea eusten duen 

Jainko Aitaren irudia baino ez da mantendu–. Alabastrozko pieza da. Beharbada, XV. 

mendean Ingalaterran egindakoa. Trinitateak lau aingeru ditu inguruan. Bat intsentzu 

ontzi bat astintzen ari da eta beste bat tronpa luze bat jotzen. Arku trilobulatuak eta 

tetralobuluak eratzen dituzten zirkuluak dituzten trazeriek osatzen dute tinpanoa. Guztia 

itxiz, leiho estalki batek babestutako arkibolta lau eta zorrotzak ditugu. Azken horretan 

droselen azpian dauden hamabi musikari daude, eta euren janzkera XV. mendeko lehen 

hereneko estiloaren isla da. 

Hori guztia bi pilastra handiren artean dago (argazkia), eta horietako bakoitzak 

zazpi horma-hobi ditu. Batzuk hutsik daude, baina beste batzuetan musika tresnak 

dituzten aingeruak ageri dira. Aingeruen artean santuren bat edo beste, eta Santa Maria 

ikus ditzakegu. Pilastra biak droselen azpian dauden irudiz betetako galeria batek 

elkarlotzen ditu eta horien guztien erdian Kristo agertzen da berriro ere, gurutzearen 

gainean, apostolu kolegioak inguratzen duela. Eskuinean bere bataioaren eszena dago eta 

ezkerrean Pietatea bi emakume santuren artean. Irudi horiek ongiaren eta gaizkiaren 

arteko borroka irudikatzen duen bestiario bateko erliebeen gainean daude. Leiho 

https://drive.google.com/open?id=1yVsieuPZ-lxV43bZGHBlkr254kSbQryZ
https://drive.google.com/open?id=1Nm8cug37FIBjDJ95cfsu8_ix50JaQokc

https://drive.google.com/open?id=1Nm8cug37FIBjDJ95cfsu8_ix50JaQokc


Lekeitioko udala | Lekeitioko natur eta kultur ondareari buruzko eduki-fitxak 
 

105 

estalkiaren eta frisoaren artean eta oinazpikoen gainean bi santuren irudiak ageri dira, 

ordena frantziskotarraren eta domingotarraren adierazgarri. 

Azkenik, lehiatilaren azpian beste friso bat dago. Bertan ilargiaren eta eguzkiaren 

atzetik aingeru talde bat dator, batzuek Kristoren Pasioarekin lotutako objektuak dituzte, 

eta besteek instrumentu ezberdinak. Horrela, aingeruok beheko mailetan errepikatu diren 

bi ideiak sintetizatzen dituzte: jaunaren sakrifizioa eta azken horrek gizakion salbazioa 

eragin izanaren poza. 

Laburbilduz, XV. mendeko lehen erdiko gotikoaren tokiko interpretazioa dela esan 

dezakegu. Kasu honetan, baina atzerriko ekarpenek aberasten dute. Hala nola 

Trinitatearen erliebe ingelesak eta frantziarra izan daitekeen Ama Birjinak. Aingeruen 

buruak dituen goiko frisoa da tokiko produkzioko kalitaterik handiena duena, ziurrenik, 

1442ko sutearen ostekoa.  

4.6.2.2.- Dorrea   (argazkia I / argazkia II)  

Gaur egun ikus dezakegun kanpandorrearen lanak 1734an hasi ziren, Jose 

Lizardiren diseinuan oinarrituta eta Juan Bautista Orosketa eta Domingo Gomendio 

indianoek utzitako legatuari esker. Soilik erdiko habeartearen erlaitzerainoko zatia da 

etapa gotikokoa, eta bertan, Erdi Aroko harresiaren aztarna atzeman daiteke (argazkia). 

Izan ere, sute baten ondorioz hondatu egin zen kanpandorre zaharra, eta ordutik hainbat 

aldiz konpondu behar izan zuten, esaterako, 1607 eta 1690. urteetan –kuspidea kendu 

zitzaion–. 

Kanpandorre berria bloke inklinatu baten gainean eraikita dago. Gorputz nagusiak 

kiribildura eta pinakuluekin apaindutako ertz atxaflanatuak ditu. Kanpandorrearen 

aurrealdeak berriz, kanpaientzako balaustradun erdi-puntuko hutsuneak ditu. Erremate 

gisa idi-begiekin eta linternatxo batekin argiztatutako ganga bat du. Ganga horren 

hasieran, dorrearen goialdeko galoiekin eta idi-begiak enmarkatzen dituzten festoiekin 

batera, gailurreria neogotiko bat ikus daiteke. Zati hori, 1856. urtean, tximista batek jo 

ostean egindako berriztatze lanen emaitza da.  

XV. mendean egindako kanpaiei buruz arrasto dokumentala baino ez dugu. Gaur 

egun kanpandorrean dauden bost kanpaiak XVII. eta XX. mende bitartekoak dira. 

Kanpairik zaharrena Juan Güemes kanpaigileak egin zuen 1618. urtean. Basilikaren izen 

https://drive.google.com/open?id=1YWoN93A2O_6H-xttOUbGJn7fh0cIgWw1

berbara darama, eta 2.946 kiloko pisua du. Bizkaiko handienetako eta astunenetakoa da, 

eta horren omenez, ondoko inskripzio hau darama: “De buen parecer i de buena echura”. 

4.6.2.3.- Arbotanteak, pinakuluak eta gailurreriak    (argazkia) 

Eliza gotiko honen ezaugarri garrantzitsuenetakoak dira herriko enparantzatik ikus 

daitezkeen arbotante, pinakulu eta gailurreriak. Erdiko habearte altuaren eta albokoen 

arteko desnibela esanguratsua da, eta ederrak dira baleen hezurdura ikaragarria 

gogorarazten duten trazatu bikoitzeko arbotanteak ere. Euren balio plastikotik haratago, 

euren funtzio tektonikoa ere kontuan hartu behar dugu, arbotante horiek erdiko 

habeartearen bultzada kontrahormek jasan beharrean pilareek jasateko eraiki baitziren. 

Batzuen zein besteen erremate gisa pinakulu piramidalak antzeman ditzakegu. 

Baina pinakulu guztiak ez dira berdinak, eraikuntza faseen arabera eredu ezberdinak 

jarraitu baitziren. Zaharrenak burualdeko ostikoei dagozkienak dira eta, sendoagoak 

izateaz gain, euren ertzak kako xumeekin daude apainduta. Gainerakoak finagoak dira eta 

figura dekorazioa dute, animalia errepertorio zabala –hegazti harrapariak, usoak, txerriak, 

erbiak, tximinoak, hartzak, orro egiten duten animalia izugarriak– eta burezur itxurako 

hosto fantasmagorikoak.  

Hormetan gailentzen den gailurreriaren diseinua ere ez da batere uniformea. 

Burualdearen eremuan eredu arkaikoagoa nagusitzen da, tetralobuluak husten diren 

erronbo segidak dituena. Habeartean zehar eta mendebaldeko horman, berriz, vesica 

piscis enparejatuetan eta kontajarrietan oinarritutako ezaugarriak nagusitzen dira, 

gotikoaren azken faseko bereizgarri direnak. Azkenik, iparraldeko fatxadaren eta fatxada 

nagusiaren aldeko tarteetan arkutxo trilobulatu inbertituek bere karela errematatzen dute.  

4.6.2.4.- Elizapea    (argazkia) 

Enparantzaren aldean dago elizapea. Arestian esan bezala, ez da tenpluak izan zuen 

lehena. Izan ere, XIX. mendeko erreforman 1669an Lucas Longak diseinatu eta Francisco 

Elorriaga eta Martin Zuloagak eraikitako elizape zaharra desmuntatu eta berria eraiki zen. 

1669ko elizape hura Dominiken komentuan ikus dezakegu gaur egun. 

Gaur egungo elizapea, beraz, 1881-1883 urteen artean egindako lan neogotikoa da. 

Gurutze-gangek estalitako bost tarte ditu, eta beste hainbeste arku zorrotzen bitartez dago 

https://drive.google.com/open?id=1aAAUzPpgK68D6bqoqdTK97IYX9ku5cD0

enparantzara irekita. Aurreko elizapea baino askoz monumentalagoa da, bere barrualdeak 

ia-ia alboko habeartearen garaiera eta zabalera baititu.  

4.6.3.- Barrualdea 

4.6.3.1.- Oinplanoa  (planoa)  

Basilikaren oinplanoa lau tarteko hiru habeartetan banatuta dago eta ez du  

gurutzadurarik. XIX. mende amaierako erreforma orduko, elizak hiru abside poligonal 

zituen, erdikoak bost alde zituen eta alboetakoek hiru. Erreformarekin espazio horiek 

desmuntatu, eta girola bat eraiki zen. Girola horrek aldarea inguratzen du eta alboetako 

nabe biak elkartzen ditu. 

Tenpluaren nukleoari kapera batzuk gehitu zitzaizkion. Gaur egun, epistolako 

habeartekoak soilik kontserbatzen dira, beste aldekoak elizapea zaharberritzerakoan 

kendu baitzituzten. Eliza 27 metro zabal da eta 38 luze, atxikitako girola kontuan hartu 

gabe. Tamaina hori, baina, nahiko txikia da neurri idealei dagokionez. Hori XV. mendeko 

Bizkaiko gotikoaren ohiko ezaugarrietako bat da. 

Elizaren oinplanoak nahiko diseinu irregularra du, iparraldean bere ardatza 

desbideratu egiten baita oinetako bi tarteetan. Anomalia hori lurraren ezaugarrien ondorio 

izan liteke, hasieran eraikina harkaitz-muino baten gainean eraiki zela uste baita, eta 

horrek beharbada pilareen kokapena baldintzatu zuen. 

4.6.3.2.- Altxaera  (planoa) 

Tenpluaren altxaera alboko habearteen eta erdikoaren arteko garaiera 

ezberdintasunagatik nabarmentzen da, eta ezaugarri hori puntu goreneko estilo gotikoaren 

bereizgarrietako bat dugu. Habearte nagusia hiru mailatan dago banatuta, batetik 

banaketa-arkuteriak, bestetik, triforioa eta azkenik, lehiatilak. Eraikinaren berdinginak 

eraikuntza-material ezberdinak dituztelako bereiz daitezke. Euskarrietan, arkuetan, 

triforioan, gangetako nerbioetan eta leihateetan hareharri urreztatuzko harlandua erabili 

zen. Bestalde, hormen itxitura eta berme batzuen oinetan kareharri grisa dugu. 

4.6.3.3.- Euskarriak eta arkuak  (planoa) 

Euskarriak zilindro itxurako zutabeak dira, oro har, sekzio txikiagoko beste batzuk 

atxikita dituztenak. Azken horiek gangen eta definitzen dituzten arkuen nerbioak 

https://drive.google.com/open?id=1SdBcZ9EpaK-SIys_RwOErbufSOimKGm2
https://drive.google.com/open?id=1ApLdJzVazXG1z19olb4zjDU2pMXF72qc

jasotzeko funtzioa dute. Horrela, berme faszikulatuak eratzen dituzte. Kapitelak faxa 

sinpleak dira, lauak eta apaingarri funtzioa dutenak. Sistema hori Kantauri aldeko 

gotikoan oso hedatua dago, eta Burgosko katedralaren eraginez zabaldu zela pentsa 

daiteke. Arku toraleko zutabeetan, berriz, eredua apur bat ezberdina da. Horiek nukleo 

zilindriko hirukoitzak dituzte eta konplexuagoak dira. 

Habearteetako tarte guztietan ohiko arku gotiko zorrotzak antzeman daitezke. 

Bestalde, beheko argiztapen baoak ere esanguratsuak dira. Burualde zaharrean 

kontserbatu den bakarra, girolaren erdiko tartetik ikus daiteke. Oso sinplea da, baina era 

berean izugarri dotorea. Hiru triangelu kurbatuko burbuila da, bi arku trilobulatu 

zorrotzen gainean, trilobuluak osatzen dituena. 

Hegoaldeko habeartearen eta oinetako tarteetako itxidura-horman ageri diren 

leihoetan ere sinpletasun eta dotorezia berbera antzeman daiteke. Habearteko leihoak hiru 

leihate zorrotz eta idi-begi bat dira, eta 1979. urteko zaharberritze lanak burutu arte itxita 

egon ziren. Bestalde, mendebaldeko fatxadako idi-begien trazeria, zirkulu zentral batean 

oinarrituta dago.  

4.6.3.4.- Triforioa  (argazkia) 

Triforioa bi metro inguruko garaiera duen galeria estua da eta, esan bezala, erdiko 

mailan dago. Ez zuten helburu zehatz batekin eraiki, eta apaintzea da bere funtzio nagusia. 

Bestalde, ohikoa da Euskal Herriko arkitektura erlijioso gotikoan. Habearte nagusiaren 

aldera dago irekita erdi-puntuko arku lobulatuen eta kuadrifolio kalatuko karelen bitartez. 

Era berean, azken horiek erritmo ezberdinetan banatuta daude, bariazioen bidez triforioa 

edertzeko. 

4.6.3.5.- Leihoak  

Erdiko habeartea argiztatzen duten leihoak burualdeko aldean, hegoaldekoan eta 

oinen tartean daude, guztiak goiko mailan. Iparraldeko aldeak ez du leihorik. Guztiek 

dituzte arku zorrotzak, eta erlojuaren orratzen norabidean aztertuz gero, tenpluaren 

eraikuntza prozesuak izandako bilakaera estilistikoa ikusiko dugu. 

Absideko leihoek hiru arku trilobulaturen gainean dauden zirkuluetako 

kuadrilobuluen diseinu bera jarraitzen dute. Lehenengoa eta hirugarrena goratuagoak 

https://drive.google.com/open?id=1YQd52RcJ-9gCKuutN0zaPoLbxqaVQY0S


Lekeitioko udala | Lekeitioko natur eta kultur ondareari buruzko eduki-fitxak 
 

109 

ziren hasiera batean, baina horien trazeria dekorazio itsu baten bidez murriztu zen XIX. 

mendeko erreforman. Guztiek dituzte itxura geometrikoko kapitelak, azkenekoak izan 

ezik. Bertan animaliak izan daitezkeen figura batzuk daude. Habeartekoei dagokienez, 

lehendabiziko tartekoak antzeko diseinua du, bere trazadura zerbait konplexuagoa den 

arren, eta bere kapitelak gizakien buruekin apainduta dauden arren. Bigarren tartekoak 

sinpleagoak dira, eta bere arkuak borobilduta ageri dira; beraz, baliteke garai 

modernoetakoa izatea. Gainerako baoak, ordea, zalantzarik gabe XV. mendeko bigarren 

erdiko lanen emaitza dira, eta euren trazeriek gotiko flamigeroaren ondulazio arruntak 

erakusten dituzte. Azkenik, mendebaldeko fatxadako leihatea, handiagoa da. Gainera, 

bere beheko zatia kurbaz eta kontrakurbaz osatutako sare nahasi bat da. 

4.6.3.6.- Beirateak   (argazkia 1 / argazkia 2 / argazkia 3) 

Zoritxarrez ez dira jatorrizko beirateak kontserbatu. Hala ere, badakigu XVI. 

mendean zehar Juan Flamenco beiragile famatuak egin zituela. Gaur egun ikus 

ditzakegunak XIX. mende amaierakoak dira, Jules Pierre Maumejeanen Paueko tailerrean 

eginak.  

Burualdean, erretaulako Kalbarioaren aldamenean, Ama Birjinaren zeruratzea eta 

Kristoren zeruratzea ikus ditzakegu. Hurrengo hiru beirateetan hamar apostolu daude 

horma-hobien azpian. Habeartearen bigarren tartekoa San Pedro itsasgizon eta 

arrantzaleen patroiari eskainita dago. Hurrengo beiratean lau ebanjelistak ageri dira euren 

sinboloen gainean: San Joanen arranoa, San Mateoren aingerua, San Lukasen zezena eta 

San Markosen lehoia (argazkia).  

Habeartearen azken gorputzean, Lekeition berebiziko kultua izan duten bi santu 

nabarmentzen dira, San Antolin eta San Roke. Azkenik, koruko beirateak musikarekin 

lotutako irudiak ditu, Aita Betikoaren azpian David harpa jotzen ari da eta Santa Zezilia 

izan daitekeena organo txiki bat. Apur bat beherago, lau aingeru tronpeta jotzen ari dira 

hamaika instrumenturen gainean (argazkia I / argazkia II).  

4.6.3.7.- Gangak  (argazkia) 

Tipologia ezberdineko gurutze-gangek estaltzen dituzte elizako tarte guztiak. 

Xumeena diagonalean gurutzatutako bi nerbioekin osatutako gurutze-ganga sinplea da, 

eta alboko habearteetan eta girolan ikus dezakegu. Gangek, nerbioak elkartzen diren 

https://drive.google.com/open?id=162tHWTL8eAhgX6jd5AbbpJqW0G5GMoxP

lekuan, apaingarri ezberdinak dituzte: izarrak, kardu floroiak, San Pedro eta San Pabloren 

irudiak eta abar. Girolan Andre Mariaren eta San Pedroren erretaulei dagozkien tartekoek 

soilik dituzte figurak, beren titularren irudiekin. Azken horiek pieza gotikoak dira, 

beharbada jatorrizko absideetatik berreskuratutakoak, eta gainerakoek elkar-

gurutzatutako P eta A hizkiak dituzte, Pascual Abaroa lanen sustatzailearen omenez. 

Gangen diseinua landuagoa da habearte nagusian, eta are gehiago, tenpluaren 

oinetara hurbildu ahala. Presbiterioan gurutzeria erradiala ikus daiteke eta, arku 

toralarekin bat egiten duen nerbioan, izar batekin eta gurutze hankadun batekin 

apaindutako bi plaka. Nerbio guztiak daude apainduta koroatutako emakumezko 

buruekin. Horiek triforioaren azken tartean ikus ditzakegunen antzekoak dira. Deikunde 

dinamiko bat irudikatzen duen giltzarri borobil zizelkatu eta polikromatu batean elkartzen 

dira. 

Lehenbiziko tartea sei horma-ataleko gangak ixten du. Bere nerbioetan koroa duten 

emakumezko buruak ikus ditzakegu berriro ere. Giltzarriak kardu urreztatuen artean 

dagoen bost buruko emakumezko baten irudia du apaingarri bezala, ezaugarri gotikoa 

berau. 

Bigarren tartearen estalkia tertzelete-ganga bat da. Nerbioek triangelu txikiagoak 

eratzen dituzte, eta giltzarriraino iritsi beharrean, oktogono zapal bat osatzeko elkartzen 

diren erdibideko puntu batzuetaraino iristen dira. Giltzarriek hirusta-lobuluak dituzte, 

luzetarako nerbioaren muturrekoek izan ezik. Bertan Pascual Abaroak finantzatutako 

zaharberritze lanei buruzko inskripzioa dago. 

Erreforma horien data hurrengo sektoreko erdiko giltzarrian dago idatzita: “1883”. 

Gainerako hamarrak lauak dira eta tertzelete eta kontratertzelete ganga izartuetan 

banatuta daude. Azkenik, atzeko tartean, itxura zapala duen itxidura-horman, estalkiaren 

planteamendua landuagoa da. Ganga izartu konplexua du, hogeita sei giltzarrikoa eta 

erdikoak soilik ditu hirusta-lobuluak. 

4.6.3.8.- Beste bereizgarri batzuk 

Azken tartean beste bereizgarri batzuk ditu elizak, buru itxurako kapitelak esate 

baterako. Horietako gehienak koroak eta animalia edo antzeko figurak dituzte (argazkia). 

Azken moduluan, oro har, oso tradizionala den petrilaren trazeriaren diseinua 

modernizatu egiten da, kuadrifolioa, kontrajarritako vesica piscis-aren ezaugarri 

flamigeroekin ordezkatzen baita. 

4.6.4.- Erretaula nagusia (argazkia)  

Zalantzarik gabe erretaula nagusia da elizako altzaririk ikusgarriena, eta estilo 

gotiko-flandestarreko obra dugu. XVI. mende hasieran, Espainian zeuden zizelatutako 

erretaula gotikorik handienen artean hirugarrena zen berori, Oviedokoarekin batera. 

Aurretik Sevilla eta Toledokoak baino ez zeuden.  

Dokumentazioak ez du bere historia argitzen, harekin lotuta ditugun berriak bere 

polikromiari buruzkoak baino ez baitira. Hala eta guztiz ere, XVI. mendeko lehen 

urteetakoa izan liteke. Eszena gehienak antzeko ezaugarri formalak dituzte eta, 

horregatik, esan dezakegu autore bakar baten lana dela seguruenik. Hala ere, “Ama 

Birjinaren lokartzea” ez dirudi berea denik, ezbairik gabe, kalitate handiagokoa baita eta 

ezaugarri ezberdinak ditu.  

Halaber, tailu libreek atzean dituzten markek beste sei arduradunen parte hartzea 

egiaztatzen dute. Baina, esan bezala, dokumentazioak batez ere polikromatuari buruzko 

informazioa ematen digu. Arloo horri dagozkion lanak Juan Garcia Crisal maisuak 

zuzendu zituen 1509-1514 urteen artean, ziurrenik frantziar eta flandestar ofizial talde 

baten buru zela. Azkenik, multzoa errematatzen duen Kalbarioak ez du hasierako 

proiektuarekin zerikusirik. Barrokoa da eta Kantabriako Juan Antonio De Hontaño 

eskultoreak eta Luis de Founcueva margolariak egin zuten 1714. urtean. 

Erretaula nagusi hau oso altzari handia da (12,5 m x 9,5 m), eszenetarako bost kale 

ditu eta irudi libreentzako lau kale-arte. Kale horiek tailu gehiago dituzten sekzio 

poligonal beherakorreko pilareen bitartez banatuta daude. Garaierari dagokionez, bankua 

eta hiru pisu ditu. Hala ere, kale nagusian bi pisu baino ez ditu, goranzko joera 

azpimarratzen dutenak.  

Goialdean, egitura guztiaren gainetik nabarmenduz, bilbadura polikromatuzko 

fondo baten gainean izar urreztatuak dituen babes hegal bat dago, mudejar estilokoa. 

Egitura izugarri horren azken efektu ikusgarrian eragin berezia dute eszena eta tailuen 

gainean dauden droselek, eta gurutze-ganga itxurako barrualdea duten urreztatutako 

trazeria kalatuek. Bestetik, landare-dekorazioa duten friso deigarriak etxeen, eszenen, 

https://drive.google.com/open?id=1lINvqR-fPiMlC1n0HKHe62jbceC5ZMkG

edota alboko babes-hegalen inguruan ageri dira. Horiek sirena, esfinge, soldadu biluzi eta 

zentauroak dituzte tartekatuta maiz.   

Kaleen amaieran floroiak dituzten konopio angrelatuak daude, eta horien artetik 

erdikoa soilik nabarmentzen da. Horrela, gotiko berantiarreko erretaula askotan hain 

bereizgarria den erremate mailakaturako joera leuntzen du.  

Arkitektura egitura zoragarri horren gainean, Mariaren bizitzaren eta bere seme 

Jesukristoren arteko harremanaren pasarteen inguruko programa ikonografiko zabala ikus 

dezakegu (erretaularen eskema / erretaularen ikonografia). Eszenek konposizio nahasia 

dute eta, bertan, pertsonaia ugari eta xehetasun anekdotiko eta pintoresko asko daude. 

Flandesko eraginpeko estilo gotiko berantiarrean ohikoak diren ezaugarriak dira horiek. 

Ezezaguna zaigun dataren batean gertatutako esku-hartzeren baten ondorioz 

erliebeak desordenatuta daude, baina istorioa erraztasun handiz jarrai dezakegu. Hona 

hemen eszenen zerrenda: 

Istorioaren prolegomenoekin hasteko: 

1. San Joakinen eskaintza errefusatzea. 

2. Mariaren jaiotza. 

3. Ama Birjinaren jauretxeko aurkezpena. 

4. Ama Birjinaren ezkontza. 

Kristoren jaiotza eta haurtzaroarekin lotutakoak: 

5. Deikundea. 

6. Ikustaldia Santa Isabeli. 

7. Jaiotza. 

8. Artzainei berria adierazten (argazkia).  

9. Artzainen gurtza. 

https://drive.google.com/open?id=1nqruU7QYTPlduJ7ndvnf8b7_VCCjD19Q
https://drive.google.com/open?id=1HyHTjXCPLWX3kfytbNy73nRyTpGouMBt
https://drive.google.com/open?id=1mVWjdxrVaw-DL0TwR1_VslMGA-47mniJ

10. Epifania edo Errege Magoen gurtza. 

11. Zirkunzisioa. 

12. Jauretxeko aurkezpena. 

13. Errugabeen hilketa. 

14. Jesus doktoreen artean. 

Horien ostean Pasioa deskribatzen zaigu:  

15. Kristo hilaren gaineko arrangura (argazkia).  

16. Jesusen berpizkundea (argazkia).  

 

Kale nagusiak tenpluko titularra den Ama Birjina goraipatzen du: 

17. Ama Birjinaren lokartzea (argazkia).  

18. Ama Birjinaren zeruratzea (argazkia).  

19. Ama Birjina eta Haurra tronuan 

Erretaularen helburu narratiboa osatzeko, kalearteetan, pilareetan eta goiko 

errematean (argazkia), identifikatzen zailak diren hirurogeita hamabi irudi daude. 

Identifikatu daitezkeenen artean, San Migel eta San Gabirel goiaingeruak, Elizako eta 

Sinagogako figura alegorikoak, David erregea, Moises profeta, San Joan eta San Pedro 

apostoluak, Elizaren Aitak eta beste santu batzuk daude.  

Mazoneria eta tailuak deigarriak dira eta erretaularen azken zaharberritzeak (1996) 

errepertorio tekniko zabala erakusten digun polikromioaren balioa areagotu du. Maiz 

erabiltzen den urreztatua, zilarraren gainean aplikaturiko estaldurak, edo ehunei luxuzko 

itxura ematen dien aplikaziozko brokatua dira horren ezaugarri nabarmenenak. 

https://drive.google.com/open?id=1giD5nCu_3sq9zVojU0Ky_qhAcAV1jpkf
https://drive.google.com/open?id=1giD5nCu_3sq9zVojU0Ky_qhAcAV1jpkf
https://drive.google.com/open?id=1gHdToMvJIjpN1pfKhybSh8FFQTRBo_Ks
https://drive.google.com/open?id=1q2mAK7Lci-WwqG8XxI7UrG2bbaEsp9bp
https://drive.google.com/open?id=1bu1VC5mylwD0nTdK1bzINhRdJpUl2uCp

4.6.5.- Kapera nagusiko bigarren mailako altzariak 

Erretaula nagusiaren aldean xumeagoak izan arren, badira bigarren mailako altzari 

interesgarriak kapera nagusian. Esate baterako, Ereñoko marmol gorrian eginiko bataio-

iturria (1713), kanapea (1716), edota zutargi gotikoak (1881-1883). Horietan 

esanguratsuena, hala ere, ataka rokokoa da (1757). Arrokaian, C itxurako elementuetan 

eta kurba kontrajarrietan oinarritutako diseinu dotore eta fina dauka. Era berean, 

diseinuak arintasuna eta dinamikotasuna islatzen du. Ataka hori Baionan egin zuten Paul 

Laplaceren tailerrean. 

Urte eta egile berekoa da pulpituko burdineria ere (argazkia). Ohikoena pulpitua 

ebanjelioaren aldean egotea den arren, kasu honetan epistolaren aldean dago. 

Tradizioaren arabera, San Bizente Ferrerrek 1408an herria bisitatu omen zuenean 

predikatu zuen lekuaren omenez. Pulpituaren gaineko ahots-itzulkina, berriz, Jose Urrutia 

eta Juan Urkiza tokiko artistek egin zuten. Egur urreztatuan egina dago eta goian 

domingotar entzutetsuaren irudi polikromatua dauka. Irudi horrek hegoak ditu eta ezker 

eskuan Azken Judizioaren tronpeta. 

4.6.6.- Bigarren mailako erretaulak 

Erretaula nagusiaz gain, badira horren aldean bigarren mailakotzat jo ditzakegun 

beste hainbat erretaula ere.  

Purgatorioko Arimen erretaula (argazkia) 1785. urtekoa da, neoklazisismoaren 

lehen fasekoa. Bertan, sugarrez inguratuta dauden eta Karmengo Ama Birjinaren babesa 

eskatzen duten sei arima ikusten dira. Alde bakoitzean bi tailu ditu, eskuinean XVIII. 

mendeko tailu erromanista bat, eta ezkerrean, San Pedro Martiria buruan aizto bat duela. 

Paduako San Antonioren erretaula (argazkia), 1787. urtean egina, bere 

mazoneria Francisco Ugartemendiaren lana da eta erdiko erliebea Francisco 

Azurmendirena. Bere ezaugarri batzuek estilo barrokoa gogorarazten diguten arren, lan 

neoklasiko baten aurrean gaude. Bertako tailu esanguratsuena 1489. urteko Sana 

Klararena da. Tailu horren beste aldean San Frantzisko dago eta XVII. mendeko irudi 

erromanista dela esan dezakegu. Atikoan, berriz, San Antonio dugu zaldi gainean, 1758. 

urtekoa.  

https://drive.google.com/open?id=1Qfj1hbtjhUg57vFLb4O_1ziIov6gjgvM
https://drive.google.com/open?id=1otRak0yQvesXiocNkHW3t7p65DTwbznO
https://drive.google.com/open?id=16R6tHdbTBYHi4ohZHMB6dwMuT5mMRVXv

Antiguako Andre Mariaren erretaulak (argazkia) basilikako irudirik 

maitatuenetakoa gordetzen du ezbairik gabe. Tailu erromanikoa da, Haurra eta Ama ageri 

dira, eta hasieran elizako titularra izan zela uste da (argazkia). Antiguako abizena hartu 

zuen kale nagusiko eskultura gotikoak ordezkatu zuenean. 1959. urtetik hona bere esku 

daude herriko patronatua eta artzapeztegia, eta 1960an handikiro koroatu zuten. Tailu 

monolitiko bat da, irudi erromanikoen gisan hieratismoa eta frontaltasuna islatzen 

dituena. Hala ere, Haurrak Mariaren ezker belaunean desplazatzeko duen moduak eta 

Ama Birjinak eskuarekin Jesusi sorbaldan egiten dion babes keinuak beranduagoko 

kronologia islatzen dute, XII. mende amaierakoa. Kondaira baten arabera, VIII. mendean 

agertu zen Isuntzako hondartzan, egungo elizapetik metro gutxira, elorri zuri batean 

bildurik.  

San Pedroren erretaulak Marinelen Kofradiarekin zerikusia du eta urte luzez 

berau izan zen erretaula honen jabea. San Pedro aita santu bezala ageri da, zaharkitutako 

eredu bat jarraitzen du, XVI. mende amaierako erromanismoan oinarritutakoa (argazkia). 

San Pedroz gain, San Roke, San Andres, San Nikolas eta Salesko San Frantzisko ere ageri 

dira.     

Jaunartze-mahaiaren erretaula girolaren erdiko espazioan dago kokatuta eta 

estilo neogotikoa jarraitzen du (argazkia). Erdian Azken Afariko Eukaristiaren 

Kontsagrazioaren erliebe polikromatua du, eszena horretako topikoak erakusten 

dizkiguna. Aldeetan eta atikoan, Ama Birjinaren, Haurraren, San Joseren eta Jesusen 

Bihotzaren irudi edulkoratuak daude; guztiak XX. mendekoak. Aipatzekoa da, aldare 

horren aurrean eta presbiterioaren atzealdean Pascual Abaroaren mausoleoa dagoela, 

1934. urtean eraikitakoa. Urte horretan eraiki zen, plazako Pascual Abaroaren irudia ere, 

Udalaren enkarguz Moises Huerta eskultoreak egina. Eremu horretan, Baionatik 

ekarritako 1814. urteko kristalezko eta urrezko argi-armiarma ederra gailentzen da. 

San Paskual Bailonen erretaula neogotikoa XIX. mendeko erreformatik 

kontserbatu den erretaula bakarra da. Erdiko kale nagusian titularraren irudia dago, San 

Paskual Bailon hunkitu keinuarekin eta hodei batzuen gainean. Alde bietara San 

Sebastian eta Santa Katalina daude, XVI. mendeko tailu interesgarriak. Gainean, XVIII. 

mendeko San Inazio Loiolakoa eta San Frantzisko Xabierrekoaren irudiak ditugu. 

Erretaula horren aurrean, 1854ko harmonium bat dago.  

https://drive.google.com/open?id=1IBoFmWftDe-rUTZD7kHEHHy9v6hq8cey
https://drive.google.com/open?id=12Jnpb1VBSaFmgGreTjENv-5KCq35yuiI
https://drive.google.com/open?id=1YuK8aHTKneezGHa4JTUUPW3ZQdRNxGx8
https://drive.google.com/open?id=1hrvBr24qxiLnvO2hHW6lJIeo0ZX9fb9o

Azkenik, epistolaren habeartearen burualde zaharrari dagokion espazioan San 

Migel Goiaingeruaren erretaula dugu (argazkia), 1758. urtekoa. Erdiko erliebean bera 

ageri da deabrua zapalduz. Deabrua Erdi Aroan irudikatzen zuten moduan ageri da, 

mintzezko hego txiki eta buztan luze kiribilduaz. Alboko kaleetan San Joan Sahangungoa 

eta San Rafael Goiaingerua daude. Goian San Martinen irudia dago.  

4.6.7.- Korua    (argazkia)  

1516an erretaula polikromatu zuen Crisal maisuaren zuzendaritzapean eraiki zuten 

lehen korua. XVII. mendean, baina, gaur egun ikus dezakegunak ordezkatu zuen. 1653an 

esleitu zitzaion lana Endeiza harginari eta Urizar Zabalaren diseinua jarraituta eraiki zuen.  

Beheratutako arkuen gainean dago eta azken horiek tenpluko zutabeei atxikitako 

pilastra kaxeatuak dituzte euskarri. Bere behealdeko ganga izarrez beteta dago eta 

trazadura kurbatuko nerbio konbatuak ditu, zizelkatutako erroseta-giltzarriekin batera. 

Karela, arto-buru itxurako korapiloa duen burdin hesiarekin batera, XVIII. mendekoa da. 

XVII. mendean egin zuten, oraindik ere, ikus dezakegun aulkiteria. Baina koruko 

altzaririk nabarmenena organoa da (argazkia): Cavaille-Coll etxeak egindako instrumentu 

zoragarria. Trakzio mekanikoko sistemarekin funtzionatzen du eta 54 notadun eskuko bi 

teklatu ditu. Azken horiei 30 notatako pedaleria erantsi zitzaien 1930. urtean. Bere tutuak 

txahu handiko mazoneria neogotiko batean daude txertatuak. 

Organo hori Jose Javier Uribarrenek eskuratu zuen Parisen 1854an, eta 20.000 

franko ordaindu zituen. Horrez gain, bere instalazioa eta organojolearen prestakuntza 

ordaindu zituen.  

4.6.8.- Iñigo Artietaren hilobia (argazkia)  

Arku zorrotzeko arkosolioa da hilobi gotiko hau. Trazeria trilobulatuarekin 

apainduta dago, eta loreekin eta floroi batekin errematatutako gablete batean azpian dago. 

Ohearen aurrealdean eta goiko arkuarteetan bost armarri ditu. Bostak dira Atieta edo 

Arteita familiaren armak eta tradizionalki hilobiak Iñigo Atietaren gorpuzkiak gordetzen 

dituela uste izan da. Armadore eta militar ezagun horrek 1503an domingotarren 

komentuan kapera bat eraikitzeko agindu zuen, eta baliteke denboraren poderioz, hilobi 

hura Santa Maria elizara ekarri izana. 

https://drive.google.com/open?id=1ftJLJKWzRjS8vACXbre3GrREP1DbB_Vk
https://drive.google.com/open?id=10MUR1hKjQG1NAh1dt_wDo8AjDXevRWRi
https://drive.google.com/open?id=1J6efFhOy4FPHnO6YvICp96M-cbnOaR0i
ARGAZKI%20GUZTIAK%20OINAK%20EGINDA/4.6.8.(1).jpg

Ez da hau, alabaina, monumentuarekin lotutako pertsonaia bakarra. Hilobiaren 

gainean egurrezko kutxa bat dago, Pedro Bernardo Villarreal de Berrizen leinuari 

dagokion armarri polikromatua duena.  

4.6.9.- Sakristia 

Epistolaren habearteko lehendabiziko tartean arku zorrotz bikoitz bat dago. 

Hasieran Arimen kaperara eramaten zuen arren, XIX. mendeko erreformen ostean 

sakristiara ematen du. Hasieran, sakristia burualdearen atzean egon zen kokatuta. 1559 

eta 1568. urteen artean eraiki zuten, eta 1586-1587an erretaula eta tiraderekin hornitu 

zuten. Tamalez, horietako gehienak ez dira kontserbatu. 

Sakristia berria espazio errektangularra da, tertzelete-gangez estalitako bi tartetan 

banatutakoa. Gangek giltzarri lauak dituzte eta beren nerbioak arkutxo, oba eta maskor 

frisoarekin apaindutako mentsuletaraino luzatzen dira. Ezaugarri horiek ikusirik, badirudi 

sakristia zaharreko estalkia desmuntatu eta berria berreraiki zutela. 

Sakristiaren amaieran, 1774ko Andre Maria Dolorekoari eskainitako erretaula 

dago, gorputz bakarrekoa. Gaur egun ikus ditzakegun tiraderak ere XVIII. mendekoak 

dira. Bestalde, hormetan koadro ezberdinak daude zintzilik, guztiak XVIII. mendetik 

aurrera eginak. 

Sakristiara sartzeko bidean zilargintza ornamentuak, jantziak eta objektuak dituen 

bitrina bat dago. Gotiko berantiarraren etapatik, gaur egunera arte kontserbatu den gauza 

bakarra, XVI. mende hasierako ekisaindu baten zati bat da. Errenazimenduaren 

testigantza ere nahiko eskasa da, gauza nabarmenena 1588ko egikera dotoreko kaliza bat 

da. Ezbairik gabe, barrokoa da objektu gehien utzi dizkigun garaia, bai kopuruari eta bai 

kalitateari dagokionez. Horien artean, kopoi pare bat eta sei kaliza nabarmendu behar 

dira. Baina horiekin batera luxu handiagoko zilarrezko objektuak ere badaude. XVII. 

mendekoak gehienak.  

Horiez gain, rokoko estiloko zenbait pieza ere badaude, XVIII. mendekoak. 

Bitrinaren beheko aldean oihal ornamentuak daude, bi terno joko hain zuzen. Horien 

artean nabarmentzekoak dira, txanoan Andre Mariaren zeruratzea brodatua duen XVIII. 

mendeko eliz kapa, eta eukaristiako elementuak eta Kristoren alegoriak dituen kasulla. 

4.6.10.- Kaperak 

Amaitzeko hiru kapera aipatu behar ditugu. Santa Anaren kapera (argazkia) 

habeartearen bigarren tartean dago. Tortso batzuk dituen karratuko burdin hesi batek ixten 

du, eta espazio horrek, museo txiki bat balitz bezala, jatorri ezberdinetako piezak 

gordetzen ditu. Horien artean, nabarmentzekoak dira XVI. mendeko estilo gotiko 

berantiarreko Haurra eta Ama Birjina, eta Trinitatea irudikatzen duen alabastrozko 

erliebea (argazkia). Azken hau Trinidade kaleko portaleko horma-hobitik ekarri zen eta 

XV. mendeko lehen hamarkadakoa da ziurrenik.   

Kaperak Pasioaren erretaula du aurrealdean (argazkia), ziurrenik, XV. mende 

amaieran Herbehereetatik ekarria. Eskuineko horman, berriz, latoizko bi hilobi-estalki 

edo lauda daude. Etzanda egongo balira bezala hildakoen figura grabatuak ageri dira 

lauda horietan. Figurok drosel arkitektonikoen azpian daude eta ehiza pasarteekin 

apainduriko zokaloak dituzte euskarri. Hori guztia inguratuz, inskripzio eta orla 

apaingarriak daude, luxuzko oihalak irudikatzen dituen fondo baten gainean.  

Erretaularen aldamenean dagoen lauda Maria Ibañez de Uribarren eta bere 

senarrarena da –inskripzioak ez du bere izenaren berri ematen, partzialki besterik ez baita 

kontserbatu–. Biek dute aurpegia apur bat biratuta, batak bestearen aldera. Emakumearen 

orrazkera bitxia eta gizonaren armadura nabarmentzekoak dira.  

Bestea lauda, hobeto kontserbatu dena, Joan Peris de Ormaegiari eta Auria Martinez 

de Zerantari dagokie. Kasu honetan bikoteak arropa zibilak ditu soinean. Baliteke 

merkataritzari esker aberastu zen bikote bat izatea, inskripzioa eteten duten sinboloek 

merkataritza marken itxura baitute. Oso pieza bereziak dira, penintsulako panorama 

artistikoan oso ohikoak ez direnak. Brujastik iritsi omen ziren XIV. mendean.     

Veracruzen kapera Felipe II.aren aginduetara egondako Juan Uribe Apallua 

almirantearen aginduz hasi zen eraikitzen 1588an, baina diru faltagatik ez zen 1748. 

urtera arte amaitu. Bertan, Veracruzen erretaula dago (argazkia), non kaperako titularra 

den Kristo Gurutziltzatu bat ageri den. Berau 1588 urtea baino lehenagokoa da ziurrenik 

eta Uribe Apalluak berak eman zuen dohaintzan. Bestetik, Andre Maria Doloretakoaren 

beiratea aipatu behar dugu (1884). Irudian, Ama Birjinaren zazpi oinazeak irudikatzen 

dituzten zazpi sastakaiek zeharkatzen dute Doloretakoaren bihotza.  

https://drive.google.com/open?id=1gy81VI9MIwPF2kkVXuKne3oNVZ-51FlD
https://drive.google.com/open?id=1gy81VI9MIwPF2kkVXuKne3oNVZ-51FlD
https://drive.google.com/open?id=1iCg1NFqmJAiGd-DlknRHJLU8EualAeyB
https://drive.google.com/open?id=1N02oD5qpcH5x9T8W2LfDyuva-kDaQBOc

Azkenik, San Antonio edo Bataioaren kapera dugu, eta Veracruzeko kaperarekin 

konektaturik dago. Gaur egun altzari bakarra du, Purgatorioko Arimak Ama Birjinaren 

eta San Frantziskoren azpian irudikatzen dituen XVIII. mendearen lehen erdiko koadro 

bat. Hala ere, aurretik Paduako San Antoniori eskainia egon zen, eta berton egon zen 

lehen azaldu dugun bere omenezko erretaula. 

4.7.- Iñigo eta Nikolas Artieta  (argazkia) 

Iñigo Artieta edo Arteyta Lekeitioko XV. mendeko pertsonaia garrantzitsuenetako 

bat izan zen. Hiribilduko Artieta merkatari-familia aberatseko kidea, hainbat ofizio izan 

zituen, besteak beste, itsasgizona, armadorea, militarra, merkataria edo kortsarioa izan 

baitzen. XV. mende erdialdean jaio zen, eta Nikolas Ibañez Artieta marinel, armadore eta 

merkataria izan zen bere aita. Bere neba-arrebak Juan Nikolas Artieta –Lekeitioko alkate 

izango zena–, Durangoko Tabira hiribilduko preboste Franzisko Artieta, eta Maria 

Mezeta ziren. Azken hori Uriarte jauregiko jabe Juan Perez Landaren emaztea. Marina 

Arriagarekin ezkondu zen Iñigo Artieta, eta Juan Nikolas Artieta semea izan zuten 

elkarrekin.  

Armadore izanik, XV. mendeko 70eko urteetan, Gaztela eta Portugalek izan 

zituzten gatazketan parte hartu zuen. Garai hartan, Gaztela eta Portugal ziren Europako 

itsas potentzia nagusiak eta hegemonia lortzeko norgehiagoka bizian ari ziren. Batetik, 

Gaztelako Koroa eskuratzeko lehia zegoen, eta bestetik, Gineako merkataritzaren gaineko 

interesak eta Afrikako merkatal bidea kontrolatzeko nahia. 

1476. urtean, Gaztelak Charles Valera kapitainaren aginduetara jarriko zen 

itsasontzidi bat prestatu zuen, Gineatik urre eta esklabuak garraiatzen zuten ontzi 

portugaldarren aurka borrokatzeko. Horretarako hamabi ontzi prestatu ziren: Bizkaiko 

hiru eta Andaluziako bederatzi. Horietako bat, Anton Martinez Nietok gidatu zuen eta 

Iñigo Artietaren jabetzakoa zen. 

1477. urtean Artietak, armadore zela, bere Santa Maria Magdalena karabelarekin 

beste itsasontzidi batean parte hartu zuen. Oraingo honetan, Ginean portugaldarren aurka 

egitea zen asmoa. Errege Kontseiluko Rodriguez Lilok alokatu zion ontzia, Alonso 

Fernandez Lugo militarraren aginduak betez. 

Ontzidi horiek burututako jarduna ezinbestekoa izan zen Portugalek Afrikan zituen 

interesen aurka egiteko eta Alcaçovasko tratatua (1479) sinatzea lortzeko. Hitzarmen 

horrekin bi erresumen arteko bakea adostu zen, Gaztelako ondorengotza gerra (1475-

1479) amaitutzat jo zen, eta Atlantikoko lurraldeak bi herrialdeen artean banatu zituzten. 

Portugal Ginea, Madeira, Azoreak eta Cabo Verderekin geratu zen, eta Gaztela Kanariar 

https://drive.google.com/open?id=1O70lqvNZ5qZL9eJAzzmS6tY27i6NDKYv

Uharteekin. Dokumentu batzuek iradokitzen dutenez, espedizio horietako batean, 

Gaztelako Koroak ez zizkion Iñigo Artietari itzulera-gastuak ordaindu.  

1477 eta 1498. urteen artean, Artietaren ontziek Mediterraneoan jardun zuten, 

Iberiar penintsularen, Balear uharteen, Italiaren eta Siziliaren arteko merkataritzan, elkar-

truke sare sendoa eratuz herrialde horien artean.  

Bidaia horietan kortsoan ere aritu zen Artieta eta etsaien hainbat ontzi bereganatu 

zituen. Garai hartan, kortsoan aritzea deitzen zitzaion erregearen baimenez Gaztelako 

Koroaren etsaiak ziren herrialdeetako itsasontziak hondoratu edo harrapatzeari. 

Lekeitioko itsasontzien armadoreek euren irabazien eta harrapaketen %1 ordaindu behar 

izaten zioten Santa Maria elizari, eta Artietak hala egin zuen behin baino gehiagotan bere 

harrapaketetan lortutakoarekin.   

1482. urtean, bidaia horietako batean, Palermoko portuan Genoako merkatarien 

oihalak kargatzen ari zela, Luis Pexko kapitainak eraso zion Artietari, genoarrak 

Koroaren etsaiak zirela argudiatuz. Borroka hartan Artieta Pexoren itsasontziaz jabetu 

zen, baina honek auzitara eraman, irabazi eta 1.000 dukat ordaintzera zigortu zuten 

Artieta. Izan ere, garai hartan Genova Gaztelaren etsaia zen eta debekatuta zegoen 

bertakoekin negozioak egitea, nahiz eta merkatari bizkaitar askok agindu horri jaramonik 

ez egin.  

1487. urtean beste gorabehera bat izan zuen Gaztelako Koroarekin. Errege-erregina 

Katolikoek Otrantoko portuan Napoliko erregearen itsasontzi bati eraso eta bertako 

merkantziak lapurtzea leporatu zioten. Artietak, ordea, harrapatzea Tarentoko kostan izan 

zela, eta itsasontzia Alexandriako Cide Amed mairuarena izan zela argudiatu zuen. 

Halere, bere aurkako atxilotze agindua eman zuten. Artieta aurkitu ez zuten arren, bere 

ondasun guztiak bahitu zizkioten. Besteak beste, Santa Maria elizaren aurrean zuen 

dorretxeko ondasunen inbentarioa egin zuten, eta baita haren itsasontzi batena ere. Esan 

bezala, ondasun horiek guztiak bahituta geratu ziren. Dokumentu idatziek diotenez, 

harrapatze horren bidez lortutako irabazietatik Iñigo Artietak Santa Maria elizari 53 dukat 

eman zizkion. 

1491. urtean, badakigu Artieta itsasontzi bat eraikitzen ari zela Laidan. Izan ere, 

Gaztelako erregeak 600 tonel41 baino gehiagoko zama eraman zezaketen itsasontziak 

eraikitzen ari ziren armadoreei pribilegioak eman zizkien, eta horien artean aipatzen da 

Lekeitioko armadorea. Hain zuzen, erregeak Bizkaiko korregidoreari bidalitako 

gutunean, Iñigo Artieta Laidan eraikitzen ari zen ontziari inolako zergarik ez kobratzeko 

eskatzen da. Errege-erregina Katolikoek, armada osatzeko garaian ontzirik falta ez zedin, 

horien eraikuntza sustatzeko erraztasunak eman ohi zizkien armadoreei.  

1503. urteko dokumentu batean ere Iñigo Artieta aipatzen da. Bertan, berriz ere, 

Lekeition eraikitzen ari zen itsasontzi baten gaineko zerga pribilegioa eskaintzen dio 

erregeak. Kasu horretan, eraikitzen ari zen itsasontziak 900 toneleko zama eraman 

zezakeen. Argi ikus daiteke, erregeari zama handia garraia zezaketen itsasontziak 

eskuragarri izatea komeni zitzaiola eta hori sustatzen zuela.   

Amerikaren aurkikuntzaz geroztik, Espainia eta Portugalen arteko lehia areagotu 

egin zen. Adibidez, Portugalgo errege Joan II.ak aurkikuntzaren berri izan zuenean, 

armada bat prestatzeko agindu zuen. Agindu horri aurre egiteko asmoz, Errge-erregina 

Katolikoek Bizkaiko armada izenez ezagutuko den itsas armada boteretsua antolatzea 

erabaki zuten, gaztelarren bidaiak babesteko, eta portugaldarrek itsasbide berriaren 

kontrola eskura ez zezaten.  

1493. urtean, Iñigo Artieta armada horretako kapitain general izendatu zuten, eta 

garrantzia handia izan zuen bere antolaketa lanetan. Armada urte bereko uztailean atera 

zen Bermeotik Cadizera, Kolonen bigarren bidaian parte hartzeko asmoz. Ontziteria Iñigo 

Artietaren karraka batez –neurri handiko karga-itsasontzia–, ontzi handi batez, bi ontzi 

ertainez eta ontzi txiki batez osatua egon zen hasieran. Geroago, ontzi horiei, Artietak 

berak emandako karabela txiki bat gehitu zitzaien. Azken horrek mila toneleko zama 

eraman zezakeen, hirurehun gizonez osaturiko tripulazioa zuen eta ehun piezako 

artilleria. Eskifaia-kide gehienak lekeitiarrak izango zirela pentsa daiteke, horietako ehun 

marinelak ziren eta beste berrehun arma gizonak.  

                                                           
41 Tonel: pisu neurri zaharra, garaiko bizkaitarren artean oso erabilia. Tonel bat, gutxi gorabehera, 1,2 tona 

dira. 

Hasieran, armadaren helburua Kolonen espedizioa zaintzea izan bazen ere, 

portugaldarren ontziak itsasoratuko ez zirela jakin ostean, Errege-erregina Katolikoek 

Adrara (Almeria) bidali zuten, Boabdil erregea eta haren mendekoak Afrikara 

garraiatzeko. 1492. urtean, zortzi hilabeteko setioaren ostean, Boabdilek amore eman eta 

Granada Gaztelaren esku utzi zuen. Trukean, gaztelarrek sultanari eta bere gizonei modu 

seguru batean deserriratzeko aukera ziurtatu zien.   

Ordutik aurrera, Bizkaiko armadaren hainbat berri ditugu. Esaterako, 1493an 

dataturik dagoen errege eskutitz batek Iñigo Artieta Bizkaiko armadako kapitan 

generalari, ejertzitoa Tenerife konkistatzera garraia zezan agintzen dio. 1494. urteko 

ekainean, armada, berriz ere, Gibraltarreko itsasarte inguruan zegoen. Badakigu, garai 

hartan, Gaztelako eta Portugalgo erregeak mundua banatzeko negoziaketetan murgildurik 

zeuden bitartean, Bizkaiko armadak itsasontzi portugaldarren kontrako hainbat eraso 

burutu zituela zonalde horretan. Azkenean, erregeak esku hartu behar izan zuen Artieta 

eta bere armada Cadizko portuan gera zitezen eta Portugalgo itsasontziak bakean utz 

zitzaten. 

Portugalekin Tordesillasko hitzarmena (1494) izenpetu ondoren, Bizkaiko armada 

desegitea erabaki zuen Koroak. Hala ere, hortik gutxira, berriz ere armadaren zerbitzuak 

kontratatu zituen turkoek Sizilia eta Napoles inguruan burututako erasoak zirela eta. 

Espedizio berri hartan Iñigo Artietari, Garceran Requesens delakoaren agindupean, 

Sizilian zain zegoen beste hogei ontziko flotarekin batzea agindu zitzaion. Horrela, 

Gaetako blokeoan parte hartu zuten, euren etsaiek itsasoz jaso asmo zituzten hornikuntzak 

oztopatuz.    

Zerbitzu horiengatik guztiengatik Errege-erregina Katolikoek mesede bat eman 

zioten: “merced real para cuatro lanzas mareantes”. Horren bidez, bizi osorako errenta 

bat eskuratu zuen, erregeak armetara deitzen zuen bakoitzean bere ordez lau gerlari 

ordaintzeko. Mota horretako pribilegio edo mesedea Koroarentzako zerbitzu bereziak 

burututakoek baino ez zuten jasotzen.  

Itsasoz haraindi burututako enpresa eta eginkizun horiez gain, Lekeition bertan jaso 

zen beste gertakari baten bueltan ere aipatzen da Artieta. Antza, 1485. urtean 

norgehiagoka bat izan zen Lekeitioko probestutza karguaren inguruan. Urte horretako 

urrian Rodrigo Adan de Yarza hiltzean, Errege-erregina Katolikoek yarzatar leinuari 

kendu egin zien probestu titulua eta esku batetik bestera ibili zen urtebetez. Hasieran, 

Pelayo Zubietari eman zioten, baina zortzi hilabeteren buruan, iritziz aldatu eta Pedro 

Ibarra Izaolaza etxeko jaunak eskuratu zuen kargua. Hiribilduko hainbat bizilagun, 

tartean Iñigo Artieta, erabaki horren aurka azaldu ziren. Eta antza, gerora Bizkaiako 

Armadako kapitain general izango zena Pedro Ibarra hiltzen saiatu zen. Azkenik, 1486ko 

abenduan yarzatarrei itzuli zitzaien kargua.   

Iñigo Artietaren inguruan dugun azken berria, 1503. urtekoa da. Urte hartan 

Lekeitioko Santo Domingo komentuko monjekin kontratu bat izenpetu zuen. Kontratu 

horren bidez, dominiken esku utzi zuen Errege-erregina Katolikoek urtero ematen zioten 

8.600 marabediko errenta. Horietatik 6.000 kapilautza batera bideratu zituen, hau da, 

egunero meza bat eman zezaten bere arimaren alde. Gainerako 2.600 marabediak kapila 

bat eraikitzeko erabili zituzten, bera eta bere oinordekoak bertan lurperatzeko. 1503-1512 

urteen artean hil zela uste da, eta kapila horretan lurperatu zutela. Ustez, gaur egun, Santa 

Maria elizan ikus dezakeguna (argazkia). 

Artietarretatik ezagunena Iñigo izan bazen ere, azpimarratu behar da, hasieran 

aipatu dugun bere seme Nikolas Artieta ere negozio gizon garrantzitsua izatera iritsi zela. 

Ontzigintzan, burdin merkataritzan eta bestelako negozioetan aritzeaz gain, Nikolas 

Artieta Gaztelako itsasarmadaren hornitzaile nagusienetako bat izan zen. Gogoratu behar 

da, garai hartan, Koroak ez zuela armada propiorik eta, beharrezkoa zuenetan, ontzijabe 

eta merkatari handiengana jotzen zuela beharrezko hornigai, ontzi eta armak lortzeko.  

Horrela, Nikolas Artietak, adibidez, 1503an Napoliko gerran parte hartu zuen, bere 

ontzietako bat armadarako konfiskatua izan ondoren. Horrez gain, 1519. urtean, Bizkaiko 

armadarentzako probeedore lanak burutu zituen, baita Carlos V.a enperadore izendatu 

zutenean ere. Erregeak Espainiatik Alemaniara egin zuen bidaia antolatu zuen, 

beharrezko ontzi eta hornigai guztiak lortuz. Carlos V.a koroatzera eramateko osatutako 

armada hori Lekeition batu zen Coruñara irten orduko.  

 Aipatutako zeregin horiez gain, Magallanes eta Elkanok gidatutako munduaren 

lehen itzulian ere zeresan handia izan zuen. Sevillako Kontratazio Etxea arduratu zen 

bidaia hau antolatzeaz, eta erakunde horrek Nikolas Artietari agindu zion behar ziren 

hornigai eta bizigai guztiak prestatzeko. Orduan, Magallanesen koinatuarekin batera 

https://drive.google.com/open?id=1CFe6rtrfQiJEXpghfw_Z_W8wyrkDzY55

euskal kostaldera abiatu zen, bertan, beharrezkoak ziren ontziak, armamentua eta tresnak 

lortu eta Sevillara bidaltzeko. 

Bidaiara abiatu ziren bost ontzietatik bat, Magallanesek gidatu zuen Trinidad, 

alegia, bere jabetzakoa zen, eta 720 dukatengatik dekomisatu zioten. Geroago izena 

aldatu bazioten ere, ontzi horren jatorrizko izena Santa Katalina Sienakoa izan zen, eta 

baliteke Lekeition bertan eraiki izana. Hala ere, Artietaren ontziak ez zuen munduari 

itzulia ematea lortuko, portugaldarrek harrapatu baitzuten Ozeano Barean. Izan ere, 

abiatu ziren ontzietatik, Victoriak baino ez zuen etxera itzultzea lortu. Dekomisatu 

aurretik, azken ontzi horren izena Santa Maria izan zen, eta Ondarroako Domingo 

Apallua ontzijabearena izan zen, Ondarroan bertan eraikia ziurrenik. 

1520. urterako, Nikolas Artieta, Sevillako Kontratazio Etxeak antolatzen zituen 

espedizio guztien hornitzailea zen. Esaterako, 1525. urtean, Elkano eta Loaisaren 

gidaritzapean Moluketara abiatu zen espedizioa ere berak antolatu zuen. Esan behar da, 

espedizo hura erabateko porrota izan zela. Elkano eta Loaisa bidean hil ziren, eta 

Urdanetak agintea hartu arren, abiatu ziren marinel guztien artetik, hogeita lau baino ez 

ziren helmugara iritsi.  

Bere azken urteetan, Nikolas Artieta Cadizen bizi izan zen. Erregeak hiri horretako 

korrejidore izendatu zuen, hau da, bere ordezkari zuzen. Azkenik, 1532. urtean hil zen. 

4.8.- Kolon, Amerika eta lekeitiarrak 

1492. urtean, Errege-erregina Katolikoek Granada konkistatu zuten urtean, 

Kolonek gidaturiko espedizioa Amerikara heldu zen. Ekintza gogoangarri horretan 

hainbat euskaldunek parte hartu zuten, eta tartean ustezko bi lekeitiarrek. 1924-1944 

urteen artean, Alicia B. Gould amerikar historialariak, Sevillako Indietako Artxiboko 

dokumentuetan oinarrituz hainbat ikerketa burutu zituen, eta horietan Kolonen lehen 

bidaian parte hartu zuten dozena bat euskaldunen izenak eman zituen argitara. Ordutik, 

hainbat autorek landu dute gaia, nahiz eta aipatzen dituzten izen eta hipotesi gehienak 

Gouldek berak burututako lanetan oinarrituta dauden.  

Jakina den bezala, espedizioa 1492. urteko abuztuaren 3an abiatu zen Andaluziako 

Palos herritik. Itsasoan 79 egun egon, eta hainbat zailtasuni aurre egin ondoren, 

Amerikako lurretara iritsi ziren. Karibeko hainbat uhartetatik igaro ostean, egungo Haitin 

lehorreratu ziren, eta Española izenarekin bataiatu zuten irla.  

Antza denez, hasiera batean, bertako indigenek harrera ona egin zieten eta 

adeitasunez jardun zuten tratuan. Alabaina, beste mota bateko ezbeharra izan zuten 

Kolonen gizonek. Abenduaren 25ean, gabon egunez, istripu bat izan zuten: Santa Maria 

ontzia trabatuta geratu eta hondoratu egin zen. Ontziaren hondarrekin Navidad gotorlekua 

eraiki zuten, europarren lehen asentamendua. 1493. urteko urtarrilaren 4an, Kolon 

Europaratz abiatu zen aurkikuntzaren berri ematera. 39 gizon bertan geratu ziren Diego 

Aranaren aginduetara, espedizio berri baten etorreraren zain.  

1493. urteko irailaren 25ean atera zen Kolonen bigarren espedizioa Cadizetik. 

Atlantikoa zeharkatu ostean, azaroaren 28an iritsi ziren Españolara. Bertan, ordea, 

eraikitako gotorlekuaren hondarrak baino ez zituzten aurkitu. Antza denez, Kolonek 

Europarako bidea hartzean, Navidad gotorlekuan geratutakoen artean hainbat liskar eta 

norgehiagoka sortu ziren. Aranaren aginduei muzin eginez, gizon talde batek indigenei 

eraso ziela uste da, eta horiek mendekuz gotorlekua suntsitu eta bertako kide guztiak hil 

zituztela. Ikusiko dugun moduan, tartean hainbat euskaldun, eta ustezko bi lekeitiar egon 

ziren.          

Hain zuzen, Española uhartean hil zirelako daukagu lekeitiar horien berri. Izan ere, 

Sevillako Kontratazio Etxearen eta hildako horien oinordekoen artean, hainbat auzi izan 

ziren, heriotzen ostean kobratu beharreko soldata eta pentsioak zirela eta. Martin Perez 

de Likona lekeitiarrak42 Kontratazio Etxearen aurrean, hainbat bizkaitarren interesak 

defendatzen jardun zuen prokuradore gisa. 1513-1514. urteen artean, azkenik, erakunde 

horrek diru kopuru bat ordaintzea lortu zuen.  

Indietako Artxiboko dokumentuek Txatxu43 izeneko kontramaisu44 baten berri 

ematen digute –“Chachu”, jatorrizko dokumentuan–. Navidad asentamenduan hil zela 

aipatzen da. Antza, aipatu berri dugun Martin Perez de Likona lekeitiarra arduratu zen 

Kontratazio Etxeak bere ama Katalina Debakoari ordaindu behar zizkion 18.520 

marabediak kobratzeaz. Ordainketa 1513ko azaroaren 15ean burutu zen. Honela dio 

agiriak:    

“Que pago mas el dicho thesorero en quynze de noviembre de myll y 

quynientos e treze años, a Martin Perez de Licona, vezino de la villa de Lequeitio 

ques en el condado de Vizcaya, en nombre de Catalina, madre de Chachu, 

contramaestre que murió en las yndias el primer viaje que se descubrió la ysla 

Española, dies e ocho myll e quinientos e veynte mrs. que el dicho Chachu, 

contramaestre defunto, ovo de ayer a cumplimiento del sueldo que ganó en el dicho 

viaje segund paresce en la nomina de su alteza por la qual manda pagar a los que 

en el dicho viaje seruieron, los quales dichos mrs. ovo de aver la dicha Catalina de 

Deva, segund parece por las escrituras que dello mostro ante nos el dicho Martin 

Peres de Licona, que estan en poder del dicho thesorero con nuestro libramiento”.45 

Goulden ustez, bere prokuradorea Perez de Licona izanik eta bere ama Katalina 

Debakoa deiturik, argi dago Txatxu euskalduna zela. Horrez gain, ziurrenik, Santa 

Mariako kontramaisua izan zela dio. Izan ere, ontzi hura hondoratu ostean, bere 

                                                           
42 1504an, Martin Perez de Likona izeneko bat izan zen Lekeitioko alkatea, baliteke pertsona bera izatea. 

43 Interpretazio ezberdinak egin dira izenaren gainean. Nicolas Tenorio Cererok “Ohjahn” bezala 

interpretatu zuen, hau da, “Juan”. Gouldek, berriz, “Chachu” edo “Chanchu” dakarrela dio. Izan ere, 

agirian birritan agertzen da, eta bakoitzen modu ezberdinean idatzita. Autore horrek dioenez, Juan izenaren 

txikigarria izan daiteke,  hau da, “Juantxu”. 

44 Kontramaisu: marinelen ardura duen ofiziala. 

45 http://www.cervantesvirtual.com/obra-visor/nueva-lista-documentada-de-los-tripulantes-de-coln-en-

1492-2/html/00a99a5a-82b2-11df-acc7-002185ce6064_10.html 

hondarrekin eraikitako gotorlekuan geratu zen, beste bi ontziak Europara bueltatu 

zirenean.  

Datu hori ere garrantzitsua litzateke bere jatorria zehazteko orduan. Izan ere, nahiz 

eta Pinzon anaiek gidatutako Niña eta Pinta karabeletan ere euskaldun batzuk izan ziren, 

horietako tripulazioaren gehiengoa andaluziarrek osatzen zuten. Hala ere, Santa 

Mariako46 eskifaia penintsula iparraldeko itsasgizonez eta, batez ere, kantabriar eta 

euskaldunez eratu zen. Itsasontzi horren jabe eta maisua Juan de la Cosa izan zen, 

bizkaitarra edo kantabriarra izan bide zena. Datu horietan oinarrituz, azken urteetan gaia 

landu duten autore gehienek lekeitiartzat jo izan dute Txatxu kontramaisua. 

Argiagoa da Domingo Lekeitiokoa izeneko eskifaia-kidearen kasua –“Domingo de 

Lequeitio”, jatorrizko dokumentuan–. Indietako Artxiboko agirien arabera, Martin Perez 

de Likonak, 1513ko azaroaren 13an, Domingo Lekeitiokoren ama Maria Bizkarraren 

izenean 16.674 marabedi kobratu zituen, bere semea Españolan hil ostean. Honela dio 

agiriak: 

“Pagó más el dicho thesorero este día [1513ko azaroaren 13an], al dicho 

Martin Perez de Licona en nombre de María de Vizcarra vihuda, vezina de la dicha 

villa de Lequeitio, madre de Domingo de Lequeitio que murio en las yndias el primer 

viaje que se descubrió la ysla Española, diez e seys myll e seyscientos e setenta e 

quatro mrs. que el dicho Domingo de Lequeitio ovo de aver a cumplimiento del 

sueldo que ganó en el dicho viaje, segund paresce en la nomina de su altesa por la 

qual manda pagar a los que en el dicho viaje se reunieron; los quales dichos diez e 

seys mill e seyscientos e setenta e quatro mrs. ovo de aver la dicha daría de Vizcarra 

por las escrituras que dello mostro ante nos el dicho Martin Perez de Licona, que 

estan en poder del dicho thesorero con nuestro libramiento en las espaladas”47. 

Kasu honetan, ziurtasun handiagoz esan dezakegu Domingo lekeitiarra zela. 

Lekeitiar prokuradorea izateaz gain, bere izenak hala adierazten du eta agiriak argi uzten 

du bere ama lekeitiarra zela. Goulek Santa Maria ontzian kokatzen du Domingo, eta 

marinel arrunta baino zerbait gehiago izan zitekeela iradokitzen du. Izan ere, bera hil 

                                                           
46 Hain zuzen, agirietako pasarte batzuetan, Santa Maria “La Vizcaina” bezala ere izendatzen da. 

47 http://www.cervantesvirtual.com/obra-visor/nueva-lista-documentada-de-los-tripulantes-de-coln-en-

1492-2/html/00a99a5a-82b2-11df-acc7-002185ce6064_10.html 

ostean, bere senideek eskuratu zuten ordain-saria oso altua izan zen, eta baliteke ofiziala 

izan izana. 

Ustezko bi lekeitiar horiez gain, baziren Santa Marian inguruko herrietako 

itsasgizon gehiago ere. Horietako bat Ispasterko Domingo Perez de Atxia kupelgilea –

“de la anteiglesia de San Miguel Dyzpazter”–. Hori ere, Txatxu eta Domingo 

Lekeitiokoarekin batera, Navidad gotorlekuan hil zen. Beste marinel bat Natxituako 

Martin Urtubia itsasmutila izan zen –“de Anchitua”–. Berau ere, Navidaden hil zenetako 

bat. Azkenik, ontzi horretan Erandioko Lope izeneko itsasarotz bat ere badugu. 

Lau bizkaitar horien oinordekoak Lekeitioko Martin Perez de Likonak ordezkatu 

zituen Sevillako Kontratazio Etxearen aurrean, 1513 eta 1514. urteetan. Eta, arestian esan 

bezala, zor zitzaizkien soldata eta pentsioak ordaintzea lortu zuen.    

Horiez gain, espedizioan parte hartu zuten euskaldun gehiago ere ageri dira 

agirietan. Lekeitio eta inguruetakoak Santa Maria ontziko tripulazioaren artean agertzen 

diren arren, gipuzkoarrak Niña karabelako tripulazioaren parte izan ziren. Ageri diren 

izenen artean, Juan Martinez de Azoke, Ruiz Peña, Iñigo Orden, Plaza, Pedro Arraes eta 

bere seme Juan Arraes gipuzkoarrak ditugu, ziurrenik gehienak debarrak.  

Ontzi berean zihoazen Juan Quintero Algruta –Algorta?–, Domingo Bermeokoa eta 

Francisco Bergarakoa izenez erroldatu ziren marinelak ere. Euren jatorria zalantzazkoa 

den arren, baliteke euren abizenek jaioterriari erreferentzia zuzena egitea eta euskaldunak 

izatea. Hala ere, beti ez zen horrela izaten, eta beraz, ezin daiteke ziurtzat jo. Azkenik, 

agiriek Pedro Bilbao larrabetzuarra ere jasotzen dute eskifaia horretako kide bezala.             

Amaitzeko, esan behar da, Kolonen lehen espedizioko kide gehienak andaluziarrak 

izan baziren ere, euskaldunek ere presentzia nabarmena izan zutela. Baliteke, ordurako 

euskaldunek itsasgizon bezala zuten ospeagatik kontratu izana bertoko jendea; edo agian, 

baliteke, Juan de la Cosa ontzijabearen eraginez erroldatu izana bidaia hartan.  

Hemendik aurrera, lekeitiarrak hainbat itsas espedizio eta enpresatan murgildurik 

ikusiko ditugu. Adibide bezala, Domingo Urrutia eta Felix Asua aipatuko ditugu. 

Lehenengoa Trinidad ontziko marinela izan omen zen, Magallanes eta Elkanok munduari 

itzulia eman zioten espedizioan. Bigarrena, berriz, Trafalgarko itsas batailan izan omen 

zen. Antza, bertan eskua galdu eta zauriturik hil zen. 

5.- ARO BERRIA 

5.1.- Marierrota  (argazkia)  

Lekeitiok eta, oro har, euskal kostaldeko herriek, atzerriko merkatuetan bilatu behar 

izan zuten zerealen hornikuntza, bertoko lurrak ez baitira sekula onak izan 

nekazaritzarako. Laboreak portura heldu eta herritarrei saldu ostean, hiribildutik hurbilen 

zeuden errotetara garraiatu behar izaten ziren bertan ehotzeko. Egoera hori nahiko 

deserosoa izateaz gain, garestiagoa zen, ehotzearen prezioari garraioarena gehitu behar 

baitzitzaion.  

XVI. mende hasieran, lekeitiarren eta errotarien artean liskar eta kexa ugari izan 

ziren, batik bat, errotarien lana ordaintzeko utzi beharreko irin kopuruaren harira edo 

hauek egiten omen zituzten iruzurrak zirela eta. Halaber, etengabeak izan ziren ehotze 

tasen inguruan, hiribilduko prokuradoreen eta errotarien artean izandako gatazkak eta 

desadostasunak. Kontzejuak pisu eta neurrien kontrola mantendu nahi zuen –1520an, 

esaterako, irina pisatzeko etxea eraiki zen–, eta horretarako Durangoko agintariei gai 

horren inguruan zituzten ordenantzak eskatu zizkieten.   

Baina, ehotzearen gaineko benetako kontrola izateko eta gatazkak saihesteko modu 

bakarra, Kontzejuaren kontrolpeko errota bat eraikitzea zela ondorioztatu zuten. Gainera, 

konturatu ziren, herritarrei zerbitzu bat eskaintzeaz gain, Kontzejuak etekin bat atera 

zezakeela errota hartatik.  

XVI. mende hasiera hartan, Europa mendebaldeak hazkunde demografiko eta 

zabalkunde ekonomiko azkarra bizi izan zituen, batez ere, merkataritzaren garapenaren 

eskutik. Oparoaldi testuinguru horretan, Lekeitioko Kontzejuak errota berri baten 

proiektua jarri zuen martxan, nahiz eta aurretik ere izan ziren huts egindako saiakera 

batzuk. Proiektu berri hori, 1522. urtean aipatzen da lehen aldiz, errotak izan beharreko 

kokalekuari buruz egindako txosten batean. 1555. urtean, berriz, Astigarragako Juan 

Olabide maisua aukeratu zuen Kontzejuak marea errota eta funtzionatzeko behar zuen 

urtegia eraikitzeko. 

1554an, Gaztelako Koroak hiru marea errota eraikitzeko baimena eman zion 

Lekeitioko Kontzejuari, nahiz eta azkenik, bakarra egin zen. Ziurrenik, hiribildutik 

gertuen eraiki zitekeen errota mota zelako erabaki zuten marea errota bat egitea. Gainera, 

https://drive.google.com/open?id=1hEJILN8Mtz91-l3tv9bc9m_d_1C4HKhq

ibaietako ur errotek ez bezala, mota horretakoek ez lukete inolako arazorik izango lehorte 

aldietan.  

Marea errota hori (irudia), Mendexaren menpeko lurretan eraiki zen, Algortape 

izeneko paduran, eta Isuntzako errota izena jarri zitzaion. Ustez, leku hori oso aproposa 

zen, bai errota egiteko, baita beharrezkoa zen urtegia eraikitzeko ere. Izan ere, itsasoko 

uraz gain, ur gezaz ere horni zitekeen balizko urtegia, bertan itsasoratzen baita Kurutzeko 

erreka. Gainera, kokaleku horrek ez du Lea ibaiaren ibilbide nagusia hartzen, beraz, 

oztoporik gabe igaro zitezkeen ontziak ibaian barrena. Aipatu behar da, garai hartan, 

Isuntza izenez ezagutzen zirela –Dokumentuetan, Esunça– Lea ibaiko moilak eta 

aldamenean zegoen egurrezko zubi altxagarria ere.     

Marea errotak eraikitzeko teknologia Europa iparraldetik iritsi zen gurera. Azken 

ikerketen arabera, XII eta XIII. mendeetatik aurrera, Atlantiko aldeko itsasbazter osora 

zabaldu zen halako errotak eraikitzeko ohitura. Sistema sinplea zen, mareak igotzen zuen 

heinean ura biltegian pilatzen zen, itsasgora arte. Une horretan konportak ixten zituzten, 

pilatutako ura, goitik behera, hodi batetik pasa zedin eta, sortutako indarrarekin, 

errotarriak mugi zitezen.   

Badirudi, frantsesak izan zirela Gipuzkoan mota horretako errotak eraiki zituzten 

lehenak. Bizkaira, berriz, gipuzkoarren eskutik iritsi ziren; ikusi bezala, Lekeitioren 

kasuan Juan Olabide astigarragarraren eskutik. Aurrerago, bizkaitarrek Kantabria aldera 

hedatu zuten teknologia berria. Badakigu, Lapurdin, Gipuzkoan eta Bizkaian, gutxienez, 

34 marea errota izan zirela XVI eta XVIII. mendeen artean. Hala ere, gaur arte iraun duten 

gehienak oso egoera kaskarrean daude. Lapurdiko marea errotetatik, bi eraikin eta horien 

dikeak baino ez dira geratzen; eta Gipuzkoan, Orioko marea errotako dikea bakarrik. 

Bizkaian, bi errota daude ibiltzeko moduan: Gautegiz-Arteagako Portu-errota eta 

Lekeitiokoa. Halere, Busturiako Marerrota eta Plentziako Gazteluondo errotaren hondar 

batzuk ere geratzen dira. 

Marierrotaren eraikuntza prozesura bueltatuz, esan behar da, errota eraikitzeko 

kontratuan obraren baldintza teknikoak zehaztasun osoz ageri direla. Hala eta guztiz ere, 

obra burutzeko orduan, hasiera-hasieratik, zenbait arazo izan zirela dirudi. Agian ez zen 

behar bezala prestatutako langile nahikorik lortu, edo beharbada, aurreikuspenak ez ziren 

zuzenak izan. Dena dela, 1569an, Olabidek lanak amaitzeko zituen ezintasunen berri 

emango du; eta besteak beste, aukeratutako kokalekua ezegokia zela adieraziko du. Egin 

https://drive.google.com/open?id=1ztBvGHFrvPpwbEqX1b3y0imakzz-jbdx

diren ikerketa arkeologikoek errota lur buztintsuaren gainean eraiki zela erakutsi dute. 

Antza zailtasunak izan ziren buztinaren azpiko harri naturala aurkitzeko. Orubea 

finkatzeko egurrezko egitura bat gehitu zitzaion eraikuntzari, baina ez zen nahiko izan, 

eta gerora, hainbat izan ziren egonkortasun arazoen erruz burutu beharreko konponketak. 

Marea errota hori hiru komunikazio-kanaleko eraikin batez osatuta egon zen: kanal 

bat uraren sarrerarako eta bi irteerarako. Guztia lau ehotze unitatera zegoen bideratuta, 

hau da, bi unitate irteera-arku bakoitzeko. Jatorrian, 17.300 metro karratuko biltegiratze 

eremua zeukan eta 160 metrotako harrizko dike bat.       

Dirudienez, errota 1625. urtean jarri zen martxan, Ziarra izeneko hargin 

kortezubiarrak gidatutako azken lanak amaitu ostean. Urte berean, Mendexako arotz 

batek dolare batzuk gehitu zizkion. Ez dago argi txakolina ala sagardoa egiteko. Baliteke 

eraikitze lanek suposatutako gastuei aurre egiteko jarri izana martxan dolare hura. Hala 

ere, hiribilduak ez zituen esperotako etekinak atera marea errota hartatik, eta 1631. urtean, 

bere gaineko eskubideak enkantean saldu zituen. Urte horretatik aurrera marea errotaren 

gaineko berriak oso urriak dira. 

1723. urtean bizi izan zen lehorte aldian, Kontzejua errotaren jabearekin jarri zen 

harremanetan, berriz ere errota martxan jar zezan. Jabeak marea errotaren egoera 

tamalgarria zela erantzun zuen, martxan jartzeko berreraikitze lanak burutzea 

ezinbestekoa zela argudiatuz. Hortaz, badirudi, ordurako errota bertan behera utzita 

zegoela. Horrez gain, jabea errotaren errentagarritasun eskasa aipatu zuen, eta kontratuan 

lau errotarri aipatzen baziren ere, hiru baino ez zituela esan zuen. Hori gutxi balitz, 

ubideetan ere arazoak omen zituen.  

Hemendik aurrera, marea errotak eraldaketa bat jasan zuen. Urtegia lehortu egin 

zen labore lurrak lortzeko, eta errotarriak zeuden eraikina bizileku bihurtu zen. Nekazal 

lur horiek lehortzeko horma berri bat eraiki zen, eta horren eta aurreko hormaren artean, 

ubide estu bat geratu zen. Ubidea igarotzeko zubitxo bat jarri zen. Azkenik, handik 

hamarkada batzuetara, 1980. urtean eraikin nagusia eraitsi egin zen, oso egoera 

kaskarrean baitzegoen (argazkia).  

Ikusi dugun moduan, Marierrotak jarduera eta ekoizpen ezberdinenak izan ditu 

denboran zehar. Hasiera-hasieratik hainbat zaharberritze eta konponketa behar izan zituen 

errotak; gainera, itsasbeheretan pilatzen zen hondarrak bere jarduna oztopatzen zuen. 

https://drive.google.com/open?id=1WCwHkgbrhlDQrnmXx1d_hJLG0hgpjQC6

Errota berri horrek ez zituen finkaturiko helburuak bete, baina ezin uka daiteke anbizioz 

betetako proiektua izan zenik. Erdi Aroa hiltzen eta Aro Berria jaiotzen ari zen une hartan, 

Lea ibarra pil-pilean zegoen, eta Lekeitioko Kontzejuak eraiki eta bultzatutako marea 

errota hark ere bere alea jarri zuen.     

XXI. mende hasieran, errotaren erreplika bat eraiki zen, eta irinik ehotzen ez den 

arren, jendeari garai bateko ofizioa erakusteko interpretazio zentroa dago bertan. Horrez 

gain, dikea eta kontserbaturiko beste elementu batzuk zaharberritu egin ziren, eta gaur 

egun elementu horietatik gehienak nahiko egoera onean mantentzen dira. Hala ere, marea 

errotak hasieratik izan zituen arazoak errepikatu egin dira, eta ondorioz, interpretazioa 

zentroa zarratuta dago. 

5.1.1.- XVI. mendeko elementuak 

Urmaela zarratzeko hormatzarra Behe Erdi Aroko eraikuntza mota da, XIV eta 

XVI. mendeetan hiribilduak babesteko eraiki ziren harresien estilo berekoa. Hasierako 

egitasmoan, horma hori hegoaldera luzatzen zen lerro zuzenean, edukiera handiagoko 

urmaela eratu eta errotari etekin handiagoa ateratze aldera. Egun, mareak behera egiten 

duenean, posible da oraindik ere, antzinako trazatua ikustea. Zarratzeko hormatzarra kai 

bezala ere erabili zen kanpo aldetik. Ekaitza zegoenean babesleku ona zen Lea ibaia. Hain 

zuzen, eskailera bat prestatu zen ontzietara jaisteko, ziurrenik, Ziarra harginak burututako 

lanen garaian, hau da, 1625ean. 

 Ura sartzeko kanala errotaren ipar partean dago, ganga-forma du eta XVI. mendeko 

elementuetako bat da. Bere konporta, ordea, galduta dago gaur egun, eta ez dakigu zein 

zen bere kokaleku zehatza. Gangaren ezkerraldean, horman bertan, garai bereko lau sifoi 

ikus daitezke; sifoiek ura lau errotetara eroaten dute.  

5.1.2.- XVI. mendetik aurrera gehitutako elementuak 

Hegoaldeko zarratze horma, ziur aski, XVII. mendearen hasierakoa da. Garai 

hartan, Ziarra harginari zarratze harresiaren azken zatia egiteari uzteko agindu zioten, 

horma eraikitzeko zailtasun handiak zeudelako. Horrela, hango piezak hegoaldeko 

zarratze berria egiteko lanetan berrerabili ziren. 

Hormatzarraren gainean dagoen karelak zirkuluerdiko ebakidura du, eta kareharria 

harlanduzko piezekin errematatuta dago. Bere materiala ez da zarratze hormatzarrarena 

bezalakoa, beraz, argi dago beranduago egindakoa dela. Gainera, karel horrek uholde 

garaietan traba egin zezakeela uste da, bere eraginez harresiak presio gehiago jasango 

baitzuen. Hori dela eta, badirudi, XVIII eta XIX. mendeen artean eraiki zela, hau da, 

lehortze horma eraiki zen garaian.  

Esan bezala, lehortze horma karelaren garai berekoa da. Errota erabiltzeari utzi 

ziotenean, urtegiaren barrualdea lehortzea erabaki zuten, laborantzarako lurrak lortzeko. 

Arestian esan bezala, bi harresien artean ubide bat geratu zen, eta nekazal lur horietara 

pasatu ahal izateko pontoi edo zubitxo bat eraiki zuten. 

5.2.- Irlako baseliza eta komentua: serorak eta frantziskotarrak  

(argazkia)  

Jakina da Lekeitioko irlan baseliza eta komentu bat egon zirela, gaur egun aztarnak 

geratzen baitira oraindik (argazkia). Fundazio data ez dugu ezagutzen, baina aztarnak 

aztertu dituztenek lehen eraikina XV. mendean egin zela uste dute: harriboloak ageri dira 

oinarrian, eraikuntzako material ohikoa gotiko berantiarrean. Gainera, XVI. mendetik 

dokumentatuta dago. Bai 1549. urteko udal ordenantza batzuetan48, eta baita 1586. urteko 

beste dokumentu batean ere. Azken horretan, ermita Santiago Abendaño gotzaindegiko 

ikuskariak bisitatu zuela aipatzen da, eta antza, itxuroso eta ondo hornituta aurkitu zuen 

eraikina, burutu beharreko eginkizunetarako prest. Ikuskari horrek bertako administrazioa 

zeraman serorari hiribilduko ospitalerako ohe bat uzteko eskatu zion, baselizan sobera 

baitzeuzkaten. Izan ere, ospitale txiki bat ere bazeukan ermitak, behartsu, gaixo eta 

erromesei laguntzeko.    

Hain zuzen, XVI. mendean, irla eritasun kutsagarriak tratatzeko ospitale edo 

lazareto moduan ere erabili zuten. Ez derrigorrez lepra-etxe bezala, bestelako izurriteak 

ere izaten baitziren: izurrite beltza, kolera eta abar. Flandesen eta beste leku batzuetan 

hartzen zituzten gaixotasun horiek itsasgizonek, eta bertora heltzen zirenean, irlara 

bidaltzen zituzten. Badakigu Getarian ere funtzio bereko eraikin bat izan zela XVI. 

mendean. Han ere, ontzia aztertu eta zerbait sumatzen bazuten, irlara bidaltzen zituzten 

gaixoak.  

Horrez gain, jakina da mende horretan, izurri beltzak hainbat aldiz erasan zuela 

Lekeitio. Gutxienez, 1525, 1526, 1547 eta 1578. urteetan izan ziren pestez kutsatutako 

kasuak herrian, eta azken urte horretan, 80 lagun inguru hil ziren. Kutsatutako asko San 

Nikolas irlara eraman omen zituzten, euren etxeak pintura gorriz markatu ostean. Gaixoak 

artatzeko Donostia eta Gasteiztik heldu ziren medikuak.  

                                                           
48 “Ordenanzas dispuestas el 3 de agosto de 1549 por los señores del Regimiento de la villa de Lekeitio 

(Bizkaia) para la honra, preeminencias y servicios de las ermitas de San Nicolás, Santa Catalina, Santa 

María Magdalena y el hospital de dicha villa, y dirección de las freilas y administradoras que fueren 

puestas por el Cabildo Eclesiástico y Regimiento como patronos de ella”. Sig.a R21-D07. Lekeitioko Udal 

Artxiboa. 

https://drive.google.com/open?id=13XsmnEtzOpcXfTY6rjHakoRpk6HGiePe
https://drive.google.com/open?id=1-aq7NBPNYnDdDWofb19p9nNG1qvOs03r

Ermitara bueltatuz, esan behar da, San Nikolas Barikoaren omenez eraiki zutela –

honen adbokazioa–, eta badakigu baseliza sortu zenean, irlak berak ere santu horren izena 

hartu zuela. Hala ere, badirudi, uhartearen jatorrizko izena Garraitz izan zela.   

Lehenago, irlaren tontorrean, Kurlutxun eta Lumentzan sua pizten ei zuten itsasotik 

zetozen ontziei bidea erakusteko. Eta, hipotesi bat baino ez den arren, baliteke hortik hartu 

izana Garraitz izena uharteak: “gar haitza” edo “garra darion haitza” adierazteko. 

Uhartearen jatorrizko toponimo hori galdu egin zen, San Nikolas izenak ordezkatu 

baitzuen XV. mendean. Hala ere, uhartea Garraitz izan zitekeela iradokitzen duten 

hainbat zantzu geratu dira. Bestek beste, badirudi uhartearen azpiko hondartzaren 

izenaren oinarrian Garraitz toponimoa dagoela: Karraspio < Garraspio49 < *Garraspi < 

Garraxpe50 < Gar+(h)aitz)+pe. Toponimo horiek Valle de Lersundik jaso zituen La 

Primitiva villa de Lequeitio (1977) lanean. 

Aipatu dugun ospitaleaz gain, baseliza hark etxe bat zeukan aldamenean, 

administrazioaz arduratzen ziren freila edo serorentzako (irudia). Serora horiek eskritura 

publiko baten bitartez izendatzen ziren, eta eskritura hartan kabildo biak –Elizakoak eta 

Kontzejukoak–, emakumearen gurasoak eta emakumea bera agertzen ziren. 1578. urteko 

eskritura batean aipatzen denez, Sebastiana Likona hautatu zen urte hartan San Nikolas 

ermitaz arduratzeko. Neskato hori Martin Apallua eta Maria Ortiz Agirreren alaba zen.  

Serorak edo freilak ermitaren eguneroko ardura zuten emakume-erlijiosoak ziren. 

Beraien zereginen artean zeuden, besteak beste, ermita garbi eta apain mantentzea, San 

Nikolasen argiontzia piztuta mantentzea, ondasunak administratzea edo kanpaiak jotzea. 

Kanpaia egunean hiru aldiz jo behar izaten zuten: egunsentian, eguerdian eta 

ilunabarrean; baita ermitako kofradia-kideren bat hiltzen zenean ere. Irlan bertan bizi 

ziren, eta debekatuta zuten gaua irlatik kanpo igarotzea.  

Serora horien zereginak arautzeko asmoz, 1549. urtean, udal agintariek arestian 

aipatu ditugun ordenantzak argitaratu zituzten. Ordenantza horietan, besteak beste, serora 

postua lortzeko baldintzak –“sean hijas patrimoniales e naturales de la dicha villa”–; 

eraman beharreko janzkera –“que ninguna administradora ni freylla de las dichas casa 

en sus cabeças no pongan belos ni se vistan mantos ni otras ropas algunas de monjas ni 

                                                           
49 1780. urteko Kofradiaren eskuizkribu batean “Garraspio” bezala izendatzen da hondartza. 

50 “Garraxpe” izenez ezagutzen zen Karraspio hondartzaren gaineko magala.  

https://drive.google.com/open?id=1BNNR0w3IL9R1Zz5apc2_joJaDouw3J-E


Lekeitioko udala | Lekeitioko natur eta kultur ondareari buruzko eduki-fitxak 
 

138 

beatas, salvo en sus cabeças pongan sus tocados conforme a la costumbre de esta villa e 

lo mismo agan en su vestir”–; eta bestelako arauak –“que las administradoras e freyllas 

de Sant Nicolás no anden ni pasen por el braço de mar descubiertas sus piernas e carnes, 

salvo por la puente e su camino real”– azaltzen dira.  

Azpimarratzekoa da serora horiek orduko gizartean izan zuten garrantzia, emakume 

izan arren, gizonek gobernatutako mundu batean gailentzeko gai izan baitziren. 

Emakumeek komentuaren edo ezkontzaren artean hautatzea beste aukerarik ez zuten 

garaian, “hirugarren bide bat” garatzen jakin zuten. Serora izateak nolabaiteko autonomia 

eta askatasuna zekarren, senarraren aginduetatik aske. Horrela, markatutako gidoitik irten 

eta euren lekua egiten jakin zuten. 

Nahiz eta, garai hartan, emakumea bizitza publikotik aldenduta egon, serorek muga 

hori hautsi eta ikusgarritasuna lortu zuten gizartean, espazio publikora salto eginez. 

Ermita eta eraikin erlijiosoak kudeatzeak, eta bizitza publikoan modu aktiboan parte 

hartzeak gizonen mailan jartzen zituen hein batean. Ez da ahaztu behar, hautatzeko 

prozesua bera ere publikoa izaten zela. Horrez gain, freilak serora-etxeak eta ospitaleak 

bezalako erakundeak sortu eta kudeatzeko gai izan ziren. Ezin uka daiteke, hortaz, euren 

funtzioak zirela-eta zeresana izan zutela garaiko gizartean, eta ez zirela oharkabean igaro.  

Halaber, beraien lanbide eta zereginei zegokionez, serorek emakume eta gizonen 

artean zegoen muga zorrotza haustea lortu zuten. Emakumeei zegozkien zereginak 

burutzeaz gain –josi, garbitu eta abar–, ondasun eta erakundeen administrazioaz arduratu 

ziren, eta mailegu-emaile gisa, edo merkatari gisa ere aritu ziren. Arlo horretan ere 

serorak salbuespen bat izan ziren, gizonen lan-eremuan sartzeko gai izan baitziren. 

Horrela, nolabaiteko prestigio eta autonomiaz gain, lanbide horrek euren gaitasunak 

garatzeko aukera eta etorkizunerako abagunea ere eskaintzen zien emakumeei. Hortik 

uler daiteke hainbat emakumek serora edo freila izateko erakutsitako gogo eta grina. 

Gainera, bizi baldintza onak eskaintzen zituen lanbideak.   

Laburbilduz, esan daiteke, euren sasoirako emakume aurreratuak izan zirela. Bide 

ezberdinak ikusi, baloratu eta erabakiak hartzeko gai izan ziren, orduko emakumeen rolak 

hautsi eta aukera gehien eskaintzen zizkien bidea hautatuz. Senarraren edo komentuaren 

menpekotasunetik at, gizartean ikusgarritasuna eta nolabaiteko estatusa lortu zuten, berez 

gizonenak ziren zereginetan jardunez, eta erabakitzeko gaitasuna eta nolabaiteko 

autonomia lortuz.          

Serorak alde batera utzita, esan behar da, 1617. urteko uztailaren 7an, Kontzejuko 

eta Elizako kabildoek irla, baseliza eta gainerako eraikinak Frantziskotar Errekoletoen 

Ordenaren esku utzi zituztela, bertan komentu bat sortzeko –2017an bostehun urte bete 

ziren– (kartela). Esleipen hori arautzen zuen agiria Clemente Puerto udal eskribauak 

idatzi zuen, eta bertan, aurretik zegoen ermita eta seroren etxeak nolakoak ziren 

deskribatzen dira. Frantziskotarren izenean, Ordena horretako Aita Fray Juan 

Solagurenek, Kantabriako probintzia ministroak, parte hartu zuen.  Honela dio agiriak: 

“Se aya de dar y se dé a la dicha Orden de la dicha Isla, con su hermita e 

Yglia, con tres altares, tres cálices de plata, albas, casulla y misales y con él demás 

aderezo de dezir misa, y con su coro y sacristia y a lado su cassa con su sala y 

dormitorio y su vodega, cozina y cavalleriza, todas cercadas de pared y piedra, y 

una campana en la iglesia y su lámpara de plata y tres misales y otras cossas de 

servicio del dicho Convento, que por su proligidad no van especificadas en esta 

escritura, según dcho, es, todo ello para que en la dicha Isla se funde y aya un 

Convento de Recoletos de la Orden de San Francisco y usen del dcho. puesto para 

todas aquellas cossas q. les pareciere útiles y convinientes para la fundación y 

conservación del dch. Covento y Frailes que en él hubiere (…)”51.     

 Ikusten dugunez, baseliza edo ermitak hiru aldare zituen. Badakigu ordena ezarri 

aurretik bat San Nikolasena zela, eta beste bat San Sebastianena. Hirugarrenaren gaineko 

berririk ez dugu, baina Frantziskotarren Ordena ezartzean, baliteke San Frantziskok hartu 

izana toki hori. Ziurrenik, ordutik aurrera, Ordenaren santuak garrantzia hartu eta 

presbiterioa izango zuen.  

Aldareez gain, ermitak korua, kanpaia, sakristia eta elizkizunak burutzeko 

beharrezko guztia zituen. Eraikin horren aldamenean, serorak bizi ziren eraikina zegoen; 

hots, egongela, logela, sotoa, sukaldea eta ukuilua zituen etxea. Azkenik, agiriak dioenez, 

eraikin multzo hori harresi batez inguratuta zegoen. 

                                                           
51 Urkiza, V. 1985. Iglesia parroquial de Santa María de Lequeitio. Bilbao: Caja de Ahorros de Vizcaína, 

Departamento Cultural: 165-166. 

https://drive.google.com/open?id=1l-0VYlocbL0X7dTNu23hgGJJZyc9dEOM

Azken urteetan, Atabaka eta Aranzadi elkarteek bultzaturiko ikerketa 

arkeologikoetan hainbat aztarna aurkitu dira 5.2.(5). Adituek diotenez, ermitaren 

oinplanoa angeluzuzena da (15,30x11,40m), eta hego-mendebaldekoa izan ezik, horma-

atal gehienak mantendu egin dira. Oro har, ermita txarto kontserbatzen bada ere, 

aztarnetan hiru aldareetatik bi antzeman daitezke oraindik: aldare nagusia (1,10x2,40m), 

eta ebanjelioaren aldarea (1,16x2,22m). Epistolaren aldarea galdu egin da.  

Ermitaren inguruan tankera eta tamaina ezberdinetako hormak ikus daitezke. 

Bakoitza zer den zehazteko ikerketa gehiago beharko diren arren, gainerako eraikinenak 

izan daitezkeela uste da: ortuarena, seroren etxearena, hilerriarena eta abar. Hasieran esan 

bezala, ermitaren oinarrian XV. mendekoak liratekeen ezaugarriak antzeman daitezke, 

baina goiko aldea geroagokoa da, XVII. mendekoa. Ziurrenik, frantziskotarrek eraiki 

zuten zati hori, eta ez dirudi oso ondo egina dagoenik. Horrez gain, erre egin zela ikusten 

da, harri erreak baitaude horman zehar. 

1617. urteko agirian, hainbat baldintza ezarri zitzaizkion Frantziskotarren Ordenari. 

Ordura arte bezala, San Nikolas eta San Sebastianek jarraitu beharko zuten komentuko 

titular bezala –marinelen artean bereziki miretsiak ei ziren–; galarazita gelditzen zen 

bertan bizi ziren fraideez gain, beste inor lurperatzea komentuan –beraz, pentsa dezakegu 

komentuak bere kanposantua zeukala–; Ordena ezin zitekeen irlatik mugitu, ezta 

hiribilduko beste tokiren batean birkokatu ere; gainera, komentuan ezin izango zen 

Frantziskotarren Ordenakoa ez zen beste elizgizonik bizi.  

Horrez gain, hiribilduko agintariak ez zeuden komentua eta bertako eraikinak 

berriztatzera edo berriak eraikitzera behartuta, eta fraideek komentua utziz gero, irla 

berriz ere Kontzejuaren esku geratuko zen. Amaitzeko, irla Ordenaren esku uzten bazen 

ere, Lekeitioren jurisdikziopean mantenduko zen, eta justizia kontuez udal agintariak 

arduratuko ziren. 

Ez dago argi frantziskotarrak zergatik aukeratu zuten Lekeitioko uhartea. Jakina da 

komentu bat desegiten zutenean, leku elkorrean egon behar izaten zutela denbora batez, 

eta sasoi hartan, Izaroko komentua bertan behera utzi zuten. Baliteke horregatik etorri 

izana, baina ez dago batere argi. 1735. urteko deskripzio anonimoak52 dioenez, Manso de 

                                                           
52 1735. urteko deskripzio anonimo izenez ezagutzen duguna, XVIII. mendeko lehen erdialdean, idazle 

anonimo batek Lekeitioko herriaren inguruan egindako deskripzio lan bat da. Idatzi horretan Lekeitiori 



Lekeitioko udala | Lekeitioko natur eta kultur ondareari buruzko eduki-fitxak 
 

141 

Canillas fraide frantziskotarrak sortu zuen komentua, eta hil zenean bertan lurperatu 

zuten. 

Frantziskotarren Ordena Frantzisko Asiskoak sortu zuen, 1209. urtean Egoitza 

Santuaren onespena lortu ondoren. Geroago, 1257-1274. urteen artean, San Buenaventura 

abadeak burutu zuen Ordenaren behin betiko eraketa. Eskeko Ordena hori erabateko 

apaltasunez bizitzeko asmoarekin sortu zen, eta pobreziaren inguruko eztabaida beti egon 

zen presente komunitatearen barruan. XIII. mendea amaitzerako, 1500 egoitza inguru 

zituzten Europa osoan zehar, eta Euskal Herrian ere finkatu ziren. 1580. urtean, 

Frantziskotar Ordenaren barruan, apaltasunean eta obserbazioan oinarritutako 

bizimoduaren alde zeudenek errekoletoak deituriko adarra sortu zuten. Horiexek izan 

ziren, hain zuzen, Lekeition finkatu zirenak. 

 Hala ere, urte gutxi iraun zuten frantziskotarrek uhartean. Izan ere, 1650. urtean, 

ur geza lortzeko zituzten zailtasunen eraginez, eta ekaitzek sortzen zizkieten arazoen 

ondorioz irla utzi zuten. Kontratuan aurreikusi bezala, bertako dependentziak 

Kontzejuaren eskuetara igaro ziren berriz ere. 1735. urteko deskripzio anonimoak 

dioenez, 1734. urtean, jausita zegoen teilatua konpondu eta berriz ireki zuten baseliza. 

Baina, azkenik, 1795. urtean, Konbentzio Gerraren testuinguruan, ermita eraitsi egin zen 

gudaroste frantziarrek base gisa erabil ez zezaten.  

Aurretik, 1740 inguruan, Ordenak Lekeition zeuzkan gainerako ondasunak saldu 

egin ziren: mahasti batzuk, lurrak eta sotodun etxe bat. 1765. urtean, komentuan 

egondako zilarrezko kalizak, patenak eta ardo kupelak Santa Maria elizara lekualdatu 

ziren. Eraikina eraitsi ostean, San Juan Talako ermitara eraman ziren bertako San 

Nikolasen irudia eta harribitxidun armiarma-lanpara. Baina, 1978. urtean norbaitek ostu 

egin zituen.  

  

                                                           
buruzko informazio baliotsua dator. Erreferentzia: Rodriguez, A. 1970. Descripción sumaria de la villa de 

Lequeitio de (1740). Transcripción, prólogo y notas. RSVAP. 

5.3.- Ermitak edo baselizak53 

Lekeitiok gutxienez sei baseliza edo ermita izan ditu bere historian: Pietate Kristo 

Santuarena, San Juan Talako, San Nikolas Barikoarena, Antzorisko Santa Katalinarena, 

Santa Elena/San Roke eta Arropaingo Magdalenarena. Guztiak gutxienez XVI. mendetik 

dokumentatuak, herrian erlijioak izandako garrantzia erakusten dute. Hala ere, sei ermita 

horietatik, gaur egun, hiru baino ez dira kulturako erabiltzen: Pietatearena, Magdalenakoa 

eta San Juan Talako ermita. Tenplu txiki horiei, ordea, Ateako guruztoki berezia eta 

zenbait horma-hobi gehitu behar zaizkie. (planoa / izenak) 

5.3.1.- Pietatearen Kristo Santuaren ermita edo Aita Pieleko ermita  (argazkia)  

Baseliza hau harresiak Apalloa inguruan zuen atearen aurrean eraiki zuten, 

Gernikara joateko hartu beharreko bidean. Herriguneen irteeretan egon ohi ziren ermita-

guruztoki arruntetako bat da, hiribilduaren segurtasuna atzean utzi ostean, ibiltariek 

Jainkoari edo santuei laguntza eskatzeko azken lekua. Atean hesi bat dauka, eta bertatik, 

bidaiariek eguneko edozein ordutan egin zezaketen otoitz euren santu babesleen aurrean. 

1536. urterako, orain ermita dagoen lekuan, Kristoren irudia zuen guruztoki bat 

zegoen. Hala ere, gaur egun ikus dezakegun eraikina, XVII. mende amaierakoa da. 1671. 

urtean, trukaketa baten ondorioz, udalerriak lurrak eskuratu zituen, eta lau urte 

beranduago, Pedro Agirre Maguregik mila dukat utzi zituen ermita finantzatzeko. 

Hasieran, baselizaren kostua 730 dukatekoa izango zela aurreikusi bazen ere, kabildoak 

proposatutako hobekuntza batzuek garestitu egin zituzten lanak. Inork ez zuen bostehun 

dukateko desberdintasun hori bere gain hartu nahi izan. Martin Zuloaga hargin 

arduradunak zor zitzaiona erreklamatu ostean, auzi bati aurre egin behar izan zion Udalak. 

XVIII. mendeko lehen laurden guztian luzatu zen gatazka hura. 

Ez dakigu nor izan zen ermitaren diseinatzailea, baina eraikinaren estilo nobleari 

erreparatuta, Lucas Longaren esku hartzea izan zuela dirudi. Batez ere, nabarmentzekoa 

da aterpeko teilatuaren arotzeria lana, garai bereko jauregietako teilatu-hegalen antzekoa.  

                                                           
53 Atal hau egiteko batez ere “Muñiz, J. 2008. Lekeitioko erlijio-ondarearen gida. Lekeitioko Udala” laneko 

testua hartu dugu oinarritzat, zenbait kasutan moldatuta edo laburtuta, eta beste batzuetan informazio 

osagarria gehituta. 

https://drive.google.com/open?id=1L0cy311ueDT3XonnuXa336fNfhSKrQut
https://drive.google.com/open?id=1Lf_jqznOD8_NkF1L0vH7tL8I1pWEevVU
https://drive.google.com/open?id=1Mh6okMibgGlsvEaNDKqD3tkMhHj1BVoY

Ermita oin errektangularreko eraikina da. Aurrealdea, erdi-puntuko arku baten 

bitartez irekia, zehaztasunez moztutako harlanduzkoa da, moldurazio eskasekoa. 

Erremate gisa frontoi triangeluar trunkatua du eta, azken horren gainean, ezpataina txiki 

bat. Gainerako fatxadak harlangaitzezkoak dira. Esan bezala, zurgintza lana oso deigarria 

da: habe-kiribilduen gaineko teilatu-hegal kasetoiduna; burdin hesiko barroteak, itxura 

karratukoak batzuk eta torneatuak beste batzuk; burdin hesiaren taulamendua eta berau 

errematatzen duen landare-txartela. 

Barrualdean bi tarteko habeartea du, gurutze-gangaz estalitakoa, eta ganga horien 

nerbioek mentsulak dituzte euskarri. Burualdean erretaula bat ikus dezakegu, XIX. 

mendeko bigarren hereneko altzari neoklasikoa. Hala ere, titularraren irudia askoz 

zaharragoa da. Irudi horrek salbatzailea erakusten du, harkaitz baten gainean, oin eta 

eskuak lotuta dituela. Min eta babesgabetasun espresioa dauka, eta zain dago ea noiz 

gurutziltzatuko duten. Flandeseko eredu jakin bati jarraitzen dio, “Kristo harri hotzaren 

gainean” deiturikoari. XVI. mendearen lehen hamarkadan, gure lurraldean, nolabaiteko 

hedapena izan zuen, bestak beste, Bilbon, Plentzian edo Ondarroan.  

Titularraren irudiak alde bakoitzean taula bana du. Batean, San Anton ageri da, 

txerritxoarekin eta kanpaiarekin, eta bestean, Santa Ageda. Azken horrek plater bat dauka 

bere bularrekin, eta baita martirioaren palma-adarra ere. Biak dira tailu barrokoak; 

Siziliako santuaren mugimenduari erreparatzen badiogu, ziur aski, XVIII. mendekoak. 

Horiez gain, interes gutxiagoko beste altzari batzuk ere badaude.   

1822. urtea baino lehen, baseliza horretan mahastietako zaintzaileak aukeratzen 

ziren, eta bertan hartzen zuen Udalak mahats-bilketa egiteko egunen gaineko erabakia.    

5.3.2.- San Juan Talako ermita (argazkia)  

1594. urtetik dokumentatutako ermita honi muino edo talaia baten gainean kokatuta 

dagoelako deitu izan zaio horrela. Herrigunearen amaieran dago, itsaslabarretik gertu, eta 

bertatik, ekaitzak, baleak edo arrain sardak ikus zitzaketen arrantzaleek. Gainera, XIX. 

mendean defentsarako bateria bat ere jarri zuten baseliza horren aurrean. 

Alabaina, ikuspegi ezin hobea duen toki horretan egoteak ekaitz eta itsaso 

zakarraren jo puntuan uzten zuen eraikina. Horrela, 1715. urtean, eusten zion harkaitza 

erori egin zen eta itsasoan hondoratu zen baseliza. 1719an hasi ziren berreraikitzen, 

beheraxeago, aurrekotik gertu zegoen orube batean. Martin Malaxbeitia hargina eta 

https://drive.google.com/open?id=1NUc1gJ2uX09YY5VIv0ahKoCamXDr4CoY

Martin Barainka zurgina arduratu ziren eraikuntza lanez. Baseliza berriarentzat harrizko 

447 haga berri eta aurreko eraikuntzaren harlauzak eta zutabeak erabili ziren, Leako 

ospitalean ostera ere landu ondoren. Aurreko ermitaren kanpaia ere berrerabili egin zen.  

Horrez gain, harrizko gurutze bat eta ur bedeinkatua gordetzeko bataiarri bat egin 

ziren. Lanak, guztira, 10.200 erreal balio izan zituen. Ondoren, Domingo Bernardo 

Abariak diseinaturiko erretaula, eta Bilbon, Andres Quintanak eta Miguel Villanuevak 

zizelkatutako irudiak ekarri ziren. Hala ere, geroago ere erreformatua izan dela 

iradokitzen digu eraikinaren itxura neoklasikoak. Azkenik, 1984. urtean, sute bat pairatu 

zuen.  

Gorabehera horien guztien emaitza eraikin errektangular xume bat da. Ertz-

babesetan kokatutako harlanduek sendotzen dute harlangaitz luzituko ermita. Anta arteko 

eliz ataria du eta horien alboko hormak, hasieran irekita zeudenak, gaur egun itxita daude 

ermita babesteko. Hala ere, itsasora begira dagoen hormak baoak ditu berau zelatatzeko. 

Bere sarrera dintelduna da eta bi isuriko estalkia du. 

Oso altzari gutxi ditu, zituen erretaula eta irudiak XVIII. mendean erre baitziren. 

Mende hartatik forja-karel rokoko bat bakarrik mantendu du. Burualdean, titularraren 

irudia gordetzen duen horma-hobi bat dago. Izenak iradokitzen duen legez, San Juan da 

titularra. Kasu honetan, bizar luzearekin eta bere ikurra den arrano eta guzti ageri zaigu. 

Tailua XX. mendearen lehen erdialdekoa izan liteke, eta harekin batera balio artistiko 

eskaseko beste irudi batzuk ere badaude: San Markos, San Lukas, San Jose, Karmengo 

Ama –arrantzale tradizio luzekoa– eta Jesusen Bihotz Sakratua. 

Aurreko atalean esan bezala, San Nikolas ermita eraistean, bertora ekarri ziren 

bertako santu titularraren irudia eta harribitxidun armiarma-lanpara. 1978. urtean, ordea, 

ostu egin zituen norbaitek.  

San Juan Talako baselizak oso lotura estua izan du Arrantzaleen Kofradiarekin. 

Bertan aukeratzen ziren lehenago Kofradiako agintariak San Pedro egunaren 

biharamunean. Era berean, ekaitza zegoenetan, herritarrak baseliza horretaraino joaten 

ziren arrantzaleen alde otoitz egitera. 

Tradizioak dioenez, ikastetxeetako umeak, gizonaren eta zeruaren arteko bitartekari 

lanak eginez, ilaran joaten ziren San Juan Talako baselizara ekaitza zegoen egunetan. 

Bidean arrosarioa eta letainak errezatzen zituzten arrantzaleen alde. Aurretik Gurutze 

Santua eramaten zuten eta baita, egun, Bilboko Arkeologia Museoan dagoen zutoihal 

berde bat ere. Kofradiak ordaindu egiten zien zerbitzu horren truke. Urtero, uztailaren 

25ean, librako ogia eta gazta opil laurdena ematen zien. Ohitura horrek orain dela urte 

gutxira arte iraun du indarrean. 

5.3.3.- Antzorisko Santa Katalina ermita (argazkia I / argazkia II) 

Ermita honi buruzko erreferentzia zaharrenak 1489. urtekoak dira. Inozentzia III.a 

aita santuaren bulda batean, Santa Katalinako kapilaua aipatzen da. Hala ere, ermitaren 

jatorria zaharragoa izan daiteke. Are gehiago, Arte Sakratuaren Elizbarrutiko Museoan 

erromaniko berantiarreko tailu bat dago, XIII. mende erdialdekoa. Tailu hori ferra-

arkutxoekin apaindutako tronu batean eserita dagoen Kristo bat da, eta ermita horretakoa 

izan zen. Hori dela eta, badirudi ermita gutxienez mende horretakoa dela. Lekukotasunek 

diotenez, bando gerren garaian gotortu egin zuten ermita. 

1735. urteko deskripzio anonimoak54 dioenez, ermitak bere kapilautza izan zuen. 

1489. urtean Martin Abad Abaroa izendatu zen kargu hau betetzeko, eta hil zenean, 

Nikolas Abad Abaroak ordezkatu zuen. Azken apaiz hori Santa Katalinako baselizatik 

Lekeitiora bidean hil zuen erasotzaile talde batek 1493. urtean. Baliteke bere omenezkoa 

izatea Santa Katalina pasealekuan gaur egun ikus daitekeen harrizko gurutzea.  

Hain zaharra izanik ere, Santa Katalinako ermitak duela denbora asko galdu zuen 

hasieran zuen funtzio erlijiosoa. Badakigu, 1526. urtean Kontzejuaren esku geratu zela 

baseliza. Antzorisko lurmuturrean kokatuta, ermita horrek serora eta freilak bizi ziren 

etxea zuen aldamenean itsatsita, eta Antzoris muturreko lurrak bere menpe zeuden. 

Parrokiako Artxiboan jabego horretan sagardiak, gaztainadiak eta mahastiak zeudela 

aipatzen da. 1555. urtean lurren zati bat saltzen ahalegindu ziren, etekinik ateratzen ez 

ziotela eta. Baina, antza, ez zuen inork erosi nahi izan. XIX. mendean, Mendizabalen 

desamortizazio garaian, esku pribatuetara igaro zen. 

Baselizak angeluzuzen itxurako oin-planoa dauka eta bere harrizko hormek 

harlanduzko ertzak dituzte. Teilatuak bi isurialde zituen, baina gaur egunean jausita dago. 

                                                           
54 1735. urteko deskripzio anonimo izenez ezagutzen duguna, XVIII. mendeko lehen erdialdean, idazle 

anonimo batek Lekeitioko herriaren inguruan egindako deskripzio lan bat da. Idatzi horretan Lekeitiori 

buruzko informazio baliotsua dator. Erreferentzia: Rodriguez, A. 1970. Descripción sumaria de la villa de 

Lequeitio de (1740). Transcripción, prólogo y notas. RSVAP. 

https://drive.google.com/open?id=1GTPu51HK9ZcrB9EpII12rvI-FiMhcxKt
https://drive.google.com/open?id=1ZGbiZ47XPY15fCQHLmwemQPSKBl4ZQ80

Bao bakarreko harlanduzko kanpai-horma bat ere bazuen. Baselizak sarrera bi ditu, bat 

ateburuan zabalduta, hego-ekialderantz ematen duen horman, eta haren gainean Santa 

Katalinaren irudia daukan horma-hobia dago. Beste sarrerak puntadun arku bat dauka eta 

hego-mendebaldeko horman dago. Horma horretan bertan mainela daukan leiho zorrotz 

bat dago. Ipar-ekialdean marraga bat dago. Baselizan gurtzen zen Santa Katalinaren 

irudia Pietataren Kristo Santuaren ermitara eraman zen. 

5.3.4.- Santa Elena eta San Rokeren ermita (argazkia) 

Baseliza hau bolumen kubikoko eraikin soil bat da, ertzetan harlanduak ditu eta 

harlangaitz luzitua gainerako aldeetan. Estalki gisa lau isuriko teilatua dauka, eta 

sarreraren gainean bao erdizirkular bat. Bao hori korapilo erraboilduneko burdin hesi 

batek babesten du. Antza, garai batean, ermitauarentzako etxe bat ere izan zuen 

aldamenean. Bertan Santa Elena, San Roke eta belodun egurrezko gurutze bat gurtzen 

ziren, hala ere, jada ez du bere funtzio erlijiosoa mantentzen. XXI. mende hasieran ermita 

zaharberritu zenez geroztik, Sosoaga Jauregian aurkitu zen dolarea dago bertan. Euskal 

Herrian gorde den dolarerik zaharrena da berau, XVII. mendekoa.   

Jatorrizko ermita 1523koa zen arren, egungo eraikina neoklasikoa da, eta XIX. 

mende erdialdean eraiki zen. Gaur egun kontserbatzen ez den inskripzio baten arabera, 

Juan Esteban Axpe merkatariak agindu zuen jatorrizko ermita eraikitzea, bera eta Maria 

Perez Zatika emaztea bertan lurperatzeko. Horrez gain, 1979an baseliza erre egin zela 

aipatu behar da. 

San Rokeren ermita horrek garrantzia berezia izan zuen XVIII. mendearen hasierara 

arte. Antza, Martin Garzia Yarzak Sebastian Puertori elizan egindako erasoaren ostean, 

Santa Maria kulturako itxi zuten, eta ermita horixe erabili zen parrokia bezala. Gainera, 

ordura arte, San Antolinekin batera, San Roke izan zen hiribilduko patroi santua. Baina, 

jai bi izateak gastu handiak zekartzanez, hortik gutxira San Roke baztertu eta patroi 

bakarrarekin geratu ziren lekeitiarrak. 

5.3.5.- Azurtua edo Arropaingo Andre Maria Magdalenaren ermita (argazkia) 

Ermita hau udalerriaren mugan dago eta nahiko eraikin interesgarria da. Bi zatitan 

banatutako habeartea, burualdea eta kontrahormen arteko aldameneko kaperak ditu. 

Azken horiek burualdearen alde banatara daude eta sakristia txikien funtzio betetzen dute. 

Ermita horretan ere karezko harlanduek sendotzen dute harlangaitzezko luzitua. Horrez 

https://drive.google.com/open?id=1TrE_FdPFW_Mcy_4KQOU6y2horxQdlNWX
https://drive.google.com/open?id=10hyTnY4PBFaQt9cnsMVjN_1jBQZrrap_

gain, bao enmarkatuak eta barruko kontrahormak ditu. Habeartean eta burualdean ertz-

gangak dauzka eta kaperetan, berriz, kanoi gangak. Sarreran moldura bikoitzez 

inguratutako arku dintelduna du eta, estalki gisa, lau isuriko teilatua. 

Ermita, gutxienez 1527tik dokumentatuta dagoen arren, gaur egungo eraikina 

1736koa da. Bere eraikuntza Miguel Zubillagak eta Jose Oinederrak zuzendu zuten 

Ignacio Ibarretxe tokiko arkitektoaren ikuskaritzapean. 1906an, berriz, teilatua eta 

portikoa berriztatu ziren. Horrez gain, dokumentatuta dago, XVII. mendean freila eta 

serorek zaintzen zutela baseliza. 

1977an sute bat pairatu zuen arren, Lekeitioko baseliza guztien artean hauxe da 

altzari gehien dituena. Rokokoaren ohiko diseinu kurbilineoa duten bi forja-karelek 

inguratzen dute aldarerako sarrera. Berorren gainetik Errenazimenduko Kristo 

gurutziltzatu bat gailentzen da, XVI. mendearen erdialdekoa. Alde banatara, XVIII. 

mendekoa izan litekeen San Blas hondatu bat, kanon ederrekoa eta mugimendu apur bat 

duena, eta Aro Garaikideko Sortzez Garbi bat ikus ditzakegu. Ermita Magdalenakoa deitu 

arren San Blas da bertan gurtzen den santua.   

Gainerako irudiak aldameneko bi kaperetan daude. Ebanjelioaren aldekoan, horma-

hobi baten barruan, Santa Maria Magdalena ermitako titularraren tailua dago. Espresio 

gogorreko pieza interesgarri bat da, 1649an, Bilbon eskuratu zutenean, nagusitzen zen 

estetika barroko klasizistaren adierazgarri ezin hobea, letoizko oihalak eta adats 

karabilkatuek erakusten duten moduan. Gainera, Madrilen beirazko begiak erosi 

zitzaizkion naturalistago bihurtuz. Zoritxarrez, ez da irudiak zuen erretaula kontserbatu, 

eta gaur egun nahiko egoera txarrean dago. Erretaula Santiago Lariz lekeitiar 

erretaulagileak egindakoa zen. Horrez gain, bi aldeetara, oinazpiko batzuen gainean, Ama 

Birjinarekin dagoen Santa Ana bat eta San Roke bat daude. Bi figuren itxura lasaia eta 

espresio eskasa direla-eta, neoklasizismo hasiberrikoak direla esan daiteke.  

Epistolaren alboko kaperan XVII. mendeko lehen herenekoa den erretaula bat dago. 

Irudi titularra zurruntasunez tolestutako oihalen erliebe bat da, Clavijoko batailan 

Santiagoren mirarizko agerraldia irudikatzen duena. Atikoan zaldizko beste santu bat 

dago, estilo tradizionalagokoa: Tourseko San Martin bere kapa mozten. Azken irudi 

horretan, XVI. mendeko azken laurdenetik indarrean egon zen erromanismoaren 

ezaugarriak ikus daitezke oraindik ere: anatomia gihartsua, ile metxoi lodi eta kiribilduak, 

edo tolestura marduleko oihalak. 

Eliza nagusia profanatu zen aldietan, San Roke baselizak bezala, parrokia funtzioa 

bete izan zuen Magdalenako ermitak ere. Honela dio 1735. urteko deskripzio 

anonimoak55: “Santa Maria Magdalena es esta ermita donde hay mas funciones del 

cabildo y villa y cuando y cuando la Iglesia Parroquial estuvo violada sirvió de tal”. 

Gainera, ahozko tradizioaren arabera, ermita horretan jendea lurperatzen zen garai batean. 

Zalantzarik gabe, lekeitiarrentzat Magdalenako ermitak garrantzia berezia izan zuen. 

Horrez gain, garai batean, udal hauteskundeetan ere paper garrantzitsua betetzen 

zuen. Hauteskundeak beti egiten ziren San Blas egunez (otsailak 3), eta udal agintariak 

prozesioan joan ohi ziren ermitara meza entzutera, bai hauteskunde egunean, bai karguak 

zin egin ostean ere. Kabildoek eta hiriko agintariek ospakizun gehien egiten zuten ermita 

zen zalantzarik gabe. Hala ere, 1822an ohitura hori aldatu eta hauteskunde eguneko meza 

Santo Domingo komentuan egin zen lehen aldiz. Hauteskundeetako prozesioaz gain, 

XIX. mendera arte, Pazko egunean beste bat ospatzen zen. San Blas egunekoa oraindik 

ere mantentzen da.    

5.3.6.- Ateako Gurutziltzatua (argazkia) 

Guruztoki hau Ateako errebalean eraiki zuen Kontzejuak, 1514an, bertako lurrak 

eskuratu ostean. Herriko gurutze zahar bat ordezkatu zuen. Jatorrizko gurutze hori zegoen 

lekuan, gaur egun, hilzorian dagoen kristo bat ikus dezakegu. Irudi hori itxura 

poligonalekoa lau pilareen gainean dagoen tailape batek babesten du, eta badirudi modelo 

barrokoetan inspiratutako lan berri bat dela.  

5.3.7.- Horma-hobiak 

Horma-hobiak, oro har, herriko ateen gainean egon ohi ziren eta guruztokien 

funtzio bera zuten. Trinitate kalean izen bereko horma-hobi bat dago (argazkia). Izatez, 

horma-hobi hori 1490. urtean herri erdian eraiki zen suhesiko ateetako batean zegoen. 

Jatorrizko irudia Santa Maria elizan dago gaur egun, Santa Anaren kaperan. XV. mendeko 

lehen hamarkadako izan daitekeela uste da eta alabastrozko irudi bat da (argazkia). 

                                                           
55 1735. urteko deskripzio anonimo izenez ezagutzen duguna, XVIII. mendeko lehen erdialdean, idazle 

anonimo batek Lekeitioko herriaren inguruan egindako deskripzio lan bat da. Idatzi horretan Lekeitiori 

buruzko informazio baliotsua dator. Erreferentzia: Rodriguez, A. 1970. Descripción sumaria de la villa de 

Lequeitio de (1740). Transcripción, prólogo y notas. RSVAP. 

https://drive.google.com/open?id=1HnJZ7CQ5HtW4Sc_NT_YbCsJyAnTXVN-y
https://drive.google.com/open?id=1E2sz25j5W4KNYOBEpKmr8lhgiFQ1jybM
https://drive.google.com/open?id=173SVYiOKsxU4pEJXTDKU5dPVnmaUQzYR

Oso gertu, udaletxearen atzeko fatxadan, duela oso gutxira arte igeltsu 

polikromatuzko Pilarreko Ama Birjinaren erreplika bat izan duen horma-hobia dago. 

Gaur egun, tailu horren lekuan Antiguakoaren erreplika bat ikus dezakegu. Izan ere, 

aurrekoa desagertu egin zen 1980ko hamarkadan, udaletxea berritu zutenean.  

Bergara eta Arranegi kaleak gurutzatzen diren lekuan Alejandriako Santa 

Katalinaren horma-hobia dago harrizko drosel kubiko baten azpian (argazkia I / argazkia 

II). Drosel hori estilo gotikokoa da eta pinakuluekin nahiz floroiekin apainduta dago. 

Gaur egun toki horretan ikus dezakegun irudia ere kopia bat da, jatorrizkoa Santa Maria 

elizan baitago. Eskultura berezia da, Lekeitiora 1500. urtea baino zerbait lehenago iritsi 

zen alabastro ingelesezko tailua. Erreplikak ezpata eta aiztodun gurpila ditu, jatorrizkoak 

galdutako ezaugarriak, eta baita bere polikromiaren zati bat ere. Belaunaldietan zehar 

ahoz aho igarotako informazioari esker berreraiki ahal izan zen erreplika jatorrizko 

ezaugarri horiekin.  

Arranegi eta Ezpeleta kaleetan aurrera jarraituz gero, Arrantzaleen Kofradiaren 

egoitza zaharrera iris daiteke. Bertan San Pedro Apostoluaren horma-hobia dago 

(argazkia), arrantzaleen patroiarena. Santuaren egunean bere aurrean kaxarranka dantzatu 

ohi da, erakundearen artxiboa gordetzen zuen kutxaren gainean. San Pedro pontifize 

eseriaren tailua du horma-hobiak barruan. Bere arropen tolesduren bolumena eta 

sendotasuna ikusita, XVI. mende amaierako irudi erromanista bat izan liteke. Hala ere, 

ez da erraza data jakin bat zehaztea, irudiak herri izaera handia baitu eta askotan margotu 

eta zaharberritu baitute. Irudi hori harresiak Arranegiko zabalean zuen atean egon zen, 

1888. urtean, atea eraitsi eta orain dagoen lekura mugitu zuten arte. 

Santa Maria elizatik kanposantura doan bideari jarraituz gero, Andre Maria 

Doloretakoaren horma-hobia ikusiko dugu, hilerri ondoan dagoen pasio-izaerako tailu 

xehea (argazkia). Azkenik, Tortola kalean, arku gotikoko horma-hobi batek santu 

bizardun baten buruaren tailua gordetzen da, herrian San Pedro Baltza izenez ezagutzen 

dena. Argi dago eskultura honek ez duela Galileako arrantzalea irudikatzen. Baliteke San 

Telmo Palentziakoa izatea (Pedro Telmo Gonzalez de Fromista), eta hortik eratortzea 

“baltza” ezizena. Izan ere, diotenez, Gabon egun batez desfile batean zihoala zalditik erori 

eta basaz beteta, zikin-zikin eginda, geratu zen pertsonaia hori.  

  

https://drive.google.com/open?id=1ULsqU2EfS-4QDKaA_Bea9aS_f5Q--gIJ
https://drive.google.com/open?id=10ou52S0kcHDpHv_R69QIrHUulmecjgpd
https://drive.google.com/open?id=10ou52S0kcHDpHv_R69QIrHUulmecjgpd
https://drive.google.com/open?id=1xp8DlOuDmVgI3l9Rwhq3Cy3GltHKd-cW
https://drive.google.com/open?id=1V2_GOzrHLpx6BlvhqmbOWdjJNw_wdR44

5.4.- Barrokoa: San Jose edo Konpainiako eliza, udaletxea, jauregiak 

XVIII. mendearen hasieran, Lekeition hainbat eraikuntza lan burutu ziren 

azpiegituren, arkitektura erlijiosoaren edota arkitektura pribatuaren alorretan.  

Konpainiako elizaren lanak 1708an hasi ziren eta, hainbat gorabeheraren ostean, 

1731rako eraikita zegoen elizaren zati handi bat. Horrez gain, udaletxe berria eta Zubieta 

jauregia ere garai bertsuan egin ziren. Udaletxea Guzurmendi plazaren aldamenean eraiki 

zen, herriko plaza nagusiaren gainean, eta eraikin horrek arkupe berri bat eskaini zien 

herritarrei. Herriko etxearen inguruetan etxe berriak altxatu ziren, eta espazio publikoa 

berrantolatu eta zabaltzeko asmoz, Santa Maria elizaren atariko plazatxoa ere handitu 

egin zen.  

Uribarri eta Oxangoiti jauregi barrokoak ere XVII. mende amaierarako zutik 

zeuden. Garai horretan zaharberritu ziren beste hainbat dorretxe ere, esaterako, Lucas 

Longak berriztatutako Uriarte dorrea edo Likona dorrea. Izan ere, XVIII. mendeko lehen 

erdialdea zabalkunde garaia izan zen eta, ondorioz, hirigintzak susperraldi bat bizi izan 

zuen. 

5.4.1.- San Jose edo Konpainiako eliza56  (argazkia) 

5.4.1.1.- Historia 

San Jose elizari Konpainiako eliza ere deitu izan zaio, hasiera batean Jesusen 

Konpainiaren zuzendaritzapean zegoen eskolaren osagarri gisa eraiki baitzen. Jesuiten 

zentro horren fundazioaren jatorria Jose Mendiola eta Maria Perez Beingolea senar-

emazteek egin zuten dohaintza batekin lotuta dago. 1674an aldameneko orubea eskuratu 

zuten –gaur egun Kultur Etxea dagoen lekua gutxi gorabehera– eta jauregi bat eraiki 

zuten. 1688an, euren oinordekoak hiltzean, Jesuses Konpainiari eman zioten jauregia 

eskola bat ezar zezaten bertan. Horrez gain, lurrak eta arreo-pieza ezberdinak ere eman 

zizkioten. Aurrerago, eliza eraiki zuten aldamenean jauregiaren aldamenean. 

Santa Maria elizako kabildoak ez zuen begi onez ikusi Jesusen Konpainia herrian 

ezartzea, eliztarrak kenduko zizkiola uste izan baitzuen. Gainera, jesuitak hamarrenak 

                                                           
56 Atal hau egiteko batez ere “Muñiz, J. 2008. Lekeitioko erlijio-ondarearen gida. Lekeitioko Udala” laneko 

testua hartu dugu oinarritzat, zenbait kasutan moldatuta edo laburtuta, eta beste batzuetan informazio 

osagarria gehituta. 

https://drive.google.com/open?id=1N7Ljmk222pIa2zmVhWt_tG1zCkBOS45K

ordaintzetik aske zeuden, Paulo III.a aita santuak 1549an emandako pribilegio bati esker. 

Horrela bi erakundeen arteko auzi luze bat hasi zen. Hala ere, auzia ebatzi aurretik ere, 

arazo handirik gabe ezarri ahal izan ziren jesuitak herrian. 

Ez dugu Mendiola-Beingolea senar-emazteen gaineko informazio askorik. 

Badakigu Mendiola kapitaina diruduna izan zela, eta Lekeition garrantzia handiko senar-

emazteak izan zirela. Ziurrenik euren estatusa erabakigarria izan zen Udalak orube 

horretan jauregia eraikitzea baimentzeko. Dakigunaren arabera, jauregi hori oso eraikin 

ederra izan zen, errenazimendu berantiarreko eta barrokoko elementuak uztartzen 

zituena. Adibidez, Kanpiloko Uriarte dorrea zaharberritu eta jauregi bilakatuko zenean, 

arkitekto berbera kontratatu zuten lan horiek burutzeko, eta Mendiolaren jauregiaren 

antzeko fatxada egiteko eskatu zioten. Beingolea anderea eta Uriarte jauregiko jabea 

neba-arrebak ziren. 

Mendiola-Beingolea senar-emazteek egindako dohaintzaz gain, arrazoi gehiago 

egon ziren jesuitak Lekeition finkatzeko. Horien artean, baliteke arrazoi sentimentala ere 

egon izana. Izan ere, Lekeitiokoa zen Inazio Loiolakoaren familiaren adar bat, 

likonatarrena hain zuzen. Beste arrazoi bat akademikoa izan liteke, jesuiten ikastetxe 

batzuetako ikasketa-planetan nautika eskolak sartzen baitziren eta lekeitiarrentzat oso 

interesgarria zen irakasgai hori. Era berean, Lekeitioko jauntxo batzuek lotura estua zuten 

Amerikarekin. Emigrante horiek trebatu egin behar izaten zuten eta eginbehar horretan 

jesuiten ordenak ospea lortu zuen. Azkenik, garai hartan Lekeitioko kultur giroa oso 

aberatsa zen eta, jauntxo batzuen joera erreformista jesuiten eskolastikarenaren aldekoa 

baino zientzia aplikatuen aldekoa bazen ere, aberastasun eta kezka intelektualak 

mesedegarriak izan ziren jesuiten akademiaren zerbitzuak sendotzeko eta eskari posiblea 

aintzat hartzeko. 

Azken batean, aspaldikoa zen nobleziaren eta jesuiten ikastetxeen arteko 

harremana. Izan ere, Bizkaiko jesuiten hiru egoitzak (Bilbo, Lekeitio eta Urduña) tokiko 

jauntxoek sortutakoak izan ziren, eta guztiak zeuden ikastetxe eta eliza batez osatuta. 

Esan daiteke jauntxo horiek espiritu aurre-ilustratu garatua zeukatela, eta euren 

jaioterriko bizilagunen artean –batez ere goi mailako familiei begira– hezkuntza sustatu 

nahi izan zuten, gizarteko arlo guztiak garatzeko asmoz.  

Aipatu dugun moduan, garai hartan jesuiten eskolak kalitate onekoak izatearen 

ospea zuten. Ildo honetatik, Lekeition bertan Pedro Bernardo Villarreal de Berrizen 

adibidea daukagu. Bere bi seme nagusiek Tolosako (Frantzia) jesuiten ikastetxean burutu 

zituzten euren ikasketak –oraindik Lekeitiokoa ez zegoen martxan–, eta hirugarren seme 

bat Konpainiako kide egin zen. 

Jesusen Konpainia Inazio Loiola azpeitiarrak fundatu zuen 1534-1541 urteen 

artean, geroago Eliza Katolikoak santu izendatuko zuen berberak. Inazio militarra, apaiza 

eta Jesusen Ordenako lehen burua izan zen, eta kristautasunak une historiko garrantzitsua 

bizi zuen momentuan sortu zuen Konpainia. XVI. mende hasieran, espiritualtasuna 

ulertzeko modua eraldatzen ari zen, eta Europa osotik zabalduz zihoan protestantismoa. 

Trentoko Kontzilioaren ostean, kontraerreformaren aldeko arma indartsuena bihurtu zen 

jesuiten ordena. Hori dela eta, aita santuarekiko leialtasun osoa erakutsi zuten beti.  

Jesuitak mundu osoan zehar zabaldu ziren, baita India, Txina edo Japonian ere. 

Doktrina katolikoa hedatzeko toki estrategikoak bilatu zituzten, protestantismoaren aurka 

eginez han eta hemen. Horrela, portu edo merkatal hiriak euren ohiko leku bihurtu ziren. 

Bizkaian, esaterako, Bilbon, Lekeition eta Urduñan kokatu ziren, itsas portu edo aduana 

garrantzitsu zirenetan. Ez da ahaztu behar, gainera, San Inazio 1680an probintziako patroi 

izendatu zutela.  

Arestian esan bezala, Jesusen Konpainiak ikastetxea eskuratu eta urte batzuetara 

hasi ziren Lekeitioko tenplua eraikitzen, lanei ekin aurretik beharrezkoa izan baitzen 

alboko jabetzak eskuratzea. 1708ko udan ekin zitzaien lanei, baina baliabide gabezia zela-

eta bertan behera utzi ziren handik gutxira. 1720an ekin zitzaien berriz, lehenago 

Loiolako santutegiaren lanak zuzendu zituen Bergarako Martin Zaldua arkitektoa buru 

zela. 1731rako eraikita zegoen elizaren zati handi bat, estalkiak ordea, zortzi urte 

beranduago jarri ziren. Ordurako, lanak Jose Iturberen zuzendaritzapean zeuden eta 

Joseph Lekuona, Juan Arrue edota Inazio Ibero bezalako maisuek lanen nondik norakoak 

ikuskatzen zituzten. Horiek guztiak, lehenago edo beranduago, San Inazio Ordenaren 

fundatzailearen jaiotetxearen inguruan eraiki zen basilikaren lanez arduratu ziren, eta 

horrek Jesusen Konpainiak Lekeitioko tenplu horri eman zion garrantzia erakusten du. 

Hala ere, ez dakigu tenpluaren diseinuaz nor arduratu zen. Zaldua izan litekeela 

pentsatu izan da, edo bestela Lucas Longa, berau izan baitzen Mendiola jauregia eta 

Lekeitioko elizarekiko antzekotasun handia duten beste tenplu batzuk eraiki zituena. 

Azken horien artean, Azkoitiko Santa Klara komentua edo Elgoibarko San Bartolome 

parrokia. 



Lekeitioko udala | Lekeitioko natur eta kultur ondareari buruzko eduki-fitxak 
 

153 

1767an, pilatzen ari ziren botere handia zela eta, jesuitak Espainiako erregearen 

menpeko lurretatik kanporatuak izan ziren. Europako beste herrialde batzuetan ere gauza 

bera gertatu zen. Han eta hemen, Vatikanoaren aldeko interesak defendatzea eta tokiko 

gobernuen aurka egitea leporatu zitzaien jesuitei. Esaterako, 1759an Portugaldik 

kanporatu zituzten, eta 1764an Frantziatik.  

Ordutik aurrera, tenplua parrokiaren eliza laguntzaile bilakatu zen, eta gaur egunera 

arte funtzio berbera mantendu izan du. Eskola bezala erabili zen jauregiak, ordea, ez zuen 

iraun. Espainiako Independentzia Gerran gudaroste frantziarren kuartela izan zen, 1812an 

gerra betean su hartu zuen, Lehen Karlistaldiko biltegia izan zen (1833-1839), eta 

azkenik, bota egin zuten 1854an. Bere lekuan neskatilentzako eskola eraiki zuten 

Uribarren-Agirrebengoa senar-emazteek, gaur egun Kultur Etxea hartzen duen eraikina. 

Halaber, azken horiek arduratu ziren tenplua zaharberritzeaz ere. 

San Jose elizak Jesusen Konpainiako elizek eduki ohi zuten tipologia jarraitzen du. 

Alde batetik, tenpluaren barrualdea estilo sotilekoa da, oso lineala eta neurrikoa; eta 

bestetik, kanpoaldean fatxada aberatsa du. Bi joera horien kontrastea da eraikinaren 

ezaugarririk nabarmenena, barrokoaren berezko bereizgarria dena.   

Estilo barrokoa XVII. mendean sortu zen Italian, eta kontraerreformaren alde egin 

zuten herrialdeetan, batez ere, eraikin erlijiosoetan erabili zen. Tentroko Kontzilioan, 

beste neurri askoren artean, arkitektura eta artearen inguruko irizpideak ere finkatu ziren. 

Horrela, herrialde katolikoetan estilo barrokoa bultzatu zen mende horretan.  

Hala ere, Kantauri aldean barrokoaz hitz egitean, ez gara Andaluziako barroko 

beraz ari. Gure kasuan ere ornamentazioa garrantzitsua den arren, gune zehatz batzuetan 

baino ez da agertzen –portadan, armarrietan, erremateetan–, eta oro har, gehiago jokatzen 

da sentsazioekin –argi-ilunak, bolumen sinpleak– dekorazioarekin baino. 

5.4.1.2.- Kanpoaldea (argazkia) 

Eraikina Lekeitioko alde zaharrean dago, oso espazio libre gutxi du bere inguruan 

eta, ondorioz, kanpotik ezin dugu bere osotasunean ikusi. Hala ere, estua izateak bere 

fatxadak monumentu gisa duen ikusgarritasuna areagotzen du. Fatxada oso barrokoa da 

eta hainbat elementu ditu: zehaztasunez moztutako harlandua, bertikaltasuna indartzen 

duten pilastra erraldoiak, idi-begia edo erlaitz zabala adibidez. Baina fatxada horretan 

https://drive.google.com/open?id=1N7Ljmk222pIa2zmVhWt_tG1zCkBOS45K

portalea nabarmentzen da (argazkia). Molduraz inguratuta dago eta pilastrak ditu alde 

banatara. Horiek hostoak eta zintak dituzte zintzilik, moztutako plakekin batera.  

Pilastra horiek oholtza bat eusten dute eta horren gainean frontoi kurbatu bat dago 

–barrokoan oso ohikoa den frontoi mota–. Frontoiak hegaletan bolak eta sugarrak dituzten 

pinakuluak ditu, eta erdian idulki txiki bat dago, moztutako plakarekin hori ere. Idulki 

horrek fatxadako hiru armarrietan nagusienari eusten dio, landare eta arrokaia apaindurak 

dituena. Erdiko armarri hori jesuitena izan zen kanporatu zituzten arte, orduan, 

borboienak ordezkatu zuen. Izan ere, Carlos III.a Borboikoa izan zen Jesusen Ordena bere 

menpeko lurretatik kanporatu zuena.  

Armarri nagusiaren alde bietara tenpluaren bultzatzaileen armarriak daude, 

mendiolatarrena ezkerretara eta beingoleatarrena eskumatara. Biak daude erditik moztuta. 

Lehenak arrano hego-zabala du alde batean eta zuhaitz baten aurrean dagoen otsoa 

bestean. Bigarrenak, lehoia eta izarra alde batean, eta kateez inguratutako hiru zerrenda 

bestean. Bi armarri horiek moztutako plaken gainean daude eta giza figura bik eusten 

ditu. 

Fatxadaren goialdean hiru kanpairentzako gorputza dago, baina erdikoaren lekuan 

erloju bat jarri zuten. Egun dagoen erlojua 1881ean ekarri zen Madrildik, baina aurretik 

beste bat egon zen. Erloju zahar hura 1786an egin zuen Roque de la Pradak eta 1846an, 

Santa Maria elizatik kendu ostean, Konpainiako Elizan jarri zuten. 1881ean erloju hori 

kofradia zaharrera mugitu zuten, eta bertan ikus dezakegu gaur egun.  

Eraikinak bi isuriko errematea du eta bere zabalerak ez du beheko kale nagusiarena 

gainditzen. Apaingarri gisa moldura eta pinakulu batzuk besterik ez ditu. Oro har, 

fatxadaren materialak kalitate onekoak dira eta egitura zorroztasun handiz egina dago. 

Sarrerako eta armarrien inguruko apainduren arteko oreka oso ederra da. Baliteke 

erremate hori Santo Domingo komentukoaren eredu izan izana, antzeko garaian eraiki 

baitziren biak. Hala ere, San Josekoa askoz ere dotoreagoa da.    

Fatxadarekin amaitzeko armarrien alboan ikus daitekeen zuloaz hitz egin behar 

dugu. Tradizioak dioenez, Espainiako Independentzia Gerran (1808-1814) ingelesek 

jaurtitako kanoikada baten ondorioa da krater txiki hori. Eta, antza, Apalloa kaleko etxe 

baten zaharberritze lanetan kanoi bola bat agertu zen. Arestian aipatu dugun moduan, 

gerra hartan aldameneko jauregia erre egin zuten. Elizak ere kalte garrantzitsuak jasan 

https://drive.google.com/open?id=10FTxKzuhLLPW--897gk72gfPFphBE9VZ


Lekeitioko udala | Lekeitioko natur eta kultur ondareari buruzko eduki-fitxak 
 

155 

zituen, eta ondorioz, XIX. mendean zaharberritu zen Uribarren dirudunaren laguntzaz. 

Bankari horrek, halaber, hainbat irudi erlijioso eman zituen dohaintzan. 

5.4.1.3.- Barrualdea  (argazkia) 

Barrutik, tenplu hau hiru tarteko habearte bakarreko eraikin xume bat da, eta 

kontrahormetan barrualderanzko joera duten kaperak ditu. Horrez gain, oinplanoan apur 

bat nabarmentzen den gurutzadura eta burualde zuzena ditu. Gurutzaduraren alde 

bakoitzean ate bat zegoen. Batetik, eskolara sar zitekeen lehenago, eta besteak Apalloa 

kalera zeraman. Azken horren arrastoak, oraindik, ikus daitezke kanpoaldetik.  

Pilastra toskanarrak eta arkuak ditu. Azken horiek ageriko harlanduan daude eginda 

eta zuriz zarpiatutako horma-atal leunak dituzte. Forma garbi eta sinpledun eraikina da. 

Egitura da elizan gailentzen dena, ez baitu ia inongo apaingarririk. Izan ere, Bizkaian 

garatu zen estilo barrokoak eraikinen tinkotasuna bilatzen zuen, eta apaingarri gisa 

erretaula eta irudiak baino ez ziren erabiltzen. 

Modu honetan eliztarrek begirada garrantzia zuen hartan jartzea bilatzen zen, hots, 

erretaula eta irudietan. Kontraerreformaren osteko garaian, Eliza Katolikoa sermoiez, 

errituez, eta irudiez baliatu zen mezua sinestunen artean zabaltzeko. Bibliaren 

interpretazio askea eta testu sakratuak norberak irakurtzea debekatu egin ziren, eta irudi 

errealista eta eszena esanguratsuak erabili ziren protestanteek bazterrean utzitako gaiak 

azpimarratzeko asmoz: predestinazioaren aurrean ekintza onen eta karitatearen balioa 

gorestea, sakramentu eta penitentziaren defentsa, purgatorioa, Kristoren bizitza, 

martirioa, Ama Birjinaren santutasuna, mirariak eta abar. Aurrerago ikusiko dugun 

moduan, gai horiek presente daude aztergai dugun eraikinean. 

Arkitekturarekin jarraituz, altxaketak bi maila ditu. Behekoa, kaperei eurei 

dagokiena da, eta goikoak galeria bat eratzen du gelak atetxoen bidez elkarlotzean. Era 

berean, beren oinean dagoen koru altuak bi aldeetako galeriak lotzen ditu. 

Habearte eta burualdeko estalkiak ilargixkaz betetako gangak dira –landare-

apaindura duen egurrezko kabledunak–. Gurutzaduraren besoetan, kaperetan eta 

galerietan, berriz, kanoi-ganga berriak daude. Aipatutako egurrezko kableaz gain, ez dute 

bestelako apaingarririk.  

Sakristia bakarra kontserbatu da eta presbiterioaren eskuman dagoen dinteldun 

sarbidetik sar daiteke bertara. Gela txiki eta errektangularra da, kanoi-gangako sabaia 

duena. Bere gainean beste gela bat dago, eta zatitutako frontoiekin eta pinakuluekin 

apaindutako sareta bat duen bao bat dauka. Bao horren bitartez presbiteriora jo daiteke. 

Gela horren funtzioa, pertsona esanguratsuei edo komunitateko kideei, lehentasunezko 

leku batetik ofizioak jarraitzeko aukera eskaintzea zen. Presbiterioaren ezkerrean ere gela 

bi horiek zeuden hasieran, baina ikastetxearen eraikina desagertu zenean, ezabatu egin 

ziren. Gaur egun sareta eta atea baino ez daude. 

Bere altzarien bidez, elizak izandako bi une garrantzitsu nabarmendu daitezke. Alde 

batetik, XVII. eta XVIII. mendeko altzari barrokoak ditugu, eliza sortu zen garaikoak. 

Esanguratsuenak erretaula nagusia, bere aldamenetan dauden beste bi erretaulak edo 

kaperetako erretaulak dira. Bestetik, XIX. mendeko altzariak ditugu, Uribarrenen garaian 

gehitutakoak: margo-lanak edo mausoleoa esaterako. 

5.4.1.4.- Erretaula nagusia  (argazkia) 

Elizako altzariak nahiko ugariak eta aberatsak dira. Horietan garrantzitsuena 

erretaula nagusia da. Egurrezkoa eta polikromatua, hiru kaletan dago antolatuta. Garaiera 

handiko gorputza du eta atikoa erdizirkularra da, eraikinaren profilaren arabera egina. 

Erdikoa da kale nagusia. Bere neurriak, euskarriak eta apaindurak direla-eta, beste bi 

kaleen gainetik nabarmentzen da, eta gainera, nolabaiteko mugimendua ematen dio 

erretaula osoari. Ignacio Iberok diseinatu zuen 1759an, baina apaindura Juan Iturburu 

Lekeitioko arkitektoak erantsi zion. Azken horrek rokokoaren estetikan ohikoak diren 

arrokaia-ispiluak, errosetak, pinjanteak eta palmetak gehitu zizkion. Nolanahi ere, 

erretaula Domingo Larka eta Domingo Pellon Mutrikuko arkitektoek eraiki zuten, 1768 

eta 1775 artean. 

Informazio gutxiago dugu elizako taulei buruz. Jatorrizkoetaik titularrarena baino 

ez dago egun, erretaula nagusiko erdiko kalean. San Jose hau patriarka gisa ageri da, ezker 

besoan daukan Jesusi keinu maitekor bat eginez. Alboetako kaleetakoak, berez 

aldameneko beste erretauletatik mugitu ziren. Ezkerrekoa San Inazio Loiolakoa da eta 

eskuinekoa, berriz, San Frantzisko Xabierkoa. Irudi horiek gordetzen zituzten erretaulak 

Juan Francisco Unzeta eta Maria Ignacia Iturraxpe senar-emazteek ordaindu zituzten. Ez 

dakigu nortzuk izan ziren egileak, baina badakigu Jesusen Konpainiako fundatzailearen 

tailua Madrildik iritsi zela, eta San Frantzisko Xabierkoaren irudia eta erretaula 

Donostiatik. Horiekin batera beste bi santu jesuiten irudi garaikide ditugu, San Felipe 

Neri ezkerrean eta San Luis Gonzaga eskuman.  

Ekisainduaren hutsunean, Andre Maria Sortzez Garbiaren tailu barroko bat dago 

orratz neogotikoekin errematatutako sagrario baten gainean. Gregorio Fernandezek egin 

zituenen irizpide berak jarraitzek ditu: aurrera begira, estatikoa, bi eskuak elkartuta 

otoitzean, tolestura gogorreko mantu zabala, eta ile uhindua metxoi luzeekin. XVII. 

mende erdialdekoa izan liteke, erretaula baino zaharragoa eta jatorri ezezagunekoa. 

Atikoan dagoen San Juan Batailatzailearen hasierako kokagunea ere ezezaguna zaigu. 

Azken tailu horrek dinamismo handiagoa dauka. 

5.4.1.5.- Bigarren mailako erretaulak 

Gurutzaduraren besoetan egun erretaula nagusian dauden San Inazio eta San 

Frantzisko Xabierkoaren erretaula zaharrak daude. XVIII. mendeko 40ko urteetan eraiki 

ziren eta 1755-1757 urteen artean urreztatu. Azken horien adierazgarri rokokoak ditugu 

zutabe salomonikoak eta landare apaindurak. Gaur egun, Jesusen Bihotz Sakratuaren eta 

Sortzez Garbiaren omenezkoak dira eta historia garaikideko irudiak dituzte. 

Gurutzaduraren aldameneko kaperetan erretaula gehiago aurki daitezke, arte 

rokokoaren adierazgarri ezin hobeak eta agerraldi ezberdinen omenezkoak. Ezkerrean, 

San Estanislao Kostkakoarena, eta eskuman, San Inazio Loiolakoarena. Leku gutxi 

izanik, egiturak estuak eta kale bakarrekoak dira, eta bertako irudiak errezel batzuen 

azpian daude. Errezel horiek antzerki izaera nabarmena ematen diete irudiei, gainera, 

perspektiba bortitzek indartu egiten dute sentsazio hori. Denak ere kalitate handiko 

tailuak dira, espresioari zein oihalen trataerari dagokionez oso zuzenak. Baliteke gorteko 

tailerren batean eginak izatea. Hala ere, mazoneriak tokiko artista entzutetsu baten lana 

dira, Gregorio Ibarretxerenak hain zuzen. San Estanislaoren erretaula eraikitzeko 

intxaurrondo batzuk erosi ziren, eta lanak ordaintzeko Jose eta Teresa Beingolearen 

babesa izan zuten besteak beste. 

Bi irudi horiek gaitegi kontraerreformistaren adibide argiak dira. Inazio 

Loiolakoari, Iruñeko erasoaren ostean zaurituta dagoela, San Pedro azaltzen zaio eta 

ordutik aurrera bere bizitza norabidez aldatuko du. San Estanislaori, berriz, Ama Birjina 

agertzen zaio. Pasarte horiek azpimarratuz sinestunen moralean eragin asmo zuen Elizak.  

5.4.1.6.- Beste altzari batzuk  

San Jose elizan beste altzari batzuk ere nabarmen ditzakegu: presbiterioko burdin 

hesi rokokoak, Santa Marian daudenen antzekoak, edota sakristien ateen gainean zintzilik 

dauden estilo erromantikoko margolanak, besteak beste, Ama Birjinaren Jauretxeko 

Aurkezpena eta Maria Haurtxoarekin. Lehendabizikoa Jesusa Agirrebengoari (1857) zor 

diogu, zaletasun artistikoa izan zuenari; eta bigarrena, berriz, Jean Auguste Dubouluzi 

(1860), azken horrek Parisen izan zuen pintura irakasleari. Azken horrenak dira, halaber, 

Ama Birjinaren Ezkontzaren eszenari dagokiona eta gurutzaduraren hegoaldeko besoan 

dagoena. 

Margolan horiek XIX. mendean burgesiaren eskutik iritsitako berrikuntza bat 

erakusten digute. Garai hartan, gizonentzako mugatuta zeuden jarduera batzuetan esku 

hartzen hasi ziren emakume batzuk. Ordura arte emakume “eredugarriak” brodatzera edo 

musika ikastera mugatzen ziren arren, euren egonezin kulturalei bide emanez, burgesiaren 

baitan tradizio horiek haustera jo zuten hainbat emakumek. Argi dago ez garela sufragista 

edo iraultzaileez hitz egiten ari, baina urrats txiki bat suposatu zuen. Gogora dezagun, 

esaterako, mende erdi geroago, Eulalia Abaitua argazkilari bilbotarraren grina.  

Altzarietara bueltatuz, erdiko kaperan, epistolaren ondoan, aldare neoklasiko 

berantiar bat dago. Aldare hori, Paristik 1883an iritsi zen Sortzez Garbi batentzako zen 

eta Jesusa L. de Callek, Claudio Abaroaren emazteak, Mariaren Alaben kongregazioari 

oparitu zion. Era berean, Pariskoa da alde bereko galeriaren lehendabiziko tartean dagoen 

tailua, Garaipenen Ama Birjinaren kopia bat. Tailu hori Uribarren-Agirrebengoa senar-

emazteei esker iritsi zen. Beste aldeko galerian, azken sektorean, santu jesuita baten irudi 

barroko bat dago, dezenteko kalitatea duena eta San Inazio bera irudika lezakeena.  

5.4.1.7.- Uribarren-Agirrebengoa mausoleoa (argazkia) 

Iparraldeko horman eraikineko elementurik bereziena aurki dezakegu, 1866tik hona 

Jose Javier Uribarren eta Jesusa Agirrebengoa senar-emazteen gorpuzkiak gorde dituen 

mausoleo handia. Casto Zabala arkitekoak diseinatu zuen 1882an, eta Carrarako 

marmolean dago eginda. Hainbat eskultore bizkaitarren parte hartzea izan zuen 

mausoleoaren eraikuntzak, Adolfo Areizaga, Bernabe Garamendi, Serafin Basterra eta 

Vicente Larrearena esate baterako.  

Tradizioak dioenez, hildakoen iloba zen Pascual Abaroak ordaindu zituen lanak, 

baina, badakigu, benetan Udalaren ekimenez eraiki zela. Udalak bikote horrek herriaren 

alde egindako ekintzak omendu nahi izan zituen. Izan ere, beste ekimen batzuen artean, 

Nautika Eskola Ofizialaren eta horri atxikitako ikastetxearen eraikuntza, edo zahar 

etxearen sorrera bultzatu zuten. Ekimen horiek guztiak hilobiaren aldeetako 

baxuerliebean daude adierazita. 

Aipatutako hilobiak estilo neoerrenazentistako arkitektura-pantaila bat du, eta 

bertan, erremate gisa, eskaintza inskripzio bat eta udal armarria ditu. Atzealdetik aingeru 

baten figura ageri da, ongileen buruetan koroak jartzeko zerutik jaisten dena. Figura 

etzanak, elkarri begiratze aldera, apur bat biratuta daude eta eskuak elkarlotuta dituzte. 

Hilobiaren alde banatara dauden agurea eta neskatila euren karitate ekintzen onuradunen 

adierazgarri dira. Ikonografia aberatsarekin eta hilobiaren handitasunarekin batera, 

arropen xehetasuna eta senar-emazteen aurpegien errealismoa nabarmentzen dira. 

Ezkontide horiek dira hilobiko figura garrantzitsuenak “Garamendi eta Basterra” 

tailerrean eginak. Agurea Areizagaren lana da, Larrearen parte hartzea, ordea, ez da hain 

argia. Bizkaian Aro Garaikidean egindako hilobi-generoko eskultura multzo 

garrantzitsuenetako bat dugu mausoleo hau. 

Amaitzeko, San Jose tenpluak kalitatezko altzari eta arkitektura dituela azpimarratu 

behar da. Eraikina, gainera, Jesusen Konpainiak Bizkaian finkatzeko zuen interesaren isla 

garbia da, eta Lekeitioren historiaren atal interesgarri baten berri ematen digu. Besteak 

beste, bertoko aberatsen historiarena, beren irabaziekin herrian obra esanguratsuak burutu 

zituzten horiena. 

5.4.2.- Udaletxea (argazkia I / argazkia II) 

Hasieran kontzejuek ez zeukaten eraikin propiorik batzarrak egiteko. Lekeition 

adibidez, herri ordezkariak elizaren atarian batu ohi ziren, orduko hilerriaren aldamenean. 

1487ko agiri batean dokumentatuta dago ohitura hau: “Abaxo del texo que esta en el 

çimyterio de la iglesia”57. Hagina (texo), betidanik hilerriekin lotuta egon den zuhaitz 

mota da, eta Lekeitioko armarrian ere agertzen da. Hain zuzen, zuhaitzak ere bilerak 

egiteko ohiko lekua izan dira aspalditik. 

                                                           
57 Velilla, J. 1992. Arquitectura y urbanismo en Lekeitio. Siglos XIV a XVIII. UPV-EHU: Serie Tesis 

Doctorales: 392. 

Hala ere, badirudi Lekeition leku bat baino gehiago erabiltzen zela. 1468ko agiri 

batek aipatzen duenez, auzotarren batzarra hiribildutik kanpora zegoen ospitaleko salan 

egin zen urte hartan: “En la çala del ospital que esta fuera de la dicha villa”. Geroago, 

beste erreferentzia batean, hirugarren leku bat ere aipatzen da: “Donde al presente esta 

el posito de trigo”58. 

Oro har, Europa osoan joera bera zegoen. XV. mendera arte, ez ziren udaletxeak 

orokortu, eta bilerak eta bestelako kontu administratiboak leku ezberdinetan burutu ziren. 

Mende horren aurretik, merkatal hiri garrantzitsuenek baino ez zeukaten funtzio horretara 

bideratutako eraikin zehatza. Euskal Herriari dagokionez, aipamenik zaharrena 1423koa 

da, Iruñeko udaletxea eraiki zen urtekoa.  

XVI. mendeaz geroztik, udal bilerak elizetan, elizapeetan edo alkatearen etxean 

egitea eragotziz, toki egokietan egin zitezela agindu zuten Errege-erregina Katolikek. 

Mende horren amaieratik XVIII. mendera bitartean, eraiki zituzten udaletxeak 

gainontzeko hiri eta herrietan. Funtzio administratiboa izateaz gain, eraikin horietan beste 

hainbat jarduera ere burutzen ziren. Esaterako, bertan egon ohi ziren alondegia, kartzela 

edo irina pisatzeko etxea.  

Lekeition nahiko goiz eraiki zen udaletxea, 1523ko abendukoa baita lehen 

aipamena. Urte hartan, Carlos V.ak Bizkaiko korrejidoreari bidalitako gutunak Lekeition 

udaletxe berria eraikitzen ari zirela aipatzen du, bi herriguneak elkartzen ziren puntuan 

hain zuzen, egungoa dagoen toki berberean. Obrei aurre egiteko zerga moduko bat ezarri 

behar izan zen arren, 1525. urteko martxo erdialderako amaitua zegoen eraikina, eta irin 

merkatua eta alondegia biltzen zituen. 1527an “la casa nueva del concejo” gisa agertzen 

da dokumentuetan59. Horrez gain, badakigu handik urte gutxitara, erregearen koroatzea 

irudikatzen zuen margolan berezi bat erosi zuela Udalak areto nagusian jartzeko. Egun, 

ordea, galduta dago artelan hori.  

Aipatutako irin merkatu eta alondegiaz gain, errota bat ere eraiki zuten udaletxean 

bertan, abereen indarrez mugitzen zena. Horretarako kanpotik ekarri zituzten teknikariak, 

baina badirudi ez zela oso errentagarria izan, urte gutxiren buruan bertan behera utzi 

baitzuten.     

Lehen eraikin hori 1595. urteko sutean erre zen, eta 1596. urtean hasi ziren berria 

berreraikitzen. Horma zaharretako batzuk berrerabili zituzten, eta aurrekoak bezala honek 

ere alondegia eta pisu etxea barnebildu zituen. Aurreko eraikinaren kokaleku berbera izan 

arren, hainbat berrikuntza egin zizkioten. Oinplanta handitu zuten aurreko fatxada 

harresiaren atearen aldamenean kokatzeko; hortik eraikinera sar zitekeen, bai beheko 

solairura, bai goikora. Solairu ezberdinak egin zituzten, espazio eta funtzioak banatuz. 

Horrez gain, arkupe bat ere bazuen, Euskal Herriko udaletxe askoren elementu 

esanguratsuenetakoa dena. 

Amorotoko Pedro Agirre eta Gizaburuagako Domingo Laxiar zurginak arduratu 

ziren lanak zuzentzeaz. Izan ere, XVI. mendean, arotzek harginek besteko prestigioa 

zuten, eta maila handiko lanak burutzen zituzten. Badirudi 1596ko abendurako ia 

amaituta zegoela eraikin berria. Hala ere, hurrengo urteetan udaletxea konpontzera 

bideratutako gastu asko ageri dira udal kontuetan. 

Kokapenari dagokionez, aurretik, dokumentu batean harresiaren alboan zegoela 

aipatzen bazen, 1656an zehaztasun handiagoko deskripzioa dugu: 

“Puse en la pared de la puerta de la zerca del canton la vaxada de la calle de 

Apallua que esta apegada a la entrada y gradas de la casa del concejo de la dicha 

villa lugar acostumbrado, el hedicto que contiene el dicho decreto”60.  

Beraz, esan dezakegu, betidanik leku berberean egon dela kokatuta. Plazaren ertz 

batean, portuaren ondoan eta elizaren aldamenean, herriko gune publiko garrantzitsuena 

osatuz. 

Apaingarriei dagokionez, badakigu udaletxeko lehen armarriak egurrezkoak izan 

zirela, eta Domingo Likonak egin zituela 1656an. Eta badirudi, oro har, eraikina dotorea 

zela, 1658an Bizkaiko korrejidorea honela mintzo baitzen Lekeitiora egindako bisitetako 

batean: “Siendo como sonn tan buenas las casas del ayuntamiento desta dicha villa y ella 

tan lustrosa en este dicho señorio”61. 1676ko agirietako batean, konponketa batzuetara 

bideratutako gastuak azaltzen dira, eta horietan udal eraikinak kapila bat ere  bazuela 

adierazten da.  

Gaur egun ikus dezakegun eraikina 1706an hasi ziren eraikitzen (planoa). Lanak 

oso motel joan ziren, eta aldi batez geldi egon ziren, 1721ean amaitu baitzen eraikin 

berria. Lanak Martin Malaxbeitia harginak zuzendu zituen, besteak beste, Zubietako 

jauregiaren egile zenak. Lanetarako plaza inguruko harresiaren harri zatiak eta parean 

zegoen iturri baten zatiak erabili ziren. Gainerakoa Kurlutxuko harrobitik atera zen. 

Eraikin berria aztertzeko Martin Baraika eta Jose Lariz zurginak eta Martin Zaldua 

hargina izendatu ziren. Horiek hainbat akats identifikatu zituzten eta San Juan Abaroak 

eta Martin Malaxbeitia berak konpondu behar izan zituzten.   

1735. urteko deskripzio anonimoak62 udaletxearen gaineko informazio baliotsua 

ematen digu:  

“Es fábrica fuerte, toda la fachada de la plaza, que es de 60 pies de ancho, 

de piedra labrada con cuatro arcos, tiene cuatro ventanas grandes rasgadas y un 

valcón de fierro de 52 pies de largo, labrada con primor, pues todos los balaustres 

son de doble ojeado”. 

Horrez gain, egun ikus ditzakegun hiru armarriak ere deskribatzen ditu. Erdian, 

errege-armarria koroa inperialarekin; eskuman, Bizkaiko jaurerrikoa; eta ezkerrean, 

hiribildukoa (argazkia): txalupa bat balea ehizatzen, gainean otso bat, eta zigilu bezala 

gaztelu bat bi errege mairuren buruekin. 1722ko irailaren 9an egin zituen Domingo 

Bernardo Abaria hargin eta arkitektoak. Lekeition bizi zen arren, Villafrankakoa zen 

sortzez eta Zubieta jauregian lan egin zuen. Balkoia eta beleta 1732. urtekoak dira, eta 

Antonio Elorza elgoibartarrak egin zituen.  

Hirugarren eraikin horrek ere Euskal Herrian nagusitu zen udaletxe ereduari jarraitu 

zion. Lanen zuzendaria Martin Malaxbeitia izan zen arren, ez dugu eraikina diseinatu 

zuen arkitektoa ezagutzen. Baliteke Lucas Longa semea izatea, bera eta bere aita 

Lekeitioko beste lan garrantzitsu batzuk egiteko kontratatu baitzituzten. Gainera, udaletxe 

berriak jarraitzen duen estiloa Bergarakoaren antzekoa da, eta azken hori Longak berak 

diseinatu zuen. 

Independentzia enparantzara ematen duen fatxada nagusiak lau arku ditu 

(argazkia). Arku horiek eusten dituzten pilastra lauangeluarrak guztiz leunak dira, nahiz 

eta harroin txiki bat duten. Horien amaieran inposta lerro bat ageri da, eta lehenengo 

solairuko balkoian leiho luze bana dago arku bakoitzaren gainean. Horrez gain, 

burdinazko besoak eta baranda ditu balkoiak. Fatxada guztia harlanduzko lan bikaina da.  

Ipar hegaleko fatxada (argazkia) kaira begira dago eta harlanduz inguratutako lau 

leiho luze ditu, hiru berdinak eta beste bat zertxobait txikiagoa. Beheko solairuak beste 

eraikin bat du atxikita, jatorrizko estiloarekin bat datorrena. Eraikin hori XIX. mendean 

egin zen merkatu bezala erabiltzeko. Pilastra toskanarren gaineko lau arku ditu, lau 

aurrealdean eta bana albo bakoitzean, eta erlaitz batez dago errematatuta. Atxikitako 

eraikin horren gainean, harrizko balaustradaz babestuta dagoen terraza bat egin zen. Orain 

dela urte batzuk taberna bat egon zen bertan, baina gaur egun Barandiaran erakusketa 

aretoa dago.  

Kontrako fatxada, Gamarra kalera begira dagoena (argazkia), XIX. mendean guztiz 

eraldatu zuten eta, ondorioz, ez dakigu hasieran nolakoa zen. Arranegi kalera ematen 

duena ere eraldatu egin zuten, eta gaur egun, puntu erdiko arkudun ate bat dauka.  

XVIII. mendean egin zen eraikina, eskura zegoen espaziora moldatu behar izan 

zuten. Harresiak, bertako ateak eta Arranegi kalearen norabideak baldintzatu zuten 

udaletxe berriaren egitura, eta ondorioz, oinplanta irregularra dauka. Hiru hegal modu 

ortogonalean ebakitzen dira, baina laugarrenak Arranegi kalearen norabideari jarraitzen 

dio. Baliteke forma bera izan izana 1595eko eraikinak, eta baita aurrekoak ere, bigarrena 

eraikitzean lehenengoaren egitura errespetatu baitzen. Garai hartako estiloari jarraituz, 

lau hormak angelu zuzenez eraiki balira Arranegikoa oinarritzat hartuz, fatxada nagusia 

ez litzateke elizari begira geratuko, ekialdera baino. Gaur egun, ordea, eliza eta udaletxea 

aurrez aurre ditugu.  

Egun ikus daitekeen eraikinak bi solairu ditu, baina jatorriz bakarra zuen (planoa). 

Bigarrena XIX. mendearen amaieran eraiki zen, behekoaren estiloa imitatuz. Hain zuzen, 

behekoaren neurri eta ezaugarri berak ditu goiko solairuak ere. Hasieran, Pascual Abaroa 

eta beste zenbait auzotarrek sustatutako jolas-sozietatearen egoitza izan zen, udaletxean 

sartutako kasino antzekoa. Garai horretan gehitu zitzaion hiru armarrien gainean irakur 

daitekeen goiburua: “Reges debellavit horrenda cette subjecit terra marique potens 

Lequeitio”. Hau da, “Errege ahaltsuak menderatu, balea izugarriak azpiratu, itsasoz eta 

lehorrez, Lekeitio beti bulartsu”. 

Izan ere, 1867an erreforma garrantzitsu bat burutu zen, Pedro Manuel Belaunzaran 

arkitektoaren zuzendaritzapean. Bigarren solairua eraikitzeaz gain, Gamarra kalera 

ematen duen fatxada ere zaharberritu egin zen, itxura ikusgarriagoa emanez. Lurraren 

desnibelagatik hegal horrek solairu bakarra zuenez, udaletxera sartzeko harrizko eskailera 

dotore bat gehitu zitzaion. Eskailera horrek hiru idulki ditu, eta aldamenetan burdinazko 

baranda bana. Amaieran puntu erdiko bi arku ageri dira, eta ia fatxada osoa 

harlangaitzezkoa izanda ere, ataria harlanduz egina dago. Harlanduzkoa da, halaber, bi 

solairuen arteko banalerroa ere. Goiko solairu horretan lau leiho luze daude, horiek ere 

harlanduz inguratuak. Erdiko biak ateen gainean daude eta balkoi batera ematen dute. 

Teilatua lau isurikoa da, nahiz eta ez diren tamaina berekoak. 

Udaletxeko areto nagusiak dituen apaingarriak ere modernoak dira. Jose Maria 

Basterrak 1900. urtean egindako proposamen eklektikoan oinarrituta daude. Horrez gain, 

1964an parkeko Uribarren jauregikoak izandako hiru eskultura jarri ziren Gamarra kalera 

begira dauden eskaileren idulkietan. Frantziar jatorriko eskultura horiek hondatu egin dira 

denborarekin eta, gaur egun, gelditzen diren zati solteak ez daude bistan, gordeta baizik.  

XX. mendeko 80eko urteetan udaletxea goitik behera berritu zen, eta areto nagusia 

bakarrik mantendu zen lehengo eran. Bertan, Basterrak mende hasieran sabaian egindako 

apaingarriak Gabriel Ramos Urangak osatu zituen hiru margo eder gehituz (argazkia).  

5.4.3.- Jauregiak 

Sarreran aipatu bezala, XVII. mendetik aurrera hirigintzaren jarduera nahiko garatu 

zen Lekeition, baita arlo pribatuan ere. Gizarte hierarkian goren kokatutako pertsonen 

pentsamoldean aldaketa bat egon zen, Mendebalde osoan zabaltzen zihoan giro 

ilustratuan murgildu baitziren. Klase dirutsu hori, gorteko giroarekin lotutakoa eta 

Amerikan aberastutako indianoez osatutakoa, aldaketen sustatzailea izan zen, horretarako 

beharrezkoa zen kapitala baitzeukaten. Aldaketok, besteak beste, jauregien eraikuntzan 

islatu ziren. 

Jauregiek dorretxeen antza izan dezaketen arren –tamaina, materialak, oinplanoa, 

garaiera, eraikuntza materialak–, ez zuten horiek izandako funtzio militarra mantendu, 

eta estiloari dagokionez, apaingarri gehiago izango dituzte. Hala ere, ez da ahaztu behar, 

gaur egun jauregi deritzogun asko, garai batean, dorretxe izan zirela, eta azken mendeetan 

jasandako eraldaketen ostean bihurtu zirela jauregi.  

Jauntxoek hiribilduetan ezartzean eraiki zituzten dorretxeak, eta esan bezala, 

jauregi gehienak dorre horien eboluzioa dira. Bando gerrak amaitu ostean, funtzio 

militarra galdu eta ezaugarri berriak bereganatu zituzten. Jauregiek erosotasuna, espazio 

zabalak, argitasun eta aireztatze hobeko gelak irabazi zituzten, eta defentsa ezaugarriak 

galdu. Sinbolikoki ere ezberdinak izango dira. Dorretxeek leinuaren indarra erakustea 

zuten xede, hortik euren irmotasun eta tinkotasun arkitektonikoa. Jauregiak, ordea, 

jabearen aberastasun eta oparotasunaren ikur bihurtu ziren, eta hori apaingarrietan –batez 

ere armarri konplexuagoak– eta eraikinen handiagotzean ezaugarritu zen.    

Aro Berrian bizitako aldaketa ekonomiko eta sozialek garaiko bizimodua aldatu 

zuten, Erdi Aroa atzean utziz eta Errenazimendua bezala ezagutu den aldira igaroz. 

Testuinguru horretan, etxebizitzen funtzioak ere aldatu egin ziren, eta jauregien tipologia 

garatu zen, arkitektura ere diziplina humanistiko bezala garatzen zen garai berean. Hala 

ere, kontuan izan behar dugu, Euskal Herria Europako periferian zegoela, gune artistiko 

garrantzitsuetatik urrun, eta beraz, berrikuntza guztiak berandu eta tantaka heltzen zirela.  

Gara hartan, eraikuntzaren arrazionalizazioa bilatzen zen: erregulartasun eta 

simetria. Hasieran fatxadetan, eta geroago baita barruko espazioetan ere. Joera horrek 

estilo barrokoan jo zuen goia. Beste ezaugarri bat jauregien barruan lorategiak txertatzea 

izan zen. Ezaugarri horiek guztiak Lekeition modu berezian garatu ziren, esan bezala, 

Erdi Aroko dorretxe asko irizpide horiek jarraituz zaharberrituko baitziren, baina izan zen 

hutsetik eraiki zen jauregirik ere. Ondorengo lerroetan Lekeitioko lau jauregi 

esanguratsuenak aztertuko ditugu:   

5.4.3.1.- Uriarte jauregia   (argazkia) 

Erdi Aroan dorretxea izan zen Uriarte jauregia. Bere gaineko lehen testigantza 

ziurrak 1510. urtekoak dira, eta ordutik badakigu jabe bat baino gehiago izan dituela. 

Horien artean, Beingolea leinua. Horiek urte luzez izan zuten Uriarte dorrearen jabetza 

eta hainbat erreforma garrantzitsu burutu zituzten. 

XVI. mendetik aurrera, egonkortasun politikoa areagotu ahala, hainbat erreforma 

jasan zituen ordura arteko funtzio militarra galduz. Besteak beste, defentsarako 

elementuak galdu zituen, harresien lodiera murriztu zen, eta leiho handiagoak ireki ziren. 

Hala ere, XVII. mende amaieran jasan zuen eraldaketa garrantzitsuena, burututako lanen 

ondorioz, gaur egun duen jauregi barroko itxura hartu baitzuen.      

Silverio Beingoleak bere estatusari zegokion jauregi bat egin nahi izan zuen, eta 

Uriarte zaharberritzeko, Lucas Longa arkitektoa kontratatu zuen. 1678. urtean hasi ziren 

berrikuntza lanak eta urte amaierara arte luzatu ziren. Jauregia aurreko gotorlekuaren 

gainean eraiki zen, baina azken hori guztiz suntsitu gabe. Izan eren, dorretxe zaharra 

eraikuntza berriez inguratu zen, berau jauregiaren barruan geratuz. Horren ondorioz, gaur 

egun, Uriarte jauregiaren barruan, Uriarte dorrearen horma zati batzuk ikus daitezke. 

Adibidez, beheko aldean dorrera sartzeko ate zahar bat mantentzen da, jauregiaren 

hormak estaltzen duena. 

Lucas Longaren lanen ondotik, Lekeitioko eraikin pribaturik garrantzitsuena 

bihurtu zen jauregia. Zalantzarik gabe, eraldaketa horretatik interesgarriena fatxada 

nagusia da, Uriarte jauregiaren elementu bereizgarriena baita. Hiru solairu dituen 

jauregiak bertan du sarrera nagusia, eta harrizko eskailera dotore batetik hel daiteke 

bertara. Eskailera horrek harlanduzko baranda ederra eta alde bakoitzean pilastra toskanar 

bana ditu. Sarreran kolomez osatutako hiru arkuko ataripe bat dago eta horren gainean 

beste hiru arku daude, galeria bat osatuz. Goiko hiru arkuetan erdikoa estalita ageri da, 

erdian armarri handi bat duela, eta beste biek kristalak dituzte. Armarriak estilo barrokoa 

jarraitzen du, eta dituen ikurren artean Beingolea, Txurruka, Olaeta, eta Olano leinuen 

zigiluak ageri dira (argazkia). Teilatuko dorrea geroagokoa da, eta ez du zerikusirik 

antzinako dorretxearekin. 

Herrirantz zabaltzen den harrizko eskaileraren bolumenak, ataripearen 

sakontasunak eta arkuen moldura mardulen potentziak, hormaren planoa hausten dute eta 

argi-ilunen joko bikaina eskaintzen dute (argazkia). Joko hori ikusgarriagoa izango zen, 

ziurrenik, goiko galeria ere zabalik zegoen garaian. Fatxada nagusiaren ardatza, beraz, 

harrizko eskailerak, aterpeak, goiko galeriak eta dorreak osatzen dute.  

Elementu horiek ez dira ohikoak gure lurraldean, are gutxiago guztiak batera. Hori 

dela eta, esan dezakegu, XVII. mendeko euskal arkitekturako adibide berezienetako bat 

dugula Uriarte jauregia, benetan konposizio interesgarria daukan eraikin barrokoa.  

Atzeko fatxada geroagokoa da, 1727koa ziurrenik, eta Pedro Bernardo Villareal de 

Berrizek agindu zuen eraikitzea. Hegalak orturantz luzatu ziren eta 7,5 metroko arku 

handi baten bidez lotu zen. Arku horrek beheko solairua eta lehenengoa hartzen ditu eta 

harlanduzko lana da. Bere gainean bao errektangular bat zabaltzen da, halaber, arkuaren 

erditik gora ere bao bat ageri da. Bao horiek eraikinaren barruko jangela eta egongela 

argiztatzen dute.   

5.4.3.2.- Zubieta jauregia  (argazkia)   

Zubieta jauregia Ispasterko elizatearen jurisdikziopean dagoen arren, Lekeitioko 

lurrek inguratzen dute, eta bere sarreretako bat Atean dago, hiribilduaren amaieran. Yarza 

familiarena izan da betidanik, eta hasieran Leako ibilbidea eta Arropaingo itsasadarra 

kontrolatzen zuen dorretxea izan zen. Jauregia hiribilduaren jurisdikziotik salbuetsita 

egotea leinuaren nagusitasunaren seinale da, 1624. urtean Gernikako Batzarrean 

irabazitako auzi baten ondorioz lortutako neurria baita.  

Erdi Aroan, landa munduko dorretxe gehienak bezala funtzio militarra izateaz 

aparte, nekazaritza eta abeltzaintza ustiategia izan zen. Horrez gain, gertu zituen hainbat 

burdinola ere, leinuaren basoetako zuraz hornitzen zirenak.   

Mendeetan zehar hainbat eraldaketa arkitektoniko jasan zituen dorretxeak. XVII. 

menderako aldatuta zegoen hein handi batean, jada, jauregi bezala izendatzen baita. Garai 

hartako ondasunen zerrenda bati esker, badakigu otoitz leku bat zuela eta etxea altzari eta 

apaingarri dotoreekin jantzita zegoela. Horrek guztiak ordurako Gaztelako gortearekin 

geroz eta lotura estuagoak zituen Zubietako leinuaren bizi maila eta aberastasunaren berri 

ematen digu. Alabaina, antza, ez zen nahiko izan yarzatarrentzat, handik gutxira jauregi 

hori bota eta berria egitea erabaki baitzuten.   

1716an, Miguel Velez Larreak eta Josefa Jacinta Adan de Yarzak aurreko eraikina 

eraitsi eta egungo jauregia egitea agindu zuten. 1728an amaitu ziren obrak fatxada 

nagusian San Migelen irudia ezarri ondoren (argazkia). Hainbatek jardun zuten jauregi 

berriaren eraikuntzan, horien artean izen esanguratsu asko. Azpimarragarrienak, Martin 

Zaldua, arkitekto nagusitzat jo izan dena; Andres Basabe, Martin Malaxbeitia eta 

https://drive.google.com/open?id=1p8j4FkZZh2ulb9lhfC05vo5-DfnE9BM0

Domingo Abaria harginak, azken hori apaingarri eta armarriak egin zituena; Andres 

Monasterio Cueto eskultorea, San Migelen irudia egin zuena; Jose Mekolalde zurgina; 

Juan Barrenetxea Beratua, Pedro Larrina eta Francisco Barbarias, teilatu egiteaz arduratu 

zirenak; Juan Abarua Barrena igeltseroa; edota Antonio eta Gaspar Amezua aita-seme 

errementariak. Eraikinaren diseinatzailea oraingoz ez dugu ezagutzen. Hala ere, badirudi 

Madrilen diseinatu zela, eta Churringuera familiako kideren bat izan zela arduraduna. 

Tipologiari dagokionez, Bizkaian ezohikoa den eredu batekoa dugu Zubieta 

jauregia, bai fatxadaren eraketa eskemagatik –alboetan bi dorre dituen errektangulua–, 

bai barne patioa duen oinplano karratuagatik. Gainera, bi ezaugarri horiek eraikin 

bakarrean batuta agertzeak are bitxiagoa bihurtzen du jauregia. Gure lurralde osoan, 

Zarautzen baino ez dugu aurkitzen berezitasun bi horiek biltzen dituen beste jauregi bat, 

1740koa. Hortaz, esan dezakegu, Bizkaiko lurraldean, barroko garaiko jauregi 

ederrenetako eta garrantzizkoenetako bat izateaz gain, berezienetakoa ere badela. 

Esan bezala, erdian hutsune bat duen masa karratu erraldoi bat da eraikina. Fatxada 

nagusia (argazkia) errektanguluen konbinazio bat da, erdikoa horizontala eta 

aldamenetakoak bertikalak –dorreak–. Izan ere, Zubietak duen konposizioa 

horizontaltasun eta bertikaltasunaren arteko joko bat da. Fatxada nagusi horrek hainbat 

bao ditu, beheko solairukoak leihoak dira eta goiko solairukoak balkoiak. San Migelen 

irudia nabarmentzen da erdi-erdian, aldamenetan, ordea, leinuaren armarriak ageri dira. 

Gainerako fatxadak sinpleagoak dira.  

Barrualdea, oro har, XVIII. mendeko berbera da oraindik, nahiz eta 36ko gerran 

hainbat altzari eta apaingarri desagertu ziren. Aipagarrienak egongela nagusian, 

sukaldean eta beste gela batean dauden tximiniak dira, Ereñoko marmolez eginak. Horiez 

gain, ia etxe guztia egurrezkoa da. Hain zuzen, eraikinaren bikaintasuna berau egiteko 

erabili ziren kalitate oneneko materialen ondorio da.  

Jauregia eta bere lurrak harresi batez inguratuta daude, eta harresi horrek bi ate ditu. 

Arestian aipatu dugun Ateako sarreraz gain, errepidera ematen duen beste bat du, fatxada 

nagusiarekin aurrez aurre. Horrez gain, lorategi zabala du. XIX. mendean, Carlos Adan 

Yarzak zuhaitz eta landare exotikoak hazi zituen bertan, horien artean Bizkaiko lehen 

Pinus radiata.  

https://drive.google.com/open?id=1FXPR5cDWXtM990ppoTSn9A0lCx1FkgoT

5.4.3.4.- Uribarria jauregia edo Sosoaga jauregia   (argazkia I / argazkia II) 

Uribarria jauregia Azpiri kalean dago –lehenago Uribarria kalea–, Lekeitioren 

bihotzean. Bartolome Lopez de Sosoaga kapitain, merkatari, mailegu-emaile eta ontzi-

jabe arrakastatsua izan zenak agindu zuen bere eraikuntza 1643an. Pedro Baraforda 

hargina arduratu zen lanez, baina ez dakigu arkitektoa nor izan zen. Alabaina, argi dago 

teknika bikaina izateaz gain, garaiko errepertorio artistikoa ere ondo ezagutzen zuela. 

Jauregiaren tipologia eta osaera guztiz barrokoak dira. Bolumen kubikoa dauka eta 

apainduraren soiltasuna azpimarratu beharra dago. Eraikinak Erdi Aroko hiru oruberen 

azalera hartzen du, eta beste hirurena bere lorategiak. Oinplanoa lauki irregularra da, 

ertzek ez baitute angelu zuzenik osatzen. Ziurrenik, aldamenean izan bide zuen eraikinen 

batera egokitu beharra izan zuen. Fatxada nagusiak beheko solairuaz gain, beste hiru 

solairu ditu eta, azkena, ganbara da. Horrez gain, atzealdean, XV. mendean eraikitako 

suhesia dauka.  

Beheko solairuan bao bi ageri dira, leihoburu eta guzti. Ate nagusia egurrezko 

maisulana da. Irekidura zentrala dauka eta paneletan banatuta dago. Ateko orrien gainean 

mentsulen gaineko oholeztatze lan bat ageri da, eta angeluetan pinakulu piramidalak 

dituen aurre triangeluarra.  

Solairu hori goialdean errematatzen da inposta batean. Goragoko pisu biek baoen 

hiru ardatz dituzte, lehenengoaren baoak balkoia dauka eta horren euskarria burdinazko 

hiru besoren gainean dago, baita forjazko eskudela baten gainean ere.  

Azken pisuan hiru leiho txiki daude, beheragoko solairukoekin lerrokatu gabe. 

Landutako mentsulek teilatu-hegala jasotzen dute. Eraikinaren erdian Guray-Sosoaga 

familiaren armarria dago. Fatxada guztia harlandu finekoa da. Alboko fatxadan baoen 

hiru ardatz ageri dira, fatxada nagusiaren eskema banatuz. 

Amaitzeko, ezin aipatu gabe utzi, jauregi horrek txakolina egiteko dolare bat izan 

zuela. Sosoaga kapitainak bere txakolin propioa ekoiztea erabaki zuen, jauregiaren 

lorategian bertan mahastiak landatuz. Gainera, bere estatus ekonomikoaz baliatu eta diru-

eskasiak jota zeuden herriko alargun, moja, eta bestelako bizilagunei mahastiak erosi 

zizkien. Horrela, 1644an dolare bat jarri zuen bere jauregiko beheko solairuan, eta horrela 

upategi propioa edukitzera igaro zen.   

https://drive.google.com/open?id=1nfBZ2iZTfpgacSBCGArR6OQnlDTcMJLH

Aurreko mendeetan tankera horretako ehunka dolare izan baziren ere, Sosoagakoaz 

gain, ez da garai hartako besterik hain egoera onean mantendu. Adituen arabera, Euskal 

Herrian daukagun prentsarik zahar eta bereziena da.   

5.4.3.5.- Oxangoiti jauregia   (argazkia) 

Oxangoiti jauregiak Sosoaga jauregiaren antzeko estiloa dauka, nahiz eta apaingarri 

gehiago izan, eta apur bat geroago eraiki zen: 1674an. Gamarra kaleko 2. zenbakian dago, 

udaletxearen aldamenean. Fatxada nagusia Gamarrara zabaltzen da eta albokoa Apalloa 

kalera.  

Ezkerreko hegala aldameneko etxeari itsatsita izateak bere morfologia 

baldintzatzen du. Solairu lauangeluar eta irregularra dauka, sakonerarantz estutzen 

delako. Erdi Aroko orube bi hartzen ditu, eta atzealdean karkaba bat du. 

Beheko solairuaz gain, beste bi ditu eta, azkenak, ganbara dauka. Solairu horiek 

baoen hiru ardatzetan banatuta daude, bai bertikalean, bai horizontalean. Erdiko ardatzean 

sarrerako egurrezko atea –iltzez josia eta dotorea– eta egurrezko miradore bat daude, 

azken hori lehen solairuan. Lehen eta bigarren solairuko gainerako baoek balkoiak 

osatzen dituzte, burdinazko baranda eta harrizko mentsulekin. Aldameneko fatxadan, 

balkoi bat izan ezik, bao guztiak leihoak dira, eta kalearen desnibela dela-eta, garaiera 

ezberdinetan kokatuta daude. 

Beheko solairua, inposta eta baoen ingurua harlanduz eginak daude, nahiz eta 

gainontzeko atalak ez diren hain kalitate onekoak. Teilatuaren hegala benetan ikusgarria 

da, Lekeitioko ederrena, fatxada bietan zabaltzen baita eta tailu lan ezin hobea baitauka, 

hostoen irudiz osatua.    

5.5.- Gotorlekuak 

Itsasotik etor zitezkeen mehatxuetatik babesteko Lekeitiok, euskal kostaldeko 

gainerako herriek bezala, hainbat neurri hartu izan ditu historian zehar. Itsasoa zen 

hiribildua munduarekin lotzen zuen atea. Bertatik sartzen eta irteten ziren arrantza-ontzi 

eta zamaontziak, baina, era berean, itsasotik heldutako hainbat eraso ere jasan behar izan 

zituzten lekeitiarrek: itsaslapurrak, armada etsaiak eta abar. Mendien artean babestuta 

egon arren, badia zabala du Lekeitiok eta, esan daiteke, mendeetan zehar hauxe izan zela 

bere defentsa lerroaren kate-begi ahulena. 

Hasieran, hala moduz egiten zieten aurre eraso horiei. Esaterako, gerra sasoian, 

arrantzaleen ontziak arma arinez eta artilleria-pieza txikiz hornitzen zituzten, edo portuko 

sarrerak blokeatzen zituzten itsasontzi zaharrak edo kate handiak erabiliz. Halaber, 

herritarrak gerrarako trebatzen zituzten, miliziak edo alardeak antolatuz. Horrez gain, 

kostaldeko puntu estrategikoetan talaiariak ezartzen zituzten, arriskutsua izan zitekeen 

ontziren bat ikusiz gero, abisua eman eta herritarrek defentsa sasoiz presta zezaten. 

Hala ere, geroz eta prestatuago zeuden etsaiei aurre egiteko, lehenengo gune 

gotortuak eraikitzen hasi ziren. Horrela, askotariko defentsa sistemak osatu zituzten 

euskal kostaldean: soldaduak babesteko lubakietatik hasi, eta artilleria piezaz hornitutako 

harrizko gotorlekuetaraino.     

Lekeitiok hiribildua babesteko hartutako neurriak aitzindariak izan ziren Bizkaian, 

beste portu garrantzitsuago batzuetakoak baino hobeak. Bere orografia menditsua 

aprobetxatuz, hamar bat gotorleku eraiki zituzten herriaren bueltan, besteak beste, 

Talabekoan, San Juan Talakon (argazkia), Artzabalen, plazan, Garraitz irlan (irudia), 

Santa Katalinan (argazkia), Lumentza mendian edo Likularren.  

Horietako batzuek mendeetan iraun zuten zutik. Harrizko eraikuntza sendoak izan 

ziren, eta artilleria, beharrezko armamentua –bolbora, balak, arkabuzak– eta soldaduak 

hartzeko azpiegitura konplexuarekin osatuta zeuden. Beste batzuk, aldiz, gerra garairako 

bakarrik atondu zituzten, eta posizio xumeagoak izan ziren. 

Lekeitioko gotorleku nagusia Talabekoan eraiki zuten, Amandarri muturretik gertu, 

portuko sarrera zuzena kontrolatzeko. 1528. urterako bi artilleria pieza ezarri ziren bertan 

–burdinazko bi horma-zulatzaile–, eta 1554an Koroaren aginduz, harrizko dorre sendo 

bat gehitu zitzaion posizioari. Mendeetan zehar, babesgune hori sei kanoi izatera iritsi 

https://drive.google.com/open?id=19PzKWyATIaxL0YF0HmSCrzJIJ1jYWtVV

zen, nahiz eta, dokumentu idatziek diotenez, XVIII. mende amaierarako gehienak 

herdoilduta eta baldintza txarretan egon. 

Talabekoarekin batera, San Juan Talakon kokatu zuten gotorlekua izan zen 

kronologikoki zaharrena. Hemen ere, XVI. mende erdialderako baziren artilleria-piezaz 

hornitutako pare bat eraikin. Talabekoko eta San Juan Talakoko posizioak trintxera baten 

bidez zeuden komunikatuta, eta lubaki horiek mosketeak jartzeko zuloz osaturik zeuden. 

Talabekoko eta San Juan Talako bateriak, hurrenez hurren, Lehen Gerra Karlistara 

arte (1833-1839) eta Bigarren Gerra Karlistara arte (1872-1876) iraun zuten. San Juan 

Talakokoa esparru txiki bat zen, itsasora begira zeuden lau kanoi-zuloz osatua. Horietako 

hiruren aztarna arkeologikoak 1992-1993 urteetan burututako urbanizatze lanetan azaldu 

ziren eta, gaur egun, ikusgai daude. 

Aipatu ditugun bi bateria horiek izan ziren, XVI. mendetik XIX. mendera arte, 

Lekeitioko portuaren defentsa sarearen oinarria. Baina, antza, ez ziren nahikoa izan 

etsaiei aurre egiteko eta, gerra sasoietan, herriko defentsa-sistema indartu behar izaten 

zuten. Gaztelako Koroa etengabeko gudateetan murgildu zen XVII, XVIII eta XIX. 

mendeetan eta, ondorioz, lekeitiarrek euren gotorlekuak berrikusi, konpondu eta hobetu 

behar izan zituzten etengabe. Horixe bera gertatu zen, adibidez, Hogeita Hamar Urteko 

Gerraren (1618-1648) sasoian. Orduan, Lekeitiok gotorleku berri bi eraiki zituen, bata 

Artzabal inguruan eta bestea herriko plazan.   

Karraspio edo Artzabal inguruan kokatu zuten posizioa oso xumea izan zen. Hiru 

kanoi baino ez zituen izan, eta ez zuen denbora luzez iraun. 1643. urtean eraiki arren, 

1650. urterako, jada, baliorik ez zuen antza. Bestelakoa izan zen plazako bateriaren kasua. 

Gotorleku hori gaur egun plaza azpiko aparkalekua dagoen tokian egon zen kokatuta. 

1990. urtean, Independentzia enparantza berritzeko lanetan, 1,20 metro zabal zen horma 

sendoa agertu zen. Horma horren alde bakoitzak diamante forma zeukan, eta hainbat 

kanoi- eta moskete-zulo zituen. Eraiki zutenetik hainbat aldiz zaharberritu zuten (1794, 

1810, 1827), nahiz eta denborarekin garrantzia galduz joan zen. 

XVIII. mendera arte ez zen babeserako gune berririk eraiki hiribilduan. Baina 

mende horren erdialdera, Austriar Sezesio Gerra tarteko (1740-1748), defentsa sarea 

indartzeko neurriak hartu ziren, kostalde osoa ingelesen erasoen mehatxupean 

baitzegoen. Baina birmoldaketa hori Lekeitiotik haratago joan zen. Britainiarren 

beldurrez, Bizkaiko Foru Aldundiak itsasertzeko beste hainbat gune estrategiko 

gotortzeko eskaria egin zion Jaime Sycre ingeniari militarrari. Adibidez, garai 

horretakoak dira Bermeoko Tonpoi edo Getxoko Galea lurmuturreko gotortzeak.  

Testuinguru horretan eraiki ziren Lekeition Santa Katalina eta Garraitz irlako 

postuak. Santa Katalina edo Antzoris lurmuturrean kanoi bateria bat eta berau zaindu 

behar zuten gizonentzako etxola eraiki ziren. Gutxi iraun zuen, frantziarren okupazio 

aldian (1808-1813) erabat suntsituta geratu baitzen. Hala ere, 2010. urtera arte heldu ziren 

esparru horretako aztarnak, nahiz eta, urte horretan zonaldean egindako obretan arrasto 

guztiak ezabatu zituzten. Oinplano trapezoidala zuen esparru txikia zen, bi kanoi-zuloz 

osatua.  

Santa Katalinako bere ahizpa bezala, 1742-1744 urteen artean eraiki zen Garraitz 

irlako gunea ere Uhartearen goialdean kokatu zuten (irudia), itsasoko sarrera eta badia 

kontrolatzeko. Zorionez, kasu honetan, gaur egunera arte iraun dute hainbat aztarna 

baliotsuk. Adituen esanetan, gune arkeologiko garrantzitsua osatzen dute, bai 

kronologiagatik, bai elementuen aniztasunagatik. Gaur egun ingurua berreskuratu eta 

balioan jartzeko egitasmoa dago martxan, besteak beste, Atabaka Elkartea, Lekeitioko 

Udala eta Bizkaiko Foru Aldundiaren ekimenez.        

Irlako gotorleku militarra bi gunetan banatuta dago. Alde batetik, punturik 

garaienean, 1,20 metroko horma sendo batez inguratuta dagoen esparru irregular bat 

identifikatu da. Esparru horrekin lotuta zenbait horma ere eraiki ziren uhartea bitan banatu 

eta esparru militarra babesteko. Horma horietan zehar artilleriako lautadak edo bateria 

txiki batzuk zeuden kokatuta.  

Bestetik, irlaren iparraldeko muturrean oinplano angeluzuzena duen bateria gune 

bat eraiki zuten, kareharriz egindako harlanduzko horma sendo batez babestuta. Horma 

horretan lau kanoi-zulo ireki zituzten. Horrez gain, gune horrek kuartela, biltegia, eta 

bolborategia ere bazituen. Bolborategia harkaitz naturala aprobetxatuz egin zuten eta 

ganga batez estali zen. Oso eraikin berezia da, Bizkaiko kostaldean antzeko besterik ez 

baitago. Biltegia, bestalde, badakigu Lehen Gerra Karlistan (1833-1839) gotorlekuaren 

berreraikuntza lanetan jardun zuten presoen espetxe bezala erabili zela. Izan ere, borrokak 

izan ziren aldi guztietan behin eta berriz berreraiki zuten Garraitz uharteko gune militarra, 

1742. urtetik 1839. urtera arte. 

XVIII. mende amaierakoa da Lumentzako bateria ere. Muino estrategiko horretatik 

itsasoko sarreraz gain, Markinako bidea ere kontrola zitekeen. Gaur egun, bere gailurrean 

artifizialki egindako terraza bat aurki dezakegu, metro bat lodi den horma batez 

inguratuta. Garai batean, hiru edo lau kanoi-zulo izan zituela uste da, eta multzo militarra 

osatzen zuten zenbait eraikinen arrastoak ere nabarmen daitezke, txarto kontserbatuak 

dauden arren.  

Lumentzako gotorlekua 1794. urtean eraiki zen Gipuzkoatik zetozen tropa 

frantziarrei aurre egiteko. 1812. urtean, frantziarrek eurek konpondu zuten eta, berriz ere, 

ingeles eta gerrillariek suntsitu zuten urte berean. Ostera ere, 1834. urtean zaharberritu 

zuten arren, ez zuen askorik iraun. 1835. urteko urtarrilean tximista batek bolborategia 

zartarazi zuen eta, bertako berrogehi bat soldadu hiltzeaz gain, gotorlekua birrinduta hutsi 

zuen. Karlistek konpondu zuten azken aldiz 1837. urtean, baina ez zen gehiagorik erabili 

hurrengo urteetan. 

Azkenik, Mendexako lurretan egon arren, Likoalarra mendiaren tontorrean eraiki 

zen bateria aipatu behar da. 1875. urtean, Bigarren Gerra Karlistaren testuinguruan, Don 

Karlosen aldekoek Armstrong motako bi kanoi ezarri zituzten bertan, Lekeitiok jasaten 

zituzten erasoei aurre egiteko. Handik urte betera, gatazka amaitu zenean, bertan behera 

utzi zuten gune hori.   

Azpimarratu behar da, foruek indarrean iraun zuten aldian, Foru Aldundiaren 

eskumena izan zela jaurerriaren defentsa kudeatzea. Hori dela eta, Aldundiak eta Udalak 

berak ordaindu, eraiki eta mantendu zituzten aipatu ditugun gotorleku horiek guztiak. 

Euren ardura izaten zen gerra garairako hornidura ziurtatzea eta artilleria-piezak egoera 

onean izatea. Beraz, esan behar da, Lekeitio bezalako hiribilduak garrantzitsuak izan 

zirela defentsa sistema egituratzeko. 

Hala ere, sarritan, gerra batetik bestera, ardura hori ez zen behar bezala betetzen, 

eta hainbat arazo sortzen ziren: lapurretak, kanoiak ontziak lotzeko erabiltzea, armak 

herdoiltzea eta abar. Horren aurrean, Aldundiak bolborategi txikiak eraiki zituen herriz 

herri. Gehienak txabola xumeak izan arren, batzuetan gotorlekuen inguruan zeuden 

eraikinak baliatu zituzten. Lekeitioko Santa Katalina eta San Juan Talako ermitak, 

esaterako, garai batean armak eta bolbora gordetzeko erabili ziren, nahiz eta eliz 

agintariek begi honez ikusi ez. 

1876. urtean, Bigarren Gerra Karlista galdu eta foruak bertan behera utzi ostean, 

defentsarako eskumena Madrilgo gobernuaren esku geratu zen, eta ordutik bere zeregina 

izan zen gotorlekuak eraiki, soldadutza antolatu eta, oro har, gerrarekin lotutako kontuak 

kudeatzea. 

6.- ARO GARAIKIDEA 

6.1.- Frantziarren okupazioa eta ingelesek nola kanporatu zituzten 

(1812)63 

Hego Euskal Herriak frantsesen hiru okupazio bizi izan zituen XVIII. mende 

amaiera eta XIX. mende hasiera aldera. 1794. urteko Konbentzio Gerran, 1808-1814 

urteen artean, gerra napoleonikoen testuinguruan eta, azkenik, 1823an. Okupazio aldi 

horiek ondorio larriak ekarri zituzten. Lekeition ere hainbat gorabehera bizi izan ziren, 

batez ere, 1808-1812 urteen artean.    

Frantziako Iraultzaren ostean, Luis XVI.ari burua moztu zioten eta Espainiak gerra 

deklaratu zion Konbentzioari. Frantziak penintsularen iparraldearen inbasioarekin 

erantzun zuen. Espainiak gerra ezin zezakeela irabaz ikusita, Frantziako errepublika 

onartu eta bake ituna sinatu zuten Basilean (1795). Espainiak ez zuen ezer irabazi, baina 

inbasioa gelditzea lortu zuen. Frantziara bueltan armada frantsesak hainbat herri suntsitu 

zituen, tartean hainbat etxe eta eraikin publiko errez –Ispasterko udaletxeko ateburuan 

ikus daitekeen moduan–. Garai hartan, oro har, Euskal Herrian, herri xeheak ez zuen nahi 

izan erlijio eta lege zaharren aurkako iraultzarik. Hala ere, egia da elite intelektualak eta 

euskal burgesiak nolabaiteko erakarpena sentitu zutela ideia iraultzaile haiekiko. 

Espainiak eta Frantziak Basileako Bakea sinatzen zuten aldi berean Napoleon 

Bonaparte jeneral izendatu zuten 26 urte baino ez zituela. Berak zabalduko zituen 

hurrengo urteetan ideia berriak Europan zehar. Arrakasta militar batzuk izan ondoren, 

estatu kolpea eman zuen eta handik gutxira enperadore izendatu zuten.  

Horrela, testuingurua aldatu egin zen eta Napoleonek eta Espainiako erregeak bat 

egin zuten Ingalaterraren aurka. Bitartean Ingalaterrak bi horien itsas armadak suntsitu 

zituen Trafalgarren. 1807aren amaieran, Napoleonek 30.000 soldaduko armada bat 

elkartu zuen mugan, eta Portugal inbaditzea pentsatu zuen, ingelesen aliatua baitzen. Izan 

ere, benetan kontinente osoan borrokatzen zena Frantziaren eta Erresuma Batuaren arteko 

                                                           
63 Atal hau egiteko batez ere “Venero, J. eta Santana, A. 2015. Euskaldunak eta iraultza. EITB, Euskal 

Herria” dokumentaleko eta “Goiogana, I. 2013/06/22. Lekeitio ia-ia erre zutenekoa. Deia.” prentsa 

artikuluko testuak hartu ditugu oinarritzat, zenbait kasutan moldatuta edo laburtuta, eta beste batzuetan 

informazio osagarria gehituta. 

nagusitasuna zen. Frantsesek, berriz ere, muga igaro eta herri garrantzitsuenak hartu 

zituzten. Oraingoan, aliatuak izanda, herritarrek pozik hartu zituzten, euskaldun askok 

haiekin adiskidetu nahi izan zuten, eta ez bakarrik intelektual eta burges frantseszaleek, 

gasteiztarrek ere harrera bikaina eman baitzieten.  

Napoleon Euskal Herrian nagusitu zen urteetan, aurreko urteetan konpondu gabe 

geratutako gai guztiak berriz azaleratu ziren. Hasieratik, euskal gizartearen zati handi 

batek, burges eta ilustratu frantseszaleek gogotsu lagundu zioten herrialdea 

modernizatzen. Oso gustuko izan zituzten agintari berrien lehen neurriak: Inkisizioa 

kentzea, eskubide feudala deuseztatzea, noblezia titulu handien debekua, Gaztelako 

Kontseilua baliogabetzea eta probintzien arteko aduanen desagerpena. Enperadoreak 

erlijioa errespetatzeko agindua eman zuen gainera. Horrez gain, altxamenduak ekiditeko 

herritar guztiei armak kentzeko eta ingelesekin eta haien koloniekin merkataritza 

harremanak debekatzeko agindu zuen.  

Alabaina, 1808ko maiatzean, Napoleonek Espainiako erregea koroa uztera behartu 

zuen eta, haren ordez, bere anaia zaharrena Jose I.a jarri zuen. Euskal Herriko 

kontserbadoreen zati batek erabaki horrekin bat egin ez eta gerrillak antolatu zituen. 

Napoleonen okupazioaren aurka armak hartu zituztenen artean Gaspar Jauregi, Artzaina, 

urretxuar gerrillari ospetsua zegoen, gerora are ospetsuagoa egingo zen Zumalakarregi 

gaztea laguntzaile lanetan zuela. Erregearen, aberriaren eta erlijio katolikoaren izenean, 

patruila frantsesen, horien hornitzaileen eta mezularien aurkako segadak prestatu 

zituzten, baita frantsesen esku zeuden hainbat gotorlekuri eraso ere. Beraz, esan behar da, 

frantsesen esku zeuden eremuetan ere, hau da, batez ere Bizkaiko Golkoa, Gaztela eta 

Mediterraneo kostaldean, horien agintea ez zela erabatekoa izan. 

1808an, Napoleonek bere alde zeuden Espainiako agintariak Baionan bildu zituen 

herrialdeko lehen konstituzioa adosteko asmoz. Haien artean zeuden Arabako ahaldun 

nagusi Monte-Hermosoko Markesa eta Mariano Urkixo bilbotarra, garrantzia 

instituzional handiko bi euskaldun. Biek ere ahalegina egin zuten enperadoreak foruak 

bazter ez zitzan.  

Ez zuten arrakastarik izan, euskal foruak berdintasunean eta demokrazian 

oinarritzen zirela defendatu zuten arren, foruak eta aldundiak bertan behera gelditu ziren 

eta. Hala ere, enperadoreak Bizkaiko gobernu bat sortu zuen autonomia zabalarekin, 

Gasteiz hiriburutzat zuena eta, lehen aldiz, mendebaldeko hiru probintziak batzen zituena 

bere baitan. Gobernu militarra izan zen, iraupen laburrekoa, eta Thouvenot baroia izan 

zuen buru.  

Frantziarrekin izandako lankidetza hori larrutik ordainarazi zien euskaldunei 

Wellingtongo dukeak. Armada ingelesak 1813an amaiera eman zion Hego Euskal 

Herrian okupazio inperial frantsesari. Ingelesen ustez, gerrillari tradizionalista batzuk 

kenduta, eurak iritsi arte, euskal agintari eta herritar gehienek ez zuten inolako 

erresistentziarik antolatu frantsesen aurka. Wellingtongo dukearen iritziz, Euskal Herria 

Napoleonen aldekoa zen eta, ondorioz, menperatu beharreko etsaien lurraldea.  

Horrela, frantsesen menpetik askatu bai, baina okupazioaren azkena odoltsua izan 

zen. Suntsipen handia utzi zuen, batez ere hiriburuetan. Esaterako, Gasteiz arpilatua 

izateko zorian egon zen, eta Alaba Jeneralak berak esku hartu zuelako salbatu zen. 

Donostiak patu txarragoa izan zuen. Gipuzkoako hiriburua zen Espainiako frantses 

goarnizioaren azken aterpea, urte batzuk lehenago herritarren oniritziz okupatutako 

lehenengo Espainiako hiria. Wellingtonek bonbardatzeko, arpilatzeko eta su emateko 

agindu zuen, abuztuaren 31n. Alde zaharreko 600 etxeetatik 35 baino ez ziren salbatu. 

Sutea ez zuen bonbardaketak eragin, biztanleria desarmatuaren kontrako zigor 

planifikatua izan zen. 

Lekeitio ere ez zen libratu gertaera latz horietatik, 1812an Lekeitio guda gune 

bihurtu baitzen, eta Donostiarekin geroago egingo zuten bezala, ia-ia erre ere egin zuten 

ingelesek, edo su emateaz mehatxatu bai bederen.  

Ordura arte, frantsesek presentzia eskasa izan zuten gure herrian, nahiz eta 1808 eta 

1811. urteen artean hainbat sarraldi egin. Adibidez,  badakigu 1808ko irailean Lea 

ibarreko burdin kargamentu batez jabetu zirela, eta 1811n hainbat gerrillari talderen aurka 

ibili zirela borrokan. Horien artean Gaspar Jauregi, Artzaina, gerrillariaren edo Juan 

Ansotegiren partidak izan ziren entzutetsuenak. Hala ere, borrokak baretu ostean, frantses 

soldaduek ospa egiten zuten herritik.  

Hala ere, gerrillarien sendotze horregatik eta itsasertzean britainiar armada hartzen 

ari zen presentziak bultzatuta, 1811ko urritik aurrera, 119. erregimenduko 340 gizon 

inguruko guda talde bat kokatu zen Lekeition, eta jesuiten ikastetxea hartu zuten 

egoitzatzat. Horrez gain, lekeitiarrez osaturiko guardia zibikoa osatzen ahalegindu ziren, 

baina antza, arrakastarik gabe. Bestalde, herrian kokatu zen destakamendu frantsesak 

herria gotortzeko hainbat lan egiteko agindu zuen.  

1808an, gerra hasi zenean, Lekeitio zaintzeko lau gotorleku zeuden: Santa 

Katalinakoa, San Juangoa, Talaiakoa eta Garraitz irlakoa; gehienak hemezortzi liberako 

muniziodun kanoiekin hornituta. Frantsesek, horiez gain, beste bat eraiki zuten Lumentza 

mendian, itsasoan zebiltzan britainiarrak ez ezik, lehorretik sar zitezkeen gerrillariak ere 

kontrolatzeko. Izan ere, Lumentza tontorretik herriko sarrera guztiak kontrola zitezkeen. 

Talde horrek zortzi hilabetez zaindu zuen Lekeitio, gerraontzi ingeles batek eta Gaspar 

jauregiren mutilek 1812ko ekainean beraien errendizioa lortu arte. 

1812ko ekainaren 14an itsasoratu zen Coruñan, Homa Popham kapitainaren 

buruzagitzapean, ontzidi ingeles bat. Ontziteria horren lana gerrillarien laguntzarekin, 

frantsesak zirikatzea izan zen, Gaztela aldean Wellingtoni aurre egiteko beharrezko 

zituzten 8.000 soldaduak lanpetuta mantentzeko. Ondorengo egunetan Lekeition eta 

kostalde guztian gertatu ziren borrokak. 

Garai hartan Londonen argitaratzen zen Gentleman´s Magazine aldizkariari esker, 

badakigu ekainaren 20an heldu zela Venerable ontzi ingelesa Lekeitio parera. Ontzi hori 

53 metro luze eta 14,43 m zabal zen; 1.716 tona zituen, eta 600 gizon eta 74 kanoi eraman 

zitzakeen. Kanoi horietatik hogeita zortzi, gainera, 32 liberakoak ziren. Baina Venerable 

ez zen bakarrik agertu gure kostaldera, fragata batzuk zekartzan berarekin: Rhin, 46 

kanoirekin; Surveillante, 38rekin; Medusa, beste 38rekin; Hotspur, 36rekin; Rover, 

18rekin; eta horrela, 250 kanoitik gora zenbatu arte. Lekeitio defendatzeko, ordea, 

hamaika kanoi baino ez zituzten frantsesek.    

 Hala ere, hasiera batean frantsesak ingelesen ontziteriari aurre egiteko gai izan 

ziren. Eragozpen hori saihesteko, ingelesek kanoi bat lehorreratu zuten. Inguruko 

baserritarren 36 behi hartuta, Lumentza mendiaren aurrean kokatu zuten artilleria pieza, 

ziurrenik, Algorta inguruan, Santa Luzia ermitan edo hortik hurre. Kanoiaz gain, ehun 

soldadu britainiar ere lehorreratu ziren. Ingelesek kanoikadez Lumentzako artilleria 

indargabetzea lortu zutenean, Jauregiren laurehun gerrillariek frantsesei eraso zieten. 

Soldadu frantsesek lehenengo erasoari aurre egitea lortu zuten, baina, bigarrenean amore 

eman eta ihesi abiatu ziren herrigunerantz. 

Frantsesek gotorleku garrantzitsuena galdu bazuten ere herrian gotortu ziren, 

kuarteltzat egokituta zuten jesuiten kolegioan eta baita irlako gotorlekuan ere. Ordutik 

aurrera, ekainaren 20 eta 21 artean, gerrillari eta ingelesen nahia erresistitzen zuten 

frantsesak errendiaraztea izan zen. Venerableko jeneral William Parker Carrolek 

Lekeitioko alkateari mehatxu egin zion, frantsesek amore ematen ez bazuten herria 

suntsitzeko agindua emango zuela. Izan ere, egun osoan zehar Lekeitioko herria 

bonbardatu zuten ingelesek, bertako hainbat etxe suntsituz eta hainbat herritar zaurituz. 

Antza, gaur egun Konpainiako elizako fatxada nagusian ikus daitekeen kraterra ere 

kanoikada horiek sortutakoa da.  

Bitartean, ekainaren 20ko gauean, O´Reilly izeneko tenientea buru zela, ingeles 

soldadu talde bat San Nikolas irlan lehorreratu, eta ezustean bertako frantsesak garaitzea 

lortu zuen. Ondorioz, itsasoko aldea babesten zuen gotorlekua bereganatuta, britainiarrek 

26 liberako kanoi bat sartu ahal izan zuten herrian. Frantsesak mehatxatu ostean, hauek 

errenditu egin ziren. Horrela, ekainaren 21ean, Gillort komandanteak erresistentzia bertan 

behera uzteko agindu zien 119. erregimenduko 290 gizonei. Horiek guztiak eta irlan preso 

hartutakoak ingelesen esku geratu ziren. Borroketan 36 gerrillari hil edo zauritu ziren, eta 

baita frantses batzuk ere. Britainiarrek, ostera, ez zuten zauriturik izan.  

Lekeitioz jabetu ostean, Carrol jeneralak frantsesen gotorleku guztiak eraisteko 

agindu zuen, tartean baita jesuiten eskola eta eliza ere, berriz ere etsaiak erabili ez zitzan. 

Itsasora jaurti zituzten kanoiak, eta kolegioa desegin zuten arren, eliza, azkenik, bere 

horretan utzi zuten. Une horretatik aurrera Lekeitio frantses indarren eskuetatik libre 

geratu zen. Ingelesek euskal kostaldean jarraitu zuten gainerako herrietatik frantsesak 

kanporatu nahian, besteak beste, Bermeo, Plentzia edo Algortatik. Kostaldeko eraso 

horiek baliagarriak izan ziren Wellington jeneralak barnealdean posizioak irabaz zitzan. 

Hala ere, gerra ez zen, esan bezala, 1813. urtera arte amaituko.     

Napoleonen okupazioak hondamen arrasto bat utzi zuen pasatako herri guztietan. 

Modernizazio egitasmoak asmo hutsean geratu ziren, herriak kiskalita, Udalak gerra 

gastuengatik zorpetuta, merkataritza lur jota, ekonomia gainbeheran eta baserriak atzera 

bueltarik gabeko krisian. Gainera, arlo politikoan ere gizartea zatituta geratu zen, bai 

jarraitu beharreko gobernu forman, bai bi estatuekin izan beharreko harreman ereduan 

ere. Korapilo horiek ez ziren ondo konpondu eta luze gabe gerra zibila sortu zen 

tradizionalista eta liberalen artean.  



Lekeitioko udala | Lekeitioko natur eta kultur ondareari buruzko eduki-fitxak 
 

181 

Aipatutako Gentleman´s Magazine aldizkariaz gain, Lekeitioko Udal Artxiboan 

gordeta dauden agiriei esker dugu, 1812. urte hartan, Lekeition bizi izandakoen berri. 

Esaterako, Lekeitioko alkateari Venerableko William Parker Carrol jeneralak bidalitako 

gutunei esker dakigu herria erretzeko mehatxua egin zuela.  

Horrez gain, behin frantsesen okupazioa amaituta, Fernando VII.a erregeak gerran 

bizi izandako gertakarien kontakizuna idazteko agindua eman zuen, besteak beste, 

hurrengo belaunaldiek gertatutakoaren berri izan zezaten. Lekeitiori dagokionez, 1815. 

urtean, Jose Vicente Algorta, Jose Ibañez Errenteria, Santiago Unzueta, Juan Antonio 

Goikolea eta Jose Agustin Oxangoiti izan ziren hura idaztearen arduradunak, eta orrialde 

horietan aipatzen dira goian laburbildu ditugun gertakari gehienak. Hala ere, ez da ahaztu 

behar, dokumentu hori gerran aritu ziren aldeetako batek idatzia dagoela, eta hori kontuan 

izanda interpretatu behar dela.      

6.2.-Emigrazioa 

Euskal Herrian izandako emigrazio prozesua ez da kontu isolatu bat, Iberiar 

penintsula osoan –batez ere Katalunia eta Kantauriko kostaldean–, eta Europan izandako 

antzeko prozesuen barnean ulertu behar baita. Izan ere, herrialde batetik bestera doazen 

emigrazio uholde masiboak sortzeko, beharrezkoa da sorterria uztera behartzen duten 

arrazoiak eta, aldi berean, helburu den herrialdean harrera on bat ziurtatzeko baldintzak 

izatea. XIX eta XX. mendeetan euskaldunak emigratzera bultzatu zituzten arrazoiak asko 

diren arren elkarlotuta daude ezinbestean.  

XIX. mendean, ekonomiak eraldaketa prozesu handia bizi izan zuen Euskal 

Herrian. Lehen sektorean oinarritutako gizarte bat izatetik, gizarte industrial baterako 

bidea egiten hasi zen. Prozesu hori 1850etik eta, batez ere, 1875etik aurrera gertatu zen, 

eta hainbat ondorio ekarri zituen. Ondorio nagusien artean, euskal nortasunaren galera, 

lehen sektorearen ahultzea, estatuko beste eremu batzuetatik jasotako immigrazio 

masiboa eta hiri nahiz nekazal paisaiaren eraldaketa bortitza ditugu. 

Eraldaketa horrek burdin mea izan zuen oinarrian –batez ere Bizkaian–, beste 

lurralde batzuetan ez bezala, hemengoa oso erraza baitzen ustiatzeko. Era berean, 

eraldaketa ekonomiko hori izan zen, Euskal Herria gogor astindu zuten bi gerra karlisten 

(1833-1839 eta 1872-1876) sorburuetako bat. Industrializazioak eskutik ekarri zuen 

liberalismoak, eta euskal tradizio sozioekonomikoak talka egin zuten. Liberalismoak 

hainbat eraldaketa ezarri nahi izan zituen, hala nola desamortizazioa, Elizaren boterea 

ahultzea, foruen ezabatzea, nahitaezko soldaduska, Ebroko aduanak kostaldera 

mugiaraztea, lehen sektorearen kalterako bigarrenaren eta hirugarrenaren indartzea eta 

abar. 

Liberalek irabazi zituzten gerra biak, eta nekazal mundua kaltetua atera zen prozesu 

hartatik. Hori dela eta, landa munduko herritar askok gizarte berri horretan geratu baino, 

nahiago izan zuten Amerikara emigratu. Izan ere, industria gizon handientzat fabriketan 

lan egin ordez, Ameriketan euren lur jabetza izan zezaketen.  

Horrez gain, gerrateek utzitako kalte eta zauriek ere euskaldun asko emigratzeko 

bultzatu zituen. Ez da ahaztu behar, gerra galtzearen ondorioz, 1876ko uztailaren 21ean 

Canovas del Castillo Espainiako gobernuburuak euskaldunak ere hiru urteko soldaduska 

egitera behartzen zituen legea sinatu zuela. Ordutik aurrera, estatuko gainerako lekuetan 

bezala, Euskal Herriko gazteak ere behartuak egon ziren, gainbeheran zegoen inperioak 

kolonietan bizi zituen gerra ezberdinetan parte hartzera: Kuba, Puerto Rico, Filipinak eta 

Maroko. Ezbairik gabe, neurri horrek iheslariak eta emigranteak ekarri zituen berarekin. 

Aberatsen semeek, hala ere, dirua ordain zezaketen euren ordez ejertzitora beste batzuk 

joan zitezen.  

Gerra karlistez gain, kontuan izan behar da, XIX. mendean eta XX. mendeko lehen 

herenean, nekazal krisi ezberdinak izan zirela eta, horrek ere, nolabait, gazteak sorterritik 

alde egitera bultzatu zituela. Baina bestelako arrazoiak ere izan ziren. Oro har, biztanleria 

haziz joan zen XVIII. mendetik aurrera, batez ere, medikuntzan izandako aurrerakuntzen 

ondorioz –1787. urtean milioi erdi inguru izatetik 1910ean ia milioi bat izatera–, eta 

populazioaren areagotze horrek ere gazteria kanpora bultzatu zuen. Gainera, 

maiorazkoaren ondorioz, seme-alabetan batek bakarrik jasotzen zituen baserri eta lurrak 

ondorengotzan, eta gainerako neba-arrebek bestelako irtenbideak bilatu behar zituzten, 

apaiz edo moja sartzea, ejertzitoa edo baita emigrazioa ere.  

Ezin ukatu batzuentzat emigrazioa negozio bihurtu zela. Gantxo eta emigrazio 

agentziek paper garrantzitsua jokatu zuten horretan guztian. Maiz emigranteak zorretan 

geratzen ziren bidaiatu ahal izateko, eta behin helmuga zuten herrialdera iritsitakoan, 

zorra kitatzeko egiten zuten lan denboraldi batez.  

Arestian aipatu ditugun faktore horiei guztiei, helmuga ziren herrialdeek zeukaten 

immigrante beharra gehitu behar zaie. Espainiatik independentzia lortu ostean, 

Ameriketako herrialde gehienek kostaldea eta hiriburuan zeukaten kontzentratua 

populazioa, eta lur eremu zabalak zeuden oraindik populatzeko zain. Argi azaldu zuen 

behar hori Alberdi Argentinako presidenteak “gobernar es poblar” esaldi famatua jaurti 

zuenean. Gainera, Latinoamerikako herrialdeetarako emigrante egokiak ziren 

euskaldunak. Garaiko testigantzek dioskuten bezala, euskaldunak langile fama izateaz 

gain, katolikoak baitziren eta gehienek gaztelaniaz hitz egiten baitzekiten. Hortaz, 

herrialde ezberdinetako erakundeetatik ere sustatu zen euskaldunen emigrazioa. 

Amaitzeko, azpimarratu behar da, behin Atlantikoaren beste aldean finkatutako 

euskaldunek ere emigrante berriak erakarri zituztela urteen joan-etorrian, dei-efektua 

izendatu izan den horren eraginez. Bestalde, emigratutako euskaldunek sare estuak eraiki 

zituzten, arlo ekonomiko, politiko nahiz soziokulturalean. Horrela jaio zen euskal 

diaspora bezala ezagutu izan dena. Sare horiek erraztu egiten zuten helmuga ziren 

herrialdeetan aurrera egitea. 

Ondorioz, kontuan izan behar ditugu zerrendatutako faktore guztiak XIX. eta XX. 

mendeetan izandako euskal emigrazioa ulertzeko. Emigrazio olatu hori XIX. mende 

hastapenetan hasi zen, mende erdialdean zehar izan zuen gorengo unea –Espainiak 

1853an emigrazioa liberalizatzean–, eta motelaldi bat izan ondoren, berriz ere gora egin 

zuen 1875etik aurrera, Frankismo garaira arte. 

Lekeitiarren kasuan ere emigrazio zerrendak ditugu XIX. mende erdialdetik hasita. 

1875etik aurrera lekeitiarrek Amerika aukeratu zuten norako bezala. Batez ere 

Kaliforniara joaten ziren. Arrantzale asko joan ziren herrialde horretara lanera, batzuetan 

emakume eta guzti. Baina Filipinetara, Panamara eta Argentinara ere emigratu zuten. 

Koldo San Sebastianek bere Basques in the United States (2015) lanean jaso zituen 

hainbat herritako zerrendak, tartean Lekeitiokoa. Laurehun inguru dira San Sebastianek 

bildutako lekeitiarrak, guztiak XIX eta XX. mendeetan Estatu Batuetara emigratu zuten 

gizon nahiz emakumeak. Tamalez, gainerako herrialdeetara joandakoak ez daude 

zerrendan.   

6.3.- Indiano eta bankariak 

XIX. mende hasiera latza izan zen Lekeitiorentzat. Bizitako gerrek ekonomia lur 

jota utzi zuten, eta emigrazio eta izurriteek populazioa jaitsiarazi zuten. 1825ean 2.737 

lagun bizi baziren herrian, 1837arako 2.084 baino ez ziren. Izan ere, gerra arteko garai 

hori emigrazio handiko aldia izan zen, gazteenek kontinente berrira alde egin baitzuten 

etorkizun hobe baten bila. Herriaren egoera ekonomiko eskasak, eta aro berriak zekarren 

industrializaziora ez egokitzeak, ez zien beste biderik utzi.   

Garai hartan Udala ere zorpetuta zegoen, eta gerretan pilatutako zorrei aurre egiteko 

lur komunalak saldu behar izan zituen, baita maileguak eskatu edo zergak igo ere. 

Zorpetze horren ondorioz, Udala ez zen gai izan biztanleen oinarrizko beharrizanak bete 

edo herri lan garrantzitsuak bere kabuz aurrera ateratzeko. Hala ere, hainbat indiano, 

bankari eta negozio gizonek emandako diru laguntzen bidez obra garrantzitsuak burutu 

ahal izan ziren herrian, lekeitiarren bizi baldintzak hobetuz.  

Diru emaile horietan esanguratsuena, beharbada, agirrebengoatarrek, 

uribarrendarrek eta abaroatarrek osatu zuten leinua izan zen. Leinu horri Jose Ignacio 

Agirrebengoa Agirrek (1765-1848) eman zion hasiera. Zumarragan jaioa, 19 urterekin 

Espainia Berrira emigratu zuen, Mexiko hirira. Berrogehi urtez bertan bizi eta dirutza 

egin ostean, Mexikok independentzia lortzean Europara bueltatu zen. 1826an Bordelen 

jarri zen bizitzen, eta Aguirrebengoa Fils & Uribarren banku komertziala sortu zuen bere 

bazkide Jose Javier Uribarren lekeitiarrarekin batera. Bazkide hori bere 16 urteko 

alabarekin ezkonduko zen urte bat geroago, Maria Jesus Agirrebengoarekin. Bordeletik 

hainbat negozio egin zituen Ameriketako zenbait konpainiekin, eta 1837an Parisen ezarri 

zuen bere enpresa. 

Agirrebengoak, bere bizitzan zehar, hainbat dohaintza eman zizkion bere jaioterri 

zen Zumarragari. Bere ondorengoek bide bera jarraitu zuten, Lekeitioko herrian hainbat 

obra eta proiektu finantzatuz. Ezbairik gabe, agirrebengoatarrek zeresan handia izan zuten 

Lekeitioko uribarrendarren arrakasta komertzialean. J.J. Uribarren bazkidetzat hartzeaz 

gain, Agirrebengoa jaunak haren anaia Fabian Uribarrenen esku utzi zuen bere konpainia. 

Horrez gain, hil zenean, J.J. Uribarrenek dirutza handia eskuratu zuen bere emaztearen 

bitartez, eta 1852an Uribarren & Compagnie sortu zuen.  

Hain zuzen Jose Javier Uribarren (1791-1861) eta Maria Jesus Agirrebengoa 

(1811-1857) izan ziren Lekeition dirutza gastatu zuten lehen handikiak (margoak). 

Uribarren jauna Lekeition bertan jaio zen dirudun familia batean. Aita Miguel Uribarren 

izan zuen, ontzigile eta ontzi jabea, hainbat udal kargu izandakoa. Bilbon bere ikasketak 

burutu ostean, ontzi-enpresen munduan hasi zen lanean. Hala ere, handik gutxira, 

Mexikora emigratu eta bertan dirutza handia egin zuen merkataritza kolonialean esku 

hartuz.  

Hantxe ezagutuko du aipatu berri dugun Jose Ignacio Agirrebengoa, bere negozio 

laguna eta aitaginarreba izango dena. Mexikok independentzia eskuratu ostean, Bordelen 

finkatu zen, eta aipatu bezala, 1852an Parisen bere banku komertziala zabaldu zuen, 

Uribarren & Compagnie. Ordutik aurrera, negozio handietan murgildu zen, besteak beste, 

Madrid-Irun trenbidearen eraikuntzan parte hartu zuen eta Bilboko Bankuaren 

korrespontsal lanak egin zituen Parisen. 

Garai hartako Frantziako dirudunen artean, nahiko hedaturik zegoen inspirazio 

kristauko ongintza ekimenak burutzea. Kristautasunaren adar batek gizartea 

katolizismotik erreformatzearen aldeko hautua egin zuen, langile mugimenduak 

aldarrikatzen zuen iraultza sozialistaren aurrean. Ez da ahaztu behar XIX. mendean 

langile borrokak asko indartu zirela.  

Ildo horri jarraituz, hainbat kapitalista katolikok herritar xumeen bizi baldintzak 

hobetzera bideratu zuten euren diruaren zati bat. Besteak beste elizen eraikuntza eta 

zaharberritzea edo ikastetxe kristauen sorrera bultzatu zuten; baita diru dohaintzak eman 

edo karitatezko beste ekimen batzuk burutu ere, tartean obra handiak. Uribarren eta 

Agirrebengoak garai hartan Frantzian bizi zen giro horren eragina jaso zuten eta 

aitzindariak izan ziren Espainian inspirazio katolikoko ekintza sozialak gauzatzen.    

Nahiz eta Frantzian bizi, Lekeitiorekin harreman estua izan zuten senar-emazteek  

eta denboraldi batzuez bertan bizi izan ziren. Hainbat etxe izan zituzten Lekeition, 

ezagunena agian, Isuntza hondartzaren gainean eraiki zuten Uribarren jauregia (argazkia). 

Horrez gain, J.J. Uribarren 1832-1833 urteen artean alkate izan zen eta hainbat egitasmo 

burutu zituen. Adibidez, arrainaren garraioa hobetzeko asmoz, errege-bidea egiteko 

komisioa jarri zuen martxan. Horrez gain, umeen eskola ere egin zen bere agintaldian, 

tartean berak jarritako 10.000 errealei esker. Hala ere, gutxi iraun zuen alkate postuan, 

Lehen Gerra Karlistaren ondorioz (1833-1839) udal karguak aldatu egin baitziren. Hain 

https://drive.google.com/open?id=1kyIpF67CZcK0oXkdXpTnV4Se9wz1CblZ
https://drive.google.com/open?id=1NnqrcILpcj4l7MFY7s51F9HTcVlDstSa

zuzen, garai horretan Udalak bizi zuen egoera ekonomiko kaskarra zela- eta, Lekeitioko 

hiru handikiei, hots, Bandaormaetxea, Agirre Solarte eta Uribarren berari laguntza eskatu 

zitzaien.  

Gerraren ostean, 1843an, hilerriaren berritze lanak ordaindu zituen –Fabian 

Uribarren anaiarekin, eta haren amaginarreba eta Jose Ventura Agirre Solarteren emazte 

Ceferina Altzibarrekin batera–, eta bere influentzia baliatuz, lehen mailako epaitegia eta 

portuko aduana jartzeko kudeaketak erraztu zituen. Aipatzekoa da Fabian Uribarren 

anaiak ere, hilerriaz gain, beste hainbat dohaintza egin zizkiola Lekeitioko herriari. 

Esaterako, hil ostean utzitako 30.000 errealak.   

1850eko hamarkada izango da Uribarren-Agirrebengoa senar-emazteen dohaintza 

handien garaia. Alde batetik, hirigintza lan handiak finantzatu zituzten, esaterako 

Trakamailgo (Amoroto) uren ekarrera edo Lazunarriko moila. Bestetik, neskatilen 

kolegioa, hospizioa, Nautika Eskola –Jose Luis Abaroa ilobarekin batera–, edo merkatu 

plaza berria –gaur egungo Barandiaran aretoa– bezalako eraikinen eraikuntza ordaindu 

zuten. Azkenik, Elizari ere dohaintzak egin zizkioten. Antiguako Ama eta San Pedroren 

aldareak berritzeko dirua jartzeaz gain, San Jose eliza ere berritu zuten, eta hainbat altzari 

oparitu zituzten bertarako. Horrez gain, Santa Maria elizarako Cavaille Coll organo berria 

erosi, eta berau jartzeko lanak ere ordaindu zituzten.  

1857an eta 1861ean hilko dira, hurrenez hurren, Maria Jesus Agirrebengoa eta Jose 

Javier Uribarren. Beraien hiletak Lekeition burutu ziren, goi mailako meza eta 

ekitaldiekin. Seme-alabarik izan ez zutenez, senar-emazteen ondasun eta jabetza 

gehienak Jose Luis Abaroa ilobaren esku geratu ziren, tartean Uribarren jauregia bera eta 

Parisko bizilekua. Horrez gain, Nautika Eskola eraikitzeko eta berau urte luzez 

mantentzeko adina diru utzi zuten –232.000 erreal–, baita Elizari edo Mexiko, 

Zumarraga, Bilbo eta Lekeitioko behartsuei laguntzeko hainbat partida ere.  

Esker onez, Lekeitioko Udalak Uribarren izena eman zion plaza gaineko kaleari, 

bertan izan baitzuen lehen bizitokia Jose Javier Uribarrenek. Isabel II.ak berak ere 

“Ongitzaren Gurutze Handia” eman zion J.J. Uribarreni bere bizitzan zehar burututako 

ekimenengatik. 1886an, euren ondorengoa zen Pascual Abaroak eta Lekeitioko Udalak 

mausoleo bat eraikiarazi zuten San Jose elizan senar-emazteen omenez.  

Esan bezala, Jose Luis Abaroa Uribarren (1816-1865) ilobak jaso zuen 

herentziaren zatirik handiena. Gizon hau Antonia Uribarren –J.J. Uribarrenen arreba 

nagusia– eta Juan Luis Abaroaren semeetako bat zen. Berau ere bankaria izan zen Parisen 

eta osabaren negozio bazkidea. Handiki honek ere, bere aurrekoen ereduari jarraituz, 

hainbat dohaintza egin zizkion Lekeitioko herriari. 1856tik aurrera, ospitale berriari 

urtero 4.000 erreal eman zizkion, 1863an Antiguako Amaren irudiari arropa brodatu 

berriak egin zizkion, eta osabarekin batera Nautika Eskolaren fundatzaile izan zen, osaba 

hil ondoren eraiki eta inauguratu zen arren. Eloisa Gaminderekin ezkodun bazen ere, ez 

zuten ondorengorik izan. 1865an bere buruaz beste egin zuen Parisen.  

Jose Luis Abaroa Uribarren hiltzean, bere anaia Pascual Abaroa Uribarrenek 

(margoa) (1825-1890) jaso zituen Agirrebengoa Fils & Uribarren, Uribarren & 

Compagnie, eta J. L. Abaroa & Uribarren enpresak. Horrez gain, bere enpresa ere fundatu 

zuen Parisen, Abaroa & Compagnie.  

Pascual Abaroak ere dohaintza handiak egin zizkion Lekeitioko Udalari 1880ko 

hamarkadan. Ospitalea handitu eta berau mantentzeko dirua eman zuen –ordutik 

“Hospital Abaroa Hospicio Uribarren” izena jasoko du–; uren ekarrera berria, estolderia, 

ur biltegia eta garbitoki bi egiteko lanak finantzatu zituen; bera izena daraman etorbidea 

eginarazi zuen; eta, Santa Maria eliza handitzeko lanak ordaindu zituen, berau basilika 

bezala izendatua izan zedin lortzeaz gain. Horrez gain, Arrantzaleen Kofradiari ere 

hainbat mailegu eta diru partida eman zizkion, eta beste hainbat familia txiro diruz 

lagundu zituen bere bizitzan zehar.  

Dohaintza horien guztien omenez, Lekeitioko seme kuttun izendatu zuen Udalak 

eta, 1935. urtean, bere heriotzaren 45. urteurrenean, Moises Huertak eginiko eskultura bat 

jarri zen herriko plaza nagusian. Gainera, Santa Maria elizako presbiterioaren atzean 

mausoleo bat eraiki zitzaion. 

 Agirrebengoatarrez, uribarrendarrez eta abaroatarrez gain, izan ziren dohaintzak 

egin zituzten beste dirudun batzuk ere. Horien artean egon zen Agirre Solarte dirudun 

familia, eta batez ere, Jose Ventura Agirre Solarte. Horiek ere aurreko leinuarekin lotuta 

zeuden nolabait, Gertrudis Agirre Solarte –Jose Venturaren ahizpa–, arestian aipatu 

dugun Fabian Uribarrenekin ezkondu baitzen. 

https://drive.google.com/open?id=1zMNSYzxeelDfHTFva0FbUtgD803WVUTf

Jose Ventura Agirre Solartek (1793-1842) ere Ameriketara emigratu zuen 1810. 

urtean, eta besteak beste, Txile eta Perun aritu zen hainbat negoziotan. 1826. urtean 

bueltatu zen Europara, eta Ceferina Altzibar markinarrarekin ezkondu ondoren, 

Londonen jarri zen bizitzen. Bertan, Cristobal Murrieta Mellorekin Agirre Solarte & 

Murrieta komertzio-etxe eta bankua sortu zuen. Negozioez gain, politikan ere aritu zen, 

gorteetan prokuradore izan baitzen eta, 1836an, ogasun ministro izendatu baitzuten. Hala 

ere, ez zuen kargua hartu.  

Kanpoan bizi arren, ez zuen Lekeitiorekin harremana guztiz galdu eta portuan eraiki 

zuen bere udaldietarako etxea. Horrez gain, hainbat dohaintza egin zizkion bere 

jaioterriari. Esaterako, gerra garaian diru partidak eman zizkion Udalari eta hilerriaren 

erreformarekin ere lagundu zuen bizi izan zen bitartean. Parrokiari Baionatik ekarritako 

36 argiko armiarma-lanpara oparitu zion. Hil ondoren, 8.000 erreal utzi zizkion 

ospitaleari. 

Azkenik, goitisolotarrak eta, bereziki, Agustin Goitisolo Lezarzaburu (1811-

1886) (argazkia) diruduna aipatu behar ditugu. Hala ere, aurreko familiek ez bezala, 

goitisolotarrek ez zuten inolako dohaintzarik utzi bere herrikideentzat. Agustin Goitisolok 

1833an emigratu zuen Ameriketara, 22 urte zituela familia diruz laguntzeko asmoz. Kuba 

aukeratu zuen bere helmugatzat, garai hartan Espainiak mantentzen zuen azken 

kolonietako bat. Familia xumekoa izanda, diru gabe joan zela dirudi, eta hasieran lan 

txikiak eginez aurreztu zuela dirua.  

Hamar urte eman zituen gogor lan egiten, eta lortutako irabaziekin azukre-lantegi 

bat eta plantazio bat irekitzea lortu zuen. Aurrerago plantazio gehiago ere zabaldu zituen, 

eta baita horietako bati “Lequeitio” izena jarri ere. Plantazio horietan, jakina, esklaboek 

egiten zuten lan –332tik gora izan zituen–. Horrez gain, esklaboen salerosketan eta 

mailegu-emaile gisa ere aritu zen. Horrela, urte gutxiren buruan, irlako handikietako bat 

bihurtu zen, eta hainbat kargu politiko lortu zituen Kubako Cienfuegos hirian.    

1870. urtean Bartzelonara bueltatu zen eta Antonio Goitisolo Digat semeraren esku 

utzi zituen Kuban zituen negozioen kudeaketa. Hala ere, gutxika bere irabaziak Europara 

ekarri zituen, adibidez, Murrieta eta Abaroa banketxeetara. Horrez gain, Kataluniako 

hiriburuan jabetza handiak erosi zituen. Hiri honetantxe eman zituen bere azken urteak, 

1886an hil zen arte. Amaitzeko, aipatu behar da, Juan, Jose Agustin eta Luis Goitisolo 

Gay idazle famatuak bere ilobak izan zirela. 

https://drive.google.com/open?id=1RAB2fKpm7DmWgeWahmoLn3NicyXZbVvE

6.4.- Eklektizismoa. Abaroa jauregia eta gainerako eraikinak 

Arkitekturari dagokionez, eklektizismoak iraganeko estilo ezberdinak hartu eta era 

malgu batean bateratzen ditu. Eraikinetan dekorazioak hartzen du nagusitasuna, fatxada 

ikusgarriak sortuz, eta benetako elementu eusleak estaliz. 1860 eta 1920. urteen artean 

izan zuen bere garai oparoena, eta helburua burgesiaren nagusitasuna eta boterea 

irudikatzea zen.  

Azken batean, historian zehar sortutako arkitektura mugimendu nagusien ezaugarri 

eta elementuak bereganatu zituen eklektizismoak, horiek konbinatu eta estilo berri eta 

dotore bat sortzeko. Batez ere estilo klasikoko ezaugarriak nabarmentzen diren arren, 

estilo gotikoko elementuek ere bere pisua daukate. Nabarmentzekoak dira, burgesen 

etxebizitzen kasuan, egin ziren miradore edo begiratoki ederrak. Gehienbat hiri 

handietako zabalguneetan izan zuen presentzia estilo arkitektoniko honek. 

Azpimarratzekoa da bereziki, XIX. mendearen erdialdetik aurrera, Haussman planaren 

ondoren eratu zen Paris berrian izandako eragina.  

Estilo horrek garapen garrantzitsua izan zuen Lekeition ere, herri hau Euskal Herri 

mailan eklektizismoaren aitzindari bihurtuz. Maila handiko eraikinak egin ziren, 

esanguratsuenak Uribarren kaleko 2 eta 6 zenbakiak, Gamarra Plazako 1a edo Abaroa 

jauregia bera. Horiek guztiak Parisen bizi ziren Uribarren Abaroa bankarien leinukoei 

lotuta egon ziren, eta herriari itxura berezia eman zioten, euskal kostaldeko gainerako 

herriek ez dutena.  

 Eraikin horiez gain, estilo eklektikoa jarraitzen duten lan gehiago ere egin ziren, 

adibidez, Talako etxe-dorrea (Pascual Abaroa etorbidea, 42), Arranegiko 8, 10, 12 eta 14 

zenbakiak, Nautika Eskola, Santa Katalinako itsasargia, Plazako kioskoa, Uribarren 

Abaroa zahar-etxea edo hilerria.    

6.4.1.- Uribarren kalea, 6    (argazkia)   

Jose Javier Uribarrenek Lekeition egin zuen lehen jauregia da. 1831ean eraiki zen 

eta 1881ean berritu. Estilo neoklasikoa eta eklektikoa nabari daitezke: simetria, 

ornamentazioa eta abar. XIX. mendearen erdialdean beste jauregi bat eraiki zuen 

hondartza gainean, gaur egun Zita hotela dagoen tokian (argazkia). 

https://drive.google.com/open?id=1DJU7frFtrq702REWWQXQ-jFjYEhbsMfW
https://drive.google.com/open?id=1NnqrcILpcj4l7MFY7s51F9HTcVlDstSa

6.4.2.- Uribarren kalea, 2   (argazkia)    

Etxe hau, 1859an eraiki zen Jose Luis Abaroaren aginduz, nahiz eta bera ez zen 

inoiz bertan bizi izan. Estilo eklektiko bikaineko eraikin honetan frantziar eragina nabaria 

da: teilatua, ornamentazioa eta abar.  

6.4.3.- Gamarra enparantza, 1 (argazkia)    

Pascual Abaroaren jauregia 1876an eraiki zen. Oso nabariak dira estilo eklektikoan 

burdinez egindako lanak, balkoien barandak adibidez, edo teilatukoak. Lehenago, 

teilatuan ikus zitekeen frantziar eragina, baina gaur egun beste era batekoa da. 

6.4.4.- Abaroa jauregia (argazkia)   

Gaur egun Lekeitioko Udalarena da Abaroa jauregia. Lekeitioko Udalak 

monumentu izendatzea eskatu zuen eta hori lortzeko, ikerketa sakon bat eskatu zion 

Gorka Perez de la Peña adituari. Azterketa horri esker gaur egun gehiago dakigu jauregi 

honi buruz. 

Abaroa jauregia 1891an hasi zen eraikitzen, Jose Maria Abaroa Abaroa (1855-

1902) lekeitiarrak udako egoitza jaioterrian kokatzea pentsatu zuenean. Orduan, Pariseko 

Abaroa bankuaren jabe zen eta Alfred Feine arkitekto frantziar ospetsuari jauregi eder bat 

diseinatzeko eskatu zion. Era honetara, Abaroak Bigarren Inperioko estiloa ekarri zuen 

Lekeitiora, Frantzian Napoleon III.aren garaian (1852-1870) nagusitu zen joera artistiko 

handizalea. 

Bigarren Inperioko estilo eklektikoa, Eugenia de Montijoren bitartez heldu zen 

Euskal Herrira XIX. mendeko 60ko urteetan, Miarritzen neguko egoitza eraiki zuenean. 

Sasoi hartan eraiki ziren, baita, Miarritzeko kasinoa eta Palais hotela ere.  

Abaroa jauregian joera oso neobarrokoa eta handizalea hartzen du Bigarren 

Inperioko estilo eklektiko horrek. Apaingarri ugariz hornituta dago. Eraikitzeko modu 

horren adibide garbiena Parisko opera izango litzateke, 1857an berreraikia Haussman 

baroiaren eskutik, Senako prefektua. 

Abaroa jauregia, paristar gustuko aristokrata baten egoitza da. Harresiz kanpo 

zegoen mendixka baten lursail zabalean eraiki zen jauregia, bolumen kubiko nagusi 

batean oinarrituz eta lorategiz inguratuta.  

https://drive.google.com/open?id=1NnqrcILpcj4l7MFY7s51F9HTcVlDstSa
https://drive.google.com/open?id=1ue-3RFGuxZhwptCwOT793SpKaJg2-szF
https://drive.google.com/open?id=1_F0ByNlKNSehuMG6d0wfTFsv9w4wxRGW

Erdisotoa dauka oinarri, eta bertara patio ingeles batetik ere sartu daiteke atzeko 

fatxadatik. Erdisotoaren gainean behe solairua dago eta, honen gainean, eraikuntzaren 

gorputza, bi solairuduna. Arbel beltzez egindako teilatua fatxadatik atzeratuta dago, 

balaustre sendo baten atzean. Erreteilaren arbelezko pieza laukizuzenak lotzeko zinka eta 

beruna erabili ziren. 

Fatxada nagusiak eta atzekoak, bost ardatz dituzte. Atzekoak leiho handi bat du 

erdian eskailera argiztatzeko.  

Barruari begiratuz gero, korridoreek gurutze forma hartzen dute (oinplanoa). 

Eskailera nagusiak erdiko espazio batera garamatza eta erdiko espazio horrek, solairu 

bakoitzeko espazio desberdinetara mugitzeko aukera ematen digu. Lehenengo solairuan, 

gune sozialak kokatu ziren: saloi nagusia, saloi txikia, jangela, billarrean jokatzeko gela, 

itxarongela eta liburutegia. Liburutegia bulego legez erabiltzen omen zen. Bigarren 

solairuan, espazio pribatuak dira nagusi: logelak, komun pribatuak eta kapera. 

Jauregiak bigarren inperioko estilo eklektiko frantsesari fidel jarraitzen dio, eta 

apaingarriak tokirik txikienetan ere ageri dira. Nabarmentzekoak dira, adibidez, 

leihoetako heldulekuetan dituen itsas zaldiak (argazkia).  

Familia aristokratiko batentzako, jauregia ez litzateke egingo eraikinaren zati eder 

bat zerbitzuarentzako bideratu barik. Horrela, erdisotoan, sukaldea, biltegiak, 

garbiketarako eta plantxarako gelak eta bestelako etxe-lanetarako gelak zeuden 

(oinplanoa). Bodega eta kalefakzio sistemaren berogailua ere bertan kokatuta zeuden. 

Kalefakzio sistema zentrala aurrerapen handia zen jauregia eraiki zen garai haietan; 

bakanak dira ezaugarri hori duten etxeak, solairuetan zehar aire beroa barreiatzen 

dutenak.  

Teilatupeko solairuan zerbitzuaren logelak zeuden eta, baita, josketarako gelak eta 

ganbarak ere (oinplanoa). Bigarren eskailera batek, zerbitzuarenak, solairu guztiak lotzen 

ditu. Eskailera nagusiaren paralelo doa, baina ezkutuan. Bitxia da, baita ere, sukaldetik 

jangelara doan plater igogailua. 

Abaroa Jauregiak XIX. mendeko goi burgesiako familien bizimodua ondo 

ulertzeko aukera ematen digu. Eraikinean errez bereiz daitezke jarduera biren espazioak: 

zerbitzuarena eta familia aristokratikoarena (oinplanoa I / oinplanoa II). Lorategiak ere 

bazituen,  aisialdirako nahiz ortu bezala erabiltzeko. 

https://drive.google.com/open?id=1Cn5eI5KwlL-2Iw2Trc1D0FEOafAnFX5k
https://drive.google.com/open?id=1htgRgwy6pNqi5uaEG7PMU-A1zv56Hc31
https://drive.google.com/open?id=1Rj8tqzanV9zvyMbpSvKD5GsgDitDvyUg
https://drive.google.com/open?id=1ecyZxp2_xChGXjAVLqBjvul21oNb98Ce
https://drive.google.com/open?id=1KEhJ0iLEyxCEHQMBSoCtbd3E-hVB6Plr
https://drive.google.com/open?id=1LGHbY6k2qwlzKgemVbE51srdD73GokY-

6.5.- Turismoa64 

XIX. mendearen erdialdetik XX. mendearen hasierara euskal kostaldeko herri asko 

eraldatu egin ziren. Arrantza portu txikiak izatetik, turismoaren eraginez, arkitektura 

bereziko gune turistiko bihurtu ziren, Europako aristokraziaren udaldi guneak.  

Hasieran, kostaldeko turismoa osasunari lotuta egon zen. XVIII. mende amaierako 

medikuek terapia modura itsas bainuen propietateak aholkatzen zizkieten aristokraziako 

kideei. Esaterako, Isabel II.a bera hamabost urte zituela Donostiara etorri zen azaleko 

gaixotasun bat tratatzera, eta Zumaia eta Lekeition ere hartu izan zituen bainuak. Maria 

Kristinak, Alfontso XII.aren alargunak, eta bere seme Alfontso XIII.a izango zenak ere 

Donostian igaro zituzten hainbat udaldi. Napoleon III.ak eta bere emazte Eugenia 

Montijok ere Miarritze aukeratu zuten medikuek diagnostikatutako gaixotasunak 

tratatzeko. Lekua gustuko izan zuten, hurrengo urteetan ere Miarritzera itzuli baitziren 

eta Villa Eugenia jauregi ederra eraiki baitzuten bertan. 

Hain zuzen, Donostia eta Miarritzen Madril eta Pariseko goi aristokraziak egiten 

zituen egonaldietatik hasi zen euskal kostaldea fama hartzen. Horrela, bata Espainiako 

eta bestea Frantziako gorteko toki bihurtu zen udan; eta politikariak, artistak, musikariak, 

idazleak, funtzionarioak eta mota guztietako handikiak hasi ziren heltzen euskal 

kostaldera. Paristik Baionaraino zihoan trenbidea ere garai hartan inauguratu zen, 

astebetetik egun bat eta erdira jaitsiz bidaia denbora. Horrela, kosta guztira hedatu zen 

olatu hori, eta antzeko bilakaera izan zuten, Donibane Lohitzune, Hendaia, Donostia, 

Zumaia, Zarautz, Lekeitio, Getxo eta beste hainbat itsas herrik. Nahiz eta, beharbada, 

Bilboko itsasadarraren inguruko hondartza eta herriak, kanpotarrenak baino, Bizkaiko 

oligarkia industrialaren opor-leku bihurtu ziren.  

Aipatu bezala, Lekeition eragin handia izan zuen olatu horrek. XIX. mendeko erdi-

erdian Jose Javier Uribarrenek udarako jauregi bat eta lorategia –gaur egungo parkea– 

eraiki zituen Isuntza hondartza gainean (argazkia). Jauregi hura XIX. mende amaieran 

erre egin zen, baina lau hormak mantendu zirenez, berehala berreraiki zuten Uribarrenen 

                                                           
64 Atal hau egiteko batez ere “Venero, J. eta Santana, A. 2015. Udako erreginak. EITB, Euskal Herria.” 

dokumentaleko  testua hartu dugu oinarritzat, zenbait kasutan moldatuta edo laburtuta, eta beste batzuetan 

informazio osagarria gehituta..  

https://drive.google.com/open?id=1NnqrcILpcj4l7MFY7s51F9HTcVlDstSa

ondorengoek eta teilatu berria egin zioten (argazkia). Zita enperatriza bigarren jauregi 

horretan egon zen bizitzen. 1937an, erre egin zuten jauregia hura ere, eta nahiz eta orduan 

ere lau hormak mantendu, jauregia guztiz lurreratu zuten urte batzuk beranduago. 

Lekeition izan zen Antonio Cavanilles bidaiariak ondo deskribatu zuen XIX. mende 

erdiko Lekeitio. Esan daiteke ordutik hasi zela turismoa garatzen gure herrian; 

etorkizunean jauregi hartan hartuko zuten ostatu hainbat pertsonaia ospetsuk.  

Arestian ikusi bezala, Espainiako Isabel II.ak65 (argazkia) azaleko gaixotasunak 

osatzeko Donostiarekin batera, Lekeitio ere aukeratu zuen. Horrez gain, 1920etan, 

Austro-Hungariako Zita Borboi Parmako enperatriza ere, koroa galdu ostean, gorte eta 

guzti Lekeitiora etorri zen. Bien bitartean, garaiko aristokraziak Lekeitiora uda pasa 

etortzeko zuen joera hura egonkortzen joan zen.  

Horren guztiaren eraginez, sasoi hartan hiri paisaia aldatu egin zen, eta aipatu dugun 

Uribarren jauregiaz gain, han-hemenka udarako eraikin eder asko egin ziren. Plaza 

inguruan uribarrendarrek eta abaroatarrek eraikitakoak, Abaroa jauregia (argazkia), 

Talako Gurutz Alde (argazkia) eta abar.  

Bestalde, herriak aldaketa nabarmenak izan zituen. Eliza handitu egin zen girola eta 

elizapea gehitu zitzaizkiolako; portua ere berritu eta handitu egin zen; bien artean 

aisialdirako eta sozializaziorako plaza ederra sortu zen,  eta inguruetan lau kafetegi eta 

zigarro etxe ugari zabaldu ziren; Trakamailgo urak ekarri ziren eta erreka publiko bi 

eraiki, biak zabaldu berri zen Pascual Abaroa etorbidean; Nautika Eskola (argazkia) eta 

San Jose Ikastetxea (argazkia) eraiki ziren hezkuntzara bideratuta; Uribarren hospizioa 

eta Abaroa ospitalea egin ziren (argazkia) eta abar. Izenak eurak dioten legez, obra 

publiko asko, Uribarren eta Abaroa familiek ordainduta egin ziren. 

Berrikuntza horiei esker Lekeitio atsedenleku ezin hobe eta herri pintoresko bihurtu 

zen turistentzat. Bitxia da, esaterako, garai haietan hainbat margolari ospetsu bizi izan 

zirela Lekeition, edo denboraldi batzuk pasa zituztela berton. Adibidez, Julian Tellaetxe, 

Julian Ibañez de Aldekoa, Ricardo Madrazo, Anselmo Guinea, Diego Rivera, Eduardo 

Txitxarro, Joaquin Sorolla edo Carlos Haes izan ziren herrian, eta guztiek pintatu zituzten 

                                                           
65 Lekeitioko Udal Artxiboan Isabel II.ari Ricardo Madrazo pintoreak egindako margolana dago gordeta. 

https://drive.google.com/open?id=1DnNrWrftzZGe60XL8tTWWCUpI4MpUgcQ
https://drive.google.com/open?id=1uj9o2KweVkrBNBoCM6qv_6TZroIaSJQk
https://drive.google.com/open?id=1_F0ByNlKNSehuMG6d0wfTFsv9w4wxRGW
https://drive.google.com/open?id=1PjucNll9iMGqJZsB6sHynO6p70O6kRM5
https://drive.google.com/open?id=1X78yLm7YQJamDWC33KMmx3PKVO184xRB
https://drive.google.com/open?id=1zhAnIuPnZE9h2NoknJTEGMOlkDV7K7Sw
https://drive.google.com/open?id=14YShWYXRbcJfvynxRlnrHOsFuyg5Du3q

Lekeitioko bazter eta paisaiak. Nahiz eta lan gehienak Lekeition egon ez, herriaren ondare 

dira.  

Euskal kostaldeak bizi zuen olatu hori indartzeko asmoz, XIX. mende erdialdean 

Euskal Herriko lehen gida turistikoak sortu ziren. Feillet ahizpek euskal paisaiak marraztu 

zituzten hauetarako (grabatua), eta Baionatik hasi eta Bilboraino Euskal Herria produktu 

bakartzat hartu zen. Gida horietan Euskal Herri erromantiko bat islatu zuten turisten 

kontsumorako.  

Era berean, turistak erakarri eta entretenitzeko modu berriak asmatu ziren, besteak 

beste, herri kirolak, dantzak, pilota jokoa, estropadak eta abar. Ordura arte herri edo 

eskualderen batean soilik burutzen ziren tradizio horiek, arautu eta moldatu egin ziren 

kanpoko ikusleentzat. XIX. mendearen erdialdean asmatu ziren Donostiako jaiak 

adibidez, euskal lehiaketa biziak, piroteknia, euskal sukaldaritza, musika banda eta 

zezenketekin. Gerora, Donostia imitatu zuten gainerako herriek ere.  

Horrez gain, turismoak arkitekturan ere eragina izan zuen. Kasinoak, hotelak, 

bainuetxeak, trenbidea geltokiak, pasealeku edo begiratokiak eraikiko dira. Baita lorategi 

eta jauregi ederrak ere.  

Amaitzeko, esan dezakegu, turismoak euskal gizartean aldaketa esanguratsuak 

suposatu zituela. Ikusi bezala, ekonomian, hiri antolamenduan edo gizartean bere arrastoa 

utzi zuen. Krisiagatik jota zeuden herriak suspertu egin ziren eta euskal kultura 

berrindartu zen. Izan ere, gure kultura desagertuz zihoan garaian, bozgorailu lana egin 

zuen turismoak, euskal kultura kanpokoei zabaltzean bere berezitasunaz gehiago ohartu 

baikinen. 

  

https://drive.google.com/open?id=1TkV20_jF1GEASEh2idKy8fgE2V53ryBr

6.6.- 1936ko gerra  

6.6.1.- Gerraren testuingurua 

1936ko uztailean, Espainiako armadako buruen talde bat Espainiak menderatutako 

Afrikan Errepublikako Gobernuaren aurka altxa zen. Harekin bat egin zuten Nafarroan 

agintzen zuen Mola jeneralak eta erreketeek. Araban, lurjabe handi eta boteretsua zen 

Jose Luis Oriol karlista altxamenduaren alde jarri zen, Arabako zati handi bat erakarriz. 

Bizkaia, ordea, Errepublikaren alde lerratu zen, eta Gipuzkoan hasiera batean tirabirak 

izan arren, altxatuen aldekoek ez zuten lurraldea kontrolatzerik lortu. Halere, azken 

probintzia honek gutxi iraun zuen Errepublikaren menpe.  

Hasiera batean, altxatuek EAJ euren alde jartzea espero zuten, karlismotik hurre 

zegoen alderdi tradizionalista eta kristaua baitzen. Azkenean, Errepublikaren alde lerratu 

arren, jeltzaleen artean eztabaida izan zen azken unera arte. Bizkaia eta Gipuzkoan 

zalantzarik barik egin zuten gobernuaren alde, baina Nafarroa eta Araban, jarrera horren 

aurkako joerak izan ziren. Zalantza horiek zirela-eta, Molak abuztuaren 18ra arte itxaron 

zuen abertzaleek kontrolatutako erakundeak deuseztatzea agintzeko. 

Euskal Elizaren jarrera ere ez zen berdina izan lurralde bakoitzean. Nafarroan 

gehienak matxinoen alde egin zuten, batzuk baita armak hartuta ere. Bizkaian eta 

Gipuzkoan, ordea, apaiz asko abertzaleak zirenez, apezpikuarengandik zetozkien 

aginduei muzin egin eta jeltzaleen aldean lerratu ziren.       

Aurrerago ikusiko dugun moduan, 1936ko urrian altxatuek Gipuzkoa bereganatu 

zutenetik, iparraldeko frontea egonkor mantendu zen. Asturiastik Bizkairaino zihoan 

iparraldeko fronteko milizia errepublikazaleak hiru zatitan banatuta zeuden: asturiar 

miliziak, kantabriar miliziak eta euskaldunak. Gutxika milizia horiek armatuz joan ziren, 

eta ofentsiba txikiren bat prestatu zuten. Euskal miliziek Eusko Gudarostea eratu zuten 

Eusko Jaurlaritzaren esanetara jarriz eta, Legutioren aurkako ofentsiba bat jaurti zuten, 

arrakastarik gabe.  

Baina 1937ko martxoaren 22an, Madril hartzeko porroten ostean, Francok 

iparraldeko frontera bideratu zituen ahaleginak. Iparraldeko lurralde hauek politikoki 

zatituta egoteaz gain, txarto armatuta zeuden, eta gainera ekonomikoki garrantzitsuak 

ziren: Bizkaiak burdina eta industria zeukan eta Asturiasek, berriz, ikatza. Francok Mola 

jarri zuen eginkizun horren arduradun gisa. Izan ere, Madrilek gogor eutsi zien altxatuen 

erasoei, eta horiei ez zitzaien beste erremediorik geratu. Gerra azkar amaitzeko asmoak 

bertan behera geratu ziren.    

6.6.2.- Eusko Jaurlaritza eta Eusko Gudarostearen sorrera 

1932an Kataluniak lortu antzera, euskal lurraldeek ere estatutu bat lortzeko hamaika 

saiakera egin zituzten. Hala ere, estatutua ez zen indarrean jarri 1936ko urriaren 6ra arte. 

Altxatuek Donostia bereganatu zutenean, Frente Popularraren gobernuak EAJ 

erakartzeko, berehala estatutu bat onartzearen alde egin zuen. Horrela, Euskadiko lurralde 

autonomoa sortu zen Bizkaia, Gipuzkoa eta Araban. Nahiz eta, benetan, Bizkaian eta 

Gipuzkoa mendebaldean baino ez zen indarrean jarri, beste lurraldea altxatuen eskuetan 

baitzegoen. Lurralde autonomo berriak bere gobernu eta parlamentua zituen eta baita 

eskumen zabal batzuk ere: defentsa, ogasuna, propaganda, hezkuntza, ordena publikoa 

eta abar.  

Gerra egoera izanik, ezinezkoa zen hauteskundeak deitzea, eta beraz, herrietako 

zinegotziek Gernikako Batzarretxean Jose Antonio Agirre jeltzalea izendatu zuten 

lehendakari. Agirrek berehala osatu zuen gobernua, eta nahiz eta ministerio 

garrantzitsuenak, horien artean defentsakoa, jeltzaleen esku gelditu, Frente Popularreko 

alderdiak ere gobernuan sartu ziren: garrantzitsuenak PSOE, EAE-ANV eta Euskadiko 

Alderdi Komunista. 

Eusko Jaurlaritzan EAJk zuen hegemonia argi gelditu zen hartutako neurriei 

erreparatzen badiegu. Erlijio askatasuna bermatu zen eta elizgizonen segurtasuna, ordena 

publikoa mantentzeko Ertzaintza sortu zen, presoak ohiko jurisdikziopean mantendu 

ziren, eta jabetza pribatua babesteko neurriak hartu ziren. Horrez gain, euskararen 

koofizialtasuna ezarri zen eta euskaldunen nazio izaera bultzatu zen. Horren guztiaren 

ondorioz, Errepublikaren gainerako lurraldeen aldean ezberdintasun nabariak egon ziren 

Eusko Jaurlaritzak kontrolatutako eremuan. Eliza Katolikoa errespetatu egin zen, ez zen 

iraultza sozialik egon, ezta checa edo salbuespen judizialik ere. Hori dela eta, historialari 

batzuek “euskal oasi” kontzeptua erabili izan dute. 

Baina behin gobernua eratuta, Eusko Gudarostea eratzeko lanek hartu zuten 

lehentasuna. Irailaren 25ean eratu zen, eta Agirre lehendakariaren eta EAJren aginduen 

menpe geratu zen. Esteban Urkiaga, Lauaxetak zuzenduriko Bidarteko egoitzan milaka 

gudari trebatu zituzten, gehienak inoiz armarik hartu gabeko herritar xumeak. Lehen 

batailoiari Arana Goiri jarri zioten izena, eta horretaz gain, EAJko beste 24, PSOE eta 

UGTko hamaika, JSUko bederatzi, EPK-PCEko zortzi, CNTko zazpi, EAE-ANVko lau, 

Jagi-Jagiko bi eta ELA-STVko bat zeuden, besteak beste.  

Lurreko batailoiez gain, abiazio txiki bat eta arrantza ontziz osatutako ontzidi txiki 

bat izan ziren Eusko Gudarostearen indar bakarrak. Altxatuek ordea, iparraldeko frontean 

gizon kopuruan antzera ibili arren, abiazio indartsua zuten –Italia faxista eta Alemania 

nazionalsozialistaren laguntzarekin– eta artilleria, gurdi blindatu eta ontzi modernoak. 

Eusko Jaurlaritza sortu zenetik, hilabete gutxi batzuk baino ez zituen iraun Bizkaiak 

bere esku. Bilbo babesteko Burdin Hesia eraikitzen hasi ziren, baina altxatuen indarrak 

gutxika lurraldea bereganatuz joan ziren, harik eta ekainaren 19an hiriburua hartu zuten 

arte. Egun gutxi batzuk geroago, Bizkaia osoa altxatuen esku geratu zen.  

6.6.3.- Frontearen egonkortzea eta Lekeitioko bonbardaketak66  (argazkia I / 

argazkia II)  

Arestian esan bezala, 1936ko urriaren 10etik aurrera, hainbat borroka eta 

norgehiagokaren ondoren, iparraldeko fronteak geldialdi bat izan zuen. 1936ko irailaren 

27an hartu zuen Mutriku bando nazionalak, eta handik gutxira Ondarroa. Orduan, 

errepublikazaleek atzera egin behar izan zuten, eta 1937ko udaberrian borrokak berrekin 

arte, frontea Amallo, Kalamendi, Asterrika eta Milloi inguruan kokatu zen. 

Errepublikazaleek Plazakolako zubia, Ondarroako zubi zaharra eta zubi berria suntsitu 

zituzten frankisten aurrerabidea galarazteko.  

Frankistek hartutako herrietan geratu ziren abertzale, ezkertiar eta 

errepublikazaleen aurkako errepresioa berehalakoa izan zen. Udal karguak kendu 

zizkieten, emakumeei ilea moztu zieten, euren denda eta negozioetan lapurtu zuten, eta 

hainbat espetxeratu edo fusilatu ere egin zituzten. Ondarroan, esaterako, umeak errekete 

jantzita desfilatzera behartu zituzten, eta euskaraz egitea edo euskal izenak jartzea 

debekatu zuten. Datuek erakusten dutenez, errepresio horren beldurrez, herritar askok 

alde egin zuen nazionalak sartu aurretik. Markina eta Xemeinen 348 errefuxiatu egon 

                                                           
66 Atal hau egiteko batez ere “Juaristi, P. 2017. “Gerra zibila Lekeition eta Lekeitioko Frontean: 1936ko 

uztailetik urrira arteko egunak”. Kurik. Ate zulotik ikusten da Lekeitio. 3. Lekeitio: Lekeitioko Udala.” 

laneko testua hartu dugu oinarritzat, zenbait kasutan moldatuta edo laburtuta, eta beste batzuetan 

informazio osagarria gehituta. 

https://drive.google.com/open?id=1k2sPevyDTE87LJ4N6stvrJe7OwbqJ79i
ARGAZKI%20GUZTIAK%25https:/drive.google.com/open?id=1D0RX2ObLL7X_Nuf3CR-tfkobIC-aGZhR20OINAK%20EGINDA/6.6.3.(2).jpg

ziren bizitzen, eta Lekeition 2.089 inguru. Errefuxiatu horiek Eusko Jaurlaritzak hartu 

zituen bere gain eta etxeetan banatu zituen. Gerra hasi zenean Lekeitiok 4.127 biztanle 

zituen, baina handik hilabete gutxira, herriko biztanleria %50 hasi zen. Herria goitik 

behera aldatu zen. 

Hasiera batean, bazirudien nazionalek Bizkaian aurrera jarraituko zutela, baina 

frontea egonkortu egin zen Berriatuko lurretan eta horrela egon zen zazpi hilabete luzez. 

Hau da, frankistak zein errepublikazaleak urriaren hasieran finkatutako kokalekuetan 

egon ziren apirilera arte, negu osoan, ez atzera, ez aurrera, bata bestearen arrean.     

Frontea egonkor mantendu eta egoera baretu zen arren, erasoak ez ziren guztiz 

amaitu. Lantzean behin bando bietakoek besteen posizio eta etxeei tiro egiten zieten, 

kalera irten edo baserrian lan egitea oso arriskutsu bihurtuz bertako biztanleentzat. Hori 

dela eta, askok egunez gordeta egon ostean, gauaren iluntasuna aprobetxatzen zuten 

soloan lan egiteko.  

Modu berean, bando nazionaleko hegazkinak sarriago agertzen hasi ziren, ordura 

arte ezezaguna zen gerra egiteko modu bati hasiera emanez. Atzeguardia ahultzeko 

helburuarekin hegazkinek makina bat aldiz bonbardatu zituzten inguruak. 

Errepublikazaleek ere, hegazkin gutxiago izan arren, ahal zuten neurrian etsaien 

kokaguneak erasotzen zituzten. Tiroketa eta abiazioaren erasoez gain, lurreko artilleriaz 

egindako bonbardaketak ere sarri izaten ziren. 

Hain zuzen, urriaren 10etik zegoen lasaitasuna hura urriaren 21ean amaitu zen. 

Errepublikazaleek eraso orokor bat antolatu zuten Eibar, Markina eta Lekeitioko 

fronteetan. Alde batetik, egun osoan zehar, hegazkin errepublikarrek Kalamuaren oinetan 

eta Larruskainen frankistek zituzten posizioak bonbardatu zituzten. Bestetik, goizeko 

bederatziak inguruan, lau hegazkin errepublikarrek Lekeitio eta Ondarroa parean 

zebiltzan etsaien bost bou bonbardatu zituzten, horietako bi hondoratuz eta beste bat sutan 

utziz. Hiru ontzi horietako marinel guztiak hil egin ziren. Onik geratu ziren beste bi 

ontziek Lekeitioko bi itsasontzi eta hamabi arrantzale atxilotu eta Pasaiara eraman 

zituzten. Horietako itsasontzi bat Lekeitioko alkate Mariano Adan de Yarzarena zen. 

Urriaren 5etik 21era bonbardaketa eta tiroketak borroka lerroaren inguruan izan 

baziren ere, egoera hori aldatu egin zen urriaren 22an. Egun horretako arratsaldeko 

lauretan, frankisten Caproni markako hegazkin batek hainbat bonba bota zituen 

Lekeitiotik oso hurbil, eta lau pertsona hil ziren: Alberto Iriondo hamabi urteko 

errefuxiatu elgoibartarra, Maria Arrasate 21 urteko lekeitiarra, eta Miren Munitiz eta 

Maria Belen Munitiz, hurrenez hurren, hamahiru eta zortzi urteko errefuxiatu algortarrak. 

Hildako horiez gain, erasoak beste bost zauritu ere utzi zituen. 

Hurrengo egunetan ere bonbardaketak izan ziren. Urriaren 23an, aurreko eguneko 

hegazkin berberak zortzi bonba bota zituen. Hiru portuan erori ziren, bat Zubietako 

jauregi-kuartelaren alboan eta beste hiru Mendexako lurretan. Mendexan bota zituzten 

bonbek Mendixa-Mendixakua baserria suntsitu zuten, baina ez zen inor hil, ezta Zubietan 

ere. Hala ere, Lekeitioko portuan jauzi ziren bonbek Martin Zendoia, Kanpelo 38 urteko 

lekeitiarra hil zuten, eta beste bederatzi zauritu eragin zituzten.  

Urriaren 25ean ere, arratsaldeko hiru eta erdietan beste lau bonba bota zituzten 

hegazkin frankistek. Bonbetako batzuk ospitalearen inguruan jausi ziren eta bi pertsona 

zauritu zituzten. Hurrengo goizean ere, urriaren 26an, berriz bonbardatu zuten herria, 

ospitaleko leihoak hautsiz. Gainera, lehen lerroan zeuden gudarien posizioei ere eraso 

zieten. Azken eraso horien ondorioz, gudari bat hil zen eta beste bi zauritu ziren. 

Urriaren 29an, goizeko hamar eta erdiak inguruan, berriz ere, sei edo zazpi bonba 

bota zituzten Lekeition. Bonba horietatik bost mojen komentuan jausi ziren, eta inor 

zauritu ez zen arren, herriko hainbat eraikinek kalteak izan zituzten. Erasoa arratsaldean 

ere errepikatu egin zen. 

Beraz, frankistek sei aldiz bonbardatu zuten Lekeitio: urriaren 22an, 23an, 25ean, 

26an eta 29an –azken egun horretan bi aldiz, goizez eta arratsaldez–. Bonbardaketa horien 

ondorioz, bost zibil hil ziren eta hamaseiren bat zauritu. Baliteke bonbardaketa horiek 

urriaren 21ean errepublikazaleek abiatutako ofentsiba eta erasoei erantzuteko asmoz 

burutu izana. Baina aurrerago ikusiko dugun moduan, azpimarratu behar da, Lekeitio 

plaza militarra zela, eta errepublikarrek bertan zituztela komandantzia, ospitalea, 

kuartelak eta armategiak. Beraz, mendekuzko erasoa izateaz gain, ziurrenik, 

errepublikarrak militarki ahultzea eta herritarrak beldurtzea zuten helburu. 

6.6.4.- Asterrikako frontea, Lekeitioko atzeguardia eta kostaldeko ihesa67 

Gipuzkoako frontea bost sektoretan zegoen banatuta, Lekeitio, Markina, Eibar, 

Elgeta eta Elorrio, eta Vidal koronela zen guztien burua. Berriatuko frontea Lekeitioko 

sektorean zegoen kokatuta, eta ondorioz, erabaki militarrak Lekeitioko komandantziatik 

hartzen ziren. Gerrako sektoreetako herrietan buru-militarrek agintzen zuten, eta horien 

aginduetara zeuden tokiko agintari politiko nahiz administratiboak.    

Lekeitioko sektoreak komandante asko izan zituen. Horietako bat Ledesma Guardia 

Zibileko tenientea izan zen, baina ez zuen askorik iraun, 1937ko otsailean frankisten 

aldera pasatu baitzen Markina eta Lekeitioko fronteei buruzko informazio garrantzitsua 

eramanez. German Ollero Morente Guardia Zibilak ordezkatu zuen.  

Buru militar horien azpian plaza-delegatuak zeuden. Hauen zeregina sektorea 

osatzen zuten herrietan ordena publikoa ezartzea zen, baita elikagaien banaketak 

antolatzea, eta espioien aurka aritzea ere. Zibilekin zerikusia zuten gaien ardura izan ohi 

zuten nagusiki. Gerra abiatu zenetik 1937ko apirilera arte, Santiago Meabe izan zen 

Lekeitioko eta Markinako fronteetan agintari politiko-administratibo gorena. Bilbon jaio 

arren, Lekeitiokoa zuen familia eta ondo ezagutzen zituen eskualdea eta bertako jendea. 

1936ko azarotik aurrera, Lekeitioko komandantziatik aginduta, gudari, miliziano 

eta zibil boluntarioek lubakiak eta gotorlekuak eraiki zituzten Milloin, Kalamendin eta 

Asterrikan. Agintari eta herritarrek frankistei aurre egiteko behar ziren azpiegitura 

militarrak sortzeko eta antolatzeko ahaleginak egin zituzten. Fronteko lerroa arantzadun 

alanbrearekin itxi zuten eta puntu estrategikoetan kanoiak jarri zituzten. Horrez gain, 

hainbat baserri bereganatu eta kontrol postuak eta fronteko gudarientzako bizitokiak 

eraiki zituzten.  

Lehen lerroan ez ezik, atzeguardian ere azpiegitura militarrak antolatu zituzten. 

Lekeitioko fronteko soldadu errepublikazaleentzako kuartelak Lekeitioko Konpainiako 

elizan, Abaroa jauregian, Xemeingo Urberuaga bainuetxean eta Zubieta jauregian ezarri 

zituzten. 1936ko irailean hartu zuten Zubieta jauregia kuartel bihurtzeko erabakia. Maria 

Adan de Yarza jabea behartu egin zuten bere jabetza lagatzera eta bere ondasun guztiak 

                                                           
67 Atal hau egiteko batez ere “Juaristi, P. 2014. Gerra Zibila Berriatuan eta Lekeitioko frontean. Berriatua 

Berrezarkuntzan, II. Errepublikan eta Gerra Zibilean. UPV-EHU.” laneko testua hartu dugu oinarritzat, 

zenbait kasutan moldatuta edo laburtuta, eta beste batzuetan informazio osagarria gehituta. 

Bilbora eraman zituen, tartean Goiaren hiru margolan. Izan ere, fronteko soldaduek 

txandaka burutzen zituzten guardiak. Egun batzuk Milloi, Kalamendi edo Asterrikan 

eman ostean, kuarteletara jaisten ziren atseden hartzera. Komandantzia, berriz, Arostegi 

etxean ezarri zuten, Santa Maria elizaren aldamenean dagoen jauregian.  

Soldaduentzako kuartelak ez ezik, Lekeition gerrarako beste azpiegitura batzuk ere 

sortu zituzten: autoak konpontzeko eta gordetzeko garajeak, armategiak, kanoiak 

gordetzeko tokiak eta abar. Fronteko sektore horretako odol-ospitalea ere Lekeition 

zegoen, hain zuzen, Uribarren jauregiaren beheko solairuan (argazkia). Ospitaleko 

mediku burua Jose Maria Galarza izan zen, zuzendaria Luis Maria Zeniga eta praktikantea 

Jose Antonio Rodrigo. Ospitale horrek guztira 68 lagunentzako tokia zuen, eta herriko 

emakume askok jardun zuten erizain lanetan. 1937ko apirilaren 27an, ihes egin aurretik, 

errepublikazaleek su eman zioten jauregi horri eta guztiz txikituta gelditu zen. Frankistak 

herrira sartzean, bertan lanean aritutako emakumeak zigortu egin zituzten. 

Oro har, badirudi nahiko ondo prestatu zirela errepublikazaleak, frontea geldirik 

egon baitzen negu hartan. Hala ere, ez zen nahikoa izan etsaiari eusteko. Honela 

deskribatu zuten frankistek eurek errepublikazaleen defentsa lerroa: “Sección de 

Lequeitio: la posición de las tropas en esta Sección no es mala, aunque la fortificación no 

es muy eficaz y la obra no es completa”68. 

Esan dugun moduan, batailoi errepublikazaleek joan eta etorri egiten zuten 

frontetik. Gerrako lehen lerroan aste batzuk egin eta errebelatu egiten zituzten atsedena 

hartzeko. Hori dela eta, asko izan ziren Lekeitioko frontean denboraldi bat egin zuten 

batailoiak. Batailoi horien aurretik, baina, ez da ahaztu behar, herri-miliziak aritu zirela 

frankisten aurka gerraren lehen hilabeteetan. Adibidez, 1936ko uztailean, gerra piztu eta 

berehala, jeltzaleek gazteak mobilizatzeari ekin zioten. Eskualdeko hainbat boluntariok 

eman zuten izena orduan, gerora Itsasalde batailoia izango zenaren aurrekari zen milizia 

eratzeko. 

Lekeitioko frontean aritutako batailoietatik honako hauek nabarmendu behar dira: 

ANVko Olabarri eta Euzko Indarra; EAJko Arana-Goiri, Saseta, Kirikiño, Irrintzi 

                                                           
68 Juaristi, P. 2014. Gerra Zibila Berriatuan eta Lekeitioko frontean. Berriatua Berrezarkuntzan, II. 

Errepublikan eta Gerra Zibilean. UPV-EHU: 133. 

https://drive.google.com/open?id=1QRlehKrYEB-WrNaaKxn8mc9u28mJYWXH

Mungia, Itsasalde, Abellaneda, Gordexola, Itxarkundia, eta Amaiur; UGTko Indalecio 

Prieto, Gonzalez Peña; eta JSUko Castilla eta Cultura y Deporte.  

Lekeitioko eta inguruetako herrietako seme askok borrokatu zuten Eusko 

Gudarostean, boluntario gisa edo behartuta. Izan ere, hasieran gerrara boluntarioak 

bakarrik joan ziren arren, 1936ko urri eta azaro bitartean, Eusko Jaurlaritzak 1932-1935 

urteen arteko kintak deitu zituen, eta frontera joatera behartu zituen gazteak. Abenduan 

1931ko eta 1936koei ere deitu zieten, urtarrilean 1937koei, eta hortik gutxira, hemezortzi 

eta 45 urte bitarteko gizonezko guztiei, dekretu bidez, Defentsa Sailaren kontrolpean 

zeudela jakinarazi eta Bizkaitik irteteko debekua ezarri zitzaien.  

Hortaz, 1936tik 1937ko apirilera bitartean, hainbat izan ziren Eusko Jaurlaritzak 

borrokara eraman zituen inguruko herrietako gazteak. Gerran lekeitiar gudariak fronte 

guztietan ibili ziren, bai lehorrean, bai itsasoan. Gerra amaitu ostean ere, gudari haietako 

batzuk Euzko Naia erakunde paramilitarrean, edo II. Mundu Gerran nazien aurka 

borrokan aritu zen Gernika batailoian parte hartu zuten. Esaterako, Hilario Erkiaga 

gazteak.  

Hala ere, ideologia tradizionalista edo monarkikodun gazte batzuk ezkutatu eta 

frankisten aldera igaro ziren. Ez dakigu Lekeition erreketeen talde antolaturik egon zen, 

baina badakigu Ondarroan eta Markinan izan zirela horrelakoak. Altxamenduaren 

aurretik 40 bat ondarrutar gazte entrenatzen aritu ziren eta armak ere bazituzten; 

Markinan eta Xemeinen ere bazegoen talde txiki bat. Ez da ahaztu behar, Bizkaia osoan 

militarki trebatutako 3.200 errekete inguru egon zirela. Adibidez, Durango aldean 

berrehun errekete baino gehiago pasatu ziren altxatuen aldera. 

Errepublikaren alde borrokan ibili zirenetako asko Bilbo inguruan edo Kantabrian 

atxilotu zituzten 1937ko ekainetik abuztura. Horietako asko, langileen batailoietara, 

espetxera edo nazionalen alde borrokatzera bidali zituzten. Ondorioz, hainbat izan ziren 

bando nazionalarentzat Espainian zehar bortxazko lanetan ibilitako lekeitiarrak, edo 

Francoren aldeko batailoietan borrokatu behar izan zutenak. Gehienek urteak egin 

zituzten jaioterritik kanpo, lehenengo frontean eta gero soldaduskan.    

Fronteak geldi iraun zuen bitartean, frankistek Ondarroan eta Berriatuan antolatu 

zuten euren egoitza, kuartel nagusia Deban egon arren. Neguan, batez ere Nafarroako 

errekete eta falangistez osatutako lau brigada egon ziren gudu-zelaia zaintzen. Apirilean 

Piazzoni jeneralaren Gezi Beltzak izeneko brigada italiar-espainiar mistoak hartu zituen 

horien posizioak. Brigada horrek sei batailoi eta artilleria talde bi zituen, eta guztira 8.000 

soldadu. Horrez gain, makina bat hegazkin zituzten Lasarte, Gasteiz, Logroño, Burgos 

eta Soriako aerodromoetan ofentsiban laguntzeko.  

Frankistek ere hainbat lubaki eraiki zituzten Txindurrimendin, Legarreimendin eta 

Asterrikan. Hala ere, alde honetakoak bestekoak baino sakonera eta babes gutxiagokoak 

ziren, itxura denez, zeuden posizioetatik aurrera egingo zuten ustea baitzuten.  

Alde bateko zein besteko soldaduak hil ziren Lekeitioko frontean. 

Errepublikazaleen aldeko datuak argiago daude, bai baitakigu 20 gudari hil zirela 

borroketan. Bando nazionaleko hildakoen kopurua ere antzekoa izan zela pentsa daiteke. 

Beraz, ziurrenik 40-50 soldadu inguru hil ziren fronte honetan. Datu horietan oinarrituta, 

badirudi beste fronte batzuetan baino arrisku eta bortizkeri gutxiago egon zela hemen, eta 

jende gutxiago hil zela.      

1937ko otsailean agintari frankistek bota egin zituzten abertzale eta ezkertiarren 

senideak Ondarroa eta Zumaiatik. Hain zuzen, otsailaren 11, 13 eta 14an 167 pertsona 

kanporatu zituzten Ondarroatik, gehienak emakume eta umeak. Ihes eginda zeuden 

abertzale ezagunen senitartekoak ziren guztiak. Kostako bidetik, oinez heldu ziren 

Lekeitiora, Atxazpi inguruan zegoen gerra lerroa zeharkatuz (argazkia). Behin muga 

pasata, soldadu errepublikazaleen laguntza jaso zuten. (argazkia I / argazkia II) 

Jendea kanporatuz errepublikazaleen morala jaitsi nahi zen. Gainera, baziren 

arrazoi estrategikoak ere, abertzaleen senideak arriskutsuak baitziren, beste bandoko 

soldaduei informazioa pasatzea ez baitzen hain zaila.  

Ondarrutarrekin batera zumaiarrak ere kanporatu zituzten. Senideren bat alde 

errepublikarrean zuten 256 zumaiar Saturrarango gainera garraiatu, eta handik oinez 

gurutzatu behar izan zuten gerra-frontea. Asterrika inguruan egin zuten bat errepublikaren 

aldeko indarrekin. Hortik Lekeitiora eraman zituzten autobusez.  

Zazpi hilabetez frontea geldi egon ostean, 1937ko martxoaren amaieran Bizkaia 

menderatzeko ofentsiba hasi zuten altxatuek. Eraso horren baitan hegazkinez egindako 

lehen bonbardaketa handia Durangoren aurkakoa izan zen, martxoaren 31an. Bertan 

hegazkin italiarrek 259 zibil hil zituzten. Lekeitioko frontea ere, aurreko udazkenean 

bezala, hainbat aldiz bonbardatu zuten, eta hainbat gudari, miliziano eta zibil hil ziren. 

https://drive.google.com/open?id=1eGTlGrlMKX6W4Ki13rlDMc-ldrqSICzf
https://drive.google.com/open?id=19_stNcVlufLkSOt2M6WYhLWivy3uXdrf
https://drive.google.com/open?id=1CLEkC9A9i05Tpy_FV6w--GlQmQjvrNy3

Apirileko bonbardaketa horietako batean hil zuten, esaterako, Juan Domingo Arriola 

Berriatuko alkatea ere. Lehen lerroaren nahiz atzeguardiaren aurkako eraso horiekin 

frontea ahuldu eta Bizkaian sartzea zen frankisten xedea. 

Ezkutuko Amandrea (2015) liburuan jasota geratu dira bonbardaketa horiek bizi 

izan zituztenen testigantzak. Francoren indarrak herrira sartu orduko aire bidezko hainbat 

eraso izan ziren. Auzo bakoitzak bonbetatik babesteko prestatutako guneak zituen. 

Kanpai-hotsa entzun ondoren, Garratxako kobara, Ganboareneko txaletaren azpiko 

kobara, zubiaren albokoetara eta beste hainbatetara jo ohi zuten lekeitiarrek. Ezkutaleku 

haietan adin guztietako herritarrak elkartzen ziren. Leku estuak ziren, umelak eta hotzak. 

Lumentza gainean berriro ere bandera zuria ikusi arte, bertan igarotzen zituzten orduak, 

eta sarritan egun osoa.    

Bizkaia babesten zuten beste fronteetan ere mugimendu asko izan ziren apirilean. 

Adibidez, apirilaren 24an, armada frankistak Intxortako lerroak gainditzea lortu zuen. 

Markina eta Lekeition zeuden gudariek bazuten garaipen horien berri eta, ondorioz, 

morala oso baxua zen. Apirilaren 25eko iluntzean, Markina eta Lekeitioko fronteetan 

borrokan ari ziren soldadu batzuek –baita erantzukizunak zituzten abertzale eta 

ezkertiarrek ere– ihes egiteko agindua jaso zuten, Francoren soldaduak laster sartuko 

zirelako. Frankistak Durango eta Zaldibarren zeuden ordurako, eta inguratuta geratzeko 

arriskua zuten batailoiek. Horrela, Lekeitio eta Markinako fronteko soldaduek euren 

posizioak uzteko agindua hartu zuten. Ihes egin aurretik, armak eta munizioak bildu 

zituzten eta eraikuntza militarrak apurtzen saiatu ziren. 

Markina eta Lekeitioko frontea desegiten ari ziren momentuan, apirilaren 26an, 

Heinkel 51 markako ehiza-hegazkin alemaniarrek Munitibar bonbardatu zuten, ordu 

batzuk geroago Gernika txikituko zuten berberek. Apirilaren 28an sartu ziren gezi-beltzak 

Lekeition. Frankisten errepresioaren beldurrez hainbat izan ziren, aldean ahal zutena 

hartuta, Bilbo alderantz eta geroago Kantabria edo Asturiasera ihes egin zuten 

lekeitiarrak. Asko, mugaz beste aldera ere joan ziren itsasontziz. Senideengandik 

bananduta igaro behar izan zuten askok erbestealdia. Itzulera ere ez zen samurragoa 

izango, gehienek euren etxe eta ondasun apurrak konfiskatuta aurkitu baitzituzten.  

Hala ere, hainbat herritarrek ez zuten aukera hori izan eta mendeku gogorrena 

pairatu zuten. Adibidez, emakume asko atxilotu egin zituzten eta etxe-kartzela 

zeritzonean egon ziren preso, gaur egungo Itsasalde tabernaren gaineko etxeetan. 

Kartzela-zigorraz gain, ohikoak izan ziren emakumeen aurkako ile-mozketak, errizino-

olioa edanaraztea eta kalerik kale irain eginez erabiltzea. Gizonezko asko ere zigortu egin 

zituzten, arestian aipatu bezala, kontzentrazio-esparruak, derrigorrezko lanak, kartzela, 

kanporaketak eta abar pairatu behar izan zituzten. Gizon-emakume horien kontrako 

salaketak herriko jendeak egindakoak izan ohi ziren gainera. 

Beste batzuek heriotza zigorra jaso zuten. Adibidez, Jose Leturia Aranbarri jeltzale 

eta ordena publikoko komisarioa 1938ko martxoaren 11an fusilatu zuten 35 urte zituela. 

Patu berbera izan zuten Anizeto Malaxetxebarria Iza, Damiel Garamendi Aierdi eta 

Nicolas Oruek ere. Zorte hobea izan zuen, zorionez, Paul Seijo Endeiza EAE-ANVko 

Olabarri batailoiko tenienteak, atxilotu eta kartzelaratua izan arren, 1943an libre atera 

baitzen.  

1936-1939 urteen artean, bando errepublikazalean fronte ezberdinetan borrokan 

aritu eta zendu ziren lekeitiarren zerrenda luzeagoa izan zen tamalez, 46 ingurukoa: Juan 

Aboitiz, Nicolas Aboitiz, Enrique Akordarrementeria, Jose Martin Atxurra, Victor 

Alegria, Sandalio Anakabe, Jose Maria Antxustegi, Rafael Araluze, Jose Aranbarri, 

Fabian Arteagabeitia, Francisto Arrasate, Andoni, Domingo eta Pedro Bengoetxea, 

Antonio Zinkunegi, Luis Txakartegi, Jesus Txopitea, Jose L. Etxaburu, Carlos eta Jesus 

Egileor, Francisco Erkiaga, Pedro Ergiaga, Jose Ezkurza, Marcelo Gogenola, Nicolas 

Goitia, Jose Gezuraga, Juan Gezuraga, Jose M. Zurrieta, Enrique Lopez, Victor Lopez, 

Sabino Madariaga, Antonio Murelaga, Domingo eta Paulino Osoro, Daniel Ozaeta, 

Leandro J. Ozkorta, Ambrosio Sarasola, Juan Ugarteburu, J.M. Uriarte, Domingo 

Uribarren, Joaquin Uribarren, Jose F. Urresti, Rafael Uskola, Bruno Zarragoitia, Pablo 

Zarragoitia eta Asencio Zugadi69. 

  

                                                           
69 http://blogs.deia.com/rincondelproteston/2013/03/13/acto-de-betiko-lagunak-en-lekeitio/ 

6.7.- Bizitza familiarra: familia-egitura, kideen rolak eta ogibideak 

Ondo dokumentatuta geratu zen Ezkutuko amandrea (2015) lanean XX. mendeko 

lekeitiarren bizitza familiarra. Lan horretan familia-egiturak, bertako kideen rolak, 

ogibideak, amatasuna eta bestelako gaiak jorratzen dira, ezbairik gabe, bizitza 

familiarraren zutabe izan den emakumea ardatz hartuta. Atal hau osatzeko batez ere liburu 

horretako pasarteak erabili dira, kasu batzuetan moldatu edo laburtuta:  

XX. mendeari errepasoa egiten badiogu emakumearen rola asko aldatu dela ikusiko 

dugu. XIX. mendeko azken urteetatik aurrera emakumeak euren eskubide politiko eta 

sozialen aldeko borrokari ekin zion. Europa eta Estatu Batuetan lehenengo mugimendu 

feministak sortu ziren horrela, eta emakumeen hiritartasuna, ongizatea eta onarpen soziala 

izan zuten xede. Hasieran, aldarrikapenok amatasunarekin oso lotuta egon ziren. Etxeko 

andrearen inguruan eraikitako diskurtso tradizionalaren oinarrian, emakumeen lana eta 

amatasuna ez zirela bateragarriak ulertzen zen, nahiz eta garaiko familia gehienentzat 

eguneroko ogia izan emakumeek bi funtzioak uztartzea. Izan ere, gehienetan, etxeko 

egoera ekonomikoak ez zute beste aukerarik uzten.  

Nahiz eta Espainiako II. Errepublika garaian, emakumeei hiritar kategoria eman, 

sufragio pasibo nahiz aktiboa onartu, eta ezkontza zibila, dibortzioa, amatasun asegurua 

eta abar ahalbidetu, neurri horiek urte gutxiren buruan deuseztatuak izan ziren. Erregimen 

Frankistaren garaian, berriz ere, emakumea etxean gelditzeko saiakera egin zen, bizitza 

publikotik atera eta inguru pribatura mugatuz. Emakumearen papera familia zaindu eta 

umeak munduratzera bideratu nahi izan zen, horretarako Eliza bezalako instituzioak 

erabiliz.  

Ildo horretatik, hezkuntza mistoa debekatu zen, emakume ezkonduari soldatapeko 

lana ukatu nahi izan zitzaion, jarduera liberalak burutzeko debekua ezarri zuten, eta 

dibortzioaren gaineko legea bertan behera bota zen. Gainera, abortuaren, adulterioaren 

eta konkubinatoaren inguruko legedia ere gogortu egin zen. Ondorioz, emakumea 

senarraren edo aitaren autoritatearen menpe geratu zen berriz ere. Hala ere, egoera 

ekonomikoak bultzatuta, emakumeek gogotik egin behar izan zuten lan, sarri gizonen lan 

bera burutuz eta gutxiago kobratuz. Horrez gain, kanpoko lanaren ostean, etxeko jardun 

luzeari egin behar izaten zioten aurre. 

1960ko hamarkadan Espainiak zabaltze eta hazkunde ekonomiko azkarra bizi izan 

zuen, nazioartearekin ordura arte izandako isolamendua partzialki hautsi eta kanpoko 

ohitura eta bizimoduak sartzen ziren bitartean. Emakumea, ofizialki, lan mundura eta 

ateak ia erabat itxita zituen goi mailako hezkuntzara sartzen hasi zen. Franco hil ostean, 

erregimenaren amaierarekin, garai berri bat ireki zen arlo horretan, eta gutxika, 

hezkuntza, lana, berdintasun juridikoak eta gainontzeko eskubideak lortuz joan zen 

emakumea.  

Horiez gain, beste aldarrikapen batzuk ere indartsu azaleratu ziren: sexualitatea, 

etxeko lanen sozializazioa, parekidetasuna, abortuaren legalizazioa eta ordura arteko 

ideologia patriarkalarekin identifikatzen ziren zenbait ideiekiko mespretxua. Hala nola 

familia tradizionalarekiko, birjinitatearekiko, amatasunaren mitoekiko eta abar. Ezbairik 

gabe, urteen joan-etorrian izandako aldaketa horiek guztiek bizitza familiarra eta kideen 

rolak baldintzatu zituzten. 

XIX. mendeko eta XX. mendeko azken herenera arteko familia ereduan, ama eta 

amonaren ardura izaten zen umeak mundura ekartzea eta handik aurrerako guztia. Etxeko 

kide guztien ondo beharrez lan egiten zuten etxeko emakume nagusiek. Jatorduak 

prestatu, arropa garbitu, etxea txukun eduki, umeak zaindu, hezi, adineko eta gaixoak 

zaindu eta abar. Emakumearen zeregina zen, halaber, balioen eta izaeraren transmisioa 

ere.     

Hori guztia garai hartako baliabideekin, gehienak eskuz eta sarri askotan zeregin 

batzuk aurrera eraman ahal izateko etxetik kanpora irteteko beharrarekin: ur bila joan, 

txabonadura egin eta abar. Gehienetan, gainera, lan horiek guztiak etxetik kanpo soldata 

baten truke egindako lanarekin uztartu behar izaten zituzten, baina betiere emakumeen 

elkarren arteko ezinbesteko laguntzarekin.  

Ama kanpoan lanean ari zenean, amona arduratzen zen amak egin ezin zituen 

zereginez. Batez ere, umeen heziketa eta sukaldeko kontuak izaten ziren amonak bere 

gain hartzen zituenak. Sarri askotan, amona alabaren etxe berean bizi zen, baina hala ez 

zen kasuetan ere, hola edo hala, asko laguntzen zuen. Belaunaldiz belaunaldi, ama-alabak 

elkarren laguntzaile finak izan ziren euren harremanetan.  

Aita eta gizonek, aldiz, kanpoan egiten zuten lan. Lekeitioko familia gehienetan 

gizonezkoek itsasoan lan egiten zuten, eta ondorioz, denboraldi luzeak egiten zituzten 

etxetik kanpo. Gizonaren soldata ezinbesteko diru-iturria zen etxean. Hala ere, arestian 

esan bezala, ez zen nahikoa izaten eta emazteak ere kanpoan egin behar izaten zuen lan. 

Soldata etxeratzea izaten zen gizonezkoen etxeko betebehar nagusia. Baina partila 

emazteak edo amak kudeatzen zuen. Etxeko ekonomiaren arduradura, beraz, nolabait 

emakumea zen.  

Etxeko zereginetan eta haurren heziketan ezinbestekoak ziren arreba nagusien eta 

etxeko txikienen ekarpenak. Sarritan, nagusiak neba-arreba txikien zaintzaz arduratzen 

ziren. Txikienak hazitakoan, aldiz, etxeko lanetan lagundu behar izaten zuten, eta eurak 

arduratzen ziren abereentzako janaria bildu, egurrak batu, jatorduak prestatu edo 

garbiketa lanak egiteaz. Horrez gain, ohikoa zen auzokoen artean elkar laguntzea ere. 

Auzokideen arteko harremana estua izaten baitzen. 

Eskolari dagokionez, mutil eta neskak ikastetxe ezberdinetara joaten ziren. Behin 

adin batera helduta, emakumearentzat eta gizonezkoarentzat ikasketa aukerak ez ziren 

parekoak. Etxean dirurik egonez gero, mutilei ikasten jarraitzeko aukera ematen zitzaien. 

Ez zuen axola zein seme-alabak zuen ikasteko gaitasun hobea. Emakumea, emakume 

izateagatik, ikasketen esparrutik alboratuta geratzen zen. Aukera eskuragarriak oso 

mugatuta zituen: irakasle, erizain edo jostun. Lekeition, jostun ikasketak egitea zen 

ohikoena. 

Lan munduari dagokionez, emakumeak arrantza-munduari lotutako hainbat 

lanbidetan jardun zuten. Txikienak arrain-fabrikan edo antxoa-garaian antxoei burua 

kentzen aritzen ziren. Zortzi edo bederatzi urterekin hasten ziren zeregin horretan. 

Horrela, gaztetatik hasi eta askok erretiroa hartu arte kabanan lan egiten zuten. Gizonezko 

gutxi batzuk baino ez ziren egoten arrain-fabrikan; latak ixten zituztenak. Gainerako 

zereginak emakumeen esku zeuden, sarri arduraduna ere emakumea izaten zen. Horrez 

gain, zamaketari lanetan ere aritzen ziren portuan, lehengaiak itsasontzietatik atera eta 

banatuz (argazkia).  

Arrantzarekin lotutako beste lanbide bat dei egitekoena zen. Lanpostu horretan 

emakumeak aritzen ziren gehienbat, eta euren zeregina ontzia itsasoratu orduko barruan 

beharrezkoa zen guztia zegoela ziurtatzea eta arrantzaleei abisua ematea zen. Arrain-

saltzaile lanetan ere emakumeak ibili ohi ziren, inguruko baserrietan edo Lekeition bertan 

arraina salduz. Arrantzari lotutako lanbideekin amaitzeko sareginak aipatu behar dira, 

orduak eta orduak sareak konpontzen ibiltzen ziren emakumeak (argazkia).  

https://drive.google.com/open?id=16W1QTHhY5X3tCjX9gBIZDjMPOLzJeX3U
https://drive.google.com/open?id=1vjP6KlHebXvkQtj6KDbfk98WF9BfgzGm

Itsasoak Lekeition lan-esparru zabala bete arren, lehorreko hainbat lanetan ere 

jardun zuten Lekeitioko emakumeek. Denda eta okindegietan, hornitzaile gisa, 

txokolategian, tabernetan (argazkia), neskame, inude, jostun eta abar.  

Arestian esan bezala, emakumeak lan-esparruan zeuzkan baldintzak gizonezkoenak 

baino okerragoak ziren sarritan, etxeko lanekin uztartzeaz gain, lan beragatik gutxiago 

kobratzen baitzen. Etxetik kanpo egindako lana gizonaren lanaren osagarri gisa ulertzen 

zen, beraz beti ziren bigarren mailako lanak. Modu horretan independentzia ekonomikoa 

izatea oso zaila bihurtzen zitzaien, eta gizonaren menpe jarraitu beste erremediorik ez 

zuten izaten. 

  

https://drive.google.com/open?id=1JpF7B9yj8Nf3czEbaJBrlHgLX6wd_3p3

7.- JARDUERA EKONOMIKOAK HISTORIAN ZEHAR 

7.0.- Kokapena 

Behe Erdi Aroan urrezko aroan sartu zen Euskal Herriko ipar-isurialdea. Bizkaia, 

Gipuzkoa eta Lapurdik industrializazio garaira arte ez zuten berriz horrelako garapenik 

bizi izango. Aurreko mendeetan Euskal Herriko pisu ekonomikoa barnealdeko 

probintzietan egon arren, garai honetan egoerak bira eman eta ekonomiaren pisua 

kostaldera igaro zen. 

XIV. mendea krisi garaia izan zen Europa osoan. Feudalismoak bere goia jo zuen; 

gosete, gaixotasun, hilketa eta biolentzia egoera orokortuak demografia jaistea ekarri 

zuten; eta 1348. urtetik aurrera zabaldu zen izurrite beltzak Europa hustu egin zuen, 

zonalde batzuetan populazioaren herena edo erdia heriotzara eramanez. Euskal Herrian, 

leku batetik bestera, egoeraren larritasuna ezberdina izan zen. Bizkaia eta Gipuzkoan, 

esaterako, izurritea ez zen hain latza izan eta, izurrite olatu ezberdinak egon arren, 

denborarekin indarra galduz joan ziren.  

Bi probintzia horiek lehenago suspertu ziren, eta horren gakoa Europan krisitik 

irteteko eman zen ekonomiaren birmoldaketa izan zen. Oro har, Europako hiriak hobeto 

eutsi zioten krisiari nekazal eremuek baino. Suspertze aldiarekin batera zenbait 

manufakturen eskaria igo egin zen, esaterako, armena eta burdinarena: Ehun Urteko 

Gerraren sasoia zen (1337-1453) eta Koroak inbertsioak egin zituen. Gainera, 

zonaldekako espezializazioa gertatu zen, merkataritzaren zabaltzea ekarriz. Halaber, 

horrek ontzigintzaren eta garraiolarien beharra hauspotu zuen.  

Bizkaian eta Gipuzkoan baldintza ezin hobeak zeuden ekonomia eredu hori 

baliatzeko: baldintza geografikoak –kostaldean kokaturik, Europa eta Gaztelaren artean- 

, baldintza naturalak –mea, basoak, energia hidraulikoa– eta baldintza juridikoak –

hirigintza garatua–. Testuinguru horretan, Euskal Herriko ipar-isurialdean burdingintzak, 

ontzigintzak, garraiolaritzak eta eskala handiko arrantzak –balea eta bakailao arrantza– 

garapen izugarria izan zuten. 

Lekeitio eta inguruetan ere goraldi bat bizi izan zuten sektore guzti horiek. Lea 

ibaiaren bokalean eta ibarrean ontzigintza eta burdingintzak presentzia nabarmena izan 

zuten XIV. mendetik aurrera. Azken sektore horren garapenean, gainera, zeresan handia 

izan zuten XVIII. mendean bizi izan zen Pedro Bernardo Villarreal de Berriz  aurre-

ilustratuak (margoa) eta berak aurrera eramandako moldaketa teknologikoek. Bestalde, 

Lekeitioko portuak garraiolaritza eta itsasoz haraindiko arrantzaren goraldia ezagutu 

zituen, balea eta bakailao arrantza izango direlarik, beharbada, itsas jarduera 

ikusgarrienak.  

Ezbairik gabe, mende horietan bizitakoak eta izandako bilakaerak ondorio 

nabarmenak utzi zituen gure inguruan. Ez da ahaztu behar, Bizkaiko eta Gipuzkoako 

beste zonalde askotan ez bezala, Lea-Artibain ez zela ia industrializazio prozesurik izan. 

Hori dela eta, oraindik aurre-industrializazio garaiko azpiegitura eta ondarearen arrasto 

garrantzitsuak ikus ditzakegu. Hurrengo lerroetan ekonomiak eta aipatutako sektoreek 

gure herrian izandako gorabehera eta birmoldaketen berri emango dugu, gaur egun, 

oraindik ere ikusgai dagoen ondareari erreparatuz. 

  

https://drive.google.com/open?id=1sst_oI215fSUR_t0NcCeQGomsH2SS0rX

7.1.- Portuaren inguruan 

7.1.1.- Portuaren bilakaera  (irudi hipotetikoa) 

Portua Lekeitioko azpiegitura garrantzitsuena izan da bere historian zehar, arrantza 

eta beste itsas jarduerak garatzea ahalbidetu baitu. Hain zuzen, Lekeitio itsasora begira 

eraiki zuten, portu bat eraikitzeko egokia zen kokaleku batean.  

Hala ere, hasieratik bertatik zenbait arazo sortu zituen Lekeitioko badiak. Sakonera 

txikikoa denez, badiaren zati handi batean hondarra agerian geratzen zen itsasbeheretan. 

Badia bi hondar barrek inguratzen dute, bata Amandarritik Garraitz irlaraino doa, eta 

bigarrena, eta bietan arriskutsuena, portuko sarreran dago. Ipar haizea dagoenean, bi barra 

horiek arriskutsu bihur daitezke bertan ainguratuta dauden ontzientzat. Are 

arriskutsuagoa da ipar-mendebaleko haizea dagoenean, orduan, olatuek azpiko harea 

mugitzen baitute. Historikoki, portuko sarreran kokatzen diren hondar barra horiek kalte 

asko eragin dizkiote Lekeitioko ontzidiari. Eta sarritan itsasoratzeko oztopo ere izan dira, 

arrantza egunak murriztuz. 

Hondar masaren mugimendua olatuek baldintzatzen dute, baina baita Lea ibaiak 

ere. Baldintzatzaile horiek guztiek eman izan diote forma Lekeitioko badiari eta Isuntza 

izenez ezagutzen dugun hondartzari. Garai batean, hondartza hori Santa Maria elizaren 

oinetaraino ailegatzen zen (irudi hipotetikoa). Ez da ahaztu behar, herriko plaza nagusia, 

portu berria eta parkea hondartza horren gainean eraiki zirela.  

Izan ere, ontzidiari ahalik eta babes eta irteera egokiena emateko mendeen joan-

etorrian hainbat obra burutu behar izan dituzte lekeitiarrek. Lan gehienak hegoalderantz 

bideratuko dira, gune hori baitzen babes handiena eta zabaltzeko aukerak eskaintzen 

zituena. 

7.1.1.1.- Erdi Aroa eta Aro Berria 

Erromatarren garaiko portusaren arrasto arkeologikoak alde batera uzten baditugu, 

Lekeition nolabaiteko ainguraleku bat egon zitekeela iradokitzen diguten lehen berriak 

1338. urteko zeharkako aipamen batzuk dira. Horietan herrian zeuden ontziolen berri 

ematen da, eta beraz, pentsatzekoa da egongo zela eraikitako ontziak babesteko lekuren 

bat ere, ziurrenik Isuntza edo Arropain aldean. XIV. mende amaierako bestelako 

dokumentu batzuek, jada, herrian moilak eta ontzigintza industria zeudela erakusten 

https://drive.google.com/open?id=1j2ap0tv-U0g7OgA2FnQecSdareE_jv2Q
https://drive.google.com/open?id=1KTeHLONl-WlIGMiJvxf8ROm475Fv3NKa

digute. Izan ere, ontzigintzarako beharrezkoa zen egurra lortzeko, Ondarroarekin zeuden 

tirabirak erakusten dituzten dokumentu batzuek; eta beste batzuek ehizatutako baleen 

mingainen banaketatik moilak konpontzera zenbat diru bideratzen zen dioskute. 

Hortaz, pentsa daiteke, mende hasierako ainguralekuaz gain, XIV. mende 

amaierarako moilatzat jo dezakegun eraikuntzaren bat ere bazegoela. Ziurrenik lehen 

portu hori Arranegi inguruan egon zen, bertan sortu baitzen garai bertsuan itsasora begira 

zegoen auzune berria.  

XV. mendean, portuak eraldaketa handi bat bizi izan zuen; ordurako, arrantzak, 

ontzigintzak eta itsas garraioak eskaintzen zituzten mozkinek garapen bat ahalbidetu 

baitzuten. 1407. urteko agiri batean “portu nagusi” bezala izendatzen da Lekeitioko 

portua, eta 70 ontzi eta ontziola propioa zeudela aipatzen da. 1463an, berriz, moila berri 

baten eraikuntzaren albistea dugu, ziur aski Arranegi auzunearekiko paralelo kokatzen 

zena eta egungoaren oinarria dena. Eraikuntza berri horrekin ordura arte Arropainen, 

Isuntzan edo badian ainguratzen ziren ontziek babesgune hobea lortu zuten. 

XVI. mendean ere garapen handia izan zuen portuak. Lan ezberdinak burutu ziren, 

1505ean, 1521ean edo 1541ean, besteak beste, bi moila sendo eta pisu-etxe bat eraiki 

ziren. Horrez gain, mende amaieran portuaren perimetroa itxi zen (argazkia). 

XVII. mendea guztiz bestelakoa izan zen. Etengabeko gerra egoerak eta horrek 

berarekin zekarren pirateria, lapurreta eta egoera gatazkatsuak itsas jarduera oro kaltetu 

zuten. Horrek herri arrantzaleetako ekonomia erasan zuen eta, ondorioz, ez zen inolako 

obra edo zaharberritzerik burutu. Mantenurik gabe, ordea, aurreko mendeetan 

eraikitakoa, gutxinaka, hondatuz zihoan itsasoaren eraginez.  

Mende amaieran baino ez ziren obra berriak burutu. 1687an Udalaren eta 

Arrantzaleen Kofradiaren eskariz, Lucas Longak nasa zaharretik Talaraino zihoan 

harlanduzko moila berri bat eraiki zuen, Holandako moila izenez bataiatu zena (irudi 

hipotetikoa). Bestalde, mende horren amaieran hasi zen Amandarri inguruan eraiki 

zitekeen moila berri baten lanekin pentsatzen. Moila horren xedea badiara eta portura 

sartzen ziren olatuak gelditzea zen, baina bere eraikuntzak zuen zailtasun eta kostua zela-

eta, atzeratu egin zen.  

https://drive.google.com/open?id=1j2ap0tv-U0g7OgA2FnQecSdareE_jv2Q
https://drive.google.com/open?id=1rA8I20FrxCOsPTsotUze-FO-ZsLqmgBa
https://drive.google.com/open?id=1rA8I20FrxCOsPTsotUze-FO-ZsLqmgBa

XVIII. mendean, Lekeitioko portuak aurretik izandako maila galdu zuen. 

Merkataritzaren ardatza Europa iparraldetik Ameriketara mugitu izanak, eta bestelako 

gertakari ekonomiko eta politikoek, Lekeitioko portuak izandako garrantzia ahultzea 

ekarri zuten. Itsas garraioak behea jo zuen eta herritar askok Amerikako emigrazioan edo 

Ternuako espedizioetan bilatu behar izan zuten irtenbidea. Hala ere, mende horretan, itsas 

azpiko hondar barrek sortzen zuten arazoari irtenbidea emateko ahaleginak hasi zituzten 

lekeitiarrek.  

1716an, Lea ibaia bideratzeko asmoz, gaur egungo islako moilaren aitzindaria 

izango zena eraikitzeko lehen saiakerak egin ziren. Izan ere, portua lehorretan geratzen 

zen itsas beheran. Haren sarreran eta barran hondarra ez pilatzeko, Lea ibaia Karraspio 

hondartzarantz desbideratzeko ahalegina egin zen. Hala ere, orduan ez zuten moila 

amaitzea lortu. Lazunarri bezala ezagutzen den behin betiko islako moila 1856an eraikiko 

zen Jose Javier Uribarrenek ordainduta. 

1735. urteko deskripzio anonimoak70 garai hartako portuaren egoeraren berri 

ematen digu. Lekeitioko portua txarra dela dio, arestian aipatu ditugun bi hondar barrek 

dakarten arriskuen ondorioz, neguan ontziak ezin baitira segurtasunez ibili. Hori dela eta, 

urtaro horretan Isuntza inguruan babesten omen ziren. Horrez gain, bi moilen berri 

ematen digu, “Nazanueva” eta “Nazazarra”. Badakigu, halaber, moila bi horien 

iparraldean zegoela “Holandako moila” deitua. Bertan hainbat merkatal ontzi lotzen 

ziren, asko Europa iparraldetik etorriak, besteak beste, holandarrak.  

Laburbilduz, esan dezakegu, mendeetan zehar burututako hobekuntzak hobekuntza, 

XVIII. mende hasieran oraindik lekeitiarrek ez zutela arazoari irtenbiderik ematea lortu. 

Ziurrenik, horri erantzuteko asmoz idatzi zen, 1741. urtean, portua goitik behera 

berritzeko plana. Bertan, sarrera bera ere, lekuz aldatzea aurreikusten zen eta portuari 

sakonera gehiago ematea. Hala ere, ez dirudi mende horretan obra garrantzitsu hori burutu 

zenik. Izan ere, 1874ko plano batean ikus daitekeenez, ehun urte lehenago bezala 

                                                           
70 1735. urteko deskripzio anonimo izenez ezagutzen duguna, XVIII. mendeko lehen erdialdean, idazle 

anonimo batek Lekeitioko herriaren inguruan egindako deskripzio lan bat da. Idatzi horretan Lekeitiori 

buruzko informazio baliotsua dator. Erreferentzia: Rodriguez, A. 1970. Descripción sumaria de la villa de 

Lequeitio de (1740). Transcripción, prólogo y notas. RSVAP. 

jarraitzen zuen. Hori bai, 1793an portua gotortzeko lanak burutu ziren, lau kanoi postu 

eraikiz: San Juanen, Garraitz irlan, Santa Katalinan eta Talaian.  

7.1.1.2.- XIX. eta XX. mendeko bilakaera 

XIX. mende amaiera eta XX. mende hasiera artean eman zitzaion irtenbidea 

hainbeste mendetan izandako arazoari. Proiektua Jose Lekerika ingeniariak egin zuen 

1883an. Moila zahar biak eraitsi eta berriak eraiki ziren, elkarlotuta. Txatxo 

kontramaisuaren moila, Abadeen moila, plaza azpiko moila eta iparraldeko moila. Azken 

hori 1932-1934 bitartean aterpe batez estali zen. Halaber, 1902an, portu berriaren 

iparraldean, Amandarri muturrean, Tala izenez ezagutzen den olatu-horma eraiki zen. 

Antzinako talaiaren ondoan dagoelako jarri zioten herritarrek izen hori.  

 Aipatzekoa da, Txatxo kaia eraiki aurretik Arranegiko etxeen orubeak hondartza 

gainean zeudela ezarrita (argazkia). Itsasgora zegoenetan urak estaltzen zituen horien 

zutabeak. Egoera horrek kalteak eragiten zizkien etxeei, hala nola apurketak, hezetasuna 

eta abar. Moila eraiki zenean egoera hobetu egin zen, eta arrantza tresnak eta bestelako 

lanabesak gordetzen ziren bodegen sarbidea erraztuz.     

Zaharberritze eta obra horiek guztiak burutu ostean, Lekeitioko portuak ezin hobeto 

hasi zuen XX. mendea, eta hori erakusten du garaiko itsas industriaren osasun onak ere. 

Ondarroa eta Bermeoren atzetik, Lekeitioko portua zen Bizkaiko garrantzitsuena. 

Gainera, mende berriak portuko obrak finantzatzeko modu berriak ekarri zituen. Erdi 

Aroan eta Aro Berrian, lanen kostuak Udalak edo Kofradiak ordaintzen baldin bazituen, 

mende berrian, estatuak edota Bizkaiko Foru Aldundiak hartu zituzten beregain. Horrela, 

hobeto aurre egin ahal izan zitzaien aurrerantzean burutu behar izan ziren lanei: 

dragatzeak, adokinak jartzea, moilen eraberritzea eta abar. 

7.1.2.- Ontzigintza. Mendieta ontziola 

Bizkaiko itsas hegia labarrez josia egon arren, Erdi Arotik aurrera bertako 

hondartza eta itsasadarrak ontzigintzarako azpiegiturak eraikitzeko baliatu izan dira. 

Lekeition, Arropain eta Isuntza inguruan egon izan dira historikoki ontziolak, baina 

badakigu lehen garaietan hondartzan eta gaur egun plaza dagoen eremuan ere egon zirela 

(irudi hipotetikoa). Hain zuzen, 1338. urtekoak dira jarduera horren berri ematen diguten 

lehen erreferentzia idatziak.  

https://drive.google.com/open?id=1vHjFIh_ohJpY5FtZjuwbTGmq-MKIzugi
https://drive.google.com/open?id=1q7H_saVKpjbfAw5sfbFGavM4huBGpJs1

Hiribilduko ekonomiaren motorra itsas jarduerak izanda, beharrezkoa zen 

ontzigintza indartsu bat eta, ondorioz, lekeitiar askoren ofizio bihurtu zen sektore hori. 

Behe Erdi Arotik aurrera, lekeitiar asko eta asko aritu ziren industria horri lotutako 

zereginetan: arotz, sokagile, istinkari eta beste lanbideetan. Langileek estatus ezberdina 

zuten, baziren maisuak, ofizialak eta baita ikasleak ere, eta ontziola asko gurasoengandik 

semeengana igarotzen ziren. Herritarrez gain, kanpotar asko ere etortzen ziren hiribildura 

lan horiek burutzera. 1533. urtean, adibidez, ontzigintzarako beharrezkoak ziren material 

eta lanabesak gordetzeko, eta kanpotik zetozen langileei ostatu emateko etxe bat 

eraikitzea erabaki zen. 

XVI. mendean bizi izan zuen Lea arroko ontzigintza industriak bere goren aldia. 

Garai hartan, 340 tonako gaitasuna zuten ontziak ere eraiki ziren, ezbairik gabe, 

azpiegitura garrantzitsua eskatzen zutenak. Bi motatako ontziak eraikitzen ziren: batetik, 

kabotajerako eta baxurako arrantzarako erabiltzen ziren ontzi txikiak –txalupak, pinazak, 

batelak eta abar–; eta, bestetik, nao edo itsasontzi handiak, itsasoz haraindiko garraio 

lanetarako. Izan ere, Indietako merkataritzak mende horretan izan zuen garrantziak ontzi 

eskaera handia ekarri zuen. XV eta XVI. mendeetan hiribilduko ontziolek mota bietako 

ontziak eraikitzen zituzten, arrantzontziak nahiz garraio ontziak. Eta, sarritan, baita 

Koroak sustatuta gudarako ontziak ere.  

1566. urteko lekukotza batek dioenez, Lekeition urte horretan ontzi handiko 

bederatzi maisu zeuden, bederatzi pilotu eta txalupako berrogeita hamar maisu. Ziur aski, 

urte horiek izan ziren inguruko ontzioletan oparotasun handieneko urteak.  

XVI. mendeko garai distiratsua igarota, gainbeheran sartu zen ontzigintza. 

Badirudi, XVII. mendean gogor astindu zuela krisiak, ia ez baitugu jarduera honen 

berririk dokumentuetan. XVIII. mendean, berriz, Lekeitioko ontziolak arrantzontzien 

eraikuntzan espezializatu behar izan zuten, Bizkaiko kostaldean hainbat ontziola 

baitzeuden –Plentzia, Bilbo, Bermeo, Ondarroa, Mundaka– eta horiek konpetentzia latza 

baitziren. Merkataritza kolonialak zekarren beharrak asetzeko, Koroak ontzigintza 

industria sustatuko duen arren, Lekeitiok ez zuen proiektu horretan parte hartu, 

dagoeneko bigarren mailako portua baitzen.   

XVIII. mendetik aurrera, beraz, Lekeitioko ontziolek arrantzontziak edo kabotajeko 

ontzi txikiak baino ez zituzten eraiki. Orduko ekoizpenak, jada, ez zuen garai 

batekoarekin zerikusirik. Gainera, burdingintza industriak eskatzen zuen egur eta ikatz 

kopuruak eta nekazaritzarako luberritzeek lehengai gabe utzi zuten behin baino 

gehiagotan ontzi industria. 

XIX. mendeko gerrak igarota, berpiztu egin zen ontzigintza. Horrela, mende 

erdialdean hazkunde bat izan zuen industria horrek, beti ere, arrantzontzien ekoizpenari 

lotuta. Teknologia berrietara moldatzeko ahalegin bat egon zen, bela-ontziak egitetik 

lurrun makinadun ontziak egitera igaroz –ikatza zerabiltenak erregai gisa–, eta horietatik 

motordunetara pasatuz –gasoliodunak–. Era berean altzairuak egurra ordezkatu zuen. 

Esaterako, lehen baporea, Bilboko ontziola batean eraikitako Comercio izeneko ontzia, 

1856an iritsi zen Lekeitioko portura. Baina 1945erako ia ez zen baporerik geratzen, 

guztiak gasoliodun motorra zuten ontziek ordezkatuak izan baitziren aurreko hiru 

hamarkadetan.   

Eraldaketa horretan zeresan handia izan zuen 1912. urteko galarrenak. Baporezko 

ontzi guztiek, haize eta olatu bortitzei aurre eginez, portura heltzea lortu bazuten ere, bela- 

eta arraun-ontzi gehienak ondoratu egin baitziren. Ezbehar horren ondorioz, ontzidia 

modernizatzeko beharra azaleratu zen. 

XX. mendearen lehen herenean, Lekeitio inguruko ontziolak izaera industrial 

handiagoa lortu zuten, azpiegiturak egonkortuz eta hobetuz. Hala ere, oraindik instalaziok 

prekarioak ziren eta ez zen sekula mekanizazioa iritsi. Mende horretan, aurrekoan 

sortutako hainbat ontziolak martxan jarraitu zuten oraindik. Hain zuzen, 1910. urtera arte 

hiru izan ziren martxan jarraitu zuten ontziolak: Andres Mendietarena (argazkia) –

bederatzi tonako tamainarainoko ontziak eraiki ziren bertan–, bere senide Antonio 

Mendietarena (30 tona) eta, azkenik, Esteban Eiguren, Atxurrarena  (argazkia) (40 tona). 

Lekeitioko ontzigintzak 1950 eta 1960ko hamarkadetan bizi izango du bere azken une 

oparoa, eta data horretatik aurrera gainbehera ia erabatekoa izango da. Azken ontziak 

1990eko hamarkada hasieran eraiki ziren.  

Hala ere, oraindik garai bateko ontziolen arrastoak geratzen zaizkigu Learen 

ibilbidean. Ontziola gehienak ibaiaren ertzetan kokatuta zeuden, itsaso txarretik 

babestuta. Oraindik ere, Isuntza hondartzako muturrean, aurki dezakegu 1885ean 

sortutako Mendieta ontziola (argazkia), eta bere egiturak ontziola tradizional baten ia 

ezaugarri guztiak mantentzen ditu. 

https://drive.google.com/open?id=19Jy46_roclvMY57BWrame43GwQBQogHa
https://drive.google.com/open?id=1UQwdOlZFPqdmBTva0RUREGNhgVMCwTOR
https://drive.google.com/open?id=1nLjmSYu6aGP6LDlyrfiCGD1z7k8JDUMr

Egurrez eraikia, bere bloke nagusia hiru espaziotan banatuta dago. Erdikoan 

itsasontziak eraikitzeko eta itsasoratzeko gurdidun arrapala dago, Lea ibaiaren 

korrontearen aurkako noranzkoan jarrita. Gainerako bi atalak erdikoaren aldamenetan 

daude: bat makinaria astuna, tailerra eta bestelako materialak gordetzeko erabiltzen zuten, 

eta bestean gurdidun zerra zegoen. Metro batzuk gorago bigarren arrapala bat ikus 

daiteke, garai baten zuen estalpea mantentzen ez den arren. 1993. urtera arte mota 

guztietako ontziak eraiki eta konpondu ziren ontziola honetan; txalupa eta traineruetatik 

hasi, bapore eta diesel motordunekin jarraitu, eta atun eta legatz arrantzarako itsasontzi 

modernoetaraino. Bere balio historikoa eta kontserbazio maila dela-eta, Ondare 

Monumentu bezala izendatu zuen Eusko Jaurlaritzako Kultura Sailak 2010. urtean.    

Ibaiaren beste ertzean, Mendexako lurretan, 1920. urtean eraiki eta mende amaieran 

eraitsi zen Domingo Mendietaren ontziolaren (argazkia) harrizko plataforma eta arrapala 

ikus daitezke. Isuntza zubia igarota, berriz, garai batean Esteban Eigurenena izandako 

ontziolako dago (argazkia), 1978. urtera arte aktibo egondakoa. Hala ere, bere egitura 

goitik behera zaharberritu zen 1980 hamarkadan, eta ez du jatorrizko elementurik 

mantendu. Azkenik, ibaian gora jarraituz gero, Arropain auzoan, Murelaga ontziola 

aurkituko dugu, 1933an eraikia eta, egun ere, ontzi txikien mantentze eta konpontze lanak 

burutuz, aktibo jarraitzen duen bakarra. 

7.1.3.- Arrantza 

7.1.3.1.- Erdi Aroa eta Aro Berria 

Arrantza eta itsas jarduerei dagokienez, 1325. urtean, Bermeok ordurako bazituen 

eskumen eta pribilegioak eman zizkion Alfonso XI.ak Lekeitiori ere. Ordutik, eta batez 

ere hilabete batzuk geroago hiri-gutuna eskuratu ondoren, arrantza sektorea haziz joan 

zen. Gaztelatik zetorren arrantza produktuen eskaera izan zen, segur aski, sektorea 

hazteko arrazoietako bat. Izan ere, barnealdeko biztanleria igotzearekin batera, haziz 

zihoan arrain eskaera eta baita espezie jakin batzuk kontsumitzeko joera ere. Bestalde, 

Kontzejuak ere hiribildua beti ondo hornituta egoteko ahaleginak egin zituen. 

Azpimarratu behar da, Elizak haragiaren kontsumoa debekatzen zuela urteko egun 

zehatz batzuetan, eta horrek arrainaren eskaria areagotzen zuela. Komunitate kristauak 

urtean 150 egunez kontsumitzen zuen, gutxi gorabehera, arraina. Adibidez, Erramu 

igandetik Pazko egunera arte arraina bakarrik jaten zen, bai txiroen etxeetan, bai 

https://drive.google.com/open?id=1CcQEbiHYVIoWIfMQnUNYhEyyZISYcGt8
https://drive.google.com/open?id=1UQwdOlZFPqdmBTva0RUREGNhgVMCwTOR

aberatsenetan. Hortaz, arraina nahitaezko elikagai bihurtu zen, eta ondorioz, Koroak 

berak eta bestelako erakundeek ere arrantza sektorea sustatzeko neurriak hartu zituzten. 

Testuinguru horretan, euskal kostaldeak baldintza ezin egokiagoak biltzen zituen 

baxurako nahiz alturako arrantza garatzeko71, eta Lekeitiok hasiera-hasieratik buru-

belarri jardun zuen sektore horretan. Ordutik Lekeitioko ekonomiaren oinarria izan da 

arrantza eta, ondorioz, herriaren arlo eta bizitzako esparru guztietan utzi du bere eragina.    

XIV eta XV. mendeetarako baxurako nahiz alturako arrantzan jarduten zuten 

Lekeitioko arrantzaleek. Izan ere, eskaeraren bilakaerak urrunagoko tokietara bultzatu 

zituen, adibidez, Galizia edo Asturiasko kostaldera. XIV. mendekoak dira, halaber, gure 

arrantzaleak Irlandan edo Iparraldeko Itsasoan ibili zirenaren lehen berriak ere.  

Hainbeste arrantza-leku izanda, harrapatutako espezieak ere ugari izaten ziren. 

Badirudi sardina eta bisigua zirela gehien jaten ziren arrainak, behin eta berriz aipatzen 

baitira ordenantzetan. Horiez gain, ordea, legatza, txitxarroa, atuna eta bestelako 

espezieak ere aipatzen dira. Gainera, badakigu garai horretarako balea-ehizan ere aritzen 

zirela. Kantauriko hiribilduetako armarrietan agertzen diren balea irudiek argi erakusten 

dute espezie horrek Erdi Arotik XVIII. mendera arte izan zuen garrantzia. Hain zuzen, 

XVI. mendean izan zuen bere garai oparoena, urtero Ternuaraino hainbat itsasontzi 

abiatzen ziren garaian. 

Beraz, esan dezakegu, XIV. eta, batez ere, XV. mendetik aurrera, arrantza geroz eta 

garrantzia handiagoa hartuz joan zela, ekonomian ez ezik, baita gizarte mailan ere. 

Horrela, bizirauteko era izateaz gain, herriaren bilakaera guztiz baldintzatuko zuen 

jarduera izatera igaro zen. 

XVI. menderako, hainbat neurri hartu ziren, haziz zihoan sektorearen beharrizanei 

erantzuteko. Besteak beste, San Pedro Arrantzaleen Kofradia sortzea eta portua nahiz 

                                                           
71 “Baxurako arrantza” eta “alturako arrantza” terminoak XIX. mendean hasi ziren erabiltzen. Baxurako 

arrantzak hurre egiten den arrantza modua adieraziko luke, egunean bertan egiten dena. Alturakoak, berriz, 

urrunean eta denbora tarte luze batez egiten dena. Hala ere, kontuan izan behar da, gaur egun Lekeition 

baxurako ontzitzat jotzen ditugunek, Ondartzabal edo Kalamuak kasurako, arrantza egiteko modu biak 

uztartzen dituztela: baxura (antxoa eta berdela) eta altura (atuna). Historiografiak alturakotzat jo izan ditu 

mota horretako ontziak. Beraz, lanean ere horrela adierazi dugu. 

hiribilduko bestelako azpiegiturak hobetzea. Horrez gain, hasieratik bertatik, arrantza 

erabat lotuta egon zen herriko ontzigintza industriarekin. Gogoratu behar da, 1500. urtetik 

1900. urtera, Lekeitio izan zela, Bermeoren atzetik, Bizkaiko porturik garrantzitsuena. 

Zaila da garai hartan Lekeitioko biztanleen artetik arrantza sektorean zenbatek lan 

egiten zuten zehaztea. Hala ere, badakigu XVI. mendean egoera ekonomiko eta 

demografiko ona izan zela, eta Lekeition arrantzaleek osatutako auzune garrantzitsu bat 

zegoela; Arranegi. Hainbat autorek mende horretarako 260-400 bat arrantzale izango 

zirela diote. Kopuru esanguratsua, Lekeitioko orduko biztanleria aintzat hartzen badugu. 

Ordutik, gorabeherak gorabehera, arrantzale kopuruak goraka jarraitu zuen XX. mendeko 

azken hamarkadara arte.   

Bestalde, XVI. mendean, Andre Maria elizaren arrainen gaineko zerga eta diru-

sarrerak, urtetik urtera, igoz joan ziren. Hori dela eta, pentsatzekoa da, harrapaketak 

igotzeaz bat, giza baliabideak eta baliabide materialak, hau da, arrantzaleak eta ontziak 

ere igoz joan zirela. Kalkuluen arabera, bataz beste berrogehiren bat ontzi izan zituen 

Lekeitioko portuak garai horretan.  

Bestelakoa izan zen, berriz, XVII. mendea. Oro har, krisi mendea izan baitzen eta 

arrain harrapaketez gain, ontzigintza eta bestelako sektoreek ere gainbehera nabarmena 

bizi izan baitzuten.  

XVI. eta XVIII. mendeen artean, balearenaz gain, arrantza-aldi nagusienak 

bisiguarena eta atunarena izaten ziren. Arrantzarako egutegia arrainen migrazioei estuki 

lotuta zegoen. Horrela, bisiguaren sasoia azaroan hasi eta Garizuman amaitzen zen; eta 

atunarena, berriz, ekainetik irailera arte luzatzen zen. Bi espezie horiek harrapaketen 

ehuneko handiena suposatzen zuten. Esaterako, urte batzuetan bisiguak emandako 

irabaziak San Pedro Kofradiak bildutakoen erdia izatera heltzen ziren. 

Baina bi espezie horiez gain, beste arrain mota batzuk ere harrapatzen ziren. 

Horietako batzuk itsas aingira, sardinzarra, sardina, antxoa, legatza edo izokina ziren. 

Horiek ere sarritan agertzen dira agirietan, baina ez beti bertoko arrantzaleek harrapatuta, 

kanpotik ere inportatzen baitziren. Adibidez, Frantziako itsasontzi handiak heltzen ziren 

portura arrain ketu eta onduak ekartzera.  

Arrantzatzeko moduari dagokionez, Behe Erdi Arotik erabilienak tretzak izan ziren, 

batez ere bisigutarako. Arrantza-aparailu horrek subil izeneko soka luzeak zituen, eta 

bertatik amuz betetako soka-muturrak egoten ziren zintzilikatuta. Horrez gain, bestelako 

aparailu batzuk ere erabiltzen ziren arrain-aldi ezberdinetan: askotariko garnatak, amu 

ezberdinak –karpinak, buztanekoak, katxikamuak, besigamuak, atunamuak, 

lebatzamuak, lixamuak–, sareak, trainak, tranpa mota diferenteak, butroiak, txaplatak, 

kodainak, kordelak, planoak, txanpelak, loroak, aiztoak edo arraina batzeko otzara 

bereziak. 

Horrela, arrain espezie bakoitza harrapatzeko teknika berezi bat joan zen garatzen. 

Antxoa, esaterako, inguraketa-sareak erabiliz arrantzatzen zen. Hau da, behin antxoa-

taldea ikusita, ontziak sare luze batez inguratzen zuen. Sardinatarako, berriz, manjua 

izeneko arrantza modua baliatzen zen, ontzi bat baino gehiago erabiliz. Atunak kazean 

harrapatzen ziren, arto-maluta baliatuz garnata moduan; eta arestian esan bezala, bisigua 

tretzekin arrantzatzen zuten garnatatzat antxoa jarriz.    

Teknika horiek urteetan zehar perfekzionatuz joan ziren, eta XIX. mendean izan 

zuten euren aldirik onena. Aipatu behar da, XX. mendean, teknologia garatzearekin 

batera, teknikak ere eraldatuz joan zirela eta, adibidez, arraste-arrantzak indar handia 

hartu zuela. Arrantza modu hori, ordea, oso kaltegarria da, arrantzatu nahi diren espezieez 

gain, beste hainbat itsas espezie ere kaltetzen dituelako.  

Aipatu ditugun espeziez aparte, beste arrain esanguratsu bat, zalantzarik gabe, 

bakailaoa izan zen. Balearen ostean, arrain horrek izan zuen itsasoz haraindiko arrantzan 

garrantzia handiena. Oso arrain preziatua zen eta berau harrapatzeko antolaketa berezia 

behar izaten zen. Ternua, Groenlandia edo Islandian arrantzatzen zenez, hilabete batzuk 

Lekeitiotik kanpo egotea zekarren bakailao-arrantzak. Hori dela eta, kapital handiak 

inbertitu behar izaten ziren. Zalantzarik gabe, Aro Berrian, bakailaoaren arrantza izan 

zen, balearenarekin batera, hiribilduan diru gehien mugitu zuena.  

Bakailaoa sakonera txikiko uretan ibiltzen denez, erraz harrapatzen zuten, eta oso 

emankorra zen, hotzari nahiz gaixotasunei ondo egiten baitzien aurre. Gainera, bere 

haragiak proteina asko eta gantz gutxi duenez, erraz kontserba zitekeen gatzatuta edo 

lehortuta. Horri esker, Europako merkatuetan arrakasta handia lortu zuen, Garizuman 

jateko ez ezik, itsas bidaia luzeetan marinelak elikatzeko ere erabiltzen baitzen.   

Bakailaoaren arrantzak, batez ere, XVII. mendeko erdialdetik aurrera hartu zuen 

indarra Lekeition, nahiz eta XVI. mendean ere parte hartze handia izan zuen hiribilduak 

Ternuako arrantzetan. Esan bezala, iparraldeko itsasoetan harrapatzen zen bakailaoa eta, 

gatzatuta ostean, kupeletan ekartzen zen herrira. Bere salmenta Kontzejuak kontrolatzen 

zuen, eta partikular bati ematen zion errentan, horrela produktuak saldu aurretik sarrera 

batzuk ziurtatzen baitzituen. 

Bestalde, arrantzatutako arrain mota ezberdinen salmentari dagokionez, hasieran 

produktua inolako mugarik gabe saltzen zen kaian bertan. XVI. mendetik aurrera, ordea, 

Arrantzaleen Kofradiak zuzendu nahi izan zuen prozesu guztia, eta urteak igaro ahala, 

kontrola bereganatuz joan zen. Udalarekin batera, hainbat ordenantza idatzi zituen 

salmentak arautzeko asmoz. Beste neurri batzuen artean, bertoko arrantzaleen aldeko 

neurri protekzionistak ezarri ziren, eta kanpotarrei debekatu egin zitzaien herrian arraina 

saltzea. Horrela, Kofradiak gaur egunera arte iraun duen enkante sistema komuna jarri 

zuen martxan. Neurri horien bidez Kofradiaren xedea herriko arrantzaleak babestea zen.  

Arrainaren prezioa harrapatutako kopuruak baldintzatzen zuen, eta beraz, 

arrantzaleen soldatak ere horren menpe zeuden. Arraina saldu ostean, domeketan, 

itsasontzietako maisuek asteko irabaziak banatzen zituzten arrantzale eta gainerako 

langileen artean. Soldatak gorabehera handiak izan ohi zituen, esan bezala, irabaziak 

eskaintza eta eskari legearen menpe baitzeuden. Hala ere, arrantzale guztiek 

harrapatutako arrainaren parte bat etxera eraman zezaketen.  

Elizak eta Kontzejuak ere irabazi handiak izaten zituzten arrantzari esker. 

Kontzejuak porturatzen ziren arrain guztien gaineko zerga ezartzen zuen, eta Elizari ere 

bere hamarrena ordaindu behar izaten zitzaion. Sardina, balea edo bakailaoa; ugari dira 

zerga agirietan agertzen diren arrantzatutako espezieak.  

Azkenik, arrantzaleen bizi baldintza gogorrak aipatu behar dira. XVII. mendean, 

itota hiltzea zen pertsona helduen heriotza arrazoi ez-natural nagusiena (%58). Eta itsasoz 

haraindiko bidaietan hildakoen kopurua ere %10,8koa izaten zen. Hortaz, argi dago, 

etekinak lortzeko arrisku handiak hartzen zituztela arrantzaleek.  

Itsasoak zekartzan arrisku eta ikara horiei aurre egiteko hainbat erritu eta ohitura 

sortu ziren marinelen artean. Esaterako, Jainko, santu eta Antiguako Amari zuzenduriko 

hainbat otoitz. Bestalde, Azkuek 1874. urtean batutako lekukotzen arabera, marinelek ez 

zituzten “deabru”, “katu”, “arratoi” edo “sorgin” hitzak esaten itsasoan zirenean. Horien 

ordez, hurrenez hurren, “beste mutila”, “putz ettekua”, “belarri txikiña” eta “pendulen 

kontrakuak” deitzen zieten. Pendulak bisigu-tretzetan erabiltzen ziren ibai-harriak ziren, 

baina ez dago argi sorginek zergatik gorrotatzen zituzten harri horiek.  

7.1.3.2.- XVIII. eta XIX. mendeak 

XVIII. mendean, itsasoz bestaldeko arrantzaren amaiera iritsi zen. Kalen 

gehiegizko ustiatzeak, klimaren gorabeherek, krisi orokortuak, etengabeko gerrek eta 

potentzia handien arteko gatazkek gogor erasan zuten sektorea. 1739. urtera arte aritu 

ziren Ternuan Lekeitioko arrantzaleak bakailaoa nahiz baleak harrapatzen, baina data 

horretatik aurrera bere akabera izan zuen. Horrek ekonomia gogor kolpatu zuen eta 

aldaketak ekarri zituen arrantza sektorean. 

Mende horretako 60ko urteetara arte alturako nahiz baxurako produkzioak gora 

egin zuen nolabait, nahiz eta gorabehera batzuk izan. Baina garai horretan, balea eta 

bakailaoaren ordez, beste espezie batzuk nabarmendu ziren berriz ere. Hala nola legatza, 

bisigua, atuna, itsas aingira, marrazoa edo bigarren mailako beste arrain batzuk. 

Atlantikoaz bestaldeko arrantzaren krisitik irteten laguntzeko sardinaren eta antxoaren 

arrantzak ere paper garrantzitsua jokatu zuen. 

Hala ere, Lekeition ez zen erraza izan itsasbazterreko arrantza berreskuratu eta garai 

berrietara egokitzea. Hiribilduan, txakolingintza edo burdingintza bezalako sektoreek 

gaina hartu zioten arrantza sektoreari, eta hori udal politika mailan ere nabaritu egin zen, 

sektore horien arteko hainbat interes gatazka sortuz. 

1766. urtean ordenantza berriak idatzi zituen Kofradiak. Horietan, itsasoz 

bestaldeko arrantza amaitzearekin batera sortu zen egoera berria berretsi zen, eta 

bestelako arrantza motak arautzeko eta indartzeko ahalegina egin zen. Adibidez, gauez 

egindako arrantzak babestu ziren, batez ere sardina eta antxoarena. Esan bezala, bi espezie 

horiek indarra hartuz joan ziren ordutik aurrera. 

Dena dela, birmoldaketa hori arrantzaren sektoreak kapitala galdu izanaren ondorio 

izan zen. Esan bezala, lehorreko eta itsasoko negozio gizonen artean liskarrak gertatu 

ziren eta horrek kalte ekonomikoa ekarri zuen. Kofradiarentzat askoz zailagoa izan zen 

maileguak lortzea. Horri, gainera, erreklutatzeak saihesteko ordaindu beharreko zorrak 

gehitu zitzaizkion, urte horietan gerra bat baino gehiago izan baitzen gure lurraldean: 

Konbentzio Gerra (1793-1795), Espainiako Independentzia Gerra (1808-1814) eta Lehen 

Gerra Karlista (1833-1839).    

Hori dela eta, arrantzaren birmoldaketa itsasontzi txikiagoei esker egin zen, eta 

batez ere, baxurako arrantzari esker. Hala ere, alturako txalupen kopuruak eutsi egin zion 

bere mailari. Horrela, 1810. urtean, esaterako, alturako 22 arrantzontzi eta baxurako hogei 

zeuden Lekeitioko portuan; eta 1856. urtean, berriz, hogei eta 30 hurrenez hurren. 

Arrantzaleak batez ere sardina eta antxoatan aritzen ziren, eta eguraldiak uzten zuenetan, 

alturako ontzietan bisigu, atun edo legatzak arrantzatzera ere joaten ziren.  

Halaber, urte gorabeheratsuak izan arren, arrantzale kopuruari eutsi egin zitzaion, 

1766 eta 1857. urteen artean laurehun bat gizon aritu baitziren ofizioan. 1883 eta 1930 

artean, gainera, kopuruak goraka egin zuen seiehun arrantzale inguru izateraino. 

Laburbilduz, esan daiteke, euskal portu gehienetan bezala, XVIII. eta XIX. 

mendeetan baxurako arrantzaren aldeko apustua egin zuela Lekeitiok ere. Zailtasunak 

zailtasun –hango eta hemengo gerrak, itsasoz haraindiko arrantzaren akabera, Amerika 

edo hiri handiagoetaranzko emigrazioa, itsas ibilbideen gainbehera– arrantza sektorea 

berrasmatzen eta moldatzen jakin zuten lekeitiarrek. Asmo horretan lagundu zuten 

aurrerapen teknikoek edota azpiegitura nahiz garraiobideen garapenak. Esaterako, 

trenbidea 1866an Gernikaraino heldu izanak asko erraztu zuen arrainaren esportazioa.    

7.1.3.3.- XX. mendea 

XX. mendeko lehen urteetan ezbehar ugari jasan behar izan zuten Lekeitioko 

arrantzaleek. 1901, 1902, 1906 eta 1908ko ekaitzek eta, batez ere, 1912ko galarrenak 

suntsipen handia eragin zuten ontzidian, eta horrek mugarri bat markatu zuen.  

1912. urteko abuztuaren 12 eta 13aren arteko gauean izugarrizko ekaitz batek jo 

zuen Kantauri kostaldea, eta Matxitxako lurmuturretik 50 bat milatara atunetan zebiltzan 

143 arrantzale bizkaitar galdu ziren. Bermeo, Elantxobe, Lekeitio eta Ondarroako semeak 

ziren gehienak. Kalte handiena jasan zuen herria Bermeo izan zen, bertako 116 marinel 

irentsi baitzituen itsasoak. Baina galdutako hemezortzi txalupetatik, bi Lekeitiarrak izan 

ziren, San Nikolas eta San Juan Bautista. Horietan zihoazen hamasei arrantzale hil egin 

ziren, eta bederatzi alargun eta 28 umezurtz utzi zituzten.  

Hala ere, izan zen galarrena hartatik bizirik atera zenik ere. Euretako bat Juan 

Daniel Eskurza lekeitiarra izan zen. Eskurzak hiru egun eman zituen itsasoan masta bati 

lotuta argaz (argazkia I / argazkia II), Donostiako Mamelena 12 baporeak aurkitu zuen 

arte. Ezbeharraren ostean, Espainiako errege Alfonso XIII.a Lekeitiora etorri zen bizirik 

atera zen marinela bisitatzera (argazkia). 

Nabarmendu behar da galarrena hartan beladun txalupak bakarrik hondoratu zirela. 

Izan ere, horiek ez bezala, baporezko motorra zeukaten ontzi guztiek portura heltzea lortu 

zuten. Gertakari horrek ontzidiak modernizatzeko zuen beharra erakutsi zuen, eta arraun-

ontzi eta belaontzien akabera markatu zuen.  

Ordura arte mota ezberdinetako laurogei bat itsasontzik osatzen zuten Lekeitioko 

ontzidia, baina 1918rako, 203raino igo zen kopurua. Lekeition, XIX. mende amaierako 

datuen aldean, %15 igo zen arrantzale kopurua, eta Bermeo eta Ondarroarekin batera, 

Bizkaiko portu garrantzitsuenetako bat izaten jarraitu zuen. 

Baporezko eta, geroago, dieselezko motorraren sarrerak, puntako aurrerapen 

teknologikoek nahiz kontserba industriaren zabalkundeak arrantza suspertu zuten. 1960 

eta 1970. urteetan izan zuen arrantzak bere historiako urrezko garaia, 763raino iritsiz 

arrantzale kopurua.  

Mende horretan atunaren harrapaketek inoizko kopururik altuenak izan zituzten, eta 

harrapatutako antxoa edo sardina kopurua ere gorako joan ziren hamarkadaz hamarkada. 

Bestalde, bisiguak garai batean izan zuen garrantzia galdu egin zuen, eta baita legatzak 

ere, bereziki 1950etik aurrera.  

XX. mende erdialde horretan, hamar arraste-ontzi izatera iritsi zen Lekeitioko 

portua. Badirudi hazkunde hori II. Mundu Gerraren (1939-1945) ondorioz gertatu zela, 

Europako herrialde gehienak gerran egonda, ordura arte Frantziak edo Erresuma Batuak 

ustiatutako arrantza-tokiak libre geratu baitziren.  

Arraste-ontziak bikoteka aritzen ziren arrantzan, elkarren artean sare handiak 

arrastatuz eta horietan jausten zen guztia harrapatuz. Mota horretako azken bi arraste-

https://drive.google.com/open?id=1LlvfNZbvWmqxkFVP6L-Ubzqi-g6rNvHM
https://drive.google.com/open?id=1dIZtMzrfW-aPJw-fvbfxqLlHJgTS0CHX
https://drive.google.com/open?id=1N1umAWAKD2BgWpaQR8kkT1Ml8AprLUPD

ontziak 1960ko hamarkadara arte iraun zuten. Izan ere, portuak ez zeukan horrelako 

ontziak mantentzeko beharrezko azpiegiturarik. Hala ere, arraste-ontzien kopuru hori ez 

zen handia izan Bizkaiko beste portu nagusiekin alderatuz gero. 

1990eko hamarkadatik aurrera, hainbat arrazoi zirela medio, gainbeheran murgildu 

zen arrantza. Alde batetik, lehorreko lanbideek eskaintzen zituzten lan-baldintza hobeek 

belaunaldi aldaketa gauzatzea eragotzi zuten. Bestetik, espezie jakin batzuen biomasak 

izandako jaitsierak kontrol eta harrapaketa kuota zorrotzak ezartzea ekarri zuen. Horrez 

gain, merkatuko lehiakortasun handiak; ur jurisdikzionalak ia toki guztietan berrehun 

milietara mugatzeak; eta, Espainia Europar Batasunean sartzean, arrantzarako flotan egin 

beharreko birmoldaketek sektorea krisi larrian utzi zuten Bizkaia osoan. Ondorioz, 

Bizkaiko arrantza sektorea Ondarroa eta Bermeon kontzentratu zen, Lekeitio bezalako 

portuak bigarren maila batera igaroz. 

Gaur egun, bi ontzi handi eta itsasbazterreko arrantzan aritzen diren dozena erdi 

lebazale baino ez dira gelditzen Lekeition. Antxoa edo hegaluzea bezalako espezien 

arrantza mantentzen den arren, ontzi handiek txitxarro eta berdelaren harrapaketarekin 

osatzen dute euren jarduera, nahiz eta bi espezie horiek kalitate txikiagokotzat hartzen 

diren.   

7.1.4.- Balearen arrantza 

7.1.4.1.- Euskaldunen balea 

Balea ez da arraina, ugaztuna da. Horzdunak (odontecetes) eta bizardunak 

(mistacocetes) daude. Euskaldunen baleak bi ziren, Gran Bayko balea (Balaena 

mysticetus) eta gehien harrapatzen zutena, hasieran Balaena biscayensis bataiatua eta 

geroago Balaena glacialis birbataiatua, bizardun motakoa. Azken hori, Balaena motakoa 

zen, hau da, ez zeukan hegatsik, ez gizen hanturarik bizkarraldean ezta larruazalean 

tolesdurarik ere. Burua zetazeoaren luzera osoaren bosten bat zen, eta  hezurduraren 

laurden bat; goi baraila nahiko okertua; fanon horixkak, 250 inguru alde bakoitzean, 

mystecetus motakoek baino lodi eta motzagoak, gainazal lazdunak, eta bizar gorri 

nabarrak. Gorputza larruazal urdin ilunez estalia, beltzagoa bizkarraldean eta berdeagoa 

ertzetan. Coromula eta Cyamus motako bizkarroiak, batez ere burualdean; hegats 

torazikoak, nahiko motzak. Bizkarrezurrean 56 orno: zazpi garondo-bertebra, hamalau 

bizkar-bertebra, hamaika gerrialdeko-bertebra eta 24 kaudal. 

Balea mota horiek, migratzaileak izanda, neguan Ipar Atlantikoko itsasoetatik 

Afrikako uretaraino bidaiatzen zuten. Euskal arrantzaleek migrazio mugimendu horiek 

baliatzen zituzten Bizkaiko Golkotik igarotzean ehizatzeko. Izan ere, balea espezie horiek 

gure inguruetan urte osoan bizi direnak baino errentagarriagoak eta harrapatzeko 

errazagoak ziren. Otzanak izateaz gain, gorputz-masaren ia erdia gantzez osatua zuten, 

eta horrek, baleari dirutan balio handiagoa emateaz gain, hil ostean ur azalean hondoratu 

gabe mantentzea suposatzen zuen. Horrela, hainbat tona izan arren, arrantzaleek erraz 

garraia zitzaketen lehorrera. Horrez gain, beste zetazeo askok ez bezala, bizarrak ere 

bazituzten, Europako merkatuetan balio handia zuen produktua.    

Beranduago, ordea, gure kostaldean balea kopurua urritzean, euskal arrantzaleek 

balearen bizilekuraino joan behar izan zuten ehizara; bizilekuan taldean biltzen zirela 

konturatzean Sardako balea goitizena jarri zioten. Kantauri Itsasora banan-banan etortzen 

ziren, nahiz eta batzuetan kumearekin edo bikotearekin etorri.  

Ehizatzeko teknikaren aurrerapena dela eta balea mota hori desagertu egin da 

Labradorren eta, oro har, guztiz desagertzeko zorian dago. Gaur egun, ontziak 

motordunak dira, arpoian dinamita jartzen da eta kanoien bidez jaurtitzen dute. Hasieran, 

ostera, banan-banan ehizatzen ziren kostaldean. Urte luzeak behar izan ziren balea 

harrapatzeko eta bere produktuetatik onura ateratzeko beharrezkoa zen ehiza-teknika 

asmatzeko eta hobetzeko. Lehendabizi harrapatu eta kostalderaino ekarri behar izaten 

zen. Lehorrera igo, ataletan ebaki, koipea urtu, gorde eta saldu. Lan neketsu eta astuna, 

baina herri guztiarentzako irabaziak zekartzana. 

7.1.4.2.- Balea-ehizaren hastapenak 

Ez dakigu zehatz-mehatz non, noiz eta nola hasi ziren euskaldunak balea ehizatzen. 

Baleekin lehen hartu-emana, haietakoren bat hondartza batean harrapaturik geratu  

zenean izango zen, edo kosta inguruan haien ontzietatik ikusi zituztenean. Animalia 

ikaragarri harengandik produktu ugari lor zitzaketela ikasi zuten, haragia eta koipea 

nagusiki. Beharbada, lor zezaketen irabazi handi horrek bultzatu zituen lehen baleak 

ehizatzera, inork  irakatsi gabe, inondik ikasi gabe. 

Balea-ehizaren arrasto arkeologiko zaharrenak, K.a. 3000. urtekoak dira eta 

Groenlandiako Inuit tribu eskimalen ehizaldien arrastoak dira. Balea espezie txikiak izan 

ohi ziren ehizatzen zituztenak, babes edo elikagai bila badietan sartzen zirenak. 

Eskimalen ehiza-modu tradizional horien artean, sareen erabilera edo gezi pozoituak aipa 

daitezke. 

Zenbait Europako herrialdek, batez ere iparraldekoek, balea-ehizaren sorrera euren 

arbasoengan kokatzen dute. Baina apenas dago hori erakutsiko lukeen dokumentu 

idatzirik XIII. mendera arte, hau da, islandiar sagak idatzi ziren arte, alegia.  

Ostera, frantziar idazleek aspalditik pentsatu izan dute euskaldunak izan zirela lehen 

balea-ehiztariak, edo behintzat lehen balea-ehiztari komertzialak; eta horren erakusle zela 

“arpoi” hitzaren euskal etimologia. Bere jatorria, ordea, hizkuntza germaniarreko 

"harpan" hitzean dago. Geroago, euskaldunei balea-ehizan normandiarrek irakatsi zietela 

uste izan zen, horiek VIII. mendean, Gaskoniako kostaldea indarrez hartu zutenean. 

Baina, baieztapen horiek, oraingoz, hipotesiak baino ez dira. 

Dokumentu idatziei erreparatzen badiegu, ordea, badirudi euskaldunak izan zirela 

lehen balea arrantzale europarrak. 670. urteko faktura frantses batek frogatzen duenez, 

euskaldunek hamar tona balea-koipe bidali zituzten Sena ibaiertzean zegoen abadia 

beneditar batera. Abadia hori 900 kilometro ingurura egonda, pentsa liteke, VII. 

menderako, euskaldunak hasiak zirela baleak modu sistematiko batean harrapatzen, 

nolabaiteko fama zutela jarduera horretan, eta baita merkatu propio bat ere. 

Milurteko berriarekin, ugaritu egin ziren jarduera horri buruzko aipamenak. Marcel 

Lefebvre artzapezpiku frantsesak dioenez, 1095. urtean, Baionako hiriak balea 

produktuen salmentarako pribilegioa eskuratu zuen. Bestalde, XIII. menderako, 

Gaztelako erregeek hasia zuten baleen ehizaren gaineko kontrola. Horren adierazgarri da 

besteak beste, 1200. urteko abenduaren 31n, Alfontso VIII.a erregeak Santiagoko 

Ordenari mutrikuarrek ehizatutako balea bat oparitu izana, edo 1237. urteko Zarauzko 

hiri-gutunean, Fernando III.ak ehizatutako balea guztien atal bat beretzat erreserbatu 

izana. 

Lekeitiori dagokionez, 1381eko ordenantzetan agertzen omen zen datu bat da dugun 

lekukotasun zaharrena –gaur egun galduta dago–. Horietan aipatzen zenez, balearen 

mingainaren heren bat Elizari zegokion. Horrez gain, 1499-1500eko ordenantzetan ere 

ageri da balea-ehizaren gaineko erreferentziarik –“resçevymos en sayn que hizo la lengua 

de la valena ochenta e seys tarjes”– eta horiek, zorionez, gordeta daude. Bestetik, 1555. 

urteko ordenantzetan balearen arrantzaren gaineko gorabehera guztiak zehatz-mehatz 

azaltzen dira araututa.  

Amaitzeko, esan behar da, herbeheretar, ingeles, errusiar eta daniarrak ez zirela 

balea-ehizan hasi 1600. urtera arte. Ordurako euskaldunak Ameriketan zebiltzan baleak 

harrapatzen. Han ere, Kantauri itsasoan erabiltzen zuten ehiza-teknika bera erabiltzen 

jarraitu zuten, geroago beraien galbiderako atzerritarrei irakatsiko zieten ehiza-teknika 

berbera alegia. Beraz, badirudi euskaldunak izan zirela lehen balea-ehiztari europarrak 

eta, ziurrenik, haiek hasi zuten balea produktuen merkaturatzea. 

7.1.4.3.- Ehiza-teknika 

Oso garrantzitsua zen ahalik eta azkarren jakitea balea kostaldean zebilela, urrundu 

orduko harrapatzeko, edota balea zegoen tokira auzoko herrietakoak baino lehen 

ailegatzeko. Hori dela eta, Udalek edo Kofradiek gizon bat jartzen zuten, soldata eta guzti, 

begirale edo talaiari lanetan. Herritarrek talaiero legez ezagutzen zuten. Kostaldeko leku 

estrategiko batean kokatzen zen, bertatik herria eta itsas bazter guztia ondo baino hobeto 

ikusteko. Udazkeneko ekinozioan hasten zen bere lana eta balea ikusten zuenean, aurretik 

adostutako seinalea egiten zuen. Batez ere kea edo kanpai hotsa baliatzen zituen 

horretarako, ez zen eta, garai hartan, modu azkar eta eraginkorragorik balearen berri 

emateko. 

Kokaleku horiek talaia legez ezagutzen ziren. Eta euskal kostaldean badiraute 

oraindik hainbat toponimia adibidek: Zarautz eta Orioko herrien gainean bada Talai 

mendi izeneko mendi bat, Bermeoko eliza bat Santa Maria de la Atalaya deitzen da, eta, 

jakina, hor ditugu Lekeition San Juan Talako ermita edo Talaia izeneko mendixka ere. 

Talaiariak abisua eman ondoren, pregoilariak zeharkatzen zituen herriko kale eta 

moilak, kofradiako kanpaien laguntzaz, danbor edo danbolinaren hotsaz arrantzaleak 

kaian batzeko abisua emanez. Orduan herriko haur, emakume eta gizonek ere bat egiten 

zuten “baliak, baliak!” oihukatuz.  

Txalupak, zortzi gizonez osatuak, itsaso zabalerantz jotzen zuten kaitik. Sei edo zazpi 

gizon joaten ziren arraunean eta patroia popan txalupa gidatzen. Abaniko eran zabaltzen 

ziren balea erdian harrapatzeko. Aurrena heltzen zen txalupa balearengana hurbiltzen zen 

bitartean, besteek urrunxeago itxaroten zuten. Orduan, arpoilariak patroiaren seinalea 

entzutean, oin bat brankan jarrita, arpoia indar handiz jaurtitzen zuen balearen gorputzean 

sartuz.  

Sastada sentitzean baleak bortizki astintzen zuen isats handia arrantzaleen bizitza 

arriskuan jarriz, gero urpera murgiltzen zen txalupa bere atzetik herrestan zeramala. 

Arnasa hartzeko berriz azaleratzen zenean, bigarren txalupako arpoilariak sartzen zion 

arpoia, eta horrela nekatu arte.  

Balea bere kumearekin zihoanetan bigarren honi egiten zitzaion eraso lehendabizi. 

Izan ere, amak ez zuen inoiz kumea bakarrik uzten, eta horrela errazagoa izaten zen biak 

harrapatzea. Lekeitioko armarrian ere balea eta bere kumea agertzen dira, ehiza modu 

hori gogoratuz. 

Arpoia txalupara lotzen zuen sokari ura bota behar izaten zioten, igurtziaren igurtziaz 

berotu eta apur ez zedin. Balea ahalik eta azkarren odolustu behar zenez, xabalinak 

baliatzen zituzten, balearen gorputzean sartu eta atera erabiltzen zituzten lantza luzeak. 

Garrantzitsua zen animalia biriketan edo bihotzean zauritzea, bestela, heriotza luze eta 

latza izaten zuen.  

Balea hiltzean, txalupa bana jartzen zen balearen ertz bakoitzean, eta balearen azpitik 

sokak elkarri pasatuz animalia eusten zuten hondartza edo portura eramateko.  Kaira igo 

behar zenetan poleak erabiltzen ziren. Behar horretarako poleez gain, zurkaitzak, eta soka 

lodiak behar izaten ziren, portu guztietan beti prest zegoen materiala. Txalupak ere modu 

bertsuan ateratzen ziren lehorrera.  

7.1.4.4.- Balearen banaketa eta aprobetxamendua 

Balea lehorreratu ostean, kirten luzeko aizkora eta aiztoekin ebakitzen ziren gantz 

xerra luzeak, ondoren, Kofradiako enkantean saltzeko. Enkante mahaia bi maiordomok, 

txalupetako patroiek eta notario batek osatzen zuten. Kandela bat pizten zen eta argiak 

iraun bitartean luzatzen zen enkantea. 

Saldu ondoren labeetara eramaten zen. Labeak herritik aldenduta egoten ziren zerien 

kiratsa zela eta. Harrizko egitura zirkularrak ziren eta erdian galdarak izaten zituzten. 

Ternuan ere antzekoak eraiki zituzten, eta teila gorrizko aterpeak egiten zizkieten eguraldi 

txarretik babesteko. Gantz zatiak galdaretan egosten zituzten olio bihurtzeko. Gantza urtu 

ostean, olioa urez betetako beste galdara batzuetara isurtzen zuten zikinkeriak hondoan 

gera zitezen. Balea harrapatu, zatitu eta olioa atera arteko prozesuak bi edo hiru egun 

iraun zezakeen. Tamainaren arabera, balea batek ia ehun upel eman zitzakeen. Eta, upel 

bakoitzak egungo 6.000 euro inguru balio zezakeela kalkulatzen da. 

Buztinezko ontziak eta tinak ere erabiltzen ziren olioa gordetzeko. 1998an Lekeition 

XVI. mendean funtzio horretarako erabili ziren hamabost bat ontzi agertu ziren Beheko 

kalean. 1,30-1,80 metrotako altuera eta 1,10-1,45 metrotako diametrokoa dute guztiek, 

hau da, 17.000 litro olio gordetzeko beste (argazkia I / argazkia II / argazkia III). 

Lekeitioko herriarentzat bakarrik izateko gehiegizko kopurua. Hori dela eta, badirudi 

kanpora eramango zutela ontzi horietan gordetakoaren zati bat. Hainbat dokumentuk 

erakusten dutenez, Maria Ortiz de Abaroa, Gartzia Uribe kapitainaren alarguna zen horien 

jabea, Lekeitioko familia dirudun bateko kidea72. Tina horietako batzuk Ateako lorategian 

daude ikusgai gaur egun eta beste batzuk Bilboko Arkeologi Museoan (argazkia). 

Balearen gantzetik ateratako olioa argiketarako erabiltzen zen batez ere. Izan ere, 

argizaria baino askoz iraunkorragoa eta merkeagoa zen. Horrez gain, larruak zurratzeko 

ere erabiltzen zen. Baina olioaz gain, balearen haragia eta bizarrak ere prezio onean 

saltzen ziren. Bizarrak malguak eta gogorrak zirenez, hainbat erabilera izan zitzaketen, 

esaterako, emakumeentzako kortseak egiteko.    

Herriz herri aldaketak izan zitezkeen arren, gutxi gorabehera honela gauzatzen zen 

irabazien banaketa: zati bat talaiariarentzat balea begiztatuz gero; bi haragi kintal lehen 

arpoia sartu zuenarentzat; hurrengo bost arpoilarientzat kintal bana haragi; eta 

xabalinalari bakoitzarentzat bost libera haragi. Horiei “abantaila” edo sari esaten zitzaien.  

Balea handia zenean, berriz, hamar txalupak hartzen zuten parte “abantailen” 

banaketan. Lehen arpoia sartu zuenaren txaluparentzat, arpoilariarentzako ziren bi haragi 

kintalez gain, buru eta isats laurden bat izaten zen; eta buru eta isatsaren beste hiru 

                                                           
72 Iturbe, A. 2014. “Beheko kaleko altxorra”. Kurik. Ate zulotik ikusten da Lekeitio. 1, 36. Lekeitio: 

Lekeitioko Udala. 

 

https://drive.google.com/open?id=1QGKgihE8x7i-0lxWzcO1T2raNonAMFYR
https://drive.google.com/open?id=13JfmJMfFW1tEG8zUOijkKyVp6goOwQ5O
https://drive.google.com/open?id=1btpwf3FfjQuOZ5saFBs6u9f64YVnARCK
https://drive.google.com/open?id=1-VgN9ArhKR-V8ep_-iIrLdez7FH4ebCT

laurdenak gainerako bederatzi txalupen artean banatzen ziren, beraien parte hartzearen 

garrantziaren arabera.  

Harrapatutakoa balea-kumea zenean, lehen sei txalupen artean baino ez zen banatzen. 

Arestian aipatu bezala, Lekeition, mingainaren heren bat Elizarentzat izaten zen eta 

gainerakoaren dirua moilak konpontzeko. Elizak, heren horren truk, balea eta txalupak 

lehorrera igotzeko beharrezko eskulan gastuak eta materiala ordaindu behar zituen. 

Azpimarratu behar da, Santa Maria elizako erretaula gotikoa zerga horietatik lortutako 

diruari esker ordaindu ahal izan zela.   

Baina “abantailen” banaketa hori ez zen ehizan izandako txikizioak ordaindu edo 

zaurituei kalte-ordainak eman orduko egiten. Kalte horiek baleatik ateratako irabazien 

zati batekin ordaintzen ziren, eta ihes eginez gero, Kofradiaren eginkizuna zen ordaintzea. 

Txikizioak ordaindu, eta “abantailak” eta mingaina banatu ostean, gainerakoa ehizan 

parte hartu zuten gainontzeko txalupen artean banatzen zen. 

Materialez eta gizonez ondo hornitutako edozein txalupak parte har zezakeen ehizan. 

Itsasoan balea bat baino gehiago egonez gero, eta batek ihes eginez gero, ihes egindakoa 

ehizatzen saiatu zirenak ere parte hartzen zuten harrapatutakoaren irabazien banaketan. 

Esan bezala, balea banatzeko modua ez zen bera izan garai eta herri guztietan, baina, 

txikikeria batzuk salbu, orokorrean antzekoa izaten zen. Adibidez, Getarian hiru zati 

egiten ziren balearekin: zati bat herriarentzat, moilak konpontzeko; beste bat txalupen 

jabeentzat, materiala eta txalupak beraienak zirelako; eta azken zatia eskifaiaren artean 

banatzen zen. Lehenago, hori bai, txikizioak ordaintzeko eta “abantailetarako” zen zatia 

kentzen zuten. 

1499 eta 1707. urteen artean 81 balea harrapatu ziren Lekeition, hau da, bataz beste 

balea bat bi urteko. Ez dirudi kopuru handia denik, baina ziurrenik, bestelako arrantza 

moten gehigarri bezala hartuta garrantzitsua izan zen herriko ekonomiarentzat. Hala ere, 

azpimarratu behar da, benetan dirua mugitu zuena itsasoz haraindiko balea-ehiza izan 

zela. Hau da, batez ere Ternua eta Labradorreko uretan burutu zena (grafikoa) .  

https://drive.google.com/open?id=1Zy1i4NzTO5hetkaCebGg37BiiO5dxNRX

7.1.4.5.- Balearen atzetik Ameriketaraino 

Arestian esan bezala, Ternura ailegatzean –hasieran bakailaotan– Kantauri itsasoan 

bakarrik ibiltzen zen balea, han taldeka batzen zela ikusi zuten. Aurkikuntza horrek 

interes handia piztu zuen Euskal Herriko dirudun eta arrantzaleengan. Hori dela eta, 

berrehun ontzitik gora jarri ziren abian Ternuara bidean. Eskifaiak 45-75 inguru marinel 

izaten zituen. Itsasontziak handiak ziren: galeoi eta karabelek, geroago bakailao arrantzan 

edo larru eta kastore merkataritzan arituko zirenak, ehun tona zituzten. Eta baleontzi 

handienek seiehun tona.  

Koipea urtu eta etxera ekartzeko labeak eraikitzen zituzten Euskal Herritik eroandako 

materialarekin –teilak eta abar–, eta horien alboan, moila eta txabolak arrantza 

denboraldirako. Hondartza edo itsasadar egokienak aukeratzen zituzten horretarako. 

Bizileku hori eraikitzeko tokia aukeratzean, itsasontziaren masta jartzen zuten 

itsasontziaren beraren izenarekin eta lekura heldutako datarekin. Hori nahikoa izaten zen 

gainerako arrantzaleen onarpena izateko. Koipea laurehun liberako kupeletan ekartzen 

zuten, eta pisu hori ondo orekatzeko ontziak hiru estai zituen. Izan ere, ez ziren gutxi izan 

pisua txarto orekatu eta hondoratu ziren galeoiak. Bueltan koipez beterik zetozen kupelak, 

Ameriketara bidean, urez edo sagardoz beteta eramaten zituzten.  

XVI. mendean, Lekeitio Euskal Herriko portu nagusietako bat izan zen, eta parte 

hartze handia izan zuen Ternuako arrantzan. Dokumentuak aztertuz gero, ikus dezakegu 

1530eko hamarkadarako hainbat lekeitiar izanak zirela ur horietan arrantzan. 1531n P. 

Ruiz de Avitera lekeitiar eskribau eta kapitaina Mutrikuko ontzi batean joan zen bertara. 

1532an Lekeitioko ontzi bat joan zen, Juan Bergara eta Nieto medikuarena. Horixe da 

elizako liburu kontuetan agertzen den lehen bidaia aipamena –“byaje de bacallaos”–. 

Kofradiako dokumentazioan, berriz, 1533ko aipamenak ditugu eta horietan Terranoba 

hitza aipatzen da: “Los naos o nabios o carabelas que de adelante fueren a la pesca de 

yrlanda o aran o Tierra noba”73. 

XVII. mende amaiera eta XVIII. mende erdialdearen artean, alturako arrantzara 

bideratutako hamahiru ontzi zeuden herrian. Hala ere, horietatik guztietatik bi baino ez 

                                                           
73 Iturbe, A. 2016. “Tierra fria”. Kurik. Ate zulotik ikusten da Lekeitio. 2, 34-49. Lekeitio: Lekeitioko Udala. 

39. 

ziren balea-ehizan aritzen, beste guztiak bakailaotan jarduten baitzuten. XVII. mende 

erdialderaino, gutxi gorabehera, 159 lekeitiar aritu izan ziren zeregin horietan –horietatik 

56, bertan edo bueltako bidaian hil ziren–, baina hamarkadek aurrera egin ahala, eta batez 

ere hurrengo mendean, beheranzko joera argia izan zen. 

Hala ere, 1720ko hamarkadan igoera txiki bat bizi izan zen. Urte horietan 70 bat 

lekeitiar aritu ziren Ternuan, herriko arrantzaleen %33 alegia. Horietatik %75 balea-

ehizan eta beste %25 bakailaotan. XVIII. mendetik aurrera, Utrecheko ituna zela eta, 

Lekeitioko baleontziak ere Frantziako banderarekin irten behar izan zuten Ternuara. 

Mende erdialderako bost baino ez ziren eta, gainera, Iparraldeko armadoreek 

kontratatutakoak guztiak. XVI. mendeaz geroztik, lekeitiar asko ibili zen Lapurdiko 

ontzietan arrantzale.  

Gaztelak Frantzia eta Ingalaterrarekin zituen gudek beraien eragina izan zuen 

baleazaleengan. Hala sortu ziren itsaslapur edo kortsarioak. Eta horren aurrean 

baleontziak kanoi eta iskiluz hornitu behar izan zituzten. Eta gainera, sarritan, armadan 

ere zerbitzatu behar izaten zuten. Adibidez, badakigu, 1718an Jose Mendieta lekeitiarrak 

bere San Juan Bautista itsasontzia artilleriako bi kanoiz eta hemezortzi fusilez hornitu 

zuela Ternuara joateko. 

7.1.4.6.- Ternuko ehiza modua 

Masta puntan egoten zen begiraleak “balia ababorrian!” edo “balia estriborrian!” 

oihukatzean, kapitaina masta puntara igotzen zen ea zer-nolako balea zen ikusi eta, horren 

arabera, zelan eraso erabakitzeko. Ontzia bi kilometrotara hurreratzean, txalupak 

itsasoratu eta belaz edo arraunez abiatzen ziren balearengana. Ahalik eta isilen nabigatzen 

zuten, toletak eta estrepoak koipez igurzten zituzten ateratzen zuten karraka eragozteko.  

Lau txalupa izaten ziren: lehenengoaren patroia kapitaina bera izaten zen, 

bigarrenarena pilotua, hirugarrenarena maisua eta laugarrenarena kontramaisua. 

Gainerako guztia Kantauriko kostaldean egiten zen modu berean egiten zuten. 

7.1.4.7.- Balea-ehizaren krisia 

Ikusi dugunez, euskaldunak oso arrantzale trebatuak izateaz gain, hamarkada luzez, 

teknika egokia ezagutu zuten bakarrak ere izan ziren, Europan balea-ehizaren merkatuan 

lehiakorrenak bihurtuz. Arrantza modu hori XVIII. mendean amaitu zen eta Ternura 

joateari utzi zioten. Hala ere, balea ehizatzen jarraitu zuten, baina jada, beraien portuetatik 

gertu. Izan ere, XVII. menderako, euskaldunen balea-ehiza oso egoera txarrean zegoen. 

Hainbat arrazoi izan ziren euskal balea-ehiza krisiaren erantzule. XVI. mendetik 

bertatik, nolabaiteko gainbehera zetorrela ikusi dugu, bai armadoreek Amerikako 

merkataritzaren goraldiaren eraginez euren negozioak beste zeregin batzuetara bideratu 

zituztelako edo baita gerren ondorioz izandako gatazkengatik ere.  

XVII. mendean gainbehera horrek okerretik makurrera egin zuen. Euskal arpoilari 

eta espezialista asko, ingeles eta holandesen irakasle aritu ziren soldata handien truke, 

lehenago euskaldunen monopolioa zena arriskuan jarriz; euren teknika, arrantza-leku eta 

itsas bideak erakutsiz, denborarekin, euskal baleontziei konpetentzia latza sortu zitzaien. 

Gainera, atzerritar horiek balea-ehizan arituko ziren konpainia handiak sortu zituzten 

egoera gehiago petralduz euskaldunentzako. Horrez gain, ikusi bezala, mende horretako 

ziklo belikoak ere ez zuen lagundu, oso latza izan baitzen.  

Adibidez, 1712an, Ondorengotza Gerraren amaieran, Lekeitioko Migel Amias San 

Frantzisko Javier itsasontzian itsasoratu zen baleak arrantzatzera joateko, baina Galiziako 

kostaldean Herbehereetako fragata batek harrapatu zuen baleontzia. Itsasontziko 

kapitainak 3.000 ezkuturen truke ontzia askatzea lortu zuen, baina Migel eta beste 

arrantzale bat bahituta geratu ziren. Hiru urte igaro zituzten Flessingeko kartzelan, 

armadoreak erreskatea ordaindu arte. 

Amaitzeko, esan behar da, XVIII. mendean erabateko hondamendia iritsi zela euskal 

baleontzientzat. Utrecheko ituna (1715) sinatu ostean, Ternuko lur eta itsasoak euskal 

arrantzaleen konpetentziatik kanpo geratu ziren. Nahiz eta saiakera batzuk egin horiek 

berreskuratzeko, ez zen atzera bueltarik egon. Horrez gain, azpimarratu behar da, balea 

populazioa ere oso murriztua zegoela ordurako. 

1739an Lekeitioko Udalak itsasoz haraindi joateko debekua ezarri zuen, eta balea eta 

bakailao arrantzak ez zuen urte asko gehiago iraun. Garai gatazkatsua izanda, ahalik eta 

beso gehien behar ziren portua defendatzeko. Urte hartatik aurrera, Lekeition gainbeheran 

etorri zen balea arrantza. Herritarrak Ternuara ez joateko, horiek itsasoratzerakoan 

ordaindu beharreko tasak igo zituen Udalak. Neurri horien eta lehenago aipatu ditugunen 

ondorioz, unean uneko anekdota huts bihurtu zen balea-ehiza. XVIII. mende amaieran eta 

XIX. mende hasieran pieza bakan batzuk baino ez ziren harrapatu, guztiak kostaldetik 

gertu. 

7.1.5.- Armarria 

Kostaldeko herri batzuetan balearen arrantzak izan zuen garrantzia beraien 

armarrietan geratu da islatuta. Hala, adibidez, Hendaia (Lapurdi), Getaria (Lapurdi), 

Miarritze (Lapurdi), Getaria (Gipuzkoa), Zarautz (Gipuzkoa), Hondarribia (Gipuzkoa), 

Mutriku (Gipuzkoa), Bermeo (Bizkaia), Lekeitio (Bizkaia), Ondarroa (Bizkaia) eta 

Castro-Urdialeseko (Kantabria) armarrietan balea agertzen zaigu. Hona hemen, hurrenez 

hurren jarriak:   

 

 

Lekeitioko armarriak bertsio ezberdinak izan ditu historian zehar. Hainbat tokitan 

azaltzen zaigu. Lekukotzarik zaharrena pergamino bat da, De contratos, Remates, 

Inventario de escrituras eskuz idatzitako liburuaren hasieran josita dagoena (1569 

ingurukoa) (argazkia). Horrez gain, udal aretoan ikusgai dagoen banderan –1588an 

Valladoliden brodatua– (argazkia), udaletxeko fatxadan (1722) (argazkia), Elección de 

los Señores de Gobierno de esta Noble Villa de Lequeitio liburuan (1760), Antiguako 

Amaren errepresentazio batean (XVIII. mendea) eta beste hainbat lekutan ere azaltzen 

https://drive.google.com/open?id=144qNmWd23X-rZRba153IBkPC8qH4Z0zx
https://drive.google.com/open?id=1owXOt_x6LDTLKWzlb03SRxjXclb5lgxZ
https://drive.google.com/open?id=1N1flKVkIEfvZORsEzlPOHuS5k_Ppw1LT

zaigu. Armarri horiek ezberdinak izanagatik ere, guztietan ageri da balea-ehiza 

irudikatuta. 

Gaur egun erabiltzen den bertsioak udal aretoko bandera du eredutzat, eta 1966an 

Udalaren enkarguz Francisco Sesmero Perezek, Real Academia de la Historiako kideak, 

proposatutako armarri ebakia da. Sesmero, 1932an Amantzi Urriolabeitia lekeitiarrak 

egindako estudio batetan oinarritu zen. 

 Honako hau litzateke bertsio horren deskripzioa (argazkia): goian, urre koloreko 

atzealdearekin, ezkerraldean hagin berde bat du otso beltz bi dituela aurrez aurre; 

eskuman, berriz, dorre bat eta aldamenetan errege moro bi, dena zelai berde baten 

gainean. Behean, zilar koloreko olatuen gainean baleontzi tripulatua, arpoilari eta guzti, 

kumearekin doan balea bat harrapatzen. Armarria honako esaldi honek inguratzen du: 

“Reges debellavit horrenda cette subjecit terra marique potens Lequeitio”. Hau da, 

“Errege ahaltsuak menderatu, balea izugarriak azpiratu, itsasoz eta lehorrez Lekeitio 

bulartsu”. 

7.1.6.- San Pedro Arrantzaleen Kofradia (argazkia)  

Arrantzaleen Kofradia arrantza munduko langileek eratutako gremio elkartea zen. 

Erakunde horrek arrantzaren inguruko arlo guztietan esku hartzen zuen eta arrantzaleak 

eta euren familiak babestea zuen helburu. Lekeition, Kofradiaren lehen aipamen idatziak 

1457. urtekoak dira. Bestalde, sektorea arautzeko asmoz idatzitako lehen ordenantzak, 

dakigunez, 1588. urtekoak dira eta Errege-erregina Katolikoek onetsi zituzten. Izan ere, 

Kofradiak hastapenetan Koroaren babesa jaso zuen beste hainbat erakunderekin izandako 

gatazketan.  

Antolamenduari dagokionez, Kofradiak urtean behin batzar nagusia egiten zuen 

aurreko urteko ekonomia jarduera aztertu eta lan-urte berrirako agintariak edo 

maiordomoak aukeratzeko. Historian zehar bilerak leku ezberdinetan burutzen ziren. 

XVI. mende hasieran, hondartzan batzen ziren; XVII. mendean, San Juan Talako ermitan 

eta XIX. mende hasieratik aurrera Kofradiaren egoitzan bertan, egungo kofradia 

zaharrean. Urtean zehar burutu beharreko gainerako asanblada eta bilerak, ordea, 

maiordomoaren etxean egiten ziren. 

https://drive.google.com/open?id=1c5BFbLgmlYC09SDl6nilAZztlfnJW4FL
https://drive.google.com/open?id=1RiSO6LI8ROnuwoW_kL6hJXP0oZ8S9x61

Maiordomoa hainbat kontuz arduratzen zen, esaterako, gremioaren kudeaketa 

ekonomikoaz eta ordezkaritza juridikoa eramateaz, zergak biltzeaz, arrain salmenta 

zuzentzeaz eta abar. Horrez gain, ontzien porturatzea ere berak gidatzen zuen. Ardura 

horien truk maiordomoak 550 errealeko soldata jasotzen zuen, eta baita urteko arrantza 

irabazi guztien %1 ere. Mendeek aurrera egin ahala, ordainsaria aldatuz joan zen eta XIX. 

menderako 8.000 errealetara murriztu zen. Antzinako Erregimenaren hasierara arte bi 

maiordomo izan zituen Kofradiak, baina horren ondorioz sortzen ziren autoritate 

borrokak ikusita bakarra izatera igaro ziren.   

1531. urtetik behinik behin, urtero ekainaren 30ean aukeratzen zen maiordomoa. 

Botere eskualdatze hau kaxarranka izeneko ospakizunaz irudikatzen zen, Kofradiako diru 

eta dokumentuak gordetzen zituen kaxa edo kutxa aurreko maiordomoaren etxetik 

berriaren etxera eramanez. Maiordomo izateko hainbat baldintza bete behar ziren, hala 

nola sasikoa ez izatea, apaiz edo elizgizonen semea ez izatea, katoliko zintzoa izatea eta 

abar. Hautaketa sistema nahiko berezia zen. Ontzi jabeek bakarrik parte har zezaketen 

maiordomoaren hautaketan. Jabe guztien artetik bakoitzak hautagai bat idazten zuen 

papertxo batean eta, behin papertxo guztiak kutxa batean sartuta, ume bati uzten zitzaion 

maiordomo berria izango zenaren izena ateratzeko zeregina. Azpimarratu behar da, XIX. 

mendean, bi emakumek izan zutela kargu hori Lekeitioko Arrantzaleen Kofradian. 

Azkenik, XX. mendera iritsi ahala, Kofradiako batzak eta presidenteak hartu zituzten 

aurretik maiordomoak zituen zereginak eta, beraz, kargua desagertu egin zen. 

Maiordomoaz gain, Kofradiak bazituen langile gehiago ere. Horien artean, 

talaieroak, benteroak eta zeineroak nabarmendu behar dira. Izenak berak dioenez, 

talaieroak talaietan egoten ziren, ontziei eguraldien gorabeherez, eta arrain nahiz baleen 

mugimenduez ohartarazteko. Benteroek, berriz, arrainaren salmentaz eta erosleekin 

harremanak mantentzeaz arduratzen ziren.   

Bestalde, zeineroek hainbat egiteko zituzten. Alde batetik, arrantza zuzentzen zuten 

zenbait seinaleren bidez: banderak astinduz, kea eginez edo farolen argia erabiliz. 

Bestetik, eguratsa aztertu ondoren, itsasora ateratzeko baldintzak betetzen ote ziren 

erabakitzen zuten. Ekaitza zetorrela sumatuz gero, Lekeitioko kaleak zeharkatzen 

zituzten, burdinazko muturra zeukaten makilak arrastaka eramanez arrantzaleei etxean 

gelditu behar zutela adierazteko. Ostera, giroa zalantzazkoa bazen, ontzi jabeekin biltzen 

ziren San Juan Talako ermitan. Egoera aztertu ondoren, bozketa bidez hartzen zuten 

erabakia. Ontzi jabe bakoitzak bere bozka atabaka izeneko kutxatxo batean sartzen zuen, 

eta gehiengoak zioena egiten zen. Azkenik, dei egitekoek jakinarazten zieten erabakia 

herritarrei. 

Zeregin horiez gain, zeineroek bazuten beste egitekorik ere. Txalupen arpoi eta 

arrantza tresnak ikuskatzeaz arduratzen ziren. Lanabesak baldintza desegokietan izanez 

gero, balearen ehizako mozkinen banaketatik kanpo gera zitekeen ontzia. Horrez gain, 

arrantzaleak itsasoan zeudela ekaitza sortzen bazen, jarduera eteteko ahalmena zuten. 

Azkenik, Kofradiaren aginduren bati jaramonik egiten ez zien ontziei eguneko 

harrapaketa konfiskatzeko ahalmena ere bazuten zeineroek. Beraz, esan behar da, 

autoritate handiko kargua zela. 

Baina Kofradiaren zeregin eta jarduera ekonomiko nagusia eguneroko arraina 

saltzea zen. Modu kolektiboan antolatzen zen salmenta, prezioak eta salmenta neurriak 

aurretiaz finkatuz. Arraina saldu ostean, maiordomoak igandero ontzi jabeekin biltzen 

ziren asteko irabaziak banatzeko. Irabaziak kalkulatzeko saltzerakoan lortutako bataz 

besteko salneurria biderkatzen zitzaion ontzi bakoitzak arrantzatutako kopuruari. 

Ondoren, ontzi jabeek beraien tripulazioari ordaintzen zieten ordaindu beharrekoa.  

Prezioak arrantzaleei kalte egiteko bezain baxuak izatera irits ez zitezen, enkantean 

gutxieneko salneurria lortzen ez zuen arraina eskabetxegileen esku uzten zuen Kofradiak. 

Garai hartan, kontserba industria ere Kofradiaren monopolioa baitzen.    

Kofradia beste hainbat egitekoz ere arduratzen zen. Hala, esaterako, arrantzale 

guztientzako karnata erosten zuen, arrantzale askorentzat ezinezkoa baitzen hain gastu 

handiari aurre egitea inolako laguntzarik gabe. Horrela, Kofradiak sarritan maileguak 

eskatu behar izaten zituen, bisigu sasoian edo beste aldi batzuetan ontziek karnata nahikoa 

izateko. Hori dela eta, ugariak izan ziren erakunde horrek izandako zorrak, ikusiko 

dugunez, urte batzuetan ekonomikoki benetan egoera txarra izateraino.  

1766. urtean ordenantza berriak idatzi zituen Kofradiak, baina estatuak ez zituen 

ontzat eman. Esan behar da, politikari ilustratu eta liberalek ez zituztela gremioak begi 

onez ikusten, sektore jakin bat monopolizatzen zutenez, beraien ustetan, merkatu 

librearen aurkako erakundeak zirelako. Hain zuzen, XVIII. mendearen erdialdetik 

aurrera, ikuspegi liberalak indarra hartu zuen Europa osoan eta gremioen egitura guztiak 

kolokan jarri ziren. Lekeition ere hainbat tirabira izan ziren urte horietan Kofradiaren eta 

herriko burgesiaren artean, talde bien arteko interes kontrajarriak azaleratuz. Azken 

horien helburua sektorea liberalizatzea zen, baina Kofradiak ez zion uko egin nahi ordura 

arte izandako monopolioari. 

Hala ere, gutxika kanpoko portuetatik zetorren arraina salerosteko askatasuna 

ezartzen joan zen, eta kontserba industria liberalizatzeko urratsak ere eman ziren. Neurri 

horiek lehiakortasuna areagotzeaz batera, prezioak jaistea zekarten eta Kofradia aurka 

agertu zen hasieratik.  

Arestian aipatu bezala, egoera kaxkar horri Kofradiak zuen zorpetze egoera gehitu 

zitzaion. Beharbada, garai guztien artean gogorrena, XVIII. mende amaiera eta XIX. 

mende hasiera izan ziren. Urte horietan Kofradiak bi proiektu handi eraman zituen 

aurrera. Batetik, egoitza berria egin zuen (argazkia), eskabetxe fabrika moduan 

erabiltzeko batik bat; eta bestetik, arrain freskoa garbitzeko ur eztiko garbitokia eraiki 

zen. Gastu horiez gain, XVIII. mendearen azken herenean, Kofradiak diru partida handiak 

bideratu behar izan zituen armadarako soldadu-bilketen ondorioz. Izan ere, herriko 

arrantzaleak gerrara joan behar ez izateko modu bakarra, beraien ordez joango ziren 

mertzenarioak ordaintzea zen. Gastu horiek guztiek eta monopolioaren galerak XIX. 

mende hasieran Kofradia guztiz zorpetuta eta itota egotea ekarri zuten. 

Horrela, Kofradia desagertzeko presioa areagotuz joan zen. Hainbat saiakera egin 

zituzten Kofradia desegiteari begira. 1842an, esaterako, bere ekinbidea bertan behera 

uzteko eskatu zitzaion, baina honek bere hartan irautea lortu zuen. Hala ere, aurkako 

legediaren aurrean, forma ezberdinak hartu behar izan zituen erakundeak, elkarte bezala 

eratuz edo, azkenik, 1925. urtean, kooperatiba forma hartuz. Hortaz, zailtasunak 

zailtasun, eta forma juridikoa aldatu arren, azpimarratu behar da, gaur egunera arte irauten 

jakin duela Arrantzaleen Kofradiak (argazkia).  

7.1.7.- Lazunarri moila (argazkia) 

Islako moila, malekoia edo Lazunarri moila Lekeitioko obra arkitektoniko 

garrantzitsuenetako bat da. Azpiegitura honek eragin nabarmena izan zuen Lekeitioko 

hiri egituran, badiako geografian eta arrantza sektorean. Horrez gain, hainbat pertsonaia 

ospetsuk parte hartu zuten bere sorreran. 

https://drive.google.com/open?id=1ZndTHwrvAnnvmIADXRcHQsJSX7GXITw9
ARGAZKI%20GUZTIAK%20OINAK%20EGINDA/7.1.6.(3).JPG
https://drive.google.com/open?id=1bFa44m4ZimQEImygfxBJIR8vZTqqEIm9

Lekeitio Lea ibaiaren bokalean dago tokatuta, Lumentza mendiaren pean eta hondar 

barra handiak nahiz hareatzak dituen badia baten inguruan. Ibaiaren bokale hori Garraitz 

irlak babesten du. Aurreko atalean ikusi bezala, XVIII. mendearen hasieran arrantza 

portua badiako hondarretan zegoen kokatuta, eta tamaina handiagoko merkatal ontziak 

Isuntzako moilan lotzen ziren. Bestalde, Lea arroko burdinoletara meha eramaten zuten 

zamaontziak Arropaingo errenteria ingurua zuten ainguraleku.   

Garai hartan, 1735. urteko deskripzio anonimoak74 dioen legez, ibaiak hareatza 

zeharkatzen zuen, Aittitta Makurra izenez ezagutzen den harkaitzaren ondotik pasa 

ondoren, lehen etxeen parean itzulia eman eta itsasoratuz. Ibaiaren ibilbide horrek eta 

badiaren nolakotasunak hasieratik bertatik zenbait arazo eman zituzten itsas 

jardueretarako. 

Badia sakonera txikikoa denez, eremu handi batean hondarra agerian geratzen da 

itsasbeheretan. Gainera, haizeak, ibaiaren korronteak eta olatuek hondar barrak mugitu 

eta portuko sarreran pilaketak sortzen dituzte itsasontzien joan-etorriak oztopatuz. 

Historikoki portuko sarreran kokatzen diren hondar barra horiek kalte asko eragin 

dizkiote Lekeitioko ontzidiari, eta sarritan itsasoratzeko oztopo ere izan dira, arrantza 

egunak murriztuz. 

Pedro Bernardo Villarreal de Berriz (1669-1740) (margoa) aurre-ilustratua izan zen 

arazo horren aurrean konponbide bat aurkitzen saiatu zen lehenengoa. XVIII. mende 

erdialdean, berau alkate zela, dike bat eraikitzeko lehen ahaleginak egin ziren hondarra 

portuko sarreran pila ez zedin. Horretarako, harlandua erabili beharrean, zuzenean harriak 

bota zituzten uretara –“piedras echadizas”–. Uste zuten moila egiteko modu berri horrekin 

eraikuntza egonkorragoa izango zela eta lanak merkeagoak. Tamalez, lehen saiakera 

horiek huts egin zuten eta Pedro Bernardok ez zuen arazoa konponduta ikusi. 

Bere seme Francisco Joaquin izan zen, 1738. urtean, ibaiaren ibilbidea 

Karraspiorantz bideratzeko ideia mahai gaineratu zuena –Ameriketatik ekarritako ideia 

antza–. Orduan hasi omen ziren, lehenengo obraren balio zientifikoa jarraituz, gaur egun 

                                                           
74 1735. urteko deskripzio anonimo izenez ezagutzen duguna, XVIII. mendeko lehen erdialdean, idazle 

anonimo batek Lekeitioko herriaren inguruan egindako deskripzio lan bat da. Idatzi horretan Lekeitiori 

buruzko informazio baliotsua dator. Erreferentzia: Rodriguez, A. 1970. Descripción sumaria de la villa de 

Lequeitio de (1740). Transcripción, prólogo y notas. RSVAP. 

https://drive.google.com/open?id=1sst_oI215fSUR_t0NcCeQGomsH2SS0rX

ikus dezakegun harrizko horma egiteko lanak. Hala ere, lanek suposatu zuten 

zailtasunaren ondorioz, XIX. mendean finkatuko zen behin betiko moila. 

XVIII. mende amaieran, Arrantzaleen Kofradiak Lazunarri moila irlaraino 

luzatzeko eskaria egin zion Udalari. Itsaso txarraren ondorioz txalupek portuko barra 

zeharkatu ezin zutenean, edo itsasbeheran sakonera gutxiegi zegoenetan, ibaiaren 

ibilgutik nabigatzea ahalbidetzea zen obraren xedea. Arrantzaleen esanetan, horrelako 

moila batek arrantza egunak ugarituko lituzke eta itsasora irtetea erraztuko luke. 

Ondorioz, lanek ekar zitzaketen gastuen erdiak ordaintzeko prest agertu zen Kofradia. 

XIX. mendearen lehen erdialdean hainbat saiakera egin ziren horrelako ingeniaritza 

lan bat ordaintzeko beharrezkoa zen dirua biltzeko. Ardotik ateratako zergak kaiak 

konpontzeko erabiliko zirela adostu zuten Kofradiak eta Udalak. Era berean, arrantzaleak 

herriko txakolina kontsumitzera konprometitu ziren, bere salmentatik lortutako zergak 

kaiak konpontzeko balia zitezen. Horrez gain, Kofradiak lau langile jarri zituen 

soldatapean islako moilaren lanetan jardun zezaten.  

Dokumentuen arabera, hainbat hargin eta arkitektok parte hartu zuten Lazunarri 

moila eraikitzeko lanek izan zituzten fase ezberdinetan. Azkenik, 1856. urtean Jose Javier 

Uribarrenen (1791-1861) finnatziazioari esker burutu ahal izan zen moila osoa. 

Lekeitiarrek mende eta erdi behar izan zuten ingeniaritza lan hori diseinatu eta 

eraikitzeko. Herriko dokumentuek erakusten dutenez, etengabeak izan ziren bidean 

sortutako oztopoei aurre egiteko saiakerak, berritze lanak eta abarrak. Izan ere, berebiziko 

garrantzia izan zuen Lazunarri moilak. Esan bezala, azpiegitura horren bidez hondar 

pilaketari aurre egin ahal izan zitzaion portuko sarrera eta ontzien sartu-irtenak hobetuz. 

Ezinbestekoa izan zen arrantza sektorea garatzeko eta herriko ekonomiaren 

hazkunderako. 

Itsasoaren eraginez, XXI. mende hasieran moilak hainbat kalte izan zituen. Kalte 

horiek konpontzeko inolako ekimenik egon ez zenez, arazoa handituz joan zen eta 2010. 

urterako moila erditik bi eginda geratu zen, eta ibaiak alde batetik bestera zeharkatzen 

zuen. Erakunde ezberdinen ezin ulertuak tarteko, berriztatze lanak 2015. urtera arte 

atzeratu ziren. Azkenik, Eusko Jaurlaritzak burutu zituen lanak, Espainiako Gobernuak 

horretarako konpetentziak laga ondoren.   

Lanek iraun bitartean, hainbat kontrol arkeologiko egin ziren eraikuntzaren historia 

ezagutzeko. Ikerketa horiek erakutsi dutenez, 2015. urtean konpondutako zatia da urteen 

joan-etorrian kalte eta berritze lan gehien jaso dituena –erdialdekoa–, horixe baita olatuek 

modu gogorragoan erasaten dutena. Hori dela eta, eremu horretan ez da XIX. mendea 

baino zaharragoak liratekeen arrastorik aurkitu. Antza, moilaren arrastorik zaharrenak 

hondartzatik gertuen dagoen zatian daude.    

Puskatu zenetik lanak burutu arteko epean, ibaia badiara desbideratu zen eta, 

ondorioz, portu ingurua hondarrez bete zen. Urte horietan argi geratu zen Lazunarri 

moilarik egon ezean Lekeitioko portua harez estalita geratuko litzatekeela denbora 

gutxiren buruan. Inguruak izandako aldaketa morfologiko handia zela-eta, EHUko 

Geografia, Historiaurre eta Arkeologia Departamenduak ikerketa bat egin zuen: Cambios 

geomorfológicos y evolución de una barra de arena en la desembocadura del río Lea, 

Lekeitio-Mendexa (Bizkaia) (2016).    

7.1.8.- Nabigazioa: nautika ikasketak 

Erdi Aroan ofizio gehienak belaunaldiz belaunaldi irakasten ziren. Gurasoek seme-

alabei irakasten zieten nekazaritzan, abeltzaintzan edo etxeko negozioan jarduten; eta 

gremioen kasuan, ofizial eta maisuengandik jasotzen zuten jakituria ikasleek. Itsasoko 

lanbide xumeenen kasuan ere, antzekoa zen egoera. Arrantzaleak bere ondorengoari, 

eguneroko jardunaren bidez, irakasten zizkion arrantzaren inguruko jakintza teoriko eta 

praktikoak. Horrela, semeek euren aurrekoen lanbidea jasotzen zuten oinordetzan.  

Modu hori itsasbazterreko arrantzari zegozkion jakintzak transmititzeko egokia 

zen, baina alturako itsasontzi-pilotua izan edo ozeanoz bestaldeko nabigazioan trebatu 

nahi zutenen kasuan kontua ezberdina zen. Ofizio horietan jakintza praktikoa baino askoz 

gehiago eskuratu behar zuten ikasleek.  

Jakina da Errenazimenduan bibliografia zabala sortu zela nabigazioaren eta berau 

posible egiten duten diziplinen inguruan: matematika, astronomia, geografia eta abar. 

Alabaina, XV. mendetik aurrerako aurkikuntza berrien ondorioz itsasoa ozeano amaiezin 

bihurtzean, sustatuko dira benetan itsas zientziak. 

Lekeitioko pilotuak, Behe Erdi Arotik gutxienez, Bizkaiko Golkoan, Atlantikoan, 

Baltikoan eta Mediterraneoan ibili ziren nabigatzen. Joan-etorri horietan egindako mila 

horiek guztiak, ziur aski, ahoz eta modu ez-arautuan jasotako jakintzei esker burutu ahal 

izan zituzten. Alabaina, XVII. eta XVIII. mendeen artean, aurre-ilustrazioaren sasoian, 

hiribilduan nautika ikasketak jarri ziren martxan. Horrela, 1735. urteko deskripzio 

anonimoak75 Lekeitiotik ateratako pilotuen berri ematen digu:  

“Sus habitadores son económicos y bien entendidos, algunos matemáticos y 

enseñan pilotage: Hay al presente sobre setenta pilotos que han estudiado en esta 

villa, navegando con mucho crédito en las armadas reales y navios de particulares”. 

Izan ere, badakigu, Nautika Eskolan hainbat pertsonaia ezagun aritu zirela maisu 

lanetan: Agustin Ibañez de Renteria eta bere seme Jose Vicente; azken hori, Errege 

Armadako kapitaina izandakoa; Pedro Orisolo, Pedro Villarreal de Berriz edo Pablo 

Naval; eta beranduago, Pedro Zabala, Eusebio Azkue, Agustin Goya edo Jose Maria 

Ibarra. Gizon horietatik gehienak autodidaktak izan ziren, garaiko bibliografia bereganatu 

eta praktika eta akademia uztartzen saiatu zirenak. XVIII. mende hasieran, irakasleak 

borondatez aritzen ziren, eta ez zuten soldatarik jasotzen. 1722tik aurrera laurehun 

dukateko urteko soldata ezarri zitzaien.    

Nautika ikasketen inguruan garatuz joan zen hausnarketarako eta estudiorako 

giroak hainbat erakunderen babesa izan zuen lehenago edo beranduago. Horien artean, 

aipatu behar dira, Euskalerriaren Adiskideen Elkartea, Bilboko Kontsulatua, Arrantzaleen 

Kofradia edota Eliza bera. Izan ere, nautika ikasketak jesuiten ikastetxean burutu ziren 

garai batean, baita ordena hori erbesteratu ostean ere.  

XVII. mendetik XVIII. mende amaierara arte, badirudi, nautika ikasketek ez zutela 

etenaldirik izan. Izan ere, itsas jarduerak puri-purian egon ziren mende horietan, eta 

horien eraginez, baita nabigazio ikasketak ere. Horrez gain, badakigu, 1783. urtetik 

aurrera, Lekeition ikasi ostean, Bilbon egiten zirela azterketak eta bertan jasotzen zela 

pilotu titulua ere, Bizkaiko Nautika Eskolan. 

                                                           
75 1735. urteko deskripzio anonimo izenez ezagutzen duguna, XVIII. mendeko lehen erdialdean, idazle 

anonimo batek Lekeitioko herriaren inguruan egindako deskripzio lan bat da. Idatzi horretan Lekeitiori 

buruzko informazio baliotsua dator. Erreferentzia: Rodriguez, A. 1970. Descripción sumaria de la villa de 

Lequeitio de (1740). Transcripción, prólogo y notas. RSVAP. 

XIX. mende hasieratik 1840. urtera arte ez dakigu zer gertatu zen ikasketa horiekin, 

agirietan ez baitugu inolako daturik. Baliteke, aldi batez bertan behera geratu izana. Hala 

ere, 1861. urtean, nautika ikasketen berrantolaketa abiatu zuten Jose Javier Uribarren eta 

bere iloba Jose Luis Abaroak. Bi bankari horiek dirutza utzi zuten eraikin berria egin eta 

eskolak finantzatzeko. Lehenengoak, hil ostean, 232.000 erreal utzi zituen, eta 

bigarrenak, bere eta osabaren diruarekin, gaur egun ezagutzen dugun eraikina egin eta 

eskola berria fundatu zuen.  

Horrela, gaur egun ezagutzen dugun Nautika Eskola eraiki, eta ikasketak martxan 

jarri ziren berriz. Eskola horrek 1958. urtera arte iraun zuen. Tarte horretan patronatu 

batek zuzendu zuen, eta ikasleak Bilboko Nautika Eskolako presidentea buru zuen 

epaimahaiak ebaluatzen zituen. Bertan ematen ziren irakasgaien artean, aritmetika, 

aljebra, geometria, trigonometria, kosmografia, pilotutza, geografia astronomikoa, fisika, 

hidrografia edo Espainiako historia aipatu behar dira. Bataz beste berrogehi ikasle izan 

zituen ikasturteko, eta eskola erreferentea izan zen Bizkaia osoan.      

Azken urteak nahiko gorabeheratsuak izan ziren, estatuak nautika ikasketak 

zentralizatu nahi izan zituelako. Lekeitioko eskolak gogor borrokatu behar izan zuen bere 

horretan irauteko, baina gutxika eskumenak galduz joan zen. Esan bezala, 1958. urtean 

itxi zituen ateak, nahiz eta, honen ostean “Escuela Media y Libre de Pesca” zelakoak 

hartu zuen lekukoa. Ordura arte Nautika Eskolan aritutako maisu batzuk arrantzari 

buruzko eskola berri horretan jarraitu zuten 1969. urtera arte.  

7.1.9.- Arrain industria eta kabanak 

XVI. menderako arrainaren gaineko industria presente zegoen Lekeition. Hasieran 

ez zen erraza izan sektore hau finkatzea, arraina kontserbatzeko eraldaketa prozesuek 

arrain freskoaren edo prozesuan bertan erabili beharreko lehengaien –olioa, gatza, 

ozpina– prezioa igotzen baitzuten. Hala ere, 1585. urtean, Kofradia eta Udala akordio 

batera iritsi ziren industria hori arautzeko.  

XVII. mendeko krisiaren garaian, kontserba industria ia desagertu egin zen herrian, 

ekoizle gehienak Frantziako portuetara mugitu baitziren. Hala ere, XVIII. menderako 

berriz suspertu zen sektorea, eta ordutik aurrera goraka jarraituko zuen XX. mendera arte.  

Hasieran Arrantzaleen Kofradiak zeukan arrain kontserben gaineko monopolioa 

Lekeition, eta gauza bera gertatzen zen gainerako herrietan ere. Kofradiek kontrolatzen 

zituzten produkziorako behar ziren baliabide guztiak eta baita salneurriak ere. Erakunde 

horrek alokatutako lonjetan burutzen ziren kontserba-lanak, herriko etxeen azpiko 

sotoetan, gehienak esparru txikiegiak eta gaizki aireztatuak. Garai honetan, batez ere 

bisigu eta atunaren eskabetxean oinarritzen ziren kontserbak. Geroago, antxoa eta 

sardinak hartu zuten garrantzia. 

Jose Navarrete XIX. mende amaierako idazleak zehatz azaltzen digu nola burutzen 

zen eskabetxe prozesua. Merezi du hitzez hitz hona ekartzea:  

“Los bonitos se destripan en la mar y les quitan las cabezas, en el muelle, 

mujeres que lo hacen sin salario, quedándose con la mitad de aquéllas, cuya grasa 

utilizan para alimentar los candiles en los caseríos. Llegado el bonito a la fábrica, se 

trocea con machetes, sobre unos bancos muy toscos, siendo de notar la rapidez y la 

destreza con que lo ejecutan dos ó tres hombres, sin discrepar en una línea los gruesos 

de unos trozos á los de otros. Estos se salan, lavan, secan, fríen, tornan á secarse, se 

meten en barriles de haya con flejes de castaño ó de avellano, se les echa vinagre, se 

prensan un poco, poniéndose una mujer de pié sobre una tabla que cubre el bonito 

en el barril, se cierra éste y queda listo para su exportación, siendo los principales 

mercados Valladolid, Palencia, Zaragoza, Haro, Burgos, Madrid, en cuyas 

pescaderías figuran, á la puerta, en primer término, los barriles de escabeche. 

Los besugos, cuando llegan á la fábrica, se escaman, descabezan, destripan, 

salan, y lavan perfectamente, y (…) se tienen secándose antes de freírlos y echarles 

el vinagre en los barriles, un par de días, ó más si es preciso, colgados en ganchos de 

que están llenos los enrejados de madera [en los desvanes de las fábricas] que forman 

unos listones verticales, cruzados por otros horizontales clavados á ellos”76. 

Esan dezakegu, XVIII. menderako, kontserba industriak, batez ere eskabetxeak, 

indar handia zeukala Lekeition. Izan ere, merkatal bide nagusietatik urrun, bertako arraina 

merkaturatzeko beharrezkoa zen eskabetxetan jartzea. Kontserba modu hori egokia zen 

                                                           
76 Apraiz, A. 2016. “Kabanak”. Kurik. Ate zulotik ikusten da Lekeitio. 1, 50-65. Lekeitio: Lekeitioko Udala. 

51. 

gainera, bisigua edo atuna bezalako mami gogorreko arrainentzako, garai hartan 

arrantzaleek gehien harrapatzen zituzten bi espezieak alegia. 

1783. urtean Kofradiak azpiegitura hobetzeko asmoz, Arrieta izeneko etxea erosi 

zuen Ezpeleta kalean, portutik hurre eta arraina garraiatzeko toki egokian baitzegoen. 

Horrez gain, badakigu, Untzeta etxea ere alokatzen zuela –gaur egungo keleria (argazkia). 

Hala ere, bi eraikin horiekin nahikoa ez eta, 1803an, gaur egun kofradia zaharra izenez 

ezagutzen dugun eraikin handia egin zuen portuan bertan (argazkia).  

Eraikuntza prozesua garestia eta neketsua izan zen. Lanez Manuel Bizente Laka 

Madrilgo Errege Akademiako arkitektoa arduratu zen, eta halaber, hainbat langile 

espezializatu kontratatu behar izan ziren. 200.000 erreal kuartoko kostua izan zuen 

guztira eta, behin lanak amaituta, horiei aurre egiteko Kofradiak hainbat industriali 

alokatu behar izan zien eraikina. Ezbairik gabe, proiektu hori gertaera garrantzitsua izan 

zen arrain industriarentzat, eta lanak amaitu zirenean ospakizun berezia egin zuten 

herritarrek, Antiguako Amari eskainitako meza eta guzti.  

Kofradiek zuten monopolio hori hausteko lehen ekimena XVIII. mende hasieran 

burutu zuten hainbat herritarrek Lekeition bertan. Urte horretan Frantzisko Barandikak, 

Jose Galdonak, Antonio Meauriok eta Marina Amistegik arrain eskabetxeak egiteko 

kontserba konpainia bat sortu zuten, eta 1745. urtera arte egon zen martxan. Behin bidea 

zabalduta, atzetik bestelako ekimen batzuk etorri ziren. Horrela, adibidez, 1772an Euskal 

Herriko lehen kabana eratu zen Ajangizen. Hala ere, ekimen horiek salbuespena baino ez 

ziren izan, XIX. mendera arte kontserba industriak kofradien esku iraun baitzuen.  

Mende horretan hainbat aldaketa gertatu ziren. Batetik, 1810ean Bizkaian 

eskabetxegintzan jarduteko askatasuna ezarri zen. Bestetik, Lehen Gerra Karlista (1833-

1839) amaitzearekin batera aduanak kostaldera mugitu eta ekonomiaren liberalizazioa 

hasi zen. Egoera berri horretaz baliatuz, hurrengo urteetan kofradien monopolioa hautsiko 

zuten hainbat enpresa berri sortu ziren. Arrain kontserben industria berri horrek garapen 

ekonomikoa ekarri zuen euskal portuetara. 

XIX. eta XX. mendeetan, behin Arrantzaleen Kofradiaren monopolioa gaindituta, 

kabanek garapen handia izan zuten. Horrela, 1850eko hamarkadan hainbat enpresa 

pribatu sortu edo finkatu ziren Lekeition. Horietan lehenengotariko bat Juan Presilla Acha 

https://drive.google.com/open?id=1L3i9UKxSIdmGmu2QIge3yBanrWTkieDL
https://drive.google.com/open?id=1ZndTHwrvAnnvmIADXRcHQsJSX7GXITw9

Castro-Urdialeseko kabana jabearena izan zen, herrian “El castreño” izenez ezagutzen 

zena. 1857rako hamar enpresa zeuden herrian: Juan Domingo Abaituarena, Timoteo 

Ruizena, Roman Urrizena, Gregorio Urrearena edo Damaso Goikoetxearena besteak 

beste. XX. mendera heldu ahala gora egin zuen kopuruak. 

Horrez gain, Italia eta Frantzian sardinen arrantzak izandako beherakadaren eta 

Frantzia eta Espainiaren arteko aduana-zergak jaistearen ondorioz, 1860tik aurrera, 

Europako eskabetxe-egile asko Euskal Herrian finkatuz joan ziren. Horrela, Lekeition 

kontserba enpresa berriak ezarri zituzten frantses zein italiarrek. Frantsesen artean 

esanguratsuenak Ribet anaiak, James eta Dumas industria gizonak edo Brieu & C. 

sozietatea –Croix Roux kontserba marka famatuaren jabea– izan ziren.  

Horien atzetik agertu ziren italiarrak. Manuel Pedemonte siziliarra, Salvador 

Cusimano, Sparaxino Alioto, Angelo Cefalu, Pietro Marino, Juan Billante eta abar. Izan 

ere, hemen antxoak eta sardinak merkeagoak ziren Italian baino, gainera lekeitiarrak 

trebeak ziren kontserbagintzan, eta ez zegoen azpiegituretan inbertsio handirik egin 

beharrik. Hori dela eta, industria gizon horiek negozioa egiteko aukera paregabea ikusi 

zuten. Udaberritik udazkenera kontserbak egiten zituzten, gero neguan Italiara bueltatu 

eta bertan saltzeko.  

Dokumentuen arabera, Lekeition ezarri zen lehen italiarra aipatu dugun Manuel 

Pedemonte izan zen. Honek 1892an hirurehun metro karratuko kabana xume bat ezarri 

zuen portuan. 1930. urtera arte iraun zuten italiar gehienek. Alabaina, joaten azkena 

Angelo Parodi izan zen, 1964. urtera arte jardun baitzuen berton.  

Frantses eta italiarrez gain, XX. mende hasieran zenbait herbeheretar ere etorri ziren 

Lekeitiora: Theis de Rok, Jay Neÿzen, Enrique Bloem eta abar. Baina frantses eta 

italiarrek ez bezala, holandarrek ez zituzten kontserbak Lekeition burutzen. Hauek arraina 

gatzetan jarri eta euren herrialdera bidaltzen zuten kupeletan, gero bertan, kontserbak 

egiteko. 

Laburbilduz, 1860tik 1890era, eta batez ere Lehen Gerra Karlistaren ostetik (1833-

1839), eskabetxe industria haziz joan zen Lekeition, bertako nahiz kanpoko jendeak 

sortutako lantegi berriak zirela eta. XIX. mende amaieran, Elantxobe eta Bermeoren 

atzetik, Lekeitioko industria zen Bizkaiko garrantzitsuena. Garai hartan, gainera, 

eskabetxearen ondoan, gatzatzea indarra hartzen hasi zen. Tarte horretan sortu zen, 

esaterako, La Activa (1865-1991) Garavilla familiaren enpresa. Atea kalean zabaldu 

zuten lantegia, harresitik kanpo (argazkia). Urteak egin ahala, eraikina handitzen joan 

zen, eta 1917rako sei etxek osatutako industria-gunea zen.     

XX. mendea oso gorabeheratsua izan zen. Gerra garaietako lehengai eskasia –

ontziak egiteko metala esaterako–, produktuak merkaturatzeko zailtasunak edo 1929ko 

krisiak golpe latza suposatu zuten kontserba industriarako. Hala ere, ekoizleek neurriak 

hartu zituzten euren ekoizpena babesteko, hala nola salmentak barne merkatura 

bideratzea edo Kantauriko kontserba ekoizleen federazioa sortzea. Garai horretan 

sortutako bi enpresa esanguratsu La Universal (1891-1970) (argazkia) eta Conservas 

Amaya Garavilla (1934-1979) (argazkia) izan ziren. Lehenengoa Bonifacio Okamikak 

zabaldu zuen Pascual Abaroa etorbidetik hurre, Basoladean. Eskabetxeak eta kontserbak 

egiten zituzten bertan, eta latak egiteko makinak ere bazituzten. Bigarrena ere Pascual 

Abaroa etorbidean eraiki zen, eta La Activa enpresa bezala, hau ere Garavilla familiarena 

zen. Enpresa honen lantegia aurrekoak baino funtzionalagoa zen, hobe argiztatua eta gune 

zabalez osatua. 

Izan ere, XIX eta XX. mendeek, eta industriaren liberalizazioak, aldaketa 

kuantitatiboez gain kualitatiboak ere ekarri zituzten. Aurreko mendeetan etxeen azpiko 

lonjetan burutzen bazen kontserba-lana, ordutik aurrera, eraikin modernoetan burutzen 

hasi ziren. Porlanez egindako fabrika berriak eraiki ziren, aireztatze egokia eta argiztapen 

ona zutenak.  

Kabana berri horiek, oro har, lantegia eta jabearen edo arduradunaren etxea biltzen 

zuten. Lan-lekua beheko solairuan egoten zen eta etxebizitza, haren gainean. Izan ere, ez 

zen gehiegizko makineriarik behar izaten kontserbak egiteko. Arraina egosteko upelekin, 

zatitzeko lanabesekin eta kontserba ontzietan sartzeko beharrezkoak ziren mahaiekin aski 

izaten zen. 

Kontserba industriak herriari oparotasuna eta garatzeko aukera eskaini zion eta, era 

berean, Lekeition mende horietan egin ziren hirigintza eta hobetze-lanek industria 

gehiago garatzeko aukera ekarri zuten. Izan ere, gerora Pascual Abaroa etorbidea izango 

zen lotura-bidea, batik bat, herriko industrien komunikazioak hobetzeko bultzatu zen. 

https://drive.google.com/open?id=195qw5Py9jvhEMNDbm0A6Olufjh3PxjFn
https://drive.google.com/open?id=1LMGijQ8gsxFdVeS6UPTG4BekOH3yCQf2
https://drive.google.com/open?id=1k3rxR-Dsi70sXEql9f9cnlUHSzMGeCmE

Horrela, ordura arte alde zaharrean zeuden kabana zaharrak lekuz mugitu eta, 

etorbidearen inguruan, aipatu ditugun kabana modernoak eraiki ahal izan ziren.   

Eraldaketa horrek hainbat arazorekin amaitzeko balio izan zuen: kiratsak, garraio 

arazoak, zaratak, irisgarritasun eskasa eta abar. Beraz, esan daiteke, arrain industriak ere 

zeresana izan zuela gaur egun ezagutzen dugun herriaren hirigintzan. Kaia, zabalgunea, 

azpiegiturak eta abar kontserba industriarekin batera joan ziren garatzen.  

XX. mende erdialdetik aurrera ekoizpena ia erdira jaitsi zen. Hemendik aurrera 

gatzatutako arraina izan zen kontserben %77. 1957tik aurrera oreka bat lortu zuen 

sektoreak zazpi fabrikarekin, eta 1968 arte haziz joan zen. Hala ere, mende amaieran 

gainbeheran sartu zen kontserba industria, eta XXI. menderen hasieran itxi zituzten ateak 

azken lantegiek (grafikoa). 

Gai honi amaiera emateko, emakumeek sektore horretan izan zuten garrantzia 

azpimarratu behar da (argazkia). Emakumeak izan ziren arrainaren eraldaketa eta 

kontserbazio prozesuaren oinarria. Mendeetan zehar arrantzaleen etxeetan emakumeek 

burutu zituzten arraina kontserbatzeko lanak, nahiz eta eskala txikian eta familia 

kontsumorako izan. 

Sektorea merkatura begira jarri zenean eta lantegiak zabaldu zirenean, emakume 

berberek bete zituzten lantegietako lanpostu gehienak, nahiz eta enpresen jabeak 

gizonezkoak izan. Hori dela eta, emakumeek ez zuten euren lan baldintzen gainean 

erabakiak hartzeko inolako aukerarik: ordutegiak, lan-sariak, funtzioak eta abar. Ordura 

arteko rol tradizionalek indarrean jarraitu zuten lan munduan ere.  

Datuek erakusten dutenez, arrain industriako langileen %94 emakumeak ziren. 

Horiek hamanbi ordutik gorako lan egunak izaten zituzten eta gizonezko baten soldataren 

erdia baino ez zuten jasotzen. Gainera, lan kontratuak behin-behinekoak izan ohi ziren. 

Lantegiko lan neketsuenak emakumeen esku zeuden, hala nola arrainari tripak kentzea, 

garbitzea, egostea, kupel eta kaxetan sartzea edo karga eta deskargako lanak egitea. 

Gizonezkoak %5 inguru baino ez ziren izaten eta, esan bezala, fabrikan lan bera 

egiteagatik askoz gehiago kobratzen zuten. Aldea handiagoa zen baldintza berberetan lan 

egiten zuten nerabe eta haurrekin alderatuz gero. 

https://drive.google.com/open?id=19s71KR5tTrpK31r1VgBUeZxomIuQiAWf
https://drive.google.com/open?id=13ZOnpVXB84VNolcVz8-wYfDGj1fuw9sX

7.1.10.- Emakumeen lana. Sareginak eta neskatilak77 

XX. mendearen hasieran, emakume gehienak eskola amaitu orduko hasten ziren 

lanean. Oro har, etxekoen zaintzaz arduratzen baziren ere, sarritan etxeko gizonen soldata 

nahikoa ez eta etxetik kanpo ere lan egiten zuen. Hala ere, gizonen aldean gutxietsita egon 

da beti emakumeen lana, maiz, lan beragatik soldata baxuagoak izateraino. Horrez gain, 

oso gutxi izan ziren ugazaba moduan lan egin zuten emakumeak, eta are gutxiago, 

gizonezkoen agintari gisa aritu zirenak.  

Lekeitio herri arrantzalea izanda, emakumeek arrantza-munduari lotutako hainbat 

lanbidetan jardun zuten. Aurreko atalean ikusi dugun moduan, asko txikitan arrain-

fabrikan hasten ziren lanean. 

Horrez gain, zamaketari lanetan ere aritzen ziren portuan (argazkia), lehengaiak 

itsasontzietatik atera eta banatuz. Kontuan izan behar da portuan arraina ez ezik 

merkantziak ere mugitzen zirela. Baporeak garraiobide gisa erabiltzen ziren herritarrek 

behar zituzten hainbat lehengai eta elikagai ekartzeko. Eta askotan emakumeak 

arduratzen ziren merkantzia horiek baporetik atera eta banaketa-lan astuna burutzeaz. 

Pisu handiko otzarak buru gainean garraiatzen zituzten orduko emakumeek.  

Arrantzarekin lotutako beste lanbide bat dei egitekoena zen. Lanpostu horretan 

emakumeak aritzen ziren gehienbat, eta normalean familiatik etorritako beharra izaten 

zen. Dei egiteko gehienak amaren edo amonaren oinordetzan hartzen zuten kargua.  

Ontzia itsasoratu orduko barruan beharrezko guztia zegoela ziurtatzea eta arrantzaleei 

abisua ematea zen euren zeregina. Telefonorik ez zegoen garaietan, kalerik kale ibiltzen 

ziren arrantzaleak banan-banan esnatzen. Horrez gain, arrain-kaxak prestatu, garbitu, 

itsasorako janaria ontzira eraman eta bestelako zereginak ere euren ardura izaten ziren. 

Ordutegirik gabe eta baldintza gogorretan egin beharreko lana zen dei egitekoena.  

Arrain-saltzaile lanetan ere emakumeak ibili ohi ziren, inguruko baserrietan edo 

Lekeition berton arraina salduz etxerik etxe. Otzarak buru gainean hartuta ibiltzen ziren 

asko. Kalerik kale zebiltzanetatik aparte, plazan edo arrandegi-postuetan arraina saltzen 

                                                           
77 Atal hau egiteko batez ere “Goikoetxea, A. eta Izagirre, A. 2015. Ezkutuko Amandrea. XX. mendeko 

emakumea Lekeition. Lekeitio: Lekeitioko Udala.”  laneko testua hartu dugu oinarritzat, zenbait kasutan 

moldatuta edo laburtuta, eta beste batzuetan informazio osagarria gehituta. 

https://drive.google.com/open?id=16W1QTHhY5X3tCjX9gBIZDjMPOLzJeX3U

zutenak ere baziren. Gaur egun bizirik dago arrain-saltzailearen lana. Arranegitik portura 

aldatu arren, oraindik ere kalean arraina saltzen jarraitzen dute emakume batzuek 

Lekeition.  

Arrantzari lotutako lanbideekin amaitzeko, sare-konpontzaileak eta neskatilak 

aipatu behar dira. Sare-konpontzaileak orduak eta orduak pasatzen zituzten sareak 

konpontzen (argazkia I / argazkia II). Sareen zabalerak Lekeitioko plaza, moila eta Tala 

hartzen zuten garai batean. Emakumeek trainak prestatzen aritzen ziren, neguan zein 

udan, eguraldi gogorrenetan ere, lurrean eserita eta begiak saretik aldendu gabe orduak 

eta orduak pasatzen zituzten josten. 

Familiaren barruan, esan bezala, lana sexuaren arabera banatzen zen. Txalupa zuten 

familietan gizonak arrantzara joaten ziren eta etxeko bi edo hiru emakume aritzen ziren 

sareak konpontzen. Etxean ez baldin bazegoen lan hori egiteko gai zen inor, kanpokoren 

bat kontratatu behar izaten zen. Sarea konpontzen ez zen eskolan ikasten, emakume 

zaharragoek irakasten zieten gazteei eta, horrela, belaunaldiz belaunaldi igarotzen zen 

teknika eta lanbidea. Taldean egiten zuten lan, arduradun maistra bat edo bi zituztela. 

Horrek asko errazten zuen euren arteko lan-banaketa.   

Batez ere baxurako arrantzontzien sareez arduratzen ziren emakumeak. Alturako 

sareen tamaina handiagoa denez, horiek konpontzea gizonen lana izaten baitzen. Horrez 

gain, portua zen sareginen lantokia. Portuko edozein espaziotan aritzen ziren sareak 

josten, horixe zen euren topagunea eta hartu-emanerako lekua.    

Eguraldiaren menpe egonda, sare-konpontzaileen lana oso gogorra zen, eguzkia, 

euria, hotza ala beroa egin, leku berean jardun behar baitzuten. Lehenago, tokia 

zegoenean, bodegetan, frontoian edo tinglatu azpian biltzen ziren, eta sartzen ez baziren 

moilan josten zituzten sareak. Horrez gain, estres handia suposatzen zuen lan honek. Izan 

ere, 1960ko hamarkadan esaterako, portuan ontzi asko zeuden garaian, sare-

konpontzaileak estu ibiltzen ziren txalupa guztien beharrei erantzun ezinda. Denek nahi 

izaten zuten euren sareak azkar konpondu eta lehenbailehen itsasora atera. 

Emakume horien lana ezinbestekoa zen, sareak prest egon ezean itsasontziek ezin 

baitzuten arrantzara atera. Hala ere, badirudi lanbide honek ez duela merezi zuen 

aitortzarik izan. Sare-konpontzaile gehienek gizonezkoek baino soldata eta erretiro sari 

baxuagoak zituzten eta. 

https://drive.google.com/open?id=1v_m5nDuLh93vMzl6LVd6hWkbJyqzFXL9
https://drive.google.com/open?id=1vjP6KlHebXvkQtj6KDbfk98WF9BfgzGm

Gaur egun ia desagertuta dago lanbide hau. Gerra aurretik herrian dozenaka saregin 

zeuden arren, gaur egun apenas geratzen da bakarren bat. Gainera, arrantza beheraka 

doanez, badirudi lanbidea galdu egingo dela.   

Sareginez gain, neskatilak aipatu behar dira (argazkia). Hauek, batez ere, arrainaren 

deskargan aritzen ziren, arraina egurrezko gurdietan kargatu eta portutik kamioi nahiz 

fabriketara eramanez, baina baita arraina sailkatzen eta pisatzen ere. Txalupak portura 

ailegatzen zirenean zenbat arrain zekarten jakitea zen euren zeregina, gero enkantera 

eramateko. Itsasontziak portura sartzen zirenean lanerako prest egon behar zuten 

emakumeok. Sarri askotan, ordu luzez hotzari eta gaueko iluntasunari aurre eginez. 

Gainera, gaur egun pentsaezina bada ere, lanerako egokiak ziren arroparik gabe lan egin 

behar izaten zuten garai batean, prakak erabiltzea txarto ikusita baitzegoen. 

Portuko lana oso gogorra zen, salerosteko baldintzek gorabehera handiak izaten 

zituztelako enkantearen ondorioz. Gainera, irabazten zuten soldata ez zen eurentzako 

izaten, dirua gehienetan etxeko multzora joaten zelako. Gizonek, berriz, soldataren zati 

bat eurentzako har zezaketen. Horrez gain, neskatilek marinelek baino askoz gutxiago 

kobratzen zuten. Emakume bakoitza ez zen arrantzale baten hiru zortziren irabaztera 

heltzen. Horrez gain, bestelako prestaketa lanak ere egiten zituzten: sareetatik basa eta 

harriak kendu, kateatutako arrainak batu, tretzak egin, karnata prestatu eta abar. Oro har, 

baxurako arrantzan emakumeen presentzia eta lana ere garrantzitsua izan dela 

azpimarratu behar da. 

  

https://drive.google.com/open?id=16W1QTHhY5X3tCjX9gBIZDjMPOLzJeX3U

7.2.- Merkataritza: itsasoz eta lehorrez 

7.2.1.- Bideak 

Historiaurretik bertatik bideak beharrezkoak izan dira gizaki eta merkantzien 

mugimenduak errazteko. Hasieran, ziurrenik, suharri meategietara edo ehiza oparoagoa 

zen zonaldeetara heltzeko erabiliko ziren bidezidorrak. Gero, abeltzaintza eta 

nekazaritzaren behar berriekin eta gizataldeak sedentario bihurtzearekin, herrixken arteko 

komunikazio bideak finkatuz joan ziren. Aurrerago, merkataritza garatu ahala, distantzia 

luzeagoko garraioa orokortu zen. Horrela, mendeetan zehar, jendearen joan-etorriek berez 

sortu zituzten geroago galtzada, errege-bide, gurdibide edo oinezbideak izango ziren 

ibilbideak. 

Hasieran, garaiera jakin batetik igarotzen ziren bideak lehenesten zituzten. 

Orientaziorako baldintza hobeak izateaz gain, horietatik bailara osoa menpera zitekeen 

eta edozein arriskuren aurrean babes gehiago eskaintzen zuten. Hala ere, Behe Erdi Arotik 

aurrera, merkataritzaren garapenarekin, bide zabalagoen beharrizana sortu zen. Hori dela 

eta, ibaien arroei jarraituz kalitate hobeagoko bideak eraiki ziren. Bideok herri eta 

hiribilduak zeharkatzen zituzten eta bidaiariek atseden har zezaketen.  

Lekeition, eta Lea-Artibai osoan ere, erromatar galtzaden arrastorik ez dugun arren, 

badugu Erdi Arotik aurrera eraiki ziren bideen berri. Lekeitioko Udal Artxiboan, 

esaterako, badira bide horiek aipatzen dituzten XVI eta XVIII. mendeen arteko hainbat 

dokumentu. Horietako batzuetan Bizkaiko korrejidoreak edo hiribilduaren gainetik 

zegoen bestelako erakunderen batek Kontzejuari agintzen dio Lekeitio inguruko herriekin 

lotzen zuten errege-bide, galtzada eta bestelako bideak baldintza onetan mantentzeko. 

Izan ere, beraien ardura zen jaurerriko komunikabideak egoera onean izatea. Adibidez, 

dokumentuetako batean, Lea ibaia Isuntza ingurutik igarotzen zuen errege-bidearen berri 

ematen da, baldintza txarretan zegoela eta konpontzeko behar izana zuela zehaztuz.   

Errege-bideak ziren garai bateko komunikazio bideen arteria nagusiak. Sarri lau 

metroko zabaleraraino irits zitezkeen bide horiek, Erdi Arotik aurrera, merkataritza eta 

garraioaren garapena ahalbidetu zuten, eta hiribildu nagusiak lotu zituzten. Bizkaiko Foru 

Zaharrean bide mota horren gorabeherak azaltzen dira. Oro har, harriz egindakoak ziren 

eta erregeak zuen beraien eraikuntzaren, mantenuaren eta zaintzaren ardura. Hortik 

datorkio izena.  

Bide nagusi horien ostean, gurdibideak ziren, zabalerari dagokionez behintzat, 

garrantzitsuenak. Gutxi gorabehera bi metro izatera irits zitezkeen, eta izenak dioen 

bezala herri, herrixka eta produkzio guneen artean merkantziak eta salgaiak garraiatzeko 

erabiltzen ziren. Hala ere, zehaztu behar da, Behe Erdi Aroan oraindik garraiolariek astoa, 

mandoa edo bestelako zamariren bat erabili ohi zutela bidaia luzeetarako. Gurdia 

distantzia laburretarako edo zama astunak garraiatzeko –eraikuntza lanetarako, meha 

garraiatzeko– baino ez zen erabiltzen. Jendeak ere, gaixoek izan ezik, oro har, oinez 

bidaiatzen zuen, eta ohikoa izaten zen gurdibidearen aldamenean oinezkoentzako bide 

estu bat eraikitzea, animalien oinatzek utzitako lokatzetan ez zikintzeko. 

Azkenik, bidezidor edo oinezbideak zeuden. Guztietan estuenak, metro eta 

zentimetro gutxiko zabalera izan ohi zuten, eta errege-bide edo gurdibideak heltzen ez 

ziren lekuetara heldu ohi ziren, baserri, herrixka edo toki isolatuenetara. Oinez nahiz 

zaldiz, bide mota horixe zen erabiliena. Gurdibideen kasuan bezala, auzolanean 

eraikitzen, konpontzen eta zaintzen ziren bide hauek.  

Aro Berrian orokortu egin ziren errege-bide eta gurdibideak. Ez da ahaztu behar, 

besteak beste, artile edo burdingintzako produktuen merkataritzak izan zuen garapena. 

Ordutik aurrera, gero eta garrantzia handiagoa hartu zuen bidaien iraupenak. Diligentzia 

eta bestelako garraiobide azkarrek kalitate hobeko bideak eskatzen zituzten. Horrela, 

XVIII, XIX eta XX. mendeetan, errepide sarea hedatuz joan ahala, zoladura mota 

ezberdinak erabili ziren. Horien artean berritzaileena automobilaren eskutik iritsi zen 

galipota. 

XIX. mendearen lehen erdialdean, Lekeitio eta inguruko herri eta bailaren artean, 

hainbat errepide (errege-bide) berri ireki ziren, gehienak ziurrenik aurretik zeuden bideen 

ibilbideei jarraituz. Adibidez, garai hartakoak dira gaur egun oraindik erabiltzen diren 

Gernika-Lekeitio errepidea edo Munitibar-Lekeitio errepidea. Bide horien ertzetan 

ohikoa zen mugarriak jartzea, bidaiariei herri batera edo bestera heltzeko geratzen 

zitzaizkien legoak adierazteko. Gizaburuaga eta Aulestiko lurretan oraindik badira garai 

hartako mugarriak.  

7.2.2.- Itsasbideak 

XIV. mendean, penintsularen errekonkistak aurrera egin ahala, kristauen esku 

geratu ziren arabiarren hiri handi aberatsak eta bertako landa eremu zabalak. Eremu 

horiek ardien bazkaleku ezin hobeak zirenez, artzaintzaren garapena ahalbidetu zuten, eta 

manufakturen hazkundearen ondorioz Europa iparraldean goraka zihoan artile eskariaren 

hornitzaile nagusi bilakatu zen Gaztela. 

 Horrela, merkataritza ardatz berri bat eratu zen Europa eta Iberiar penintsularen 

artean, eta Kantauriko portuek paper ezin garrantzitsuagoa bete zuten bertan. Aurrerago, 

gainera, burdingintza eta balearen ehizak ere lagunduko zuten horren garapenean. 

Testuinguru horretan jaso zuen Lekeitiok hiri-gutuna 1325. urtean. Bizkaiko beste 

portuak bezala leku estrategikoan baitzegoen kokatuta. Gaztela eta Europa iparraldeko 

merkataritza gune nagusien arteko irteera naturala zen euskal kostaldea. 

1334. urtean Alfontso XI.ak arrantza eta nabigazioaren inguruan emandako 

pribilegioen ostean, lekeitiarrak distantzia luzeko merkataritzan jarduten hasi ziren. 

Ekinbide horrek arrantzak baino etekin ekonomiko hobeak zekartzan, eta gainera, 

itsaslapurretekin –kortsoa nahiz pirateria–, kontrabandoarekin eta bestelako 

jardunbideekin uztar zitekeen. Hala ere, azpimarratu behar da, salbuespen batzuk 

kenduta, lekeitiarrak merkatariak baino garraiolariak izan zirela. 

Izan ere, nahiz eta bere kokapen geografikoa ona izan, portuaren baldintza 

kaxkarrek eta barnealdearekiko komunikazio eskasak ez zituzten baldintza egokienak 

ezartzen eskala handiko merkataritza garatzeko. Hala ere, nazioarteko testuinguruak eta 

garapen ekonomikoak merkataritza ibilbideetan leku bat egitea ahalbidetu zion 

Lekeitioko garraiolari eta merkatari txiki askori. Alabaina, gutxiengo bat izan arren, egon 

ziren Mediterraneoan edo Flandesen merkataritza handian aritu ziren lekeitiarrak ere, 

besteak beste, artietatarrak edo uribetarrak. Baita, Amerikaren aurkikuntzaren ondoren 

Indietako merkataritzan aritzeko Sevilla edo Cadizen finkatu zirenak ere.  

Lekeitiotik esportatzen ziren produktu nagusiak burdina –lingoteak edo burdinazko 

lanabesak–, Gaztelako artilea eta bertoko sagardo eta ardoa ziren bitartean, Atlantikoko 

eta Europa iparraldeko –Ingalaterra, Eskozia, Flandes– gari, manufaktura, oihal, ardo eta 

luxuzko gaiekin, edo Mediterraneoko nekazal produktuekin bueltatzen ziren itsasontziak. 

Esan bezala, euskal portuak ziren produktu horiek Espainiako hiri askotara heltzeko 

biderik azkarrena. Ez da ahaztu behar, halaber, Bizkaia eta Gipuzkoak ez zutela euren 

populazioa elikatzeko adina zereal ekoizten eta, arlo horretan, inportazioen menpe 

zeudela.  

Bertoko garraiolari eta merkatariez gain, kanpotarrak ere hurbiltzen ziren Bizkaiko 

kostaldeko herrietara euren produktuak saltzera. Esan bezala, gehien inportatzen zen 

produktua garia zen, eta honetan zeresan handia izan zuten merkatari bretoiek. Horrez 

gain, itsas produktuen norabide biko komertzioa ere aipatu behar da. Horrela, balea olioa, 

bakailao lehortua eta bestelako arrain kontserbak esportatzen ziren, trukean kontserba 

industriarako beharrezkoak ziren gatza eta bestelako lehengai batzuk edo gatzetan 

ipinitako produktuak inportatuz. 

Lekeitioko garraiolariek ez zuten ibilbide zehatz bat izaten, garaian garaiko eskari 

eta produkzioen arabera errentagarrien zitzaizkien merkatuak hautatu ohi zituzten. 

Gainera, sarritan ontziak ez ziren Lekeitioko portutik irteten, Bizkaiko beste portu 

batzuetatik baizik. Izan ere, haran ezberdinetako burdinoletatik ateratako burdina, 

kabotajez, portu nagusienetara garraiatzen zen lehendabizi, eta behin kopuru handietan 

pilatuta, bestelako produktuekin batera itsasoz haraindi eramango zuten ontzietan sartzen 

zen. Trafiko kopuruari dagokienez, gure inguruko portu nagusiak, hurrenez hurren, Deba, 

Ondarroa, Portugalete eta Bilbo ziren. Azken batean, esan daiteke, Lekeitio portu 

handiagoen baliabide subsidiarioa zela.  

Azpimarratu behar da, gainera, Lekeitioko komertzioaren gainean Andre Mari 

elizak zergak kobratzen zituela. XVI. mendean barrena, esaterako, “centenario de naos y 

mesuras” zeritzon zeharkako zerga ezarri zien garraiolari eta merkatariei. Hau da, 

hiribilduko ontzi guztietatik euren irabazien %1 eskuratzen zuen. Ezbairik gabe, garai 

hartan Elizak zuen diru-iturri nagusienetako bat bihurtu zen komertzioa.   

XIV, XV eta XVI. mendeetan ekonomiak izandako hazkunde eta dinamismoak goia 

jo zuen 1590. urte aldera. XVII. mendean ordura arteko garraio eta merkataritza sistema 

krisian sartu zen. Atzerriko garraiolarien lehiakortasunak gora egin zuen eta merkatari 

handi askok horien zerbitzu merkeagoak nahiago izan zituzten euskaldunenak baino. 

Gainera, mende horretako gerra egoera orokortuak itsasoa itsaslapurrez josi zuen eta 

merkatal ibilbideak aldatu egin behar izan ziren. Horrez gain, XVII. mendean Europa 

mendebaldeko herrialde gehienak krisian murgildu ziren eta egoera horrek bete-betean 

eragin zuen Lekeitioko garraiolaritzan ere. Aurreko hamarkadetan izandako postu 

pribilegiatua galdu eta zonaldeko ekonomia –burdinolak, kontserba industria, 

ontzigintza– gainbeheran etorri zen. Ordutik aurrera kabotajea izango da jarduera 

nagusia.    

Baina ezegonkortasun eta gerra garaietan ere Lekeitioko itsasgizonek aurkitu 

zituzten etekin ekonomikoa ateratzeko bideak. Horietan nagusia kortsoan aritzea izan zen. 

XVI. menderako arautua bazegoen ere, XVII. mendean ikaragarrizko hedapena izan zuen 

jarduera horrek. Erregearen baimenez Gaztelako Koroaren etsaiak ziren herrialdeetako 

itsasontziak hondoratu edo harrapatzea ohikoa bihurtu zen garraiolari eta merkatarien 

artean. Are gehiago, sarri Koroak berak bultzatu zuen itsaslapurreta legal hori. Hala ere, 

izan ziren legearen gainetik piraterian aritu ziren itsasgizonak ere.  

Ekinbide horiez gain, kontrabandoak ere pisu nabarmena izan zuen betidanik. 

Jardunbidea sinplea zen. Ontziek euren zama osoa edo horren zati bat inongo zergarik 

ordaindu gabe garraiatzen zuten, legeari iskin eginez, diru gehiago irabazteko asmoz. 

Beste batzuetan, gerragatik edo beste arrazoi batzuengatik komertzioan aritzeko debekua 

ezarrita zegoen portu eta hiriekin ere negozioak egiten zituzten. Irabaziek hartu beharreko 

arriskuak konpentsatuko zituztelakoan. Azken jardunbide hori batez ere Amerikaren 

aurkikuntzaz geroztik orokortu zen.  

Hala ere, esan behar da, jarduera arriskutsua zela. Izan ere, kostalde osoa eta portua 

ondo jagonda egoten ziren, eta ordenantzetan kontrabandoagatik ezarritako zigorrak oso 

gogorrak ziren. Hala ere, euskal probintzietan beste inon baino errazagoa zen 

kontrabandoan aritzea, foru sistemari esker, kostaldean ez baitzegoen aduanarik. Horrela, 

indar handia hartu zuen batez ere tabakoaren inguruko kontrabandoak.   

Lekukotasunek erakusten digutenez, lekeitiarrak, hasiera-hasieratik, buru-belarri 

murgildu ziren itsaslapurreta eta kontrabandoan. 1475. urtean, Martin Arizmendi 

lekeitiarrak gatzez gainezka zetorren Lubeckeko ontzi bat harrapatu zuen Galiziako 

kostaldean. Garai bertsuan ibili zen Juan Iñigez Zuñiga lekeitiarra kortsarioa Galizia 

inguruan. Gainera, berak eta Ioan Martinez Likonak kortsoan aritzeko enpresa bat sortu 

zuten. Hala ere, lekeitiar kortsario ezagunena, zalantzarik gabe, Iñigo Artieta izan zen; 

Mediterraneoan, Atlantikoan edota Iparraldeko itsasoan ezagun egin zena. Baina 

Lekeitioko marinelak kortsarioen biktima ere izan ziren. Horrela, badakigu XVIII. 

mendean Domingo Bengoetxearen Antiguako Ama itsasontzia Ingalaterrako kortsarioen 

esku erori zela, eta berau askatzeko, idi bat, lau ahari eta hemezortzi oilo eskatu zituztela 

bahitzaileek.   

Arestian esan bezala, XVII. mendeko krisi egoerak, kortsoa eta bestelako bide 

ilegalak baliatzeaz gain, ordura arteko estrategia komertziala aldatzea ekarri zuen. 

Lekeitioko itsas garraioak, garai berriko merkatal bideetatik isolatuta, Lea ibarreko 

burdinoletako produktuak inportatuz eta tokiko populazioaren oinarrizko beharrak 

asetzeko lehengaiak esportatuz biziraun zuen Antzinako Erregimenean. Hala ere, garai 

honetan inguruko portuetara –Bilbo, Donostia, Baiona, Galizia– egindako kabotaje joan-

etorrietara mugatuko da garraiolaritza. 

XIX. mendean herriko merkatal ontzidia beharrizan berrietara egokituko da. Arrain 

industria izango da oraingo honetan trafikoa biziberrituko duen sektore nagusia. Alde 

batetik, kontserbak egiteko beharrezkoak zituen gatza, ozpina, olioa edo latorria bezalako 

produktuak sartuko dira portura. Bestetik, ekoitzitako arrain kontserbak aterako dira. 

Esaterako, 1928an bederatziehun tona kontserba produktu esportatu ziren. Horrela, 

sektore horrek baldintzatuko du ia erabat kabotajeko nabigazioa, eta bere gainbeherarekin 

batera desagertuko da garraiolaritza ere XX. mendeko 60ko urteetan.  

7.2.3.- Isuntza zubia (irudia) 

XIV. menderako egurrez egindako zubiak batzen zituen Lea ibaiaren bi aldeak. 

Inguru hartan, ziur aski, zubiaz eta Isuntzako moilaz gain hainbat ofizio eta jarduera 

biltzen ziren ordurako. Dokumentuetan “la puente de Esunça” bezala izendatzen den 

egurrezko zubi hura, ordea, arazo iturri zen Udalarentzat. Itsasoz nahiz lehorrez 

hiribildura sartzeko berezko bidea zenak buruhauste bat baino gehiago eman zituen urteen 

joan-etorrian. Bere sendotasun faltagatik itsasoak behin baino gehiagotan hausten zuen 

eta horrek konponketa kostu handiak zekartzan berarekin.  

Era berean, zubiaren ezegonkortasuna arazo larria zen inguruko bizilagunentzat, 

isolatuta geratzeaz gain ekonomiari ere kalte eragiten baitzion. Maiztasun handiz izaten 

zituen aberiek burdinolen eta merkatarien jarduerak eteten zituzten. Horrez gain, sarri 

asko, zubiak zuen egoera tamalgarriaren ondorioz, bidaiariek arriskuan jarri behar izaten 

zuten euren burua handik pasatzeko. Konponketa gastuei aurre egin ahal izateko Udalak 

zerga berezi bat ezarri zuen. Bai lehorrez bai itsasoz, zubitik igaro nahi zuten guztiek diru 

sari bat ordaindu behar zuten. Badakigu, adibidez, 1544an hamaika itsasontzi igaro zirela 

bertatik eta tamainaren arabera bakoitzari erreal bat edo erreal erdi kobratu zitzaiela.  

Hala ere, behin eta berriz konpondu arren, egurrezko zubi altxagarri hark ez zuen 

askorik irauten (irudia). Hori dela eta, udal agintariek harrizko egitura bat eraikitzea 

erabaki zuten. 1520. urtean lehen aldiz harrizko oinarria ezarri zitzaion zubiari, 

https://drive.google.com/open?id=1UNmm11hXxTsO4O2yBXS6uUIROzFi7D3S
https://drive.google.com/open?id=1w22GdTODL2oy3IFpzzDgBilhUKRgT7tt


Lekeitioko udala | Lekeitioko natur eta kultur ondareari buruzko eduki-fitxak 
 

263 

sendotasun eta irmotasuna emateko asmoz. Hala ere, XVI eta XVII. mendeetan ez zen 

zubia behin betiko egonkortzerik lortu. 1735. urteko deskripzio anonimoak dioenez, 

“[1740an, zubia] era de madera sobre dos pilastrones de piedra labrada con una parte 

movediza por donde pasan los návios”78.  

Azkenik, XVIII. mende amaieran, finantziazioari eta beste kontu batzuei zegozkien 

gorabeherak gainditu, eta porrot egindako hainbat saiakera izan ostean, harrizko zubi 

sendo bat eraikitzeko lanei ekin zitzaien. Jose Santos Calderon ingeniariak zuzendu zituen 

lanak. Horrela, 1773an, 52 oineko altuera eta 149 ½-ko diametrodun arku bakarra zituen 

harrizko zubi ederra eraiki zen. Lanek 60.802 erreal eta hamalau marabediko kostua izan 

zuten.  

Alabaina, gaur egun ikus dezakegun zubia 1865. urtean Lafarga ingeniariak 

eraikitakoa da. Aurrekotik bi espigoi baino ez dira antzematen. Zubi berri hau aurrekoa 

baino garaiagoa da, eta orduko hainbat grabatutan ikusten den bezala, hasiera batean, 

erpin markatu bat izan zuen erdialdean (grabatua). Hala ere, beranduagoko erreformen 

ondorioz jada ezaugarri hau galdu egin du, eta gaur egun bidea askoz ere leunagoa da.   

7.2.4.- Arraina eta ardoaren bidea 

Arraina oinarrizko elikagaia zen Erdi Aroan. Sardinak, bisiguak, sardinzarrak eta 

bestelako arrainak, fresko edo kontserban, ohikoak ziren Iberiar penintsulako barne 

merkatuetan. Ezin da ahaztu kristauek urteko zenbait egunetan ezin izaten zutela haragirik 

jan eta, ondorioz, arrainak toki garrantzitsua hartzen zuela euren dietan.  

Horrela, Ondarroa, Bermeo edo Lekeitio moduko euskal kostaldeko herriak 

merkatarien jomuga bihurtu ziren, eta gaur egun arrainaren eta ardoaren ibilbidea 

deritzoguna sortu zen.  

Lekeitioren kasuan, Lea ibarra zeharkatuz, Durangora eta hortik Urkiolako 

mendatea igaroz Gasteizera iristen ziren mandazainak. Garraiolari eta merkatariak 

                                                           
78 1735. urteko deskripzio anonimo izenez ezagutzen duguna, XVIII. mendeko lehen erdialdean, idazle 

anonimo batek Lekeitioko herriaren inguruan egindako deskripzio lan bat da. Idatzi horretan Lekeitiori 

buruzko informazio baliotsua dator. Erreferentzia: Rodriguez, A. 1970. Descripción sumaria de la villa de 

Lequeitio de (1740). Transcripción, prólogo y notas. RSVAP. 

https://drive.google.com/open?id=1NFDKA2fAtX31VB3jMf-fuAaq6MNDsjLq

Arrantzaleen Kofradiarekin jartzen ziren harremanetan arrain freskoa erosteko. Batez ere 

neguan esportatzen zen arrain freskoa, elurrez betetako kupelen barruan sartuta eta 

urtaroko tenperatura baxuak aprobetxatuz. Arrainarekin batera kantauriar isurialdeko 

burdinoletako burdina ere esportatzen zen.  

Ibilbidea kontrako noranzkoan egiten zutenean garia, gatza, artilea, ozpina edo 

ardoa ekartzen zuten. Izan ere, arrain eta zerealen truke horren abaroan hasi zen ardoa 

bezalako luxuzko produktu baten komertzializazioa. Ardo gehiena Arabako Errioxatik 

zetorren, eta Lekeition ekoizten zen txakolin edo sagardoa baino garestiagoa izanagatik 

ere, askoz estimatuago zen. Hori dela eta, bertoko txakolina babesteko hainbat neurri 

protekzionista ezarri ziren. 

Garraiolariek orografia bihurri eta zailari egin behar izaten zioten aurre egunero. 

Izan ere, egunero iristen zen Gasteizko merkatura kostaldeko arrain freskoa. Arrainaren 

eta ardoaren ibilbidea deritzona oso erabilia izan zen XV. eta XVIII. mendeen artean. 

Urduña zeharkatzen zuen errege-bidea eraiki eta hobetu zenez geroztik, ordea, behera 

egin zuen joan-etorrien kopuruak. Hala eta guztiz ere, XX. mende hasierara arte erabili 

zen. Mendeetan komertzioa erraztu zuen ibilbidea izateaz gain, kostaldea eta barnealdea 

elkarlotu eta beraien arteko harremanak sendotu zituen bide garrantzitsuenetako bat izan 

zen. 

  



Lekeitioko udala | Lekeitioko natur eta kultur ondareari buruzko eduki-fitxak 
 

265 

7.3.- Burdinaren ekoizpena Lea ibarrean 

7.3.1.- Burdinolak. Presak. Errotak 

XIV. mendetik aurrera burdingintzak garapen handia izan zuen Euskal Herriko 

ipar-isurialdean. Europatik eta Iberiar penintsulatik zetorren eskaria gakoa izango zen 

horretan, baina baita zonalde horrek zituen baldintza ezin hobeak ere: garaiko 

teknologiarako mineral mota onena berton zegoen, ustiatzeko errazak ziren meatze 

irekiak; lurralde aldapatsu eta euritsua izanda, basoak eta ura –energia hidraulikoa– 

eskuragarri zeuden; zirkulazioa errazten zuten ibai sarea zegoen; merkataritza eta 

garraiolaritza ahalbidetzen zuten forudun portuak zeuden; eta, gainera, zonalde hau 

Europa eta Gaztelak osatzen zuten ardatzaren erdi-erdian zegoen kokatuta. 

XIII. mendera arte haize-oletan bakarrik ekoizten zen burdina, oso kantitate 

txikietan. Baina XIV, XV eta XVI. mendeetan eskala industrialean produzitzen hasi ziren, 

energia hidraulikoa erabiliz. Batez ere burdin lingoteak egiten ziren, esportaziorako. Ez 

da ahaztu behar Europan burdinaren eskaria izugarri igo zela Ehun Urteko Gerraren 

(1337-1453) testuinguruan. Armadak geroz eta handiagoak ziren, eta horiek geroz eta 

jaurtigai, blindaje eta arma sofistikatuagoak behar zituzten. Eskari hori aseko zuen euskal 

burdinak. 

XV. mende amaieran Bizkaitik 3.000 tona burdin esportatu ziren. Europa osoan 

kontsumitzen zen burdinaren %20 Bizkaia eta Gipuzkoatik zetorren. Ingalaterrari 

dagokionez, kopurua askoz altuagoa zen, herrialde horrek inportatutako burdinaren %90 

euskal jatorriko burdina baitzen. XVI. mendean, Bizkaia eta Gipuzkoako burdinaren 

herena ontzigintzarako erabiltzen zen, beste heren bat lanabesak –iltzeak, armak, nekazal 

tresnak– egiteko eta azken herena esportaziorako. Horri esker, nekazaritzarako hain 

txiroak ziren probintzia hauek garia eta bestelako elikagai batzuk inportatu ahal izan 

zituzten, bertako bizi baldintzak hobetuz.  

Bizkaia eta Gipuzkoan hirurehun burdinola inguru zeuden Erdi Aro amaieran. 

Hortaz, kalkula daiteke 1.500 langile inguruk jarduten zutela lanbide horretan. Populazio 

osoaren %6 ingururi ematen zion lana sektore horrek modu zuzenean, eta beste %25 

ingururi zeharka. Izan ere, beste hainbat ogibide zeuden burdingintzarekin estuki lotuta, 

hala nola ikazkinak, basozainak, garraiolariak, meatzariak, errementariak, merkatariak, 

zergalari eta eskribauak, ostalari eta merkatariak eta abar.      

Burdinolak instalazio konplexuak ziren. Uharka eta sistema hidraulikoak, errotak, 

olak, errenteriak –zergak kobratzeko–, langileen etxebizitzak, biltegiak eta bestelako 

azpiegiturak barnebiltzen zituzten. Gainera, inguruan basoak eta ikatza egiteko eremuak 

izaten zituzten oro har. 

Lea ibarrean gaur egun ere instalazio horien arrastoak ikus ditzakegu, garai batean 

zonalde honek izan zuen aktibitate ekonomiko biziaren erakusgarri. Lea ibaiak 30 

kilometroko bidea egiten du Oiz menditik Kantauri itsasoraino. Bidean Munitibar, 

Aulesti, Gizaburuaga, Amoroto, Ispaster, Mendexa eta Lekeitioko lurrak zeharkatzen 

ditu, eta ibilbide guztian zehar, hainbat errota, presa, burdinola eta burdingintzari lotutako 

bestelako arrasto gorde dira. 

Izan ere, arestian esan dugun moduan, Lea ibarrak ez zuen, Bizkaiko beste zonalde 

batzuek bezala, industrializazio prozesurik ezagutu. Hori dela eta, gaur arte mantendu 

dira produkzio sistema zahar haren hondarrak. Ibaia jaiotzen den goialdean XIV. 

mendean ohikoak ziren burdinolak ditugu, Erdi Arokoak: Agorria, Goikolea, Olatxu, 

Bengola eta Munitibar.   

Arroaren erdialdean, berriz, XVII eta XVIII. mendeetako burdinolak ikus 

ditzakegu, garai hartan izan ziren aurrerakuntza teknologikoak erakusten dizkigutenak. 

Esanguratsuenak Bengolea (argazkia), Angiz, Lariz eta Erezako multzoak dira. Guztiak 

ere produkzio gune konplexuak dira (irudia), bestelako azpiegiturez gain –baserri, etxe, 

eraikin erlijioso eta militarrak–, burdinola handi eta txikiz osatuak.  

Gune honetako multzo garrantzitsuena Bengoleakoa da (Okamika auzoa, 

Gizaburuaga). XIV. menderako bazen ola bat bertan. 1650. urtean zaharberritu egin zen. 

Errota berri bat eta burdinola bi eraiki ziren. Gerora, Pedro Bernardo Villarreal de 

Berrizen jabetzara igaro zen eta honek berregin eta modernizatu egin zuen. Besteak beste, 

errentagarritasun hobea lortzeko sistema hidraulikoa hobetu zuen –igarotako uraz zebilen 

errota gehituz adibidez–, eta burdinolan hirugarren labe bat jarri zuen. Erreforma horren 

ostean, burdinola nagusi bat –totxoak egiteko– eta txiki bi –totxoa horiek lantzeko– 

izatera igaro zen konplexu industriala. Bengolean unitate produktiboaz gain –burdinolak, 

ikaztegia, errotak, presa–, dorretxe bat, ermita bat eta olagizonen etxebizitzak zeuden. 

Azpimarratu behar da, oso gune konplexu eta aurreratua izan zela bere garairako. 

https://drive.google.com/open?id=1fEILPgn0CUv--FI0DARtkl2xwIhPX6ay
https://drive.google.com/open?id=1FpkiqtG8OYEP39zzP7Aw1rr_XsF4B33m

Ibaiaren ahoan, itsasoratu aurreko kilometroetan, ontzigintza industria egon izan da 

XX. mende amaierara arte. Hori erakusten digute ibaiaren ertzetako ontziolek eta 

burdinaren inguruko jarduerek utzitako hondarrek. Bertan aurkitzen ziren, besteak beste, 

Magdalenako arragoa, errenteria eta kaia ere. Horrez gain, Olalden –orain Burdinola 

fabrika dagoen lekuan– bazen burdinola eta errota bat ere, gaur egun bere arrastorik 

geratzen ez den arren. Hain zuzen, bertan dagoen presara arte heltzen dira itsasoko 

mareak. 

Konplexu industrial horiez gain, garai ezberdinetako ibai-errota asko daude 

ibaiaren zonalde guztietan. Horien artean, mota ezberdinetakoak bereiz daitezke. 

Antapara gabeak –Lariz-aurreko Errotazar, Gizaburuagan–, non presak ura zuzenean 

errotara desbideratzen duen eta errota presaren ondoan dagoen; antaparadunak –Elortza, 

Munitibarren–, non presak ura ubide batera desbideratzen duen eta errota presatik metro 

batzuetara dagoen; kubo-errotak –Kubo, Munitibarren–, non antapararen ordez ur-andela 

bertikala duten –ezohikoak eta guztiz bereziak Euskal Herrian–; eta azkenik, mareaz 

funtzionatzen duen errota –Marierrota, Mendexan–, non itsasgora aprobetxatuz ur-andela 

betetzen den eta itsasbeherarekin ehotzen den.  

Bestalde, azpiegitura horietan elementu hidraulikoak aurki daitezke, hala nola 

presak (argazkia), ura errotara eramateko erretenak, urtegiak, antaparak, estoldak, 

isurbideak, tunel hidraulikoak eta abar. Baita jarduera ezberdinetarako erabiltzen zen 

makineriako osagai batzuk ere, turbinak, turtukiak, errotarriak edo toberak adibidez.  

Ondare multzo horietan, azpimarragarriena agian, arkuez eta kontrahormez 

egindako presak dira, arku-presa bezala ezagutuko direnak (argazkia). Presa mota horiek 

kultur balio handia dute, bereziak eta urriak baitira. Gainera, garrantzia teknologiko 

handia izan zuten garai hartarako, ordura arteko grabitate-presa zuzenen aldean –

Bengoleakoa kasu–, arku-presak erresistentzia hobea izateaz gain, mantentze lanetarako 

nahiz eraikitzeko ere merkeagoak baitziren –material gutxiago behar zuten–.  

Pedro Bernardo Villarreal de Berriz ingeniari eta jauntxoak diseinatu, eraiki eta 

ezagutarazi zituen, eta presa mota horrekin ingeniaritza hidrauliko modernoa sortu zen. 

Lea ibaian eraiki zituzten lehen aldiz Europa osoan, eta beste askoren eredu izan ziren. 

Araba, Bizkaia eta Gipuzkoan dauden 996 burdinola-errota multzotatik, 54 baino ez dira 

arku-presadunak eta horietatik hamar Lea ibaian daude: Ibeta, Amulua, Angiz eta 

https://drive.google.com/open?id=1gV6Y8sW2UQvdDVE4RxCo9JCgHCfMyYYV
https://drive.google.com/open?id=1J33jK0KiwLbe0YYmg97P6Lx74eEwmVhP

Bekoerrota Aulestin; Errotabarri eta Artinerrota Amoroton; beste Errotabarri, Errotazar 

eta Lariz-Oleta Gizaburuagan; eta azkenik, ia erabat desagertuta dagoen Goikoerrota. 

Horietatik bi –Gizaburuagako Errotabarri eta Errotazar– zalantzarik gabe Villarreal de 

Berrizek berak diseinatu zituen. Gainerakoak ere Villarreal de Berrizek egindakotzat jo 

izan badira ere, ez dago froga idatzirik. Hala ere, berak finkatutako ereduari jarraituz egin 

ziren.  

Beraz, Zubietakoak hurbil izan arren, Lekeitiok ez zuen bere jurisdikziopean 

burdinolarik. Hala ere, Lea ibarreko burdinola batzuen jabe edo administratzaileak 

hiribilduko familia aberatsak izan ziren, yarzatarrak edo Villarreal de Berriz bera 

kasurako. Horiexek izan ziren Lekeitio burdinaz hornitu zutenak eta mea portutik 

merkaturatuz etekin handiak atera zituztenak. 

7.3.2.- Pedro Bernardo Villarreal de Berriz (argazkia)   

Pedro Bernardo Villarreal de Berriz (1669-1740) Arrasaten jaio zen familia noble 

batean. Oinarrizko ikasketak Arrasaten bertan, Bergaran eta Iruñean burutu ostean, 

hamabost urte zituela Salamancako Unibertsitatera joan zen. Urte beteren buruan, bere 

jaioterrira bueltatu zen, batxilerra izateko ez baitzen denbora gehiagorik behar. Ordutik 

aurrera, familiak Berrizen eta Arrasaten zituen negozioak kudeatzen hasi zen. Horrez 

gain, gortean ere denboraldi batzuk igaro zituen, bere asmoa Santiagoko Ordena 

militarrean sartzea baitzen. Bizkaian herritar guztiak kapare izanda, horrelako ordena 

baten parte izateak, abantaila ekonomikoez gain, prestigio handia zekarren. Azkenik, 

1690. urtean izendatu zuen Carlos II.ak Santiagoko Ordenako kide. 

1694. urtean, Mariana Rosa Bengolea lekeitiarrarekin ezkondu zen, eta fase berri 

bat zabaldu zen Villarreal de Berrizen bizitzan. Bengoleatarrak Hernan Perez de Yarzaren 

ondorengoak ziren eta jabetza handiak zituzten Leako ibarrean. Beste baserri, ola, lursail 

eta errota batzuen artean, Bengolea dorretxea –bere errota eta burdinola biekin–, eta 

Lekeitioko Uriarte jauregia 4.4.2.(1). Horrela, 25 urte eskas baino ez zituela, Pedro 

Bernardo Villarreal de Berriz, bere emaztearen bitartez, bengoleatarren jabetzak 

kontrolatzera eta kudeatzera igaro zen.  

Horrez gain, politikan ere buru-belarri murgildu zen. Lekeitioko alkate izan zen 

1696, 1699 eta 1703. urteetan, eta Bizkaiko Batzar Nagusietan Lekeitioko hiribilduaren 

eta Mendexa, Gizaburuaga eta Amorotoko elizateen ordezkaria 1696 eta 1722. urteetan. 

https://drive.google.com/open?id=1sst_oI215fSUR_t0NcCeQGomsH2SS0rX

Lekeitioko Udala zuzendu zuen bitartean, herriko azpiegituren eta ingurumenaren 

gaineko kezka handia erakutsi zuen, urte luzez zirauten hainbat arazori irtenbidea ematen 

saiatuz: Lazunarri moila, basoen gehiegizko ustiaketa eta abar. Bestalde, zenbait urtez, 

Nautika Eskolan ere aritu zen irakasle lanetan.  

Izan ere, ezkondu ostean, bikotea Lekeition jarri zen bizitzen, Uriarte jauregian 

bertan (argazkia). Bederatzi seme-alaba izan zituzten, eta Pedro Bernardo Villarreal de 

Berriz bertatik arduratu zen Bengoleako burdinolaz eta bere beste jabetzez. 1694 eta 

1707. urteen artean 31.460 erreal inbertitu zituen konplexu industrial hori zaharberritzen 

eta errentagarriagoa izateko moldaketa teknologikoak egiten. Bengolea dorretxea 

zimenduetatik bertatik berreraiki zuen, eta errota berria ere egin zuen. Garai hartan Felipe 

V.aren zerbitzura aritu zen lanean, eta bere burdinolek urtero 6.000 kintal munizio egin 

zituen erregearentzat.  

1707 eta 1727. urteen artean Magdalenako etxea eraiki zuen Arropaingo auzoan. 

Gune horretan itsasoz ekarritako mea gordetzeko eta lantzeko biltegi eta barrunbeak 

zeuden. Garraioaren kostua murrizteko, lehendabizi, arragoa batean kiskaltzen zuen 

burdin mea, horrela pisuaren heren bat galtzen baitzuen. Magdalenan, ontziak ondo 

igarotzeko ubidea eta karga-deskargan aritzeko kai pribatua ere egin zituen. Bere asmoa, 

gune hori Bengoleako burdinola hornitzeko eta burdin landua errazago itsasoratzeko 

instalazio gisa erabiltzea zen. Obrak belloizko 50.000 errealeko kostua izan zuen. Portu 

propio horretaz gain, bere baso eta ikaztegiak ere bazituen eta baita, esportazio eta 

inportazioak errazteko, berak diseinatu eta eraikitako ontzidia ere. 

Zalantzarik gabe, bere ondasun zabalen artetik, baso eta burdinola horietan jarri 

zuen arretarik handiena Villarreal de Berrizek. Bi sektore horiei buruz idatzi zuen bere 

lanik ospetsuena –Máquinas hidráulicas de molinos y herrerías y gobierno de los árboles 

y monte de Vizcaya (1736)–, eta buru-belarri jardun zuen burdingintza sektorea 

modernizatzeko lanean. Lan handia egin zuen presa hidraulikoak, burdinolak eta errotak 

diseinatzen eta, arestian aipatu bezala, presa tradizionalak baino iraunkorragoa, 

eraikitzeko errazagoa eta merkeagoa zen sistema berria asmatu zuen, hots, kontrahormez 

eta arkuz osatutako arku-presa.  

Sistema berri hori aurrerapauso handia izan zen Europako ingeniaritza hidraulikoan 

eta, Lea ibaian eraikitako ereduei esker, arku-presak erruz zabaldu ziren Bizkaia eta 

https://drive.google.com/open?id=1VaMhslQhsIcHUq5o5mktMA4n1DPHUaw1

Gipuzkoan. Gainera, estetika aldetik ere ederrak ziren. Proportzio zaindukoak, 

harlanduzko paramentudunak eta eraikuntza-kalitatea handikoak.  

Izan ere, Pedro Bernardo Villarreal de Berrizek bere bizitza osoan izan zuen 

zientzia eta ingeniaritzarekiko zaletasuna eta jakin-mina. Bere kezka nagusietako bat 

burdingintza eta bestelako sektoreei ahalik eta errentagarritasun handiena ateratzean 

zegoen eta bazekien zientziak eta teknologiak ahalbidetu zezakeela hori. 

Villareal de Berriz jaio zen garaian Unibertsitateak zientzia bertan behera utzia zuen 

eta administrazioak berrikuntza orori errezeloa zion. Testuinguru horretan, beste 

intelektual gutxi batzuekin batera, geroago mugimendu ilustratu bezala ezagutuko 

denaren aitzindari izan zen. Akademia ofizialetatik kanpo, Uriarte jauregian tertuliak 

antolatzen zituen, beranduago Peñafloridako kondeak, Azkoitiko zalduntxoek edota 

Euskalerriaren Adiskideen Elkarteak berak egingo zuten antzera. Tertulia horietan gai 

ezberdinak jorratzen zituzten –literatura, zientziak, artea– eta Lekeitioz kanpoko hainbat 

intelektual hurbiltzen ziren. Tradizionalistek, tonu ezkorrean, novatore bezala izendatu 

zituzten pertsonaia aurre-ilustratu horiek.  

Laburbilduz, esan dezakegu, Pedro Bernardo Villarreal de Berriz irudimen eta 

jakin-min handiko pertsona izan zela. Idazteaz gain, irakurri ere asko egin zuen, batez ere 

autore modernoak. Horietatik edan zuen, baina beti bere irizpideak mantenduz. Ez zen 

teorian geratu eta diseinatutako berrikuntzak bere burdinoletan txertatu zituen, baita 

kanpora zabaldu ere. Berrikuntza horiek etekin ekonomiko ederrak eman zizkioten.     

7.4.- Beste batzuk 

7.4.1.- Txakolingintza (argazkia I / argazkia II)  

Historikoki mahatsa izan da Lekeitioko herrian landu izan den labore nagusia. Izan 

ere, Lekeitiok nekazaritzara bideratu ditzakeen lurrak harritsuak eta eskasak dira, eta 

mahatsondoekin –parretan jarriz– leku txiki eta aldapatsuenetan ere etekin handia atera 

zitekeen. Gainera, klima ere egokia da. Lursail ezberdinetan lantzen zen mahatsa: 

ortuetan, soloetan eta baita bereziki mahastizaintzarako ziren lurretan ere, parra edo 

enborrekin ipinitako mahastietan.  

Santa Katalinatik Arropainerainoko lurretan, eta Gardata eta Kurtziaga inguruan 

zeuden mahastiak. Notario agiri eta testamentuek mahastiak zeuden hainbat toki aipatzen 

dituzte: Kakueta, Arbiatx, Goraburu, Isuntza, Antzoris, Karraspio, Artadi, Larrotegi, 

Tala, Alostorre, Iturrioz, Magdalena, Elexatea, Lanitis eta abar. Baina, agiriotan ikus 

daitekeenez, egun Mahasti izenez ezagutzen dugun eremukoak ziren lur on eta 

garestienak. 

Mahastizaintzaren inguruan ezagutzen diren lehen aipamen idatziak XIV. mendeko 

agirietan ditugu. Esaterako, Maria Diaz Harokoaren hiri-gutunean (1325) zigorrak 

ezartzen dira inoren mahastiari kalterik egiten zietenentzat. Horrez gain, 1338ko agiri 

batean Lekeitioko biztanleek mahastiak parretan igotzeko erabiltzen zituzten zuren 

zergen salbuespen neurriak finkatzen dira, besteak beste. Baditugu, halaber, mahastiak 

aipatzen diren XIV. mendeko testamentu eta salerosketa agiriak ere. 

Txakolinak, historikoki, garrantzi handia izan du Lekeitiorentzat maila sozial zein 

ekonomikoan. XV. mendearen azken aldera, gero eta garrantzia gehiago hartzen joan zen, 

eta XVI. menderako, ia 90 dolare zeuden hiribilduan. Pixkanaka, txakolingintza, 

herriaren euskarri ekonomiko garrantzitsuenetako bat bihurtu zen, itsasoko jarduerekin 

batera. 

Dolare horien artetik batek, Sosoaga jauregian aurkitu zenak, gure egunetara arte 

iraun du. Lopez de Sosoaga kapitain, merkatari, mailegu-emaile eta ontzi-jabe ospetsuak 

1644. urtean dolare bat jarri zuen bere jauregian. Modu horretan, txakolin propioa 

ekoiztera igaro zen, Lekeitioko hiribilduaren erdigunean bertan. Dolare hori presio 

zuzenekoa zen, XVII. menderako guztiz teknika berritzailea, eta 2.000 kilo mahats zanpa 

https://drive.google.com/open?id=1xK9p6x2C4eHq62EyGqvfsk_DUcngfk4y
https://drive.google.com/open?id=181cPundaNf4GscydjyKnhDmlYFWgVr6O

zitzakeen aldi bakoitzean. Sosoaga jauregiko dolarea pieza paregabea da. Aurreko 

mendeetan horrelako hamaika izan baziren ere, gaur egun, Euskal Herrian egoera onean 

kontserbatzen den prentsarik zaharrena da.  

XVIII. mendera arte, gutxi ziren txakolina ekoiztetik soilik bizi zirenak. Kasu 

gehienetan, txakolingintza bestelako lanekin uztartu behar izaten zuten bizimodua 

ateratzeko. Hala ere, ardogintzak izen ona zuenez, hainbat herritarrek aipatutako muztioa 

ekoizteko gogoa izan zuten. Izan ere, Erdi Arotik, mahastiak izatea aristokraziaren 

bereizgarri bihurtu zen, eta jabeari prestigioa eta onarpen sozial handia ematen zion. 

Mahatsa udal intereseko laborea zen. Hori dela eta, Lekeitioko Udala arduratzen 

zen mahatsa zaintzeaz eta batzeko nahiz saltzeko egunak zehazteaz. Hor ikusten da 

txakolingileek indar politiko eta ekonomiko handia zeukatela herrian. Adibidez, 1829an 

herriko Udalbatzak mahatsondoa lurraldeko aberastasun eta onuren iturri nagusienetakoa 

zela aldarrikatu zuen. 

Badakigu, XVIII. menderako mahastietan izaten ziren kalteak eragozteko hainbat 

neurri hartu zituela Udalak. Izan ere, mahastien jabeen lurretan sarritan egoten ziren 

kalteak: lapurretak, ganadua sartzea, arropak eguzkitan lehortzen jartzea, egur gutxi 

zegoenean mahastiekin egurra egitea, ganaduarentzako belarra batzea eta abar. Jarduera 

horiek guztiek mahatsondoa kaltetzen zuten, eta hori ekiditeko asmoz, Udalak zaindariak 

izendatzen zituen uztak jagoteko.  

Neurri horiez gain, txakolina sustatzeko bestelako bideak ere erabili zituen Udalak. 

Adibidez, plazaren ertz batean zegoen bolatokian, dirua jokatzen zutenen aurrean, edaria 

jokatzen zutenek izaten zuten lehentasuna.  

Horrez gain, herrian ekoitzitako txakolin erreserbak amaitu arte, kanpoko ardoak 

saltzeko debekua ezarri zen. Antza, Erdi Arotik, agintariek produktu hau babesteko neurri 

protekzionistak gehitu zituzten behin eta berriro. Izan ere, betidanik izan dute ospe handia 

kanpoko ardoek –Ribadaviako ardoak (Galizia), Jerezekoak (Andaluzia), Bordelekoak, 

Nafarroakoak edo Errioxakoak–, eta hori, konpetentzia kaltegarria zen bertoko 

txakolinarentzat. 

Antza denez, debeku hori da herriaren irteera guztietan taberna bat sortu izanaren 

arrazoia. Beste lurretako ardoa edan edota erosi nahi zutenek, herriaren mugetatik kanpo 



Lekeitioko udala | Lekeitioko natur eta kultur ondareari buruzko eduki-fitxak 
 

273 

egitea baino beste erremediorik ez zuten, eta horregatik sortu ei ziren Arropaingo, 

Isuntzako zubiko edo Gardatako tabernak. 

Urteko txakolin ekoizpena amaitu arte ezin zitekeen herrian bestelako ardorik 

kontsumitu. Alabaina, behin hori amaituta, kanpoko ardoa saltzeko, enkantean ateratzen 

ziren bospasei taberna. Auzoka zeuden banatuta taberna horiek: bi Arranegin, bi Atean 

eta beste bi erdigunean. Gainera, Elizako kabildoak ere hamarrenetan jasotako txakolina 

saltzeko taberna bat izaten zuen.  

Taberna horiez gain, urte osoan zabalik egoten zen kanpoko ardoa sal zezakeen 

beste taberna bat ere. Taberna hark gaixoen taberna zuen izena, izan ere, bertan kanpoko 

ardoa edan ahal izateko medikuaren agiria eta alkatearen baimena behar izaten ziren. 

Neurri protekzionista horiek alde txarrak ere izan zituzten. Mahatsa lantzen zutenen 

eta Arrantzaleen Kofradiaren artean hainbat istilu izan baitziren. Txakolinaren salmentak 

irauten zuen bitartean kanpoko ardorik ezin zitekeenez sal, eskabetxea edo arrain freskoa 

barnealdera eramaten zuten mandazainak ez ziren herrira hurbiltzen, joan-etorri hutsik ez 

egitearren. Alabaina, Kofradiak behin eta berriro eskatu ostean, 1826an indargabetu zuten 

neurri protekzionista hori, txakolingintzak osasun ona zuen seinale. 

Gainera, egoera lasaitzeko edo, ardotik ateratako zergak kaiak konpontzeko 

erabiliko zirela adostu zuten Kofradiak eta Udalak. Era berean, arrantzaleak herriko 

txakolina kontsumitzera konprometitu ziren, honen salmentatik lortutako zergak kaiak 

konpontzeko baitziren azken batean.  

Aipatu ditugun neurriez gain, Udaletik bestelako neurriak ere hartzen ziren urte 

sasoi jakin bakoitzean:  

Martxoan, solo eta mahastietako itxiturak konponduta eta ondo ote zeuden 

begiratzen zuten udal langileek. Denbora tarte horretan debekatuta zegoen mahastietan 

belarra ebakitzea; nahi gabe bazen ere, sarri, aihenaren kimuak apurtzen baitziren bestela. 

Lursailak zarratu eta konpondu gabe zituztenei isuna jartzen zitzaien. 

Maiatzaren 9an, Arcosera (Nafarroa) bidaltzen zen herritar bat urtero, bertako San 

Gregorioren ermitatik ur bedeinkatua ekartzera. Ur hori herritarren artean banatzen zen 

eta, parrokoen laguntzarekin, zelaiak bedeinkatzen ziren mahastiak zomorroetatik 

libratzeko. 

Abuztuan, San Bartolome eta San Agustinen egunean mahastiak jagoteko 

zaindariak izendatzen ziren –jurau eta kaboak–. Horien kopurua uztarenaren araberakoa 

izan ohi zen, urteko hartako uzta handia bazen hamasei jurau eta bi kabo ere egon 

zitezkeen. Oro har, kargu horietarako mahastien ugazabak hautatzen ziren. Zaindari 

horiek lehenengo Aita Pieleko ermitan, eta gero udaletxean bertan, egiten zuten zina. 

Handik aste betera zaintzak egiten hasten ziren gau eta egunez.  

Zaintzaile horietako bat Miguel Uribarren izan zen; Jose Javier Uribarren bankari 

eta dirudunaren aita. Berau ere, bere semea bezala, negozio gizona izan zen, besteak 

beste, ontzigile eta ontzi jabea, eta hainbat udal kargutan aritutako. Hala ere, 69 urte 

zituela txakolingintzan hasi zen. Horrela, mahastiak zituenez, 1822an mahastizain 

izendatu zuten. Horrez gain, badakigu hurrengo hamarkadan ere txakolingintzan jardun 

zuela. 

Mahats-bilketa ere Udalak gidatzen zuen. Uzta batzeko puntuan zegoenean, 

alkateari jakinarazten zioten mahastizainek. Orduan, alkateak sei edo zortzi jakitun 

izendatzen zituen, mahatsa aztertu ostean, noiz batu erabakitzeko. Aukeratutako egunean, 

udal erregimentua –alkate eta zinegotziak–, kaboak eta jurauak San Juan Talako ermitan 

batzen ziren mahatsa biltzeko ordu egokia erabakitzeko. Ondoren, danbolin doinuz 

lagunduta, udal erregimentuak eta mahastizainek herriari itzulia ematen zioten. Horrela 

jakinarazten zitzaien herritarrei mahatsa biltzera joan behar zutela.  

Mahatsa bi txandatan batzen zen: lehenengo egunean ortu eta soloetakoa, eta 

bigarren egunetik aurrera beste lursail guztietakoa. Uzta batu eta kontatutakoan, mahatsa 

lantzen zutenei udaletxera joateko deia egiten zitzaien. Urteko txakolin produkzioa 

aurreikusi ondoren, guztien artean adosten zuten mahatsaren prezioa eta produktuari 

ezarri beharreko zerga. Hurrengo domekan herri guztiari jakinarazten zitzaion adostutako 

salneurria. Prezioen lekukotasunik zaharrenak 1530ekoak dira. Urte hartan, Elizak 17.237 

marabedi lortu zituen hamarrenetan jasotako txakolin litroak saldu ostean.  

Mahatsa batzeaz batez ere emakumeak arduratzen ziren, sasoi horretan herriko 

gizon gehienak itsasoan baitzeuden. Hala ere, ekoizpena handia zen urteetan, kanpoko 

jornalariak ere kontratatzen ziren. Mahatsa biltzeko garaian elkartzen zen jendetza zela-

eta, gauez erregimentua herria zaintzen ibiltzen zen inolako ika-mikarik egon ez zedin. 

Antza, garai batzuetan –XVIII. mendeko aldi batzuetan adibidez–, ez zen izan mahatsa 

eta bestelako uztak –artoa, esaterako– batzeko eskulan nahikorik, eta horrek ekoizpena 

murriztea ekarri zuen. 

Elizako dokumentuak eta, batez ere, Santa Maria elizak jasotako hamarrenak 

(1700-1853) dira Lekeitioko txakolinaren ekoizpenaren bilakaera ulertzeko iturri nagusia. 

Izan ere, uzta hain oparoa izanda, txakolin hamarrenak oso garrantzitsuak izan ziren 

Lekeitioko Elizarentzat. XIX. mendeko erdialdetik aurrerako datuetarako, berriz, badira 

mahatsaren produkzioa, kontsumoa eta salerosketa biltzen duten bestelako erregistroak. 

XVIII. mende hasieran beherako joera egon zen arren, 1718ko matxinadatik aurrera 

produkzioak gora egin zuen. Izan ere, matxinadaren ostean kanpoko ardoari zergak jarri 

zitzaizkion herriei ipinitako isunak ordaintzeko, eta horrek bertoko txakolin ekoizpena 

igotzea ekarri omen zuen, hau zergetatik salbuetsita baitzegoen. Gainera, garai hartan 

zilar kopuru handia hasi zen sartzen herrira, emigranteek Ameriketatik egiten zituzten 

bidalketak zirela eta. Diru hori, burdingintza eta merkataritzako mozkinekin batera, 

lursailetan inbertitu zen. Errukizko dohaintzak hartzen zituzten komentuak ere herri 

lurrak erosi eta errentan ematen hasi ziren, tartean mahastiak.  

Baina, XVIII. mendeko lehenengo urte horietan, ez zen erraza izan mahastietarako 

langile edo maizterrak topatzea. Dena dela, Lekeition berrogeiko hamarkadara arte 

jarraitu zen mahatsondo berriak landatzen eta mahatsari eskainitako lurrak hedatzen. 

Beste herri batzuetan lehenago eten zen ekinbide hori. 1735. urteko deskripzio 

anonimoak79 urte horietako mahats uztak gorakada itzela izan zuela dio. 

1745etik aurrera produkzioa beheraka hasi zen, eta ez zen joera hori ez zen eten 

1780. urtera arte. Unerik txarrenak 1760ko hamarkadako nekazaritza-krisialdia (1764-

1766) eta hirurogeita hamarreko aldia (1776-1779) izan ziren.  

                                                           
79 1735. urteko deskripzio anonimo izenez ezagutzen duguna, XVIII. mendeko lehen erdialdean, idazle 

anonimo batek Lekeitioko herriaren inguruan egindako deskripzio lan bat da. Idatzi horretan Lekeitiori 

buruzko informazio baliotsua dator. Erreferentzia: Rodriguez, A. 1970. Descripción sumaria de la villa de 

Lequeitio de (1740). Transcripción, prólogo y notas. RSVAP. 

Ordutik aurrera, produkzioak onera egin zuen eta aurreko hamarkadetako balioak 

erraz gainditu ziren. Gorakada horrek frantsesen okupazio garaian (1810-1812) etenaldi 

bat izan zuen arren, 1820. urtetik aurrera, ekoizpen maila berreskuratu eta aurreko 

mendeko balio onenen gainetik ere jarri zen. Garai horretan jo zuen goia Lekeitioko 

txakolingintzak: urteko 480.000 litro ekoizten ziren –iturri batzuen arabera, 980.000 

litro–. Hau da, gutxi gorabehera, mila upel edo pipa urtero (grafikoa).  

Hamarkada horretan hasi ziren mahastien jabeak txakolina babesteko lehen aipatu 

ditugun araudiak zehazten. Protekzionismoa zorrotza ezarri zen ordutik aurrera, bai 

mahastiak babesteko, bai kanpoko ardoaren kontrabandoari aurre egiteko; eta horrek, 

ezbairik gabe, gorakada horretan lagundu zuen. 

Baina gorakada horrek izan zituen bere alde txarrak ere. 1780tik aurrera populazioa 

hazi egin zen, itsasoz haraindiko arrantza gainbeheran zegoen, eta ondorioz, herritar 

xumeak geroz eta zor gehiago pilatzen joan ziren. Ondorioz, jabe txikiek euren lursailak 

saltzea beste erremediorik ez zuten izan, eta horrela, mahastiak lur-jabe handi batzuen 

eskuetan geratu ziren. Esan bezala, horiek produkzioa igotzea lortu zuten, baina horrek 

ez zuen produktuaren kalitatea hobetu.  

Lehen Gerra Karlistak (1833-1839) produkzioa eten egin zuen. Gerraren ondorioz 

egoera oso txarra zen, eta Udalak egur falta ikusita, baimena eman zuen erregai bezala 

eraikinetako eta mahastietako egurrak erabiltzeko. Horren ondorioz, ez zen berrogeiko 

hamarkada amaierara arte mende hasierako maila berreskuratuko. Gerraren kolpea 

nahikoa ez, eta 1853-1859 bitartean, oidioak80 mahasti gehienak suntsitu zituen eta ez zen 

uztarik izan.  

Santa Mariako agirietan dakarrenaren arabera, 1854ko azaroaren 30ean Francisco 

Erkiaga parrokoak mahastiak usteltzen zituen gaixotasun hori gizakion harrokeria 

zigortzeko Jainkoak bidalitako gaitza zela esan zuen. Honela deskribatu zuen egoera 

hitzez hitz: 

“Jaungoikoak ahalguztiduna dela erakusteko eta gizakion harrokeria zigortu 

eta nahastatuta uzteko, errauts antzeko zer edo zer erabili du; errauts hori 

                                                           
80 Oidioa: hainbat landarek izan ohi duten gaixotasuna da, eta onddo mota batek sortzen du. Zurina ere 

esaten zaio. 

https://drive.google.com/open?id=1xmJTnudQuT7M0nGvSEAccPaFIngjydAI

mahatsondo eta mahats-mordoetan eransten da eta asko sikatu eta usteldu egiten ditu, 

mahats-garauak ere arrakalatuta eta gogortuta uzten dituela. Honek alperrik galduko 

du herri honetako eta Kantauri Itsasoko kostako mahats-uzta guztia”81.   

Antza, Mingorri deritzon irudia, plaga horren oroigarri bezala edo ustezko 

sorginkeriari aurre egiteko egin zen. Irudi hori Aste Santuan ateratzen da prozesioan, eta 

sega bat duen eskeleto batek eta bere azpian dagoen dragoi batek osatzen dute. Dragoiak 

mingain gorri luze-luzea dauka eta bere buztanak mahats adar baten itxura du.  

1861ean hemezortzi lur-jabek kontrolatzen zuten Lekeitioko mahastien produkzioa. 

Ordurako 2.500 litro txakolin baino ez zen ekoizten, kantitate ezdeusa oidioa agertu 

aurretik ekoizten ziren litroen aldean. Behin izurri hori igarota, Bizkaiko beste lekuetan 

legez, Lekeitioko txakolinak onera egin zuen apur bat, baina ez zen sekula lehenagoko 

mailetara iritsi.  

XX. mendeko ekoizpena beherakada horren erakusle da. 1921ean 48 hektolitro 

lortu ziren herrian eta 1924an, berriz, 98. Kopuru hori Bizkaian urte bi horietan produzitu 

zen txakolin guztiaren %0,7 baino ez zen izan, eta herrian kontsumitu zen ardoaren %1. 

1924an, Lekeition 3,4 hektarea hartzen zuten mahastiek, Bizkaian zeuden mahastien 

azaleraren %0,5 baino ez. XX. mendeko 30 eta 40ko urteen artean desagertu ziren ia 

mahasti guztiak eta, horiekin, baita txakolinaren industria ere. 

Hala ere, tradizioa ez da guztiz galdu. Pipas familiak gaur egun ere txakolina 

ekoizten jarraitzen du. Santa Katalinara bidean lau hektareako lur sail txiki bat daukate, 

eta bertako mahastietatik, urtero, 2.000-3.000 txakolin botila merkaturatzen dituzte. 1994. 

urtetik Bizkaiko Txakolina jatorri deitura darama, eta behinola gure herrian izandako 

tradizioaren azken arrastoa da. 

7.4.2.- Egurraren ekoizpena 

Erdi Aroan eta Antzinako Erregimenean egurra oinarrizko lehengaia zen eguneroko 

bizitzan. Besteak beste, eraikuntzarako, ontzigintzarako, hesiak egiteko, lanabesak 

egiteko, altzariak egiteko, erregai moduan erabiltzeko, ikatza egiteko eta abar erabiltzen 

                                                           
81 Prado, A. I. 2004. Bizkaiko herrien monografiak. Lekeitio II. Lekeitioko monografia historiko-artistikoa. 

Bilbao: Bizkaiko Foru Aldundia. 70. 

zen. Bizitzaren arlo guztietan behar-beharrezkoa zen, bai eguneroko bizitzan, bai 

ekonomian eta industrian ere. Adibidez, eraikuntzan ez zen harria XVIII. mendera arte 

nagusitu.  

Lekeitio eta inguruetan egur ugari zegoen, baldintza geografikoak egokiak baitziren 

basoak sortu eta ugaritzeko. Garai hartan haritza eta gaztaina ziren ustiaketarako zuhaitz 

mota garrantzitsuenak, nahiz eta, pagoa, artea, hurritza, lizarra, haltza eta gurbitza 

bezalako espezieak ere erabili.  

Basoak modu egokian ustiatu eta aberastasun iturri hori zaintzeko, ordenantza eta 

legeak egiteaz gain, basozainak izendatzen zituen hiribilduko Kontzejuak. Hala ere, ez 

ziren gutxi izan herri, auzotar eta erakunde ezberdinen artean egurraren ustiaketaren 

inguruan sortutako gatazka eta borrokak. 

XIV. mendean, Lekeitioko hiribilduak argi adierazi zuen zeintzuk ziren bere 

jurisdikziopeko basoen mugak, aurretik hainbat arazo izan baitziren Ondarroa eta 

Markinako kontzejuekin, eta baita Aulestiko haraneko olagizonekin ere.  

Izan ere, XV. mendetik aurrera, hazkunde ekonomiko eta demografikoak eraginda, 

egur kontsumoak gora egin zuen. Lea ibarrean sortuz joan ziren burdinolek geroz eta 

erregai gehiago behar zuten. XVII. eta XVIII. mendeetan bereziki, sektore horrek egur-

ikatz kopuru handiak erabili zituen. Izan ere, egurraren premia handiagoa zen burdinarena 

berarena baino. Esaterako, ehun kilo burdina lortzeko bostehun kilo egur behar ziren. 

Burdinolen zur eskari horrek arbola buruen ustiaketa ekarri zuen, basoen hazkundea 

kaltetuz. 

 Arrantzaren eta ontzigintzaren sektoreak ere egurra behar-beharrezkoa zuen –

ontziak egiteko, arrantza tresnak egiteko, otzarak egiteko–, eta ezin ahaztu, egurra 

oinarrizko lehengai zuten eskulangileak ere –eraikuntzako langileak, arotzak, 

kupelgileak–. Horrez gain, herriguneetan itzela zen egurraren eskaera, aurretik aipatutako 

ofizioen eskariaz gain, berau baitzen erregai nagusia: egur-ikatza egiteko, etxeetako sua 

pizteko, labeetarako, kontserba industriarako, olioa urtzeko. Horrela, sektore horien 

guztien beharrek basoen gutxiagotzea ekarri zuten. 

Basoaren ustiaketari dagokionez, bi baso mota zeuden. Batetik, herri basoak 

zeuden, hau da, lur komunalak edo kontzejuen esku zeudenak. Bestetik, baso pribatuak 

zeuden, jabe bakarrekoak ala jabe askorenak izan zitezkeenak. Basoen arteko mugak 

sarritan ez ziren argi egoten eta, aipatu dugun moduan, horrek tirabirak sortu ohi zituen 

jabe ezberdinen edo kontzejuen artean. Oro har, mendeen joan-etorrian, pribatizazio 

prozesu bat bizi izan zuten herri-lurrek, eta jauntxo eta lur-jabe gutxi batzuen eskuetan 

pilatuz joan ziren basoak. 

Lekeitiok hainbat baso zituen inguruko mendietan –Ballestegi, Baurdo, Otoio, 

Leiabe, Usa, Enparan eta Olaran– eta Aro Berrian horiek babesteko neurriak zorroztu 

egin zituen. Alde batetik, herriko eskaerari erantzuteko beharra zegoen eta, bestetik, 

hiribilduko eliteen interesak asetzekoa. Izan ere, Lekeitioko jauntxo askok alboko 

elizateetan burdinolak zituzten.  

XVIII. mendetik aurrera, egur eskasia areagotuz joan zen eta hainbat neurri ezarri 

ziren ustiaketa kontrolatzeko, basotik hartu ahal zitekeen kopurua finkatuz edo herri-

lurretatik hartutako egurra saltzea debekatuz. Basozainak arduratzen ziren arau horiek 

zorrotz zaintzeaz eta basoen egoera aztertzeaz. Bestalde, basoak birpopulatzeko politikak 

ere eraman ziren aurrera, gaztainondoak erein eta jagonez adibidez. 

Hala ere, Udalak zorrak zituenean eta inbertsioren bat egin beharra zuenean 

mendiak ikatzetarako salduz ateratzen zuen dirua. Horrela, eliteen eta burdin industriaren 

eskarien ondorioz, basoak murriztuz joan ziren eta, era berean, egurraren prezioa igotzen 

hasi zen. XIX. mendean, egoera are gehiago larritu zen. Aurreko mendean, salneurrien 

inflazioagatik, gerrengatik, izurrite eta goseteengatik pilatutako zorrak zirela-eta, Udalak 

ez zuen herri-lurrak saltzea beste erremediorik izan, eta ia hiribilduaren menpeko mendi 

gehienak biluzik geratu ziren. Basoen ustiaketaz gain, kontrolik gabeko abeltzaintzak eta 

suteek ere ez zuten egoera hobetzen lagundu. 

XX. mende hasieran, lurraldeko mendien egoera txarra ikusita, Foru Aldundiak 

baso-berritzearen aldeko planak abiatu zituen, batez ere, Pinus radiata espeziearen 

landaketak sustatuz. Pinu mota hori Carlos Adan de Yarzak (1812-1863) landatu zuen 

lehen aldiz, 1850 inguruan, Zubietako bere lorategian. Hurrengo hamarkadetan hainbat 

proba egin ondoren, 1898. urtean Bizkaian zituen lurretan era masiboan landatzea eta 

ustiatzea erabaki zuen bere seme Mario Adan de Yarzak (1846-1920). Bi izan ziren 

erabaki horren arrazoiak. Batetik, bertoko espezien aldean pinua azkar hasten zela ikustea 

eta, bestetik, beraien lorategian bertoko klimara ondo egokitu zela egiaztatzea. Urte 

batzuk geroago, bere errentagarritasunaren ondorioz, urre berde bezala bataiatu zuten 

yarzatarrek ekarritako espezie hori.  

Bizkaiko basoak pinuz berritzeari esker, egur industria garatu ahal izan zen 

herrialdean. 1940ko hamarkadan Lekeitioko ekonomian ere pisu nabarmena hartu zuten 

zerrategiek, eta papergintzarako edo eraikuntzarako bideratu zen inguruko basoetako 

egurra. Industria horrek lehen sektorean tokia egiten jakin zuen. Baserritar askok aukera 

ontzat jo zuten nekazaritza eta abeltzaintzaren gainbeheraren ondorioz erabilerarik gabe 

geratutako lurretan pinua landatzea. Gainera, Pinus radiata azkar hazten denez, 

landatzaileak berak jaso zitzakeen haren mozkinak.  

Hala ere, 1980ko hamarkadatik aurrera joera beherakorra izan zuen sektoreak eta, 

XX. mende amaieran, aurretik zeuden zerrategi txikiak itxi ostean, Maderas de Lekeitio 

eta Maderas Eiguren enpresak baino ez ziren geratzen herrian. Mende berriarekin eta 

papergintza eta eraikuntza sektoreen krisiarekin, ordea, biek itxi zituzten euren ateak. 

8.- FOLKLOREA ETA OHITURAK 

8.0.- Kokapena 

Lekeitiok jai eta ospakizunen egutegi oparoa izan du azken mendeetan. Batzuk 

bidean galdu diren arren, gaur egunera arte iraun dutenak ere baditugu. Horien artean, 

esanguratsuenak, beharbada, aratusteak, antzar jokoa, kaxarranka edo emakumeen 

aurreskua dira. 

Erritu eta ospakizun horiek gaur arte iraun duten arren, badakigu jatorrian bestelako 

esanahi eta sinbolismo bat zutela. Belaunaldiz belaunaldi elementu berriak bereganatuz 

eta zaharkituak baztertuz joan dira, finean, garai berrietara egokituz.  

Horietako erritu askok, zalantzarik gabe, erlijio eta kultura aurre-kristauan dituzte 

euren sustraiak, eta oraindik ere iragan horren zantzu batzuk gorde arren, kristau kutsu 

nabarmena jaso dute azken mendeetan. 

Izan ere, batez ere Trentoko Kontzilioaz (1545-1563) geroztik, Eliza behin eta 

berriz saiatu zen jaiak kontrolatzen, moldatzen edo mugatzen. Erlijio kristauarekin lotura 

zuzena zuten ospakizunetatik gustuko ez zituen elementuak kentzeaz gain –mozorroak, 

dantza eta abar–, profanotzat jotzen zituen bestelako erritu eta ikuskizunetan ere esku 

hartze handia izan zuen. Lekeition, adibidez, ilunabarretik aurrera, dantza eta musika 

debekatzeko ahaleginak egin zituen. Bere hitzetan herritarrek bekatuen tentaldian 

erortzeko arriskua zuten. Antza, lekeitiarrek San Pedro, San Antolin eta beste egun 

batzuetan, gau osoa ematen zuten, kalerik kale, dantzan, kantuan eta jai giroan.  

Aurrerago ikusiko dugun moduan, azken mendeetan, Lekeitioko jai garrantzitsu 

guztiek jasan dute Elizaren eragin nabarmena. Besteak beste, kaxarranka, emakumeen 

aurreskua edo aratusteak ezin dira ulertu kristautasunak beraietan izan duen esku hartzea 

aintzat hartu gabe. Bestalde, azken hamarkadetan, jai batzuk, jatorriz zeukaten zentzuaren 

edo gerora bereganatutako kutsu kristauaren gainetik, kontsumorako masa-espektakulo 

bihurtu dira; herriko patroiaren jaiak edo Antzar Eguna kasurako.   

Hori dela eta, jai eta ospakizunak aztertzean, beharrezkoa da izan duten bilakaera 

eta eraldaketa historikoa kontuan hartzea. 

8.1.- Aratusteak. Estudiantina 

8.1.1.- Aratusteak 

Euskal Herriko herri gehienetan bezala, aratusteek tradizio luzea dute Lekeition. 

Hain zuzen, Bizkaian aratusteen gainean dagoen aipamen zaharrena Lekeitioko Udal 

Artxiboko dokumentu batean aurki dezakegu, Maria Diaz Harokoak 1331ko urtarrilaren 

22an Lekeitioko hiribulduari bidalitako eskutitz batean: “Que baian de pies et de cabeza 

a morar a las dichas sus casas, et facer vecindad hasta el dia de Carrastoliendas primero 

que viene”. Carrastoliendas, carnestolendas, carniestolendas eta antzeko aldaerak aratuste 

eguna adierazteko erabiltzen ziren garai batean.  

 Sustrai aurre-kristauak dituen jai hau neguaren amaiera aldera ospatu izan da, 

otsailean edo martxoan. Jendea, mozorroak jantzita, jai giroan murgiltzen zen abesti eta 

dantza artean. Historikoki, beste jai batzuen aldean, umorea eta parodia baliatuz gizarte 

ordena iraultzea izan da aratusteen berezko ezaugarria. Euskal Herriko beste zonalde 

batzuetan inauteri izena ere hartzen du jai honek eta naturaren esnatzearekin eta 

udaberriaren etorrerarekin lotu izan da.  

Beste batzuek nekazaritzarekin eta urteko garai horretan nekazal munduak bizi 

duen arrisku goreneko unearekin lotu izan dute: intsektuen udaberriko eklosioaren ataria 

–mozorroek zomorro izurriteak irudikatuko lituzkete–, nekazariek euren jarduerako lan 

nagusiak egin behar dituzten aldia –zuhaitzak inausi eta sailak jorratu–, iazko uzten 

agorpena… Mehatxu horien guztien aurrean estrategiak finkatzeko garaia izaten da 

inauteri sasoia. Beraz, gosea, gaixotasuna edo eromena uxatzeko helburua izango lukete 

inauterietan burutzen diren antzezpen eta errituek.   

Alabaina, denborarekin kristautasunaren kutsua bereganatuz joan da. Aratuste 

izenak berak adieraziko lukeen gisan82, haragi uztearekin lotuta egon da azken 

mendeetan. Izan ere, Garizumaren aurretik ospatu izan da eta, nolabait, sasoi horrek 

dakarren debeku eta baraualdiaren –haragi uztearen– aurretik indarrak hartzeko baliatu 

izan da. Eguneroko arau eta mugak ahaztuz, egun horietan nahi adina jan eta edaten zen. 

                                                           
82 Aratuste: “Haragi” eta “uzte” hitzez osatua,  berba berezia da. Lekeition “haragi” eta “utzi” hitzak 

erabiltzen ez diren arren, “aratuste” berbak tradizio luzea du. Beste batzuek, ordea, “arazturi” hitzetik 

(zuhaitz inausiak landatzea) etor daitekeela uste dute, inausketa garaia dela argudiatuz. 

Festa hauen data aldatu egiten da urte batetik bestera, Garizumaren eta Pazko 

domekaren arabera. Izan ere, Aste Santuak ez du data zehaztik. Nizeako Kontzilioan (325. 

urtea) Pazko domeka udaberriko ekinozioaren osteko lehen ilargi betearen ostean 

ospatzea erabaki baitzen.  

Oro har, Garizumaren aurreko astean eta Pazko aurreko zazpigarren igandean hasi 

ohi dira aratusteak, eta hausterre-egunaren bezperara arte luzatzen dira. Alabaina, 

Gabonetatik Garizumara artean ospatzen diren neguko hainbat jai ere –Kandelaria, San 

Blas jaia, Santa Ageda eta abar– aratusteen zikloaren partetzat jo izan ditu zenbait adituk. 

Jaia kristautasunak bereganatu arren, ez ditu sekula bere sustrai paganoak galdu, eta 

horren ondorioz jazarria izan da. XX. mendearen hasieran, esaterako, galtzeko zorian izan 

zen, hainbat urtez debekatu egin baitzuten. 1923. urtean, Primo de Riverak maskarak 

debekatu zituen eta Francok ere, lehen urteetan, jaia guztiz galarazi zuen bere izaera 

“profanoa” aitzakiatzat hartuta. Mendeetan pairatutako jazarpen horren ondorioz, hainbat 

urtetan ezin izan ziren aratusteak ospatu, eta hainbat elementu eta ohitura ahanzturan 

galdu ziren.  

Lekeition, XX. mendearen bigarren erdialdetik aurrera berreskuratu eta biziberritu 

zen jaia, baina gaur egun ez dauka lehenago zen jai haren itxurarik. Hala ere, ahoz aho 

kontatu diren bizipenei esker, badakigu gutxi gorabehera, nolakoak izaten ziren XIX. 

mende amaierako eta XX. mende hasierako aratusteak. 

Lekeition, historikoki, aratuste bezala ezagututako egunak eguen zuria, aratuste 

domeka, aratuste astelehena eta aratuste martitzena edo turuturu eguna izan dira. Egunez 

egun, jai giroa eta jendearen parte hartzea goraka joaten ziren, martitzenean herriak 

eztanda egiten zuen arte. Herrian onarpen eta parte hartze handia zuen jai horrek eta, garai 

batean antza, sanantolinak baino alai eta ospetsuagoak izaten ziren. 

Eguen zuria sasikoipetsu bezala ere ezagutzen zen, eta batez ere herriko gazteenek 

ospatzen zuten. Arratsalde aldera, herriko zelai, ortu edo mendixketara joan eta bertan 

txorizo eta bestelako jakiak jaten zituzten jai giroan. Eluntzetako baserriaren inguruko 

zelaietan ere biltzen zen jendea, gaztaina erreak jan, erromerian dantza egin eta 

musikariak entzuteko.   

Mozorroa domekatik aurrera janzten zen. Eguerdi aldera marmoak azaltzen ziren 

Lekeitioko aratusteei hasiera emanez. Marmo horiek ume eta gaztetxoak zirikatzen eta 

harrapatu nahian ibiltzen ziren kalerik kale, bereziki, Arranegi inguruan. Domekatik 

aurrera herri guztia mozorroz jantzi eta jai giroan murgiltzen zen. 

Aipatu ditugun marmoak izaten ziren aratusteen ikur nagusia. Pertsonaia horiek 

mozorro bereziak eramaten zituzten. Gorputza larruekin, aspaldiko arropekin, zaiekin edo 

trapu zaharrekin estaltzen zuten, eta aurpegia  maskara ezberdinekin. Maskara mota 

ezberdinak erabiltzen ziren, hala nola alanbrazko maskaria, estudiantinen maskaria edo 

txinoko torre. 

Lehenengoa, izenak dioen moduan, alanbre harilkatuz egina zegoen eta, antza, 

maskara guztien artetik dotore eta garestiena zen, dirudunek baino ezin izaten zuten 

eskuratu. Bigarrena begiak estaltzen zituen kareta batez eta ahoa estaltzen zuen oihal 

batez osatuta zegoen; batez ere, musikariek eramaten zuten, maskara horrek musika 

tresnak jotzea ahalbidetzen baitzien. Hirugarrena, merkeena zen eta aurpegiera 

ezberdinak imitatzen zituen. Horiez gain, baziren mota gehiagotakoak ere, baita etxean 

norberak asmatutakoak ere.  

Maskara eta mozorroak etxean egin ezean, baziren berauek eskuratzeko zenbait 

denda. Horien artean ezagunenak Perutxu, Petra Laka eta Seberinorenak ziren. Horietan 

mozorroak saltzeaz gain alokatu ere egiten ziren. Jendeak dendan bertan uzten zituen bere 

eguneroko arropak eta, mozorroa erabili ondoren, berriz ere jantzien bila bueltatzen zen.  

Izan ere, aratusteetako mozorroaren helburua nortasuna erabat ezkutatzea izaten 

zen, egun horietan zehar burutzen ziren ekintzak anonimotasunean uzteko eta pertsonaren 

erabateko eraldatzea lortzeko. Horretarako, ahotsa aldatzea, ibilera disimulatzea edo 

aurpegia ezkutatzea ezinbestekoak ziren. Inork ez ezagutzea benetako erronka izaten zen. 

Hala ere, baziren espazio bereziak ere. Adibidez, marmoek ezin izaten zuten elizapera 

mozorrotuta sartu. Beraz, ume eta gaztetxo asko bertan babesten ziren.  

Aratusteetako pertsonaia horiekin lotuta bada abesti edo lelo ezagun bat Lekeition. 

Haurrek marmoei kantatzen omen zien desafio plantak eginez, hauek umeei gozokiak 

ahoan sartzen ahalegintzen ziren bitartean: 

“Bat, bi, hiru, lau 

horrek marmu horrek 

konpitxak emon nau 

ez pa hau emoten 



Lekeitioko udala | Lekeitioko natur eta kultur ondareari buruzko eduki-fitxak 
 

285 

eztot kantako”83. 

Arestian esan bezala, aratusteek irauten zuten egunetan bapo egin arte jateko 

ohitura zegoen. Lekeition, aratuste martitzenean, aurreko egunean harrapatutako bisigua 

jateko ohitura zegoen. Horrez gain, etxe batzuetan txerri hanka eta belarriak ere jaten 

ziren, saltsa berezi batez prestatuak. Baina egun horietako jakirik esanguratsuena, 

zalantzarik gabe, aratusteetako tostadak ziren. Domekan eta martitzenean jaten ziren 

batez ere, biak jai eguna baitziren. 

Aratuste astelehenean –gaur egun domekan– estudiantinak alaitzen zituen herriko 

kaleak. Gitarra, bandurria, pandereta, bibolin, flauta eta klarineteez armaturik, habanerak, 

jotak, mazurkak eta bestelako abestiak jotzen zituzten. Arratsalde partean, plazara 

abiatzen ziren, kioskotik bertan batzen zirenak dantzan jartzeko.  

Izan ere, domekan, astelehenean eta martitzenean, arratsaldeko zazpietan 

dantzatzeko musika egoten zen herriko plazan. Domekan eta martitzenean musika bandak 

jotzen zuen eta astelehenean, esan bezala, estudiantinak. Inguruko herrietako jendea ere, 

mendexarrak, ispastertarrak eta amotarrak adibidez, Lekeitiora jaisten ziren. Dantzak 

irauten zuen bitartean derrigorrezkoa zen egun guztian zehar izandako mozorroa kendu 

eta besteei aurpegia erakustea.  

Mozorro eta musikaz gain, bestelako ikuskizunak ere izaten ziren. Santa Maria 

elizako nahiz udaletxeko kontu paperek erakusten digutenez, hainbat ikuskizun diru 

publikoz ordaintzen ziren, hala nola antzerkiak, idi probak, sokamuturra edo zaldiz egiten 

zen antzar jokoa. Izan ere, XIX. mendean antzar jokoa ez zen sanatolinetan bakarrik 

egiten, ezta beti portuan ere.  

Aratuste egunari dagokionez, 1800. urtekoak dira antzar jokoaren berri ematen 

diguten lehen agiriak. Urte hartan, hamalau antzar ekarri ziren Mendarotik 113 errealen 

truk. Garai hartan, antzar jokoa ez zen itsasora mugatzen eta, aratusteetan adibidez, zaldiz 

eta lehorrean egiten zen. 1818ko agiriek erakusten duten moduan, plazan makila eta sokaz 

osatutako egitura bat ezartzen zen, bertatik hegaztiak zintzilik jarri ahal izateko.    

                                                           
83 Dueñas, E.X. eta Irigoien, I. 1997. “La fiesta, recuerdos y vivencias: entorno festivo en la historia de la 

villa marinera de Lekeitio”. Zainak. 15, 101-139. Bilbao: Eusko Ikaskuntza. 116. 

Esan bezala, oparotasunez betetako aratuste alai eta zaratatsuek Garizumari ematen 

zieten lekukoa. Errauts eguaztenetik aurrera, Jesusek basamortuan igarotako berrogehi 

egunak imitatuz, baraualdi eta norbere baitaratze sasoia heltzen zen. Kristautasunak 

zorrotz ezarritako aldi horretan, fededuna kristau bizitza zintzoagoa izaten ahalegindu 

behar zen, otoitza eta baraua uztartuz. Garizumaren xedea Aste Santurako prestatzea zen.    

8.1.2.- Estudiantina 

Lekeition, beste hainbat herritan bezala, bertso eta kanturako ohitura handia egon 

da. Han eta hemen ikusitakoak, herrian gertatutako pasadizo eta xelebrekeriak bertsotan 

jartzen ziren, eta jai giroan, tabernan, bazkalostean edo lagunartean abesten ziren. Oro 

har, asmatutako letrak aurretik ezagutzen zituzten erritmo eta melodietara egokitzen 

zituzten herritarrek. Hor ditugu, adibidez, Antero eta Singerren gorabeherak edo 

aeroplanoen istorioa. 

Hala ere, gure herrian benetako konpositoreak ere izan dira. Horien artean, 

Kasimiro Etxebarria aipatu behar dugu, berau izan baitzen gerora Aratuste Alai 

estudiantina izango zenaren aitzindarietako bat. XIX. mende amaieran bizi izan zen eta, 

arotza izateaz gain, herriko musika bandako zuzendaria zen. 

Udalarekin izandako tira-bira ekonomiko batzuen ondorioz, Kasimirok eta 

gainerako kideek udal banda utzi eta beste bat sortu zuten, La Independiente. Udalak bere 

aldetik, banda berri bat eratu zuen, eta La Independiente bandaren aurkako boikot 

kanpaina abiatu zuen, Lekeition aritzea debekatuz. Hori dela eta, Kasimiro eta bere kideen 

bandak inguruko herri eta jaietan jo ohi zuen. Urte batean, aratuste egunez, estudiantina 

bat eratzea otu zitzaien. Txamarra berdez, galtza beltzez eta lumadun txapel gorriz jantzita 

Elantxobe, Gernika eta Bermeon zehar ibili ziren musika jotzen, eta arrakasta handia izan 

zuten antza. Urteak igaro ahala, estudiantina herrian errotuz joan zen. Uda sasoian, 

aratusteetan eta jai egunetan irteten ziren herriko kaleak alaitzera.  

Kasimirok lekukoa Higinio Etxebarria semeari eman zion. Honek aitaren bideari 

jarraitu zion eta urte luzez jardun zuen estudiantina zuzentzen. Bere arduren artean zeuden 

abestien errepertorioa mantentzea, materialak prestatzea eta taldea dinamizatzea. Horrez 

gain, letra berriak jaso eta musika ere konposatzen zuen. 

1915. urtean, Lekeitioko Udalak musika bandako zuzendari postua oposiziora atera 

zuen, eta gorabehera batzuen ostean, azkenean Beobidek eskuratu zuen. Zuzendari 

horrek, musika konponzatzaile bikaina izanda, ekarpen bikainak egin zizkion 

estudiantinari ere. Azpimarratu behar da, besteak beste, berak konposatutakoak direla 

gaur egun Athleticek ereserki bezala darabilen Altza gaztiak edo Lekeitioko ikurrinaren 

ereserkia. Bandako zuzendari izan zen garaian, berak gidatu zuen estudiantina, eta 

bibolina jotzen zuen. 

Beobideren ostean, Larreta izan zen bandako zuzendaria, baina honek ez zuen 

zuzenean estudiantinan parte hartu. Hala ere, melodiaren bat edo beste konposatu zituen. 

Larreta izan zen gerra aurreko azken zuzendaria. 

Frankismoaren lehen urteetan aratusteak debekatu egin ziren. Isilune horren ostean, 

Higino Etxeberriak berreskuratu zuen estudiantina 1948an. Hala ere, aurreko urteetako 

utzikeria eta debekuen ondorioz, partitura gehienak galdu edo erre egin ziren, eta urte 

horietan lan gogorra egin behar izan zuten estudiantina berriz ere martxan jartzeko. 

Merezi du 1948. urte hartan eskaini zuten abesti baten lehen bertsoak hona ekartzea: 

“Aratuste eguna dela ta 

Kalera gaur urteten dogu 

Gendia poses betetziarren 

Alegiña egingo dogu 

Negu txarrari 

kazu einbarik 

Sabela bete 

gaur egizu 

Antxoa ederra 

agertutzian 

Sorrak guztijak 

pagakozuz”84. 

 

1962. urtean Migel Arrieta heldu zen Lekeitiora bandako zuzendari postua 

betetzera. 1964. urtean bandurria jole moduan hasi zen estudiantinan. Garai hartan, 

Andres Ordorika zen taldearen burua eta saioen prestatzailea, berriz, Markos Santamaria. 

                                                           
84 Garatea, F. 1989. “Lekeitioko aratusteak (1862-1987)”. Dantzariak. 46, 24-48. Iruñea: Euskal Dantzarien 

Biltzarra. 35-36. 

1969. urtean, Itxaropena sortu zen, umeen lehen estudiantina. Antza, estudiantinako zahar 

batzuek ez baitzuten nahi umeekin jo.  

Handik gutxira, Migel Arrietak hartu zuen estudiantinaren gidaritza, berau sendotu 

eta berregituratuz. Ordutik, hainbat abesti eta melodia berri sortu ditu, eta gaur egun 

estudiantinak jotzen duen errepertorioa berak armonizatutakoa da. Hauek dira kanta 

ezagunenetako batzuk: Arranegi, Gabota 2, Otoio, Gabota 4, Paparduak, Biribilketa, 

Eskolape, Kaltzapintxo, Aittitta Makurra, Karraspio, Zumatzeta, Sugelandaria, Maite, 

Hamalau Kirriskarro, Talatik Portaleraino, Lekitto bai polita, Kukua, Trabola, Kanal de 

Mantxatik, Otzaratxu bat. 

2010. urtean Traola jujian. Lekitton kantaten I. liburuan bildu ziren abesti horietako 

asko.    

8.2.- San Pedro jaiak. Kaxarranka. Emakumeen Aurreskua 

San Pedro herriko arrantzaleen santu babeslea izan da betidanik, eta Kofradiak ere 

bere izena darama. Hori dela eta, San Pedroren omenezko ospakizunak aspalditik daude 

errotuta Lekeition. Dokumentuek diotenez, gutxienez XV. mendetik ospatzen dira. Ez da 

ahaztu behar, arrantzak herritarren eguneroko bizimoduan berebiziko garrantzia izan 

duela aspalditik. 

Oraindik ere, sanpedroek indar handia dute herrian, eta behinola arrantzaleen jaia 

zena, herri osoaren jaia da egun. Horrez gain, kaxarranka Euskal Herri osora zabaldu da, 

eta hainbat dantza taldek dantzatzen dute. 

Ekainaren 29a, San Pedro eguna, izaten da egun nagusia. Goizean goiz dei 

egitekoek zeharkatzen dituzte herriko kaleak behinola egin ohi zuten moduan. Banan-

banan herritarren izenak oihukatzen dituzte, Jaungoikoaren izenean, mezatara joan 

daitezen. Izan ere, hamar eta erdietan San Pedroren omenezko meza nagusia egoten da 

Santa Maria elizan. Meza hasi aurretik, musika bandak lagunduta, udaletxeko atari 

nagusitik prozesioan abiatzen dira udal agintariak bertara. 

Meza amaitutakoan, San Pedroren irudia prozesioan ateratzen da, eta atzetik 

Kofradiako kideek, udal agintariek eta elizgizonek jarraitzen diote. Portuari buelta eman 

ostean, Sanpedropean, kilin-kala burutzen da (argazkia). Ondoren, Ezpeleta, Arranegi 

eta Uribarren kaleetan zehar igarotzen da prozesioa, berriz ere, elizara bueltatzeko. 

Esan bezala, kofradia zaharraren aurrean, prozesioa geratu egiten da kilin-kala 

egiteko. Bertan, kaiaren ertzean jarrita, San Pedroren irudia daramaten lau gizonetatik bi 

belaunikatu egiten dira santua itsasora botatzeko keinua eginez. Batzuek itsasoak 

bedeinkatzearekin lotura izan dezakeela dioten arren, ez dirudi hasiera batean behintzat 

hala zenik. 

Hasieran, prozesioa kilin-kala burutzen den tokira ailegatzen zenean, santuari urte 

hartan arrantza ona izango ote zen galdetzen omen zitzaion. Santuaren irudiak erantzuten 

ez zuenez, itsasora botatzeko keinua egiten zuten herritarrek. Orduan, ikusleen arteko 

norbaitek, santua bera izango balitz bezala, “bai!”, erantzuten zuen eta, ondorioz, santua 

ez zuten itsasora botatzen. Beraz, jatorriz behinik behin, badirudi kilin-kala ez zela 

erregua adierazteko erritua, santuari egindako mehatxu edo ohartarazpena baizik. 

https://drive.google.com/open?id=10qmbzsSEMhnbNxjjoFklTzBRCVx6QFtY

Herritarrek santuari arrantza ona izan ezean uretara botako zutela adierazteko modua, 

alegia. 

Gaur egun, San Pedrori ezer galdetzen ez bazaio ere, keinuaren nolakotasunak argi 

erakusten digu xedea ez dela santuari urak bedeinkatzeko erregutzea. Bedeinkapena 

balitz, santua aurrez makurtuko lukete, erreberentzia baten gisara edo; eta ez ohikoa den 

eran, alboz eta itsasora botatzeko plantak eginez.  

Lekeitioko zaharrenek diotenez, 1947. urtean, itsasora botatzeko ohiko mehatxua 

egiterakoan, istripuz santua uretara erori zen. Antza, urte hartan atun sasoia oso oparoa 

izan zen, eta egon zen zorte hori santua itsasora bota izanari egotzi zionik ere.  

Prozesioa amaitu ostean, kaxarranka hasten da San Pedroren horma-hobiaren 

oinetan (argazkia). Santuaren omenez, zortzi gaztek eusten duten kaxa batera igota, 

dantzari batek arin-arina, fandangoa eta zortzikoa dantzatzen ditu txistulariek jarritako 

erritmora eta ikusleen txalo eta irrintzien artean. Kaxaren inguruan beste zortzi gazte 

joaten dira sorbaldan arraunak eutsiz. Orain gutxira arte, arrantzaleak izan ohi ziren kaxa 

eusten zutenak. Gaur egun, ordea, Isuntzako arraunlariek eta dantzariaren lagunek 

eramaten dituzte kaxa eta arraunak. 

Hiru aldiz errepikatzen da ikuskizuna, lehenengoa esan bezala sanpedropean, 

bigarrena, kofradia aurrean eta, hirugarrena, Independentziaren enparantzan. Azken 

mendeetan erabili den kaxak 97 kilo ditu, 162 cm luze eta 52 zabal da, eta barruan duen 

inskripzioaren arabera, 1797. urtean eraiki zuen Frantzisko Etxanizek, Juan Bautista 

Anakabe maiordomo zela.   

 Kaxa eta arraunak eusten dituztenak mahoizko jantzita joaten dira. Dantzaria, 

berriz, frak dotore batez, barrutik alkandora eta praka zuriak daramatzala. Gerriko eta 

zapi gorriekin apaindurik, galtzerdi hutsean egiten du dantza. Ezkerreko eskuan kapela 

luze bat eramaten du eta eskumakoan, berriz, San Pedroren ikurrak brodatuta dituen 

banderatxoa –giltzak eta koroa–.  

Honako hauek izan ziren XX. mendeko kaxarranka dantzariak: Facundo Etxeberria 

Idoiaga, Teodoro Urkiaga, Eusebio Maria Azkarraga, Zoilo Atxabal, Ignacio Murelaga, 

Pedro Erkiaga, Pedro Urkidi, Eusebio Akordarrementeria, Pedro Murelaga Etxeberria, 

Vicente Bakeriza Azkarraga, Jose Maria Bakeriza Azkarraga, Juan Manu Elorza eta 

Pedro Murelaga Aretxaga. 2003. urtetik Asier Uskola Ibarra da dantzaria.  

https://drive.google.com/open?id=1jqBhnLBf-4eqgRKKdWxfmu2OTdzpc9y0

Hala ere, mendeetan zehar eraldaketa handia izan du ekitaldi horrek (argazkia). 

Deskribatu berri dugun ospakizunak berrehun urte eskas izango ditu gehienez ere. Izan 

ere, XVII. mendean izandako auzi baten ondorioz, jatorrizko prozesioa aldatu egin zen, 

eta urteen poderioz gaur egungo forma hartuz joan zen. Labur dezagun San Pedro 

eguneko prozesioaren bilakaera. 

Jatorriz, San Pedro eguneko prozesioa, santua gurtzeko ospakizunaz gain, 

Kofradiako maiordomo berriaren izendatzea ospatzeko ekitaldia zen. XV. mendean, jada, 

Kofradiako agiri eta kontu-liburuak gordetzen zituen kaxa San Juan Talakon zegoen 

etxolara eraman ohi zuten. Bertan, azken urtean maiordomo kargua izandakoak eta 

maiordomo izendatu berriak urteroko berrikuspena ematen zieten agirioi. Kaxa hori 

maiordomoaren etxean egoten zen urte osoan zehar, eta maiordomo berria izendatzean, 

aipatutako berrikuspena egin ondoren, bere etxera eramaten zuten prozesioan.   

Gaur egun ekainaren 29an den arren, orduan ekainaren 30ean izaten zen prozesio 

bitxi hau. Kaxaren gainean gizon bat joaten zen San Pedroz mozorroturik, eta kaxaren 

alde bakoitzean beste gizon bana San Juan eta San Andresez jantzita. Figurante horiek 

mozorro dotorea eramaten zuten. San Pedrok pontifize-mitra, agure zahar baten maskara, 

kapa dotore bat, eta urre koloreko giltza bat eraman ohi zituen. San Andres eta San Juanek 

ere kapa, makila eta eliz-apaingarri ezberdinak eramaten zituzten. San Pedrok, halaber, 

kaxaren gainetik bedeinkazioak botatzen zizkien herritarrei, eta hauek belaunikatu egiten 

ziren santua euren aldamenetik igarotzean, edo eskua paparrera eramaten zuten benetako 

santu bat balitz bezala. Emakumeek leihoetatik garia, garagarra, babak, krabelinak eta 

abar botatzen zituzten, eta mutikoek “Hau dala Sancti San Pedro” edo “San Pedroko 

kaxea guztia urrez betea, guztia paperez betea” oihukatzen zuten. 

Inguruan herriko arrantzaleak joan ohi ziren, mozorro eta maskara ezberdinak 

soinean jarrita, horietako batzuk zalditxoekin edo arkabuzez tiroak botaz. Horiekin 

batera, herriko musikariek txistu eta danbolin soinuz alaitzen zuten martxa. Kaxaren 

aurretik hogei bat dantzari joan ohi ziren, ezpata biluziak eskuetan, ezpata-dantza 

dantzatuz. Azkenik, prozesioaren atzetik, gainerako bizilagun eta herritarrak joaten ziren. 

Horien artean, maiordomo zahar eta berria, kofradiakideak, elizgizon eta apaizak, udal 

agintariak, edota herriko eta kanpotik etorritako handikiak. Antza denez, harro-harro 

desfilatzen zuten, seriotasunez.   

Honela deskribatzen du prozesioa 1608. urteko agiri batek:        

https://drive.google.com/open?id=1ui2K3th8aBX7W2yXh2MFvxjOyK_pj-Kw

“Como a las tres horas después del mediodía, los cofrades mareantes desta 

dicha villa con sus danzantes y con ellos los dichos mayordomos nuevos y viejos, 

juntamente con la Justicia y oficiales Regimiento desta dicha villa y los mas hombres 

honrados della y otros que vinieron de fuera parte, con danzantes y tamborin y 

bandera de la dicha villa (…) y estando la dicha caja en la calle, los mancebos le 

tomaron acuestas y sobre ella subió un hombre con su latria pontifical en la cabeza 

y una máscara de semblante hombre anciano en su rostro y un manto a modo de los 

de la iglesia acuestas y una llave dorada en su mano y de esta manera, yéndole 

acompañado otros dos hombres a los dos lados de la dicha arca, que también 

representan a San Andrés y San Juan, con sus máscaras y capas como los de la 

iglesia, llevaron la dicha arca, con los dichos tamborines y danzantes y 

enmascarados y algunos hombres disfrazados, corriendo por las calles con 

cuartagos y tirando algunos arcabuzes”85.  

Hala ere, bezperan hasten ziren ekitaldiak. Izan ere, prozesioaren aurreko egunean 

aukeratzen zituzten dantzariak eta santuak ordezkatuko zituzten kofradiakideak. Gainera, 

ospakizuna, San Pedro egunaz gain, uztailaren bira arte luzatzen zen. Kofradiakideak, 

mozorroturik, dantzan eta eskean ibiltzen ziren kalerik kale eta etxerik etxe.   

1605. urtean, eztabaida gogor bat sortu zen Martin Lariz parrokiako bikarioaren, 

Calahorrako gotzainaren, Arrantzaleen Kofradiaren eta Kontzejuaren artean. Ezin ulertze 

hark urteetan luzatuko zen auzia hasi zuen, eta kostu ekonomiko handia suposatu zuen 

alde bientzat. Izan ere, bikarioak salaketa bat jarri zuen prozesioaren aurka, bertan 

erabiltzen ziren mozorroak eta burutzen ziren dantza eta antzezpenak Elizaren aurkako 

biraoa zirela argudiatuz.  

Salaketa horren aurrean, Kofradiak helegitea jarri zuen Bizkaiko Epaitegi 

Nagusiaren eta Valladolideko Kantzelaritzaren aurrean, eta Kontzejuak ospakizuna 

babesteko hainbat neurri hartu zituen. Auzi horretako agiriei esker dakigu, hain zuzen, 

garai hartako ospakizuna nolakoa izaten zen. Jaia bera deskribatzeaz gain, hainbat 

herritarren testigantzak geratu baitira idatzita. 

Auziarekin jarraituz, esan behar da, arrantzaleen ustez tradizio luzeko ospakizun 

hark zilegitasun osoa zuela. Pedro Manso Calahorrako gotzainak martxa debekatu ostean, 

                                                           
85 Irigoien, I. 2016. “Sanpedruak eta Sanjuanak”. Kurik. Ate zulotik ikusten da Lekeitio. 2, 150-161. 

Lekeitio: Lekeitioko Udala. 153. 

epaitegietara jo zuten. Antzezpen eta dantzak ez zirela inondik inora iraingarriak, eta 

hainbat elizgizonek ere parte hartzen zutela argudiatu zuten. Gainera, bikarioaren 

iritziaren kontra, bertan erabiltzen ziren elementuak bedeinkatu gabeak zirela azpimarratu 

zuten eta, ondorioz, ikuskizuna ez zela Elizaren aurkakoa. Epaitegiek arrazoi eman zien, 

baina gatazkak luze jo zuen eta ospakizunaren eraldaketa ekarri zuen berarekin. 

Hurrengo urteak oso gorabeheratsuak izan ziren. Esaterako, 1607. urtean liskar 

larriak gertatu ziren. Prozesioa egin ahal izateko, ospakizunaren aldekoek ezpata eta 

alabardez babestu behar izan zuten kaxa. Urte hartan, jipoiak, borrokak, tratu txarrak eta 

kartzelaratzeak izan omen ziren. Antza, Martin Lariz bikarioa elizatik konorte barik atera 

zuten, eta bere anaia ere jipoitu egin zuten. Bestalde, jaia defendatzen zutenek ere eraso 

eta eskumikatzeko mehatxuak jaso zituzten.  

1610. urtean adostasun batera iritsi ziren parte biak. Alde batetik, kofradiakideek 

prozesio eta dantzetan iraingarria izan zitekeen elementurik ez erabiltzea onartu zuten eta, 

bestetik, Elizak jaia ospatzeko baimena eta bere ordezkarien asistentzia bermatu zituen. 

Ez dakigu nola bete zuten arrantzaleek hitz emandakoa, baina, badakigu, XVII. mende 

amaierara arte, behinik behin, apostoluak irudikatzeko ohiturak indarrean jarraitu zuela.  

Hala ere, badirudi, mende erdialdetik aurrera figurantea egurrezko irudi batez hasi 

zirela ordezkatzen, eta urte batzuetan modu biak uztartu bazituzten ere, azkenik, 1682. 

urtean, behin betiko amaitu zela figuranteen parte hartzea. Ordutik, gaur arte, santuaren 

egurrezko irudia atera izan da prozesioan, eta kilin-kalan erabiltzen den irudiak hortxe du 

bere jatorria.  

Aldaketa horretaz gain, Elizaren presioen ondorioz, hainbeste urtetan prozesio 

bakarra izan zena bitan banatu zen. 1690. urtean Pedro Lepe Calahorrako gotzaina 

Lekeitiora etorri zen, eta ordura arteko ospakizuna moldatzeko agindu zuen. Urte hartatik 

aurrera, lehenengo San Pedroren irudiaren prozesioa egiten hasi ziren, eta horren ostean 

kaxaren lekualdatzea. 

Mendeak igaro ahala jatorrizko ezaugarriak are gehiago aldatu ziren eta, gutxika, 

gaur egun duen forma hartu zuen. Kaxarrankako dantzariak egun erabiltzen duen janzkera 

ere, ziurrenik, XVIII. mende hasiera horretakoa da. Horrez gain, arestian aipatu dugun 

ezpata-dantza berezia ere XVIII. mendearekin desagertu zen. 

1822. urteko dokumentu batek dioenez, ordurako jada, kaxaren gainean gizon batek 

egiten zuen dantzan. Honela deskribatzen du zeremonia: 

“Día 30 de junio: Hay procesión a las tres de la tarde y juntándose todo el 

Ayuntamiento en la Sala Consistorial van a la Parroquia en comunidad llevando el 

síndico la bandera de la Villa y con ella se asiste a la procesión (…) acabada se 

vuelve a la Sala Consistorial y se deja la bandera. A esta procesión asiste el nuevo 

mayordomo. Acto continuo va todo el ayuntamiento con el tamboril por delante a 

las puertas de la casa que abita el mayordomo saliente y presidencia la entrega de la 

arca de la Cofradía al nuevo mayordomo sobre la que va un mozo bailando. Hecha 

la entrega de la arca sube el Ayuntamiento a la habitación del nuevo mayordomo y 

este le da un refresco con coste según costumbre inmemorial”86.      

Beraz, baliteke kaxa aldaketaren modu berri hori XVIII. mende amaieran edo XIX. 

mende hasieran errotu izana. Izan ere, 1735. urteko deskripzio anonimoak87, 1690. 

urterako jaiaren aurreko urteetako moldea amaitutzat ematen duen arren, ez du molde 

berririk aipatzen. Gainera, gaur egun erabiltzen diren musika eta egitura batzuk, 

fandangoa eta arin-arina adibidez, berriak dira gure lurraldean.  

Bestalde, XIX. mende amaieran azaltzen zaigu lehen aldiz “kaxarranka” hitza, M. 

Azkarraga Regilek Juan Ramon Iturrizaren Historia de Vizcaya lanaren berrargitalpenean 

egindako gehigarrian (1885):  

“Nos refieren una fiesta muy original y peregrina que suele celebrarse en esta 

villa el 30 de Junio de todos los años, el día siguiente de San Pedro, conocida con el 

nombre de Cacharrenca, que quiere decir baile sobre el arca, y la cual merece 

mencionarse. El objeto de esta fiesta dar con toda solemnidad posesión al nuevo 

mayordomo de la Cofradía de pescadores del cargo para el que ha salido eegido”88.  

                                                           
86 Irigoien, I. 2016. “Sanpedruak eta Sanjuanak”. Kurik. Ate zulotik ikusten da Lekeitio. 2, 150-161. 

Lekeitio: Lekeitioko Udala. 155. 

87 1735. urteko deskripzio anonimo izenez ezagutzen duguna, XVIII. mendeko lehen erdialdean, idazle 

anonimo batek Lekeitioko herriaren inguruan egindako deskripzio lan bat da. Idatzi horretan Lekeitiori 

buruzko informazio baliotsua dator. Erreferentzia: Rodriguez, A. 1970. Descripción sumaria de la villa de 

Lequeitio de (1740). Transcripción, prólogo y notas. RSVAP. 

88 Ugartetxea, J.M. 1991. Lan guztiak. Lekeitio: Lekeitioko Udala. 157. 

Hala ere, hitz horren jatorria ez dago batere argi. “Kaxarranka” nahiz “kaxarrenka” 

deitu izan zaio herrian, eta Kofradiako kontu liburuetan “kaxa-aldaketa” eta “kasa-

errenka” bezala ere agertzen da.     

Gaur egun ekainaren 29ko goizean ospatzen da, baina XIX. mendean, ekainaren 

30eko arratsaldean egiten zen prozesioa. Orduan, oraindik ere, maiordomo berriaren 

kargu hartzea irudikatzen zuenez, hiru dantzaldi egiten ziren kaxaren gainean. 

Lehenengoa maiordomo zaharraren etxean egiten zen, bigarrena, San Pedroren horma-

hobiaren oinpean –1888. urtera arte harresiaren atean egon zen– eta, hirugarrena, 

maiordomo berriaren etxean.  

Alabaina, Kofradiako azken maiordomoa Antonio Altzibar izan zen. Izan ere, 1903. 

urtetik aurrera, Kofradia lehendakaria izatera igaro zen. Lehendakariak hainbat urtez 

irauten zuen bere postuan, eta beraz, prozesioak hasieran izandako funtzioa galdu zuen. 

Ordutik, sanpedropean egiten da lehen dantza, bigarrena kofradiaren aurrean –2006ra arte 

Kofradiako presidentearen etxe parean–, eta azkena udal plazan. Aurretik Arranegiko 

zabalean ere egiten omen zen.   

Baina ez da izan kaxaren prozesioa mendeen joan-etorriarekin aldatu den gauza 

bakarra. XVII. mendean ospakizunak egun batzuk lehenago hasten ziren, San Juan 

egunez alegia. Ekainaren 24an, Auriako (Audixo) inguruetan ospakizun berezi bat 

burutzen zen. Jai honi eguzki jaia deitzen zitzaion, udako solstizioaren egun nagusian 

burutzen baitzen. Arratsaldeko zazpiak inguruan, arrosarioaren ostean, Kofradiako 

kideak, herritarrak, elizgizonak eta Kontzejuko agintariak prozesioan joaten ziren 

Auriako intxaurrondoen artean zegoen egurrezko gurutzeraino. Bertan, gizonezko 

dantzak eta andrazkoen dantzak egiten ziren –azken horiek eguzki-dantza izenez 

ezagutzen ziren–. Erromeriaren ostean, herrira bueltatzen ziren. 

 Antza denez, hortxe dauka bere sorburua Lekeitioko emakumeen aurresku 

ospetsuak (argazkia). 1682. urteko dokumentu batean aipatzen da lehen aldiz aurresku 

hori. XIX. mende erdialdean San Juan egunean dantzatzeaz gain, San Pedro egunean ere 

dantzatzen zen.  

Garai hartan hiru saiotan egiten omen zen, eta herriko gizon ondratuei zuzendurik 

zegoen. Lehenengoa, albakua, goizeko zazpietako meza entzun ondoren izaten zen; 

setazko mantoi txiki bat eta gona arrunta jantzita dantzatzen zen, buru-estalkirik gabe. 

https://drive.google.com/open?id=1eLpFfkDrPtrs2Y8GS4eBiN_naTHONMf8

Bigarrena, eguerdiko meza nagusiaren ostean izaten zen; jantzi dotoreak eramaten 

zituzten neskatxek, gona beltz luzeak, brodatutako zaia zuriak, puntilladun txanbra 

zuriak, krepezko mantoia eta oinetako beltzak. Azkenik, hirugarrena, arratsaldeko 

arrosarioa amaitutakoan egiten zen; oraingo honetan, eguerdiko jantzi berekin, baina 

krepezko mantoien ordez katximir mantoiekin.  

Dokumentuek erakusten dutenez, San Juan eguneko jai horren inguruan ere ika-

mikak izan ziren Elizaren eta Kofradiako kideen artean. Kofradiakideek apaizek ere 

festak parte har zezatela nahi zuten, baina hauek behin eta berriz uko egin zioten honi, jai 

horren ezegokitasuna eta kutsu profanoa azpimarratuz. Horrela, urteen joan-etorriarekin, 

eguzki jaia galduz joan zen.   

 Emakumeen aurreskuak San Juan egunarekin zuen lotura ere hautsi egin zen eta 

sanpedroei lotuta geratu zen. Mendez mende urtero dantzatu ostean, denbora tarte batez 

galduta egon zela dirudi. Hala ere, 1936ko gerra aurretik Batzokiko talde batek 

berreskuratu egin zuen. Gerra ostean, ordea, berriro galdu zen, harik eta 1974. urtean 

Markinako Zerutxu dantza taldeko neskek berreskuratu zuten arte. Mende hasieran 

dantzari izandako emakumeei esker, dantzaren pausuak berreraiki ahal izan ziren; musika 

berriz, Azkuek idatziriko paperetatik eta Santi Zapirain Lekeitioko txistulariari 

grabatutako doinuetatik berreskuratu zen. 

Esan bezala, markinarrek 1974ko San Antolin jaietan dantzatu zuten emakumeen 

aurreskua. Harrezkero, kaxarrankak udal plazan bere azken saioa egin ostean dantzatzen 

da. Gaur egun, Etorkizuna dantza taldeko emakumeak dira dantzan aritzen direnak. Oso 

dotore irteten dira plazara, XX. mende hasierako jantziekin, sorbaldan mantoiekin eta 

paparrean krabelin gorriekin.    

2018.urteko San Juan egunean emakumeen aurreskua hiru bider dantzatzeko 

ohitura zaharra gogoratu zuten Etorkizuna dantza taldekoek. 6:30ean Talan dantzatu 

zuten albakua, eta 13:00ean eta 20:00etan, berriz, plazan. 

8.3.- San Antolin jaiak. Antzar jokoa   (argazkia I / argazkia II) 

XVIII. mendera arte San Antolin eta San Roke izan ziren Lekeitioko bi patroiak 

eta, beraz, bien aldeko jaiak egiten ziren. Abuztuan 15 eta 16an, Santa Maria elizaren 

omenezko ospakizunekin batera San Roke omentzen zen. Alabaina, Urbano III.a aita 

santuak jaiegunak murrizteko agindu zuen, herri eta hiribilduak zaindari bakarra izatera 

behartuz. Orduan, Lekeitioko agintariek zotz egin behar izan zuten bata ala bestea 

aukeratzeko. San Antolin atera zen eta, ordutik aurrera, irailean baino ez dira izaten 

herriko jaiak.  

Badirudi, hasiera batean San Roke garrantzitsuago zela, ermita propioa izateaz gain 

prozesioan ateratzen zuten irudia ere bazuen eta. San Antolinek, ordea, ez zeukan bere 

omenezko irudirik ere. 1704. urte inguruan, jada herriko patroi bakarra zela, Pedro 

Bernardo Villarreal de Berrizek Valladolidetik San Antolinen irudi bat ekartzeko agindu 

zuen. Geroago, 1737an, Kontzejuak irudi berri bat erosi zuen, gaur egun eliza nagusian 

dagoena. 

Elizako kontu liburuek San Roke jaiak nolakoak ziren erakusten digute. XVI, XVII 

eta XVIII. mendeetan, jai horietan hainbat ekitaldi izaten ziren: zezenketak, antzar jokoa, 

argiztapenak –eguna luzatzeko gantzez betetako upelak erretzen ziren–, dantzariak –

makil dantza eta ezpata dantza–, Bilbotik ekarritako suziriak, mozorroak eta abar. 

Baina, esan bezala, XVIII. mendetik aurrera, San Antolin jaiak bihurtu ziren herriko 

jai patronal bakarrak, eta hala dira egun ere. San Antolin eguna irailaren 2an izanda, 

bezperan hasi ohi dira jaiak. Historikoki iraupen ezberdina izan dute jai hauek, sei edo 

zortzi egunekoa, eta mota guztietako ekitaldi eta ikuskizunak antolatu izan dira: irailaren 

1eko Anteroren jaitsiera –1980tik aurrera–, euskal folkloreari lotutako ekimenak, 

dantzak, herri-kirolak, idi-probak, pilota partidak, su artifizialak, suzko zezena, arraun 

norgehiagokak, bertso saioak, kirol txapelketak, umeentzako jokoak, sukaldaritza 

lehiaketak edota musika saio eta kalejira ezberdinak: erraldoi eta buruhandiak, txarangak, 

txistulariak, musika banda, kuadrillen jaitsiera eta abar. Ekitaldi horien artean, 1928. 

urtera arte, alkateak eta zinegotziek dantzatu ohi zuten ohorezko aurreskua aipatu behar 

da. Ohitura hori sanjuanetan eta sanpedroetan ere errepikatzen zen, baina bada ia mende 

bat galdu zela. 

https://drive.google.com/open?id=1_2Sh5NhiFDiWxSEd4C43k3GcOWKD-V8W
https://drive.google.com/open?id=1PeZW8EEbqgwP_HCJdpn0jZt7FU5XVXtt

Hala ere, antzar jokoa da, zalantzarik gabe, sanantolinetako ikuskizunik 

ospetsuena. Gaur egun, irailaren 5ean ospatzen da. Portu erdian egoten den soka batetik 

zintzilikatzen da antzarra, eta jokoaren helburua antzar horri helduta, ahalik eta jasoaldi 

gehien egitea eta bere lepoa lortzea da. Gainera, 1964. urtetik diruz saritzen da irabazlea. 

Esan bezala, gaur egun lehen saria lepoa lortuta altxaldi gehien egiten dituenak eramaten 

du, baina ez da beti horrela izan. Duela 50 urte, lepoa altxaldi gutxien eginda lortzen 

zuenak eramaten zuen sari potoloa, kokota haustea askoz zailagoa zen eta. 

Izan ere, lepoa lortzea ez da zeregin erraza izaten, antzarra koipez beteta egoten 

baita eta, gainera, abadeen moilan dauden tiratzaileek indar handiz eragiten diote sokari. 

Jokoan parte hartzen duten kuadrillak bereziki egun horretarako lortutako txalupetan 

hurreratzen dira antzarrarengana, eta lehenago marinelak bakarrik parte hartzen bazuten 

ere, gaur egun edozeinek joka dezake. Hala ere, herri guztia mahoizko janzten da, 

lehenagoko marinel haien gisan.  

Historikoki gizonek bakarrik parte hartu izan dute antzar jokoan. 1978. urtean parte 

hartu zuen lehen aldiz emakume kuadrilla batek. Potin hark Potxuak zuen izena, eta 

bertako partaide guztiak izan ziren emakumezkoak, baita harrapatzailea ere. Ordutik 

aurrera, emakumeak ere potinetan joaten hasi ziren.    

Behinola joko hutsa zena, azken urteetan jaietako egun handi bihurtu da: Antzar 

Eguna. Jaia goizeko 12etan hasten da, harrapatzaileen pisaketarekin eta txalupen irteera 

postuen zozketarekin. Azken urteetan laurogehi bat ontzik parte hartzen dute jokoan eta 

lekeitiarrek izaten dute lehentasuna, kanpoko kuadrillei azken postuak utziz. Antzar jokoa 

bera arratsaldeko 16:00retatik 19:00etara izaten da, eta tarte horretan txalupak banan-

banan pasatzen dira antzarraren azpitik. Azken hamarkadetan masa espektakulu bihurtu 

den arren, mende hasieran dozena bat parte hartzaile baino ez ziren izaten, eta herriko 

jendea izaten zen ikusle bakarra. 

Antzar jokoa amaitu ostean, masta-puntakoa egoten da. Joko hau aspalditik egin 

izan da, baina XIX. mendean hartu zuen indarra. Muturrean ikurrin bat izaten duen masta 

luze bat jartzen da moilan. Parte hartzaileek, uretara erori aurretik, ikurrina hartzen saiatu 

behar dute, koipez beteta dagoen mastaren gainean oreka mantenduz. Arratsaldeko ur 

jokoen ostean, jaiak eta parranda giroak goizeko ordu txikietara arte jarraitzen du. 



Lekeitioko udala | Lekeitioko natur eta kultur ondareari buruzko eduki-fitxak 
 

299 

Historikoki antzarra bizirik jarri izan bada ere, hainbat urtetan hilda ere jarri izan 

da. Rufo Atxurra lekeitiarrak (1911-2002) bizitza osoa eman zuen herriko historia, 

argazkiak, liburuak eta abar biltzen, eta informante aparte zen. Berak zioenez, 1922an 

agintariek debekatu egin zuten antzar biziak erabiltzea eta urte hartako jaietan pilotatxo 

antzeko bat erabili zen. Baina debeku hark lekeitiarren gaitzespena jaso zuen eta, handik 

gutxira, hildako antzarrak ipintzen hasi ziren. Ez dakigu, orduko hartan, zenbat urtez jarri 

ziren antzarrak hilda, baina horrek ere ez zuen arrakastarik izan, eta ostera ere, lehengora 

bueltatu ziren, hau da, antzar biziak erabiltzera.    

1960ko hamarkadan, berriz ere hildako antzarrak jartzen hasi ziren, animaliaren 

sufrimendua saihesteko. Hala ere, 1970eko hamarkadan berreskuratu egin zen animalia 

bizirik jartzeko ohitura, baina ez zuen askorik iraun, hainbat presioren ondorioz, urte 

gutxiren buruan berriz debekatu baitzuten. 1985ean, Udalak eskatuta, bozketa egin zen 

kuadrillen artean eta bizirik ipintzeak irabazi zuen. Hala ere, 1986an Lekeitioko Udalak 

debekatu egin zuen antzarrak bizirik erabiltzea. Hortik aurrera beti hilda ipini dira. 

2006an, hegaztien lehen gripe gogorraren mehatxua Euskal Herrira hurbildu 

zenean, Lekeitioko Udalak enpresa bat kontratatu zuen gomazko antzarrak egiteko. 

Antzartek asmatu zen orduan. Baina urte hartan ez zen erabili, gripearen eragina ez zelako 

honaino heldu. Aproba bat baino ez zen egin eta asmakizuna gorde egin zen. Antzartek 

2014. urtean erabili zen lehen aldiz joko ofizialean eta, gaur egun, kuadrilla bakoitzak 

aukeratzen du benetako antzarrarekin ala gomazkoarekin jokatu. 

Antzarren gaineko eztabaida hau XX. mende hasieran hasi zen, mende berriarekin 

batera, antzarra bizirik jartzearen aurkako ideiak indarra hartzen hasi baitziren. Adibidez, 

1912an, Euskalerriaren Alde aldizkarian kexa artikulu bat kaleratu zuten mota honetako 

joko “basatiak” bertan behera utzi behar zirela eskatuz. Ordutik tira-bira eta eztabaidek 

ez dute etenik izan. Mende amaiera aldera goia jo zuten, bizirik jartzeko debekua 

ezartzeraino.  

Izan ere, antzar jokoa orain dela zenbait mende sortu eta garatutako jokoa da, 

bizimodu eta kultura zeharo ezberdineko gizartearen isla. Garai batean ohikoa zen arren, 

gizaldi honetako askorentzat zaila da animalia baten sakrifizio publikoa ulertzea. Orain 

gutxira arte, jendeak bestelako mundu ikuskera bat izan du. Naturarekiko kontaktua eta 

animalien sakrifizioa egunerokoaren parte ziren. Gaur egun, ordea, gutxi dira etxean 

animaliak hezi eta jateko hiltzen dituztenak. Mundu hori desagertzear dago. 



Lekeitioko udala | Lekeitioko natur eta kultur ondareari buruzko eduki-fitxak 
 

300 

Jatorrizko esanahi sinboliko eta errituala galdu dituen arren, azken hamarkadetan 

antzar jokoak bestelako zentzu kolektibo bat hartu du, eta lekeitiarren nortasunaren parte 

bihurtu da. Bere horretan biltzen ditu tradizioa, arbasoekiko lotura, lehia eta jai giroa. 

Azken hamarkadetan Antzar Eguna Lekeitioko jairik handiena izatera heldu da, eta 

kanpoko askorentzat ere erreferentziazko egun bihurtu da. 

Alabaina, Lekeitioko antzar jokoa ez da kasu isolatu bat. Azken urteetan, 

Portugaleten, Algortan eta Ondarroan ere burutzen da antzar jokoaren aldaera hau, nahiz 

eta herri horietan ez daukan Lekeition besteko tradizio luzerik. 

Larramendik bere Corografía de Guipuzcoa (1754) lanean, XVIII. mendean 

Pasaian ere itsasoko antzar jokoa egiten zutela aipatzen du. Harrigarria dirudien arren, 

historian zehar Europako beste herrialde batzuetan ere errotuta egon da ohitura hau. 

Telesforo Aranzadik, 1925. urtean, Euskalerriaren Alde aldizkarian idatzi zuenez, 

Alemaniako Ulm herrian ere joko honetan aritzeko ohitura zegoen. Danubio ibaian 

burutzen zen jokoa eta, gurean ez bezala, hiru antzar zintzilikatzen zituzten sokatik. 

Arrantzaleak txalupetan hurbiltzen ziren hauengana eta hiruretako bat harrapatzen saiatu 

behar zuten. Horrez gain, badirudi Venezian (Italia) ere antzeko joko antolatzen zutela 

Aro Berrian (XVI-XVII. mendeak). Izan ere, gaur egun ezagutzen dugun antzar jokoaren 

antzeko ospakizun bat erakusten duten hainbat grabatu gorde dira (argazkia I / argazkia 

II).  

Historikoki hegaztien sakrifizioekin lotutako jokoak nahiko hedatuta egon dira, bai 

Europan, bai Euskal Herrian. Gernikan, esaterako, oraindik ere oilar jokoa ospatzen da 

inauterietan. Oilarrak zulo batean lurperatzen dira, burua kanpoan dutela. Gaztetxoek 

begiak estalita plaza zeharkatu eta oilarra aurkitu behar izaten dute ezpataz burua 

mozteko. Joko berbera mantendu da Ermuan, Legazpin eta beste zenbait herritan ere, 

nahiz eta, gaur egun oilarra ez den jendaurrean hiltzen.  

Lekeition ere baliteke, iraganean, antzeko jokoren bat egon izana. Izan ere, jaietako 

jokoetarako oilarrak erosten zirela agertzen da udal agirietan. Horrez gain, herriko 

zaharrenek gogoratzen dutenez, lehenagoko haurrak burdinazko oilarren buruekin 

jolasten ziren, eta litekeena da aurreko jokoren baten arrastoa izatea.  

Aski ezaguna da Markina-Xemeingo (Bizkaia) inauterietako antzar jokoa ere. Herri 

horretan antzarren jaia lehorrean egiten da eta parte hartzaileak zaldiz joaten dira. 

https://drive.google.com/open?id=1TdS8lGaK9OzQTE0OmW_jMW9TMa0f9hCV
https://drive.google.com/open?id=1c8swm0tjsYN-h4stIT5PvjoaaqIZPGIw
https://drive.google.com/open?id=1c8swm0tjsYN-h4stIT5PvjoaaqIZPGIw

Hegaztia soka batetik zintzilikatzen dute plaza erdian, eta zaldiak aurrera jarraitzen duen 

bitartean harrapatzaileek gogor oratzen diote lepoari.  

Lekeition, goian deskribatu dugun itsasoko aldaera da zaharrena, baina lehorreko 

aldaera ere egiten zen lehenago. Ziur aski, gaur egun Markina-Xemeinen egiten denaren 

antzekoa izango zen, herri horretan bezala, aratuste egunez izaten baitzen normalean. 

Lehorreko aldaera hori Lapurdiko Sara, Zuraide, Biriatu, Ainhoa eta Urruña herrietan ere 

ospatzen da egun. 

Dokumentuek erakusten dutenez, 1800. urtean lehorreko antzar jokoa ospatu zen 

Lekeitioko plazan:  

“Cuenta, y razón individual, del gasto, y coste de los gansos, que la noble villa 

dispuso traer para la diversión para los días 24 y 25 de febrero, para los dos últimos 

dias de Carnaval”89. 

Agiri horrek dioenez, urte hartan, Mendarotik hamalau antzar ekarri ziren 113 

errealen truk. Bestalde, 1818ko ordainketa agiriek argi erakusten digute antzar jokoa 

zaldiz egin zela orduko hartan: “Vino que bebieron en los dos días de Carnaval los 

individous que salieron a caballo y corrieron gansos”90. Urte hartan, ardoaz gain beste 

ordainketa batzuk ere egin ziren: joko-eremuan botatzeko harea, hegaztiak zintzilikatzeko 

egurrezko egitura eta sokak, horiek jartzeko arotzak eta abar.  

Hala ere, ez dira horiek antzar jokoaren inguruan ditugun lekukotasunik zaharrenak. 

Santa Maria elizaren kontu liburuetan XVII. mendeko hainbat aipamen ditugu. Hona 

hemen esanguratsuenak: “Yten da por descargo (…) los gansos que se trajeron para 

correr” (1631),“da por descargo haber gastado en fiestas de nuestra señora con 

danzantes y gansos y mascarada que se hizo, 300 reales” (1634), “por cuatro gansos que 

se trajeron de la Anteiglesia de Lumo” (1636), “cuatro gansos y un refrescos que les dio 

                                                           
89 Dueñas, E.X. eta Irigoien, I. 1997. “La fiesta, recuerdos y vivencias: entorno festivo en la historia de la 

villa marinera de Lekeitio”. Zainak. 15, 101-139. Bilbao: Eusko Ikaskuntza. 115. 

90 Dueñas, E.X. eta Irigoien, I. 1997. “La fiesta, recuerdos y vivencias: entorno festivo en la historia de la 

villa marinera de Lekeitio”. Zainak. 15, 101-139. Bilbao: Eusko Ikaskuntza. 115. 

a los marineros en las fiestas de esta iglesia y día de San Roque” (1666), “y cuatro 

gansos con un refresco que se les dio a los marineros” (1688)91.  

Lekukotasun horiek garai hartako jokoaren hainbat ezaugarri erakusten dizkigute. 

Alde batetik, jokoan parte hartzen zutenak marinelak zirela. Bestetik, ospakizunaren 

datari dagokionez, garai hartan Santa Maria elizaren eta San Rokeren omenezko jaietan 

ere egiten zirela ikus dezakegu, abuztuaren 15 eta 16an hain zuzen.  

Aipatutako lekukotasun horiez gain, badira mende horretako gehiago ere. Horiek 

aztertuz gero, urte bakoitzeko antzar kopurua –oro har, lau–, beraien prezioa eta jatorria 

ezagut ditzakegu –Lumo, Mendaro, Markina, Gernika–. Parte hartzaileak marinelak 

izanda, itsasoan egingo zutela suposa daitekeen arren, dokumentu horietan ez da aipamen 

zehatzik agertzen. XVIII. mendera arte itxaron behar dugu antzar jokoaren aldaera 

zehatza ezagutzeko. 

 1722. urtean, gotzaina Lekeitiora etorri zen eta bisita haren harira antzar jokoa 

antolatu zuten lekeitiarrek. Urte hartako dokumentuetan, parte hartzaileak txalupetan joan 

zirela aipatzen da: “Cuatro gansos, que hubo corrida de ellos al tiempo que dicho señor 

obispo se hallaba en la villa”, “tres chalupas que corrieron dichos gansos”, “gasto que 

hicieron los hombre que asistieron en el barco mayor de Miguel de Aguirre a componer 

y tirar las maromas para dicha corrida”92.  

Testigantza horrek argi erakusten digu urte hartan itsasoan egin zela antzar jokoa, 

eta beraz, jokoaren aldaera zaharrena horixe dela berretsiko luke. Bestalde, ikus dezakegu 

antzar jokoa oraindik ez zegoela jai finko bati lotuta eta egun berezietan ere antolatzen 

zela, esaterako, pertsona garrantzitsu baten etorrera ospatzeko.  

Elizaren agirietan agertzen den azken erreferentzia 1731. urtekoa da: “Hubo de 

gasto con los gansos que se jugaron el día de Nuestra Señora de Agosto”93. Badirudi, 

presio ezberdinen ondorioz, Lekeitioko Elizak utzi egin ziola aurreko mendeetan bezala 

                                                           
91 Dueñas, E.X. eta Irigoien, I. 1997. “La fiesta, recuerdos y vivencias: entorno festivo en la historia de la 

villa marinera de Lekeitio”. Zainak. 15, 101-139. Bilbao: Eusko Ikaskuntza. 136. 

92 Dueñas, E.X. eta Irigoien, I. 1997. “La fiesta, recuerdos y vivencias: entorno festivo en la historia de la 

villa marinera de Lekeitio”. Zainak. 15, 101-139. Bilbao: Eusko Ikaskuntza. 137. 

93 Dueñas, E.X. eta Irigoien, I. 1997. “La fiesta, recuerdos y vivencias: entorno festivo en la historia de la 

villa marinera de Lekeitio”. Zainak. 15, 101-139. Bilbao: Eusko Ikaskuntza. 137. 

joko mota horiek ordaintzeari. Ordutik aurrera, Udalak hartu zuen beregain jaien 

antolaketa.   

Antzar jokoa sanantolinei lotuta agertzen zaigun lehenengo lekukotasuna 1773. 

urtekoa da. Urte hartako agiriei esker, badakigu, herriko jaietan antzar jokoa ospatu zela 

eta bi txalupek lortu zutela saria. Horrez gain, egin ziren hainbat ordainketa agertzen dira. 

Adibidez, diru partida bat bideratu zen sokari eragin zioten gizonentzako, eta beste bat 

sorosleak ordaintzeko.  

1829. urteko San Antolin egunean ere antzar jokoa ospatu zen. Alabaina, oraindik, 

XIX. mende erdialdean, beste jaiegun batzuetan ere antolatzen zen antzar jokoa. 

Esaterako, 1862. urtean sanpedroetan ospatu zen. 

XIX. mendeko azken herenetik aurrera, ordea, antzar jokoa San Antolin egunean 

baino ez da antolatuko; eta dugun informazioaren arabera, badirudi, egungo jaiaren antz 

handia zuela ordurako: Udalak txalupei ardoa banatzen zien, udal ordezkariak bertan 

egoten ziren jaia ikusten, antzarrak zintzilikatzeko eta soka jartzeko lan-taldea zegoen, 

tiratzaileek bere lana burutzen zuten, eta musikariak ere izaten ziren jaia girotzen. 

Alabaina, gaur egun ezagutzen dugun portua 1884 eta 1893. urteen artean eraiki 

zela kontuan hartuz, eta portu zaharrak oraingoak baino sakonera txikiagoa zuela jakinda, 

baliteke, mende amaierara arte jokoa badian burutu izana. Gainera, badakigu, portu berria 

eraiki zenean ere, marearen arabera erabakitzen zutela urte bakoitzean jaia zer ordutan 

hasi. Izan ere, duela 50 urtera arte, oraindik ere portuko eremu batean azpiko harea bistan 

geratzen zen itsasbeheretan.  

Antzar jaiaren inguruko lehen lekukotasun grafikoak 1897 eta 1900. urteko argazki 

batzuk dira, eta horietan ikus daitekeenez, jada portuan burutzen zen. Hala ere, oraindik 

ez zuen masa ikuskizunaren eiterik, eta parte hartzaileak ikusleak baino gehiago izaten 

ziren. 

Orain arte aurkeztutako datuak laburbilduz, honako ondorio hauek atera ditzakegu. 

Batetik, esan daiteke, gutxienez XVII. mendetik burutzen dela antzar jokoa Lekeition, eta 

mende horretan, jada, parte hartzaileak marinelak izaten zirela. Horrek, ordurako, 

itsasoan egiten zela iradokiko luke, nahiz eta hipotesi hori ziurtatzeko 1722. urtera arte 

itxaron behar dugun. Alabaina, tradizio luzeena duen aldaera itsasokoa baldin bada ere, 

badakigu, XIX. mendean herriko plazan ere egin zirela, bereziki aratusteetan. 

Badakigu, halaber, XIX. mende erdialdera arte, urteko data ezberdinetan antolatzen 

zela antzar jokoa: sanrroke jaietan eta Santa Maria elizaren egunean, aratusteetan, 

sanpedroetan edo bestelako egun berezietan. San Antolin jaiei dagokienez, lehen 

lekukotasuna 1773. urtekoa da.  

XIX. mende amaieran herriko zaindarien jaiei lotuta geratu zen antzar jokoa eta, 

egun egiten den jaiaren ezaugarri gehienak zituen jada. Hala ere, orduko hartan, irailaren 

2an ospatzen zen, eta ez zuen egun propiorik. Gaur egun ezagutzen dugun masa 

ikuskizuna duela 50 urte inguru sortu zen, eta ordutik irailaren 5ean ospatzen da, beti ere 

zapatua jausten ez bada.  

Antzar eguna egin zen azken zapatua 1970ekoa izan zen. 1986ko irailaren 5a 

barikuan egokitu zen, eta hain izan zen asteburu kaotikoa, ezen hurrengo urteetan ez 

baitzen gehiago ez barikuz, ez zapatuz, ezta domekaz ere antzar egunik antolatu. 1998tik 

aurrera, jaietara etortzen zen jendetza jaisten hasi zen gutxika, eta ordutik, bariku eta 

domeketan ere egiten da antzar eguna. 

8.4.- Marijesiak 

Antzina, Lekeitio inguruko herri txikietan, Gabon-gauaren aurreko bederatzi 

egunetan kantuan irteteko ohitura zegoen. Jendea etxez etxe eta baserriz baserri ibiltzen 

zen kantuan, eta azken egunean diru-bilketa burutzen zen. Ohitura hori Abendua edo 

Marijesiak94 izenez ezagutzen zen, eta gaur egun, Gernikan egiten denaren antza zuen. 

Lekeition abenduaren 23 eta 24an baino ez zen irteten. Lehenengo egunean, 

herritarrak, zaharrak nahiz gazteak, taldeka edo kuadrillaka ateratzen ziren kalerik kale. 

Hurrengo egunean, hiru edo bost laguneko taldeetan ibiltzen zen jendea eskean, batez ere, 

Arranegi inguruan. Etxeetako aldabak jotzean, “kanta ala erreza?”, leloa jaurtitzen 

zieten etxejabeei, eta hauek atari edo leihoetatik entzuten zituzten abestiak. Kantu sorta 

amaitu ostean, anisa edo sos batzuk ematen zizkieten han bildutakoei. Izan ere, sarri, 

jende behartsua izaten zen kantuan ateratzen zena, Gabon-gauean zerbait ahoratzeko 

dirua behar zuena.  

Azken hamarkadetan tradizio hori aldatu egin da, eta gutxi dira, jada, eskean 

ateratzen diren herritarrak. Gaur egun, batez ere, herriko ikastetxeetako ume eta 

gaztetxoak irteten dira kantuan. Oro har, abenduaren 23an izaten da, baina urtetik urtera 

aldatu egiten da, Gabonetako oporren arabera.   

Lehenago bezala, Marijesietan Gabonetako misterioaren eta Jesusen jaiotzaren 

inguruko koplak abesten dira. Abesti horien ezaugarri nagusia seriotasuna den arren, 

kantak ederrak eta indartsuak dira. Melodien urritasunak eta etengabe errepikatzen diren 

hitzek erritu kutsua ematen diote eta hitzen memorizazioa errazten dute. 

Neguko solstizioarekin eta eguberrien etorrerarekin batera, Marijesiek erronda-

kanten aroa irekitzen dute. Aldi horrek bi hilabete irauten du, Santa Ageda egunera arte. 

Bi hilabeteko aro horretan hainbat erronda kanta abestu izan dira azken mendeetan, 

Azkuek esaterako 90 inguru bildu zituen bere kantutegian. Hala ere, abesti guztiak ez dira 

eskaleenak, badaude ezer eskatu gabe kristau mezua zabaltzea helburu dutenak ere. 

  

                                                           
94 Kantu hauetan jo eta ke errepikatzen den “Maria, Jose, Jesus, Maria” lelotik omen dator “Marijesi” 

izena.  

9.- EUSKARA ETA LITERATURA 

9.1.- Lekeitioko euskara 

9.1.1.- Lekeitioko euskararen egoera soziolinguistikoa 

Lekeitio Bizkaiko kostaldeko udalerria da eta Lea-Artibai eskualdean dago. 

Bilbotik 56 kilometrora eta Donostiatik 72ra, Bizkaia eta Gipuzkoaren mugatik gertu 

dago. Bi kilometro karratu ditu eta 7.192 bizilagun daude erroldatuta, nahiz eta udan 

kopuru hori hirukoiztu. Izan ere, gaur egun, turismoa da lehenago herri arrantzale 

izandakoaren honen diru iturri nagusia.  

Lea-Artibai eskualdea Euskal Herriko eskualde euskaldunenetakoa da. Lekeition 

bertan, esaterako, %80 inguru dira euskal hiztunak eta beste %10 euskaldun hartzaileak, 

hau da, hitz egin ez, baina euskara ulertzen dutenak. Eskualde hau euskararen 

arnasgunetzat jo izan da, eta Lekeitio nahiz bertako udalerri gehienak Udal Euskaldunen 

Mankomunitateko (UEMA) kide dira. Euskara da herriko komunikazio hizkuntza 

nagusia, eta belaunaldiz belaunaldi hizkuntza modu naturalean igarotzen da. Horrez gain, 

udalerrian ikasten duten ume guztiak D eredura doaz. 

Alabaina, azken hamarkadetan euskararen erabilerak nabarmen egin du behera. 

EUSTATen arabera, 1991. urtean 5.726 lekeitiarren etxeko hizkuntza euskara zen. 

2011an, ordea, 4.653ra murriztu zen kopurua. Kaleko datuak are okerragoak dira, azken 

hamarkadan erabilerak behera egin du. 2001ean kale erabilera %70 ingurukoa zen arren, 

azken datuen arabera, gaur egun, %53 ingurukoa da. Joera horren erantzuleak, batez ere, 

25-55 urtekoak dira, horien kale erabilera %43 baino ez da eta. Haurrak aurrean 

daudenean, berriz, %75era igotzen da.  

Hala ere, oraindik, Lekeitioko euskalkia bizi-bizirik dago eta, Bizkai kostaldeko 

herri gehienetan bezala, nahiko berezia da. Mendebaldeko euskalkiaren barruan kokatu 

behar dugu Lekeitioko berbeta. Orain dela urte batzuk arte bizkaiera deitu izan zaio 

euskalki horri, baina izendapen hori ez da hain egokia, Bizkaian ez ezik, Gipuzkoako 

mendebaldean eta Arabako iparraldean ere hitz egiten baita.  

Mendebaldeko euskalki honek hiru azpieuskalki ditu: sartaldekoa –Uribe-Kosta, 

Mungialdea, Txorierri, Nerbio ibarra, Zeberi, Arratia eta Orozko–, sortaldekoa –Lea-

Artibai, Durangaldea, Aramaio, Deba ibarra– eta bien tartekoa –Busturialdea eta 

Zornotza–. 

Hurrengo orrialdeetan Lekeitioko berbetaren ezaugarri fonologiko, morfologiko eta 

sintaktiko nagusiak eta lexikoa aztertuko ditugu. Lekeitioko berbetaren bereizgarriak 

hobeto ulertzeko Bittor Txakartegi Arrindari (Lekeitio, 1932) egindako elkarrizketa eta 

bertako adibideak txertatu ditugu.   

9.1.2.- Lekeitiko euskararen berezitasunak 

9.1.2.1.- Fonologia 

Bokalak: 

1. a + a > ia (<ea). a bokalarekin amaitzen diren berbei singularreko artikulua 

gehitzen zaienean ia bihurtzen dira: kaiñaberiáas (30), denporía (31), 

domekía (63), neskia (121), gixa[x]ía (127). Arau emankorra eta indartsua da, 

eta berba berri gehienetan gertatzen da. Esate baterako, transkripzioan 

agertzen dira hauek biak: tuertiá (122), arkiá (129). 

Bilakaera honen eremua, mendebalaz gain, Urolaldeko Azpeitia eta Azkoitia 

aldera, Goierri osora eta Nafarroako Burunda eskualdera ailegatzen da. 

2. Hiatoetako bilakabideak. Bizkaiko sortaldeko bilakaera hauek indartsuak 

dira, transkripzioko adibideetan ikusten den bezala mailegu berrietan ere 

gertatzen dira eta: tuertiori (126), ka[x]oiori (133), radijórik (3) 

a. e + a, e, o > ia, ie, io disimilazioak: aldian (4), biarra (19), illartían 

(25), bestía (26), jutía (29), bidian (38), dabenían (54), bileukíe (92), 

emakumiori (125), tuertióri (126), ka[x]oiori (133). 

b. o + a, e, o > ua, ue, uo disimilazioak: eseuan (3), geijookúak (11), 

jibosúak (27), engotzolakuan (36), juan (69), kurtzijuáas (135),  

ondúen (37).  

c. i + a, e, o > ija, ije, ijo: argija (3), errija (11), egíjak (15), istoríjak 

(16), bíjak (19), jakija (30), aparija (30), ekijéna (10), bijetátik (116), 

geijénak (138), radijórik (3), jaijokéran (24). Mendebalean eta 

erdialdean ez dira ohikoak goranzko diptongoak eta hori apurtzeko 

txertatzen da kontsonante epentetikoa. Baina, hiru bider agertzen den 

kontradibide bat dago transkripzioan: gustia (93), bustiári (90), bustia 

(98). Ez dakit berba honekin zer gertatzen den, baina sarritan 

erabiltzen da kontsonante epentetiko barik. 

3. Ikusi ditugun e + a > ia eta a + a > ia bilakaeren eraginez, sarritan berdindu 

egiten dira NOR singularrean e eta a amaiera duten berbak berranalisi 

okerrez: labe + a > labia bezala, gauza + a > gauzia esaten da. Horregatik, 

gauzia berba gauza-tik datorrenez, labia laba-tik datorrela uste da. Hona 

hemen adibide batzuk: lora, kuma, basurda, landara, untza, odolosta. 

Transkripzioan ere andra (111) daukagu. 

4. Testuinguru morfosintaktiko batzuetan bokalak guztiz asimilatzen dira. 

Bilakaera hau oso arbitrarioa da, testuinguru morfosintaktikoa bera izan arren, 

beti ez da gertatzen eta. 

a. Berbaren bati artikulua edo atzizkiren bat gehitzerakoan: etxíitan 

(2), kaliin (5), bestíik (19), denporii (29), do orduun (7), jibosúuk (19), 

partúun (24), sakutxúutan (44), suluu (45), señerúuna (92), 

urtekotzolakuun (101). 

b. Aditzetan: siñiin (8), giñiin (9), siriin (13), badoii (37), doii (112). 

c. Berba biren artean. Aditz nagusiaren eta laguntzailearen artean 

(batzuetan partizipio perfektuaren -n galdutakoan) adibidez: jo oban, 

ja abesen, artu ubasan. Baina baita beste berba batzuen artean ere: do 

orduan (5), asko oote san (42), do ori (56).  

5. er > ar. Dardarkarien aurrean e letra batzuetan a bihurtzen da: edárrak (106), 

bardiñ (73), barríjak (96). Hau, hala ere, garatu bako araua da. Hau da, hitz 

gutxi batzuetan baino ez da gertatzen. 

6. Berba jakin batzuk u- daukate hasieran i- orokorraren ordez: urten (35), 

ule (122), upíñak (119). Garatu bako araua da hau ere. 

7. -ain orokorragoaren ordez -an dago berba batzuetan: espan / ezpain, san / 

zain. Transkripzioan ere badago adibide bat: ganéra (111) / gainera. Hau ere 

garatu bako arau bat da. 

Kontsonanteak: 

1. s eta tz-ren mesedetan neutralizazioa gertatu eta txistukariak lautik bira igaro 

dira: z > s eta ts > tz. Hau mendebaleko eta Gipuzkoa iparraldeko ezaugarria 

da: seláko (104), lusiáas (112), sárrak (1), eseuan (6), gusúrrak (15), pentzáten 

(36) abotza (48), eutzen (122), néutzen (90). 

2. [j] bokalerdiaren ondoren z > x eta tz > tx bustidura berezia gertatu da, 

gainera, sarritan bokalerdi hori galduz: naix (66) eta nas (68), goixétik (70), 

elixa (136), iños (<iñox) (135), átxa (98). Mendebaleko arau izan bazen ere, 

gaur egun ihartuta dago. 

3. i bokalak ere z > x aldatu du: ixángo (14), gixonori (57), bixi (102), tabixela 

(107), ixena (122). Bizkaiko arau hau, ordea, emankorra da eta berba berrietan 

ere gertatzen da: palixía, rixúa. 

4. Asimilazio bustidura indartsua dago: in > (i)ñ, il > (i)ll, it > (i)tt, ild > ildd, 

ilt > iltt, ind > indd eta int > intt: upiñ (1), telebisiño (3), báiña (6), bonbílla 

(4), illunetan (4), mutill (43), bilddurra (34), ixilddúten (53), eíñdda, sein dda 

(92). Bilakaera hau Bizkai ekialdekoa, Araba iparraldekoa, Gipuzkoakoa eta 

Nafarroa iparraldekoa da.  

Hala ere, Lekeition eta Euskal Herri osoan, adinean behera egin ahala galtzen 

dagoen bilakaera da. Gazteek in > (i)ñ eta il > (i)ll egiten dute, baina, id > dd 

egin ordez, id > ij (injar, eta ez inddar) egiten dute, eta tt bustidura tx bezala 

ahoskatzen dute (Lekitxo, eta ez Lekitto). Lekeition, 50 urtetik gora dutenengan 

dago muga eta, batez ere, emakumeengan. Hala ere, gure hiztunak, nahiz eta 

84 urte izan, ez du tt ahoskatzen tx baizik: eseítxen (61), imíntxen (83), politxa 

(87).  

Mendebal guztian bezala, Lekeition ere ez dago bustidura adierazgarririk. 

Badirudi, ordea, lehenago egon zela hainbat berbatan ihartuta gelditu da eta: 

txakur (38), txori, txarri. 

5. Aditz laguntzailea bokalez hasten bada, aditz nagusiaren amaierako 

sudurkaria galdu egiten da: etxe éban (19), pasate éban (29), ekarte ében 

(30), eukitxe ében (35) jun biar ixate ében (99). 

6.  Ezeztapenetan gertatzen diren bilakaerak: 

a.  es + b > esp-: espadákar, espadósu, espaotzáu 

b.  es + d > est-: estator (32), estakixe (51), estot (100), esteutze (113), 

estabe (115), estotzo (131), estakitx (135) 

c. Baina es + g > esg-: es gara, es gaitxu, es giñin (eta ez eskara, eskaitxu, 

eskiñin) 

Aipatu behar da, hiztuna azkar berbetan ari bada, l eta n-z hasten diren aditz 

laguntzaileen aurretik s galdu egiten dela. es + l, n > el, en: elitzateke (90), 

eneuko  

7. [ʒ] ahoskera da Lekeitioko ezaugarri ezagunenetakoa (transkripzioan j 

letrarekin adierazi dugu): juten (8), istorijak (16), bijak (19), jibosuuk (19), 

jakon (28). Adibideetan ikusten den moduan, eta arestian aipatu bezala, 

kontsonante epentetiko moduan ere erabiltzen da. Ahoskera ezberdin bi ditu, 

hitz hasieran [ʒ] eta bokal artean [dʒ]. Hala ere, kasu bietan adierazi dugu j-

rekin 

8. [x] soinua batez ere erdarazko maileguekin erabiltzen da: en[x]eneral (11), 

ba[x]atúten (57), [x]a[x]a[x]a[x]a[x]a[x]a (barrearen onomatopeia) (72), 

konpa[x]ináten (78), san[x]uanétik (97), ka[x]oia (131). Hala ere, beste 

euskalki batzuetatik hartutako berbekin ere badarabilte Lekeition: gixa[x]íik 

(140) dugu transkripzioan, baina beste berba batzuekin ere ahoskatzen dute: 

[x]angoikua edo [x]auna  esaterako. Hala ere, zaharrenen ahoetan erdarazko 

maileguekin beste bilakaera bat gertatu da, [x] > k: kakia, Kose, Kuan, kepía 

(caja, José, Juan, jefe). Hau, ordea, gaur egun ia galduta dagoen bilakaera 

dugu; berba jakin batzuetan bakarrik gorde dute gazteagoek: kitxáno, kertze, 

kolekijúa. Amaitzeko, bada hots honi dagokion beste bilakaera esanguratsu bat 

ere, mailegu zaharrenetan gertatu dena; [x] > [ʒ]: monja, kontzijópe 

(<kontsejupe<Consejo+pe), joija, jente. Lekeition bezala, Bizkaiko 

mendebalean eta Nafarroan ere ez da ohikoa hots hau. Hala ere, Euskal Herri 

osoan zabaltzen ari den soinua dugu. 

9. Hegoaldeko euskalki guztietan bezala, gaztelaniazko [θ] hotsak gero eta 

indar handiagoa du, eta batez ere maileguetan erabiltzen da. Transkripzioan 

mailegua ez den berba batean agertzen da: Torre Urkí[θ]a (Torre Urkiza) 

(124). Hala ere, izen berezia dugu eta mota honetako izenak erdal azentuarekin 

eta ahoskerarekin esaten dituzte hiztun gehienek. 

10.  F batez ere maileguetan erabiltzen da: famíli (9), fantásmak (12), farola 

(100), fiñáas (104), formáten da (111). Hala ere, zaharrenen ahoetan f > p 

bilakaera gertatu da: aparitzako (44), pantasmia, parola, pamilíja, kapia. 

Gazteenek, berba edo ihartuta geratu den esaera bat edo batean kenduta, f 

darabilte. Salbuespenak nabarmenenak hauek dira: brijidu (p > b-rekin) edota 

ixerdi plotan nao. 

11. Mailegu zaharretako berba hasieran, r > err, arr bilakaera bazegoen ere: 

erresúak (129) erresóiak, erruberia, errekreúa, arratoia... mailegu berrietan, 

jada, ez da protesirik jartzen: rástak, robota, rankíña. Transkripzioan 

ronpeólas (96) agertzen zaigu. 

12. Kasu gehienetan, erdarako maileguetan p, t, k > b, d, g bilakaera dagoen arren, 

mendebaleko beste toki batzuetan bezala, Lekeition ere hiru salbuespen 

daude: jentiári (112), denpóra (2) eta altara. 

13. Mendebalean ohikoa den bezala -n duten aldaerak daude: upiñ (1), mamiñ, 

miñ, premíña, suñ, sentzun. 

14. Iparraldean bezala, mendebalean ere *ani > ain bilakaera gertatu da: arráiñak 

(32), usaiñ, artzaiñ, saiñ. 

Azentua: 

1. Morfemek azentu mota bi izan ditzakete:  

a. Markatua. Azentua azkenaurreko silaban. 

i. Izenei dagokionez, pluralek, ablatiboek eta soziatiboek 

azkenaurreko silaban daramate azentua: bilddurrágas (16), 

kaiñaberiáas (30), améndik (93), lusiáas (112). 

ii. Partizipioei dagokionez, -tzen eta -ko dutenek 

azkenaurreko silaban daramate azentua:  kéntzen (58), 

ártzen (60), urtéko (101), galdutéko (139), ixángo (15). 

iii. -en, -egi, -ro, -ti eta -tar dutenek ere azkenaurrekoan 

daramate azentua. 

iv. Hitz elkartuek azentua azkenaurreko silaban daramate: 

seme-alába, jun-etórri, iparráixe... 

v. Aditzei dagokionez, galderetan azkenaurreko silaban 

daramate azentua: se esan dóu? (14), da nortzu(k) tíras da? 

(48), selako suluu dáuko? (67) 

b. Markatu bakoa. Azentua azken silaban (transkripzioan ez ditugu 

adierazi, berba gehienak mota honetakoan dira eta): gixon, 

emakume, egun, sulo, andra, astelen... 

i. Partizipio perfektuek azken silaban daramate azentua: 

ekarri, emon, erosi, entzun... 

ii. -lari, -keri, -tu eta -ratu atzizkidunek azken silaban 

daramate azentua, nahiz eta oinarriak, bakarrik doanean, 

azkenaurrekoan  daraman. 

 

2. Azentu fokala aditzean bertan edo aurreko berban egoten da.  

 

3. Singularra eta plurala bereizteko ere balio du azentuak. Hurrenez 

hurren: areri (81) / aréri (75), jibosuak (65) / jibosúak (27), txakurrentzako 

/ txakurrentzáko  

 

4. Esanahi ezberdineko berbak bereizteko ere balio du azentuak: basúa 

‘edalontzia’ / basua ‘ohiana’. 

9.1.2.2.- Izen-morfologia 

1. Soziatibo singularrean -gaz eta pluralean -kin daukagu: bilddurrágas (40), 

orréas (78), fiñáas (104), arekin kantákin (105), argijákin (100), farolákin 

(100). Hau Bizkaiko ekialdeko eta Deba ibarreko ezaugarria da. Bizkaiko 

mendebaldean soziatibo pluralean -kaz dugu. 

2. Destinatibo singularrean eta pluralean -entzako edo -entzat erabiltzen dira 

eta azentuaren bidez bereizten dira: txakurrentzáko eta txakurréntzat 

(plurala) / txakurrentzako eta txakurrentzat (singularra). 

3. Ergatibo plurala eta ergatibo singularra berdinak dira, eta azentuak 

bereizten ditu: bestiak (78) (ergatibo singularra), bestíak (56) (ergatibo 

plurala). Hala ere, berba a-rekin amaitzen bada singularrean a + a > ia 

gertatzen denez bereizi egiten diru: kártak (ergatibo plurala) / kartiak (ergatibo 

singularra). 

4. Datiboarekin ere gauza bera gertatzen da, azentuak bereizten ditu plurala 

eta singularra: txakurrári (datibo plurala) / txakurrarí (81) (datibo singularra). 

Hala ere, berba a-rekin amaitzen bada singularrean a + a > ia gertatzen denez 

bereizi egiten diru: kartári (datibo plurala) / kartiari (datibo singularra). 

5. Genitibo plurala eta singularra ere berdinak dira eta azentuak bereizten 

ditu: arótzen (genitibo plurala) eta arotzén (83) (genitibo singularra). Hala ere, 

berba a-rekin amaitzen bada singularrean a + a > ia gertatzen denez bereizi 

egiten dira: kárten (ergatibo plurala) / kartien (ergatibo singularra). 

6. Hurbiltze adlatiboan Bizkaiko sortaldeko -rutz forma dugu: talárutz (94), 

arutz (95). Muga adlatiboan -raiño erabili ordez, erdararen eraginez ziurrenik, 

geihenetan -ra arte erabiltzen da. Hala ere, transkripzioan kontradibide bat 

dago: kaleraiño (34) 

7. Instrumentala ia ihartuta dagoela esan daiteke. Berba gutxi batzuetan baino 

ez da erabiltzen: burus ikasi, burus behera salta, eskus eiñ, oñes etorri, trabes 

ekarri, tatarres eruan. Hizkuntzekin, ordea, ez dago ihartuta eta erabiltzen da: 

frantzeses, euskéras, alemanes... Hala ere, euskara batuaren eraginez, 

gazteenak beste eremu batzuetan ere hasi dira erabiltzen: autobuses, kótxes, 

bárkos (zaharragoen autobusian, kotxían, barkúan-en ordez). Izan ere, 

soziatiboa eta inesiboa erabiltzen dira instrumentalaren ordez. 

8. Mendebaleko ezaugarria den artikulu hurbila dago: gáusok (88), txakurrori 

(39) gixonori (57), katuori (114), emakumiori (125), tuertióri (126), ka[x]oiori 

(133). Ezaugarri hau zaharrenetan nahiko emankorra den arren, gazteek ez dute 

askorik erabiltzen. 

9. Erakusleek forma bera dute singularrean eta pluralean eta azentuaren 

bidez bereizten dituzte hiztunek. Hona hemen, hurrenez hurren, singularrak 

eta pluralak: onek señeruuk / ónek señerúuk (99), arek beste jibosuak (64-65)/ 

árek beste jibosúak. -(t)xe atzizkia erabiltzen da erakusleak indartzeko: aixe 

(44) áretxek (44), auxe (68), orixe (86), aretxek (140).  

10.  Izenordain indartuak neu sailekoak dira: geure (8), neu (68), neuri (91). 

11.  Mendebaldeko gainerako tokietan bezala, “edo + izenordain galdetzailea” 

egiturako izenordain sail osoa erabiltzen dute:  edonor, edonúndik, edonora, 

edonorentzako, edono(re)k, edosélan, edoseáitxik, edonorutz... Hala ere, 

edozer eta edozein berbek mendebala baino eremu zabalagoa hartzen dute. 

12.  “Izenordain galdetzailea + edo + izenordain galdetzailea” egiturako sail 

osoa darabilte: nonor, nonos, nonok, nonora, nonoáitxik, nonona, seoser, 

seoserena, seoseáitxik, seosetako... Ezaugarri hau ez da mendebal osora 

zabaltzen, Deba ibarrean noizonoiz, nunonun eta nonora berbak bakarrik 

daude. Zeozer, berriz, Euskal Herri osoko berba da. 

13. Gaztelaniazko maileguetan -(c)ion > -siño bilakaera dago: telebisiñorik (3). 

Transkripzioko adibidean ikusten den bezala, berba berrietan ere emankorra da 

arau hau. 

14.  Ia mendebal osoan bezala, aditz-izena eman, utzi edo mugimenduzko aditzen 

osagarria denean eta norabidea edo helburua adierazten duenean zertan kasua 

dago (eta ez ekialdeko zertara): ogija erosten jun nas, telebisiñoia amataten 

etorri da ama. 

15. -txu txikigarria dago (eta ez erdialdeko -txo): sakutxúutan (44). 

16.  Mailegu batzuetan generoa bereizten da: tontúa/tontía, guapúa/guapía, 

majúa/majía. Hala ere, analogiaz euskal berba batzuetan ere bereizi egiten da 

Lekeition: drogoso/drogosa, gixá[x]o/gixá[x]a, sintzórgo/sintzórga, 

txilibrísto/txilibrísta...  

17. Gaztelaniazko maileguetan -on > -o(i) bilakaera dugu. Bilakaera hau Araba, 

Bizkaia eta Gipuzkoan gertatzen da. Hona hemen adibide batzuk: ka[x]oia 

(131), baloia, takoia, kondoia, balkoia. Artikulu barik agertzen badira -o hutsa 

baino ez daukate: ka[x]o, balo, kondo, tako, balko. Hau, hala ere, euskal 

berbetan ere gertatzen da: sasoia/saso, morroia/morro.  

9.1.2.3.- Aditz-morfologia 

1. Gainerako euskalkietako *-io-ren ordez, mendebaleko herri gehienetan bezala, 

Lekeition ere *-ino- erroa dago: diñot (92), diñóu, diñúe. 

2.  Erdialdeko eta ekialdeko hizkeretan “ari izan” edo “jardun” erabiltzen badira 

ere, mendebal gehienean bezala, Lekeition “egon” eta “ibili” darabiltzate: 

arotz ibilli ixan nas bixi gustijan, baina gaur egunian arrantzale nabil, arotz 

ixatéko ikasten dago.  

3. Nor-Nori-Nork saileko adizkietan *eutsi erroa dago mendebal guztian 

bezala: déutze (52), eutzaun (81), néutzen (90), dotzo (65) 

4. *Edun duten adizkietan -o- erroa agertzen da: dot (123), dosúe (20). Baina 

3. pertsonan -au- erroa dago: dabenian (<dauenian) (54). Lehenaldian eta 

baldintzetan -eu- erroa ere badago: eseban (39), ében (30), neuko (138). 

Ezaugarri hauek mendebaleko euskalkietakoak dira. Erdialdeko euskalkietan -

e- erro dago eta ekialdekoetan, berriz, -u-. 

5. Nor-Nori-Nork saileko adizkien ordez, Nor-Nork sailekoak erabiltzen dira 

Nori lehenengo pertsona singularra edo plurala denean: amak emon nau 

liburúa (eta ez amak emon dost liburúa) eta amak emon gaitxu liburúa (eta ez 

amak emon dosku liburua). Orainaldian eta geroaldian arau hau salbuespen 

barik betetzen bada ere, lehenaldian Nor-Nori-Nork sailekoak ere ager 

daitezke: amak emon naben liburúa / amak emon euskun liburúa, amak emon 

gaitxu liburúa / amak emon euskun liburúa. Mendebal guztian Lekeition 

bakarrik dago arau hau, baina, Lapurdiko hego-mendebaldean eta Lezo eta Irun 

inguruan ere badago. Hala ere, bertan indartsuagoa da eta Nor-Nori saileko 

adizkietan ere Nor-Nork edo Nor-Nori-Nork sailekoak baliatzen dira: gustatu 

nau -eta ez gustatu zait-. 

6. Batez ere gazteenagan, Hego Euskal Herriko hizkera guztietan bezala, 

gaztelaniaren eraginez Nor-Nork saileko aditz laguntzailearen ordez, Nor-

Nori-Nork sailekoa agertzen da Lekeition: Ikusi saitxut kalian / ikusi dotzut 

kalian. 

7. Nor-Nori saileko adizkietan z- orokorraren ordez, j- dago Lekeition: jakon 

(28), jatzu (63), jat (68), jakésen (88). Hau mendebaleko ezaugarri da, baina, 

sartaldetik sortaldera goazela ahoskera ezberdina garatu da: [y]/[ʒ]/[x]. 

Mendebal gehienean adizki hauek ez partikularekin gehitzean etxako, etxat... 

bezalako formak sortzen dira, baina Lekeition ejako, ejat... bezalakoak. 

8.  Urten eta i(g)on aditzak iragankorrak dira Lekeition. Hau mendebaleko 

ezaugarria da: Ariñ-aríñga urten dot biarrétik eta bertátik etxera ion dot sua 

amata barik itxi dot eta. 

9. Gaztelaniazko -ado partizipioak -a egiten dira eta -ido, berriz, -idu: pasa 

(64), flipa, aparka, resikla, aburridúta (70), inbertidu, kabidu, mantenidu. 

Arau hau oso emankorra da, eta jatorriz mendebaleko izan arren erdialdera 

zabaltzen dago.  

10. Eduki-ren aditz trinkoak nagusitu dira eta *edun laguntzaile bezala baino 

ez da agertzen: suluu daukona (45) atzian dauko bat (84) arkia eukan (129), 

gixa[x]íak eseukan esébe (140). 

11. Hika eta berorika erregistroak ia erabat galduta daude. Zaharrenen ahoetan 

hikako forma ihartu batzuk entzun daitezke, baina irizpide zehatz barik 

darabiltzate:  emójok, esáijok, edarra botok. 

12. Iraganaldiko 3. pertsonetan Ø- da Nor-i dagokion ezaugarria, z- 

orokorraren ordez: eban (19), euan (124), eukan (129), ekijena (10). 

Salbuespenak izan-en adizkiak dira: san (10), siriin (13). Beraz, adizki 

gehienetan z-rik ez dagoenez, ez partikularekin batzen direnean frikaria 

ahoskatzen da; ez Euskal Herri gehieneko afrikatua: eseban (39), eseuan (94), 

eseukan (140). 

13. Pluralgileei dagokionez, -te orokorragoaren ordez, -e da Nork-i dagokiona 

3. pertsonan: dábe (137), ében (141), ebésen (147). Gainerakoan bi pluralgile 

daude: -it- eta -s. Batzuetan biak batera ager daitezke aldaera pleonastikoak 

sortuz: ditxu (47), ditxus, daus, gaitxus, gaitxu, nitxu, nitxus. 

14. Aditz trinkoak erabiltzen dira Lekeition. Mendebaldean ez dira adizki 

trinkoak guztiz galdu, baina egitura perifrastikoetan partizipio burutua 

erabiltzen da. 

a. Lau aditz iragangaitz daude:  

i. Juan. Honek adizkiek mendebal sortaldeko ezaugarria den 

-i- daramate: badoia (31), zóiaz, góiaz.  

ii. Egon. -s pluralgilea darama, eta ez leku gehieneko -de: 

daos, saso, gaos, saóse... 

iii. Ibilli. -s pluralgileaz batera -tza- ere eraman dezake forma 

pleonastikoak sortuz. Hori bai, -tza- bakarrik ez darama 

inoiz: dabis/dabiltzas, gabis/gabiltzas, sabis/sabiltzas... 

iv. Etorri: dator, zatoz, etosan, jatortzus, jatorkus... 

b. Bost aditz iragankor daude: 

i. Erun. Mendebal sortaldeko ezaugarria den -i- darama 

Lekeition ere: daroia, daróie, daroiágu... 

ii. E(d)uki: daukon (131), taukéla (38), badaukes (91), eukan 

(129)... 

iii. Ekarri: ekarren, dakarre, dakargu... 

iv. Jakiñ: ekijena (10), estakitx (135), estakixe (51)... 

v. *-iño erroarekin esan: díñot (92), diñou, diñoskue... 

15.  Partizipioarekin -ta dago mendebal zabalean bezala, eta ez ekialdeko -rik: 

aburridúta (70), enamoráta (105), markáta (121).  

16. Nork-Nor saileko adizkietan -au- > -a- bilakaera dago: nasu, nasúez. 

17. Mendebal gehienean -e- egon arren, eduki aditzaren forma trinkoetan -au- 

erroa dago Lekeition: daukona (45), badaukes (91). 

18. Mendebal guztian bezala, aginteran, ahaleran eta subjuntiboan egin saileko 

aditz laguntzaileak daude Lekeition: ein daigun, emon daijéla, jáixu (< jan 

éixu), emóixue (< emon eixúe). 

19.  Aspektu burutugabeak: 

a. -i eta -n-z bukatzen badira partizipio perfektuak -ten (edo -txen 

bustiduraz) dago: eséitxen (61), imítxen (134), entzúten (47), 

esáten (53), ásten (55), ikústen (58), júten (69), itxóten (114), ísten 

(131), etórten (7) 

b.  -tu-z (edo -du-z) bukatzen bada zaharrenek -tuten (-duten) 

egiten dute baina gazteenek -tzen, transkripzioko gizonak 84 urte 

dituenez -tuten egiten du beti (salbuespen bat dago: sabáltzen 

(132)): esautúten (39), ixilddúten (53), sentiúten (71), siñistúten 

(113), bedeinkatúten (136). 

c. Gainerako kasuetan, hau da, -itu, -idu, -a, -o, -atu eta abar -ten 

gehitzen da beti: pentzáten (36), gomutáten (38), kantáten (49), 

altzáten (52), topáten (57), kontáten (65), aburridúten (71), 

ba[x]atúten (57), jóten (117), íltxen (132). 

9.1.2.4.- Sintaxia 

1. Kausazko perpausetan “aditza + -ela + eta” dago:  partuun e txarto datorrela 

ta tira batetik ero tira bestetik eta jiboso (24-25). 

2. Erakusleak izen-sintagmaren aurretik jartzen dira Lekeition eta 

mendebalean: ori gixonori (56-57), ori jibua (60), ori arotza (80), ori farola 

(100), ónek señerúuk (99), órrek gáusok (88) órrek upíñak (119), árek sorgínak 

(54) arék beste jibosuak (65). Hala ere, euskara batuaren eraginez, gazteenak 

hasi dira eskuman jartzen. Transkripzioan ere badago adibiderik: egun artan 

(31).  

3. Hego Euskal Herri guztian bezala, gaztelaniaren eraginez, Lekeition ere zehar-

galderak baldintzazkoekin nahasten dituzte hiztunek. Hau adin guztietan 

gertatzen da, baina badirudi gazteek gutxiago egiten dutela, ziurrenik, eskolan 

zuzendu egin izan dietelako: an dos itxóten, ostera be, ia ikústen badábe (eta 

ez dáben) ori katuori an igiri (114), da beti eote sírin negúun eueldi txarráas 

da, ia gáusak ondo badóos, txalúpak eta ondo badábis (eta ez dabisen) (107-

108-109). 

4. Kausazko perpausak ere, aurreko arrazoi beragatik, moduzkoekin nahasten 

dituzte: eseuáles argirik  (33), ba lagúna(k) taukoséles (36-37). 

5. Mendebal guztian bezala, “bai ala ez” motako galderetan ala sartzen da 

Lekeition galderari indarra emateko: ekarrikosu ala?, badao ala? 

6. Bi zenbatzailea izenaren eskuman jartzen da Lekeition eta mendebalean: 

famíli bi (9), lagun bi (18), aros bíjak (26), señero bijetátik (116). Hala ere, 

euskara batuaren eraginez, gazteenak hasi dira ezkerrean jartzen. 

7. Perpaus osagarrietan aditz nagusia pentsatu, begitandu, uste eta abarren 

modukoa denean -la esaten da Lekeition eta mendebal zabalean: e pentzáten 

dábe lengo gixona dala (80) 

8. Helburu eta kausa perpausetan -tiarren darabilte: euskaldúnak ixatiárren 

zémat pasa biar, biárrak ondo etxiarren emon dótze emon dotzéna. 

9.1.2.5.- Lexikoa 

1. Berba hauek erdaratik aspaldi hartutakoak dira, eta Lekeition eta mendebal 

osoan indar handia dute oraindik: abade `apaiz´, amata `itzali´, armosu 

`gosari´, asóka `merkatu´, berba `hitz´, berbéta `hizkera´, ganóra 

`fundamentu´, ixára `maindire´, karu `garesti´, garaun `ale´ kirikiño `triku´, 

kórta `ukuilu´, olgétan `jolasten´, ortu `baratz´, ortuári `barazki´, oste 

`ondoren´, pernill `urdaiazpiko´, piku `moko´, praka `galtza´, puxíka 

`maskuri´. 

2. Gainerako euskalkietan galdutako eta Lekeition eta mendebalean gordetako 

berbak dira hauek: argal `mehe´, bekóki `kopeta´, bidar `aldiz´, eruan 

`eraman´, gerispa `itzal´, a `hura´, ipiñi/imiñi `jarri´, bota, okela `haragi´, 

oratu `heldu´, orri `hosto´. 

 

3. Lekeition erabiltzen diren berba hauek, berriz, mendebalean sortutako 

berrikuntzak dira:  

a. Astegunak: martítzen, eguásten, éguen, barijáku, sapátu eta doméka. 

Euskara batuaren eraginez, ordea, gaur egungo gazteek txandaka eta 

nahastuta darabiltzate. Hala ere, igande eta larunbat ez dira erabiltzen. 

 

b. Hilabete izenak: seseil `otsail´, marti `martxo´, bagil `ekain´, garagarril 

`uztail´, semendi `azaro´ eta irail. Berba hauek, ordea, zaharrenek baino 

ez dituzte erabiltzen. Eta erabilienak marti eta seseil dira, gainerakoak ia 

desagertuta daude. Irail da salbuespena, euskara batuan ere horrela izanda 

guztiek erabiltzen dute eta. Lekeition, astegunen izenekin ez bezala, 

hilabete izenak erdaraz esateko ohitura handia egon da eta gazteek eskolan 

ikasitako formak baino ez dakizkite euskaraz. 

 

c. Nor, ser eta sein ez dira pluralean erabiltzen nórtzuk, sértzuk eta séintzuk 

baino. 

 

d. Bezala orokorragoaren ordez, legez eta modura/moduan erabiltzen dira. 

 

e. Bada mendebal guztian hedatuta dauden berba gehiago ere: abarkéta 

`espartina´, adur `lerde´, aleginddu `saiatu´, aittítta eta amúma, albo 

`aldamen´, amaittu `bukatu´, aratúste `inauteri´, ardi `arkakuso´, arin-

arínga `lasterka´, artasíjak `guraizeak´, astíro `poliki´, atzamar `hatz´, 

biar `lan´, biargiñ `langile´, berakatz `baratxuri´, birrinju `zehatu´, 

birrittan `bi aldiz´, bitz `apar´, ei `omen´, eraiñ `arazi´, erpe `atzapar´, 

eskei `zintzilikatu´, gabon sar `urte zahar´, gatx `zail´ , garun `burmuin´, 

gatzatu `mami´, asbíxar `ermami´, urre `hurbil´, igarri `antzeman´, 

inddíar `indaba´, iretargi `ilargi´, itzal `berebizikoa´, ixéko `izeba´, jausi 

`erori´, lantzian beiñ ̀ noizean behin´, lapíko ̀ eltze´, itzulapíko ̀ eltzeitsu´, 

lar/larréi `gehiegi´, lei `izotz´, neba `neskaren anaia´, odolóste `odolki´, 

okáran (gazt.) `ciruela´ eta `aran´, osatu `sendatu´, ostera `aldiz´ eta 

`buelta´, otzára `saski´, papar `bular´, pista `makar´, sama `eztarri´, lepo 

`bizkar´, sarri `maiz´, txarto `gaizki´, uar `herdoil´, uesába `jabe´, urten 

`atera´, sarata ̀ oihu´, sélan ̀ nola´, selako ̀ nolako´, kokot (gazt.) ̀ cuello´, 

tirriñ eta sil `zilbor.´ 

 

f. Mendebal sortaldeko berba asko ere badaude, sartaldean ez daudenak 

(sartaldea / sortaldea hurrenkera): iñetasi / txíngor, aditu / beittu, aitaxe 

eta amaxe / aittañarréba eta amañarréba, aitue / aittítta, aramu / parasma, 

araso / eraiñ, arean / pískat, arrakada / belarrittáko, arrasti / arratzalde, 

artes / susen, ausika / sáunka, buskantz / odolósta, ebatzi / erabagi, enbra 

/ andrasko, etxa / bota, etzilimo / etzikarámu, espabere / ostantzian, firu 

/ ari, garo / iruntz, gernu / txixa, txirritxirri / kirkill, hurrean / kóntixu, 

ilen / astélen, indabak / bábak, jagon / sainddu, justuri / oiñestu edo 

tximista, kadera / anka, kiketz / sotin, kirikolatz / kirikiño, kodaina / sega, 

koxi / artun, laskitu / lorrinddu, leba / ardura, lotu / geldittu, luki / aséri, 

ostendu / gorde, pato / paitta, sein / ume, suete / eskatz, sunda / atz, taiu / 

ganóra, troñu / morapíllo, tu / txistu, ulertu / aittu, urresuri / sidar, usiki / 

áinka.     

 

g. Bertako berba berezi asko ere badaude Lekeition. Hala ere, batzuk osasun 

hobea dute eta beste batzuk galtzeko zorian daude. Orain dela hamar urte, 

herritar talde batek egindako biltze lanari esker, argitaratu ziren bost 

liburukitan:  

 

Itsas munduan erabilitakoak: 

 

• Atesuan egon: 1. Itsasontzia lehorrera lotzen duen soka tentsioan 

dagoenean. 2. Pertsona estu dagoenean. 

• Apatx: Mejiloia.  

• Arrankilla: Aingura 

• Arranégi: Arrain denda. 

• Atoian eruan: Itsasontzi batek beste bat erremolkean eramatea. 

• Baláunka ibili: Itsasontzia alde batetik bestera dabilenean.  

• Batel: Txalupa txikia. 

• Bóga: 1. Arraun egin. 2. Haitz arteko arrain zuria. 

• Deslai ibilli: Noraezean ibili. 

• Despíska: Sare bitartean harrapatutako arrainak askatzea, antxoak batez 

ere. 

• Dzánga eiñ: Uretara buruz behera salto egitea. 

• Dzangada: Uretara buruz behera egiten den saltoa. 

• Dzapart: 1. Uretara hankaz behera salto egitea. 2. Norbaiti edo zerbaiti 

gainera salto egitea. 

• Dzapartada: Norbaiti edo zerbaiti gainera egiten zaion saltoa. 

• Dzíngo: Uraren sakonera 

• Estrepo: Arrauna toletari eusteko erabiltzen den sokaren forma. 

• Gangill: Garabia duen plataforma antzeko bat portuetan sakoneko harri 

eta lokatza ateratzeko erabiltzen dena. 

• Iuta: Pita. 

• Maluta: 1. Arrainetako engainu mota bat, gehien bat atunetarako. 2. Neska 

ederra. 

• Manu ipiñi: Soka nasai jartzea. 

• Oreka: Egoera bat da, itsasontzia geldi-geldirik dagoenean. 

• Palt eiñ: Haria edo iuta apurtzea. 

• Paparróiak: Gizonezkoen bainujantzia. 

• Tiraiña: Korrontea. 

• Tosta: Bateletako jesarlekuak. 

• Tostárte: Tosten arteko hutsunea. 

• Traiñ: 1. Antxoa harrapatzeko sare mota bat.  

• Traiña bota: Ligatzea, gustuko duzunarengana hurreratzea. 

• Tretza: Amu askotako pita. 

• Treotzára: Karnatadun amuak eramateko otzara. 

• Tuntuxa: 1. Piten soka batzeko buia mota bat. 2. Haurdun daudenean 

emakumeek daukaten tripa handia. 

• Txitxiñ: 1. Antxoa txikia. 2. Gutxi garatu edo hazitako mutil edo neska. 3. 

Zakila (lagunartekoa). 

• Txo: 1. Itsasontziko mutil txikiena. 2. Edozein mutil. 

• U(g)era: Itsasontziak edo hegazkinak itsasoan uzten duten arrastoa. 

• Singan eiñ: Arraunean egiteko modu bat. 

 

Eguraldiarekin lotutakoak: 

• Atze: Ondorio. 

• Bage: 1. Itsasoaren egoera zakar bat. 2. Azpiko itsasoa. 

• Beláixe: Gauza bat esan eta beste bat egiten duenak daukana. 

• Euri-siríña: Zirimiria. 

• Galarrena: Enbata. 

• Gangarabia: Hotzaren eraginez erreketan sortzen den lurruna. 

• Katxoi: Olatuaren gailur zuria. 

• Erriko aixe/errekáixea/andráixea: 1. Hegoaldetik datorren haizea. 2. 

Zoramena. 

• Iparráixe/iparra/lesta: Ekialdeko haizea (Lekeition iparra ekialdeari 

deitzen zitzaion). 

• Iruntz: Ihintza. 

• Kanpáixe: Iparraldetik datorren haizea 

• Lei: Hotzaren eraginez belarra zuritzen denean dagoena. 

• Mendebala/gallegoáixe/noresteko aixe: Haize mota bat. 

• Terral: Lei antzekoa. 

• Traganárru: Ur zirimola, haizeak egiten duena. 

 

Irainak: 

• Báspadako: Etika edo moral gutxiko, fama txarreko. 

• Bragetérre: Inor zirikatzen dabilena. 

• Drogoso: Nahastea, eztabaida edo borroka gustuko dituena. 

• Etxekálte: Gauzak etxekoen kalterako egiten dituena. 

• Gijabako: Buru bako, juizio bako. 

• Guaríno: Egun baten gauza bat eta hurrengoan beste bat egiten duena. 

• Kanpoéder: Etxetik kanpora zoragarria dena eta etxean guztiz kontrakoa. 

• Kardai: 1. Arrain zantarra, jateko ez duena balio. 2. Zorte txarreko 

pertsona, zorte txarra ekartzen duena. 

• Miskiño: Gutxi jaten duena. 

• Mosumérke: Muxuak erraz ematen dituena. 

• Oskill: 1. Ekina, zitala. 2. Epela, biguna izaeraz. 

• Perloi: Adurra dariola edukitzen duen pertsona. 

• Pistérre: 1. Begiak pistaz beterik dituena. 2. Begi txikiak dituena, betileak 

elkarren hurre. 

• Sintzórgo: Bihurri. 

• Sor: Mugimendu motelekoa, batez ere hanketan. 

• Taket: Kirolean txarra dena. 

• Tontoárro: Tontoa izan eta bestela jokatzen duena, jakintsua delakoan. 

• Txatxála: Ganorabakoa den emakumezkoa 

• Txatxar: Txikia den pertsona, ezereza.  

• Txilibrísto: Tximuarena egiten ibiltzen den umea 

• Txotxin: Buruarina. 

• Txotxinddu: Pertsona zaharrak burua galtzea, memoria moteldu. 

• Saspíki: Gauzak behar baino arinago egiten dituena. 

• Sirin: Geldirik egon ezin daitekeena 

• Sitzal: Oso ekina dena, jokoan, eztabaidan edo edozertan amore ematen ez 

duena. 

 

Onomatopeikoak:  

• Bilin-baláunka: Buelta-bueltaka jausi. 

• Blaust eiñ: Bete-betean eta zabal-zabal jausi. 

• Drangadia: Tragoa. 

• Dzart eiñ: 1. Aurpegikoa eman. 2. Kolpea hartu. 

• Dzartadia euki: Zoratuta egon, harrikada eduki. 

• Dzast eiñ: Punta zorrotza nonbait sartzen denean zauria eginez. 2. Larrutan 

egitea (lagunartean). 

• Dzi-dza: Arin.  

• Kakapirríja: Beherazkoa 

• Mauta-máuta jan: Gogoz jatea, antsiaz. 

• Pal-pal: Itsasontzia astiro-astiro dabilenean. 

• Part bota: Zer edo zer mespretxuz botatzea. 

• Putxi-pútxi: Diru barik. 

• Teink eiñ: Tiratu. 

• Teinkada: Tirakada. 

• Dardarako: Flana. 

• Dindírri: Zintzilik dauden mukiak. 

• Dir-dar eiñ: Argi bat piztu eta itzali dabilenean esaten da; autoko argi 

intermitentea esaterako. 

• Jin-jáunka (dzin-dzáunka): Kolunpioa. 

• Dzin eiñ: Kolunpion ibili. 

• Dzirt-dzart eiñ: Erabaki bat hartzea, arre edo ixo egitea. 

• Fuit!: Ospa!. 

• Kirri-kárra: Birikiak zarratuta daudenean ateratzen den zarata. 

• Kirriskárra: Hortzak hortzekin igurtziz ateratako zarata. 

• Kirriskárro: 1. Enararen antzeko txoria. 2. Buruarina den pertsona. 

• Kirriskáda: Kristalak apurtzerakoan ateratzen den zarata. 

• Kurik eiñ: “Kuku” egitea, momentutxo batean begiratu eta ezkutatzea. 

• Pitxian-pitxian: Sarri. 

• Pla-pla: Arraina frijitzeko era bat, irin eta arrautzarekin. 

• Plo-plo eon: Urak su txikitan irakitea. 

• Purrustílla: Burbuila 

• Txas-txas eiñ: Txasta txasta egitea ogiarekin. 

• Turrit: Eskatutakoa eman nahi ez denean esaten da. 

• Txipi-txápa: Behatz puntetan ibiltzea. 

• Txiri-txára: Astiro 

• Txortxorrean ibili: Kontu kontari ibiltzea. 

• Txurrunplina: Inoren isilean edatea. 

9.1.2.6.- Aldaerak 

1. Asimilazioz sortutakoak: ete `ote´, gitxi `gutxi´, guntzurrun `giltzurrun´, guzur 

`gezur´, leléngo `lehenbizi´. 

 

2. Éurak `beraiek´ erako izenordainak (eurári, euréna, eurákin, eurakána...) 

 

3. Mendebaleko aldaera berezi gehiago ere bada Lekeition: ardau `ardo´, asun 

`asuin´, aterri `ateri´, baltz `beltz´, barri `berri´, be `ere´, bedar `belar´, biun 

`biguin´, edur `elur´, espan `ezpain´, erren `errain´, emon `eman´, idar `ilar´,  

igiri `igeri´, eperdi `ipurdi´, eskutur `eskumutur´, etzun `etzan´, gastai `gazta´, 

amasórtzi `hemezortzi´, amen `hemen´, asur `hezur´, itxi `utzi´, maillúki 

`marrubi´, mustur `mutur´, txarri `txerri´, txinjúrri `inurri´, txixa `pixa´, 

morapíllo `korapilo´, sidar `zilar´, eskuma `eskuin´, jántza `dantza´, jaube 

`jabe´, kipúla `tipula´, lamína `lamia´, ule `ile´, upin `ipui(n)´, uskar `puzker´, 

narru `larru´, mamin `mami´, miñ `mihi´, suiñ `suhi´, sentzun `zentzu´. 

 



Lekeitioko udala | Lekeitioko natur eta kultur ondareari buruzko eduki-fitxak 
 

328 

4. Mendebal sortaldeko hainbat aldaera daude, mendebal sartaldean ez daudenak 

(sartaldea / sortaldea hurrenkera): amotz / motz, angeru / aingeru, arraba / arreba, 

askero / eskéro, baie / baiña, burni / burdiñ, dusti / gusti, ela / ala, elai / enára, 

eskora / eskuma, eskubitur / eskutur, etze / etxe, geitu / deittu, gorta / kórta, 

amaka / amáika, ien / ion, igurdi / iortzi, iko / piku, ingiru / ingúru, inuntz / iruntz, 

inurri / txinddúrri, kinpula / kipúla, lamia / lamíña, makar / makal, orrotz / órratz, 

txiker / txiki, ulle / ule, seinbet / sémat, selango / seláko, sillo / sulo.    

 

5. Lekeition, orain dela gutxira arte oso hedatua egon den beste aldaera bat eskuéra 

(100) `euskara´ da. Gaur egun zaharren ahoetan baino ez da entzuten. 

9.1.2.7.- Ondorioak 

Aztertutako atal guztietan, bai fonologian, bai morfologian, bai sintaxian eta baita 

lexikoan ere, ezaugarriz ezaugarri saiatu gara bakoitzaren eremu zehatza zein den 

azaltzen. Aipatutako ezaugarriok bost multzotan banatu daitezke:  

a) Gaztelaniaren eraginez gertatu diren Hego Euskal Herriko bilakaerak: 

• [x] soinua erdarazko maileguekin. 

• Gaztelaniazko [θ] hotsak gero eta indar handiagoa. 

• Nor-Nork saileko aditz laguntzailearen ordez, Nor-Nori-Nork 

sailekoa. 

• Zehar-galderak baldintzazkoekin nahastea. 

• Kausazko perpausak moduzkoekin nahastea. 

b) Mendebala baino eremu zabalagoa hartzen duten ezaugarriak: 

 

• a + a > ia (<ea). 

 

• i + a, e, o > ija, ije, ijo. 

 

• er > ar. 

• Berba batzuk u- daukate hasieran i- orokorraren ordez. 

 

• -ain orokorragoaren ordez -an berba batzuetan. 

 

• z > s eta ts > tz. 

 

• *ani > ain (Iparraldean bezala). 

 

• Asimilazio bustidura indartsua. 

 

• Ergatibo plurala eta ergatibo singularra berdinak. 

  

• -on > -o(i), gaztelaniazko maileguetan. 

 

• Nor-Nori-Nork saileko adizkien ordez, Nor-Nork sailekoak 

erabiltzen dira Nori lehenengo pertsona singularra edo plurala 

denean. 

 

• Partizipioarekin –ta. 

 

• Perpaus osagarrietan aditz nagusia pentsatu, begitandu, uste eta 

abarren modukoa denean –la. 

 

• Pluralgileei dagokionez, -te orokorragoaren ordez, -e da Nork-i 

dagokiona 3. pertsonan (ekialdean bezala). 

 

c) Mendebaleko ezaugarriak: 

 

• Berdindu egiten dira NOR singularrean e eta a amaiera duten berbak. 

 

• [j] bokalerdiaren ondoren z > x eta tz > tx. 

 

• i bokalak z > x. 

• Ez dago bustidura adierazgarririk. 

 

• p, t, k > b, d, g bilakaeran hiru salbuespen: altara, dénpora, jénte. 

 

• -n duten aldaerak: upiñ, miñ, mamiñ... 

 

• Erakusleek forma bera dute singularrean eta pluralean. 

 

• “Edo + izenordain galdetzailea” egiturako izenordain sail osoa. 

 

• “Izenordain galdetzailea + edo + izenordain galdetzailea”  

egiturako sail osoa. 

 

• Artikulu hurbila. 

 

• -txu txikigarria. 

 

• Izenordain indartuak neu sailekoak. 

 

• Gaztelaniazko maileguetan -(c)ion > -siño. 

 

• Aditz-izena eman, utzi edo mugimenduzko aditzen osagarria denean 

eta norabidea edo helburua adierazten duenean zertan kasua dago. 

 

• Nor-Nori-Nork saileko adizkietan *eutsi erroa. 

 

• *edun duten adizkietan -o- erroa, 3. pertsonan -au- erroa. 

 

• Nor-Nori saileko adizkietan z- orokorraren ordez, j-. 

 

• Aginteran, ahaleran eta subjuntiboan egin saileko aditz laguntzaileak. 

• *-ino- erroa dago. 

 

• “Ari izan” edo “jardun”-en ordez, “egon” eta “ibili”. 

 

• Urten eta i(g)on aditzak iragankorrak dira. 

 

• -ido partizipioak -idu egiten dira. 

 

• Iraganaldiko 3. pertsonetan Ø- da Nor-i dagokion ezaugarria, z- 

orokorraren ordez. 

 

• Egon-en trinkoek -s pluralgilea. 

 

• Erakusleak izen-sintagmaren aurretik. 

 

• Bi zenbatzailea izenaren eskuman. 

 

• “Bai ala ez” motako galderetan ala. 

 

• Mendebalean sortutako berrikuntzak lexikoan: astegunak, hilabeteak, 

leges, nortzuk, seintzuk, sertzuk. 

 

d) Mendebal sortaldeko ezaugarriak: 

 

• e + a, e, o > ia, ie, io disimilazioak. 

 

• o + a, e, o > ua, ue, uo disimilazioak. 

 

• Soziatibo singularrean -gaz eta pluralean –kin. 

 

• Hurbiltze adlatiboan -rutz forma. 

 

• Juan-en eta erun-en trinkoek -i- daramate. 

• Mendebal sortaldekoak diren  eta sartaldean ez dauden hainbat berba 

eta aldaera daude. 

 

e) Lekeitio eta inguruko ezaugarriak: 

 

• [ʒ] ahoskera. 

 

• Eduki aditzaren forma trinkoetan -au- erroa. 

 

• -ado partizipioak -a egiten dira. 

 

• Ibili-ren forma trinkoek -s eta -tza- pluralgileak forma pleonastikoak 

sortuz. 

 

• Lexikoan itsas munduarekin eta eguraldiarekin lotutako berbak, 

irainak eta onomatopeiak. 

 

• Eskuéra aldaera. 

 

Ezaugarrion banaketak argi erakusten du Lekeitioko hizkera mendebal 

sortaldeko azpieuskalkikoa dela, baina beste ondorio bi ere erakusten dizkigu: 

 

1. Lekeitioko euskarak gaztelaniaren eragina jasan duela Hego Euskal 

Herriko gainerako hizkera guztiek bezala.  

 

2. Lekeitioko euskara nortasun handikoa dela, inguruan dituen hizkeretatik 

bereizten duten hainbat ezaugarri berezi garatu dituelako. Hala ere, esan 

beharra dago, gainerako herriekin hartu-eman handirik ez izatearen 

ondorioz, Bizkaia kostaldeko herri gehienetan ere gauza bera gertatu dela. 

9.1.2.8.- Transkripzioa 

Transkripzioaren inguruko oharrak: 

1. Hasperenik ez dagoenez ez dugu h-rik jarri. 

2. Bustidurak markatu egin ditugu: x, tx, ñ, ll, dd edo tt 

3.  [ʒ] eta [dʒ] hotsak adierazteko j hizkia erabili dugu (jibosuak, bijak) eta [x] hotsa 

adierazteko, berriz, ikur horixe (san[x]uanera). 

4. k + b > p edo k + d > t gertatu den berbetan k eta t parentesi artean jarri ditugu 

berba hobeto ulertzeko: argiri(k) pes, sorgína(k) tis. 

5. [θ] hotsa adierazteko ikur horixe erabili dugu: Torre Urkí[θ]a (Torre Urkiza) 

6. Lekeition ts eta z ahoskatzen ez direnez, tz eta s hizkiez adierazi ditugu.  

7. Gaztelaniaz esaten dituen esaldiak letra etzanez jarri ditugu: en[x]eneral 

8. Azentua azkenaurreko silaban daramaten berbei azentu-marka jarri diegu, eta 

azkenengoan daramatenei ez.  

9. Berbak hiztunak ahoskatzen dituen moduan transkribatzen saiatu gara. Hori dela 

eta, berba berak testuinguruaren arabera forma ezberdina izan dezake. Adibidez: 

eta/ta/da/txa, edo/ero... 

10. Hiztunak berba esaten amaitu ez duen kasuetan kortxete artean jarri dugu falta 

den zatia. Adibidez: deu[tze] 

Hizlaria: 

Transkripzioko hiztuna Bittor Txakartegi da (Lekeitio, 1932), 85 urteko kapitain 

erretiratua. Grabazioa 2012ko maiatzean egin zen, 80 urte zituela. Bere ofizioa dela-eta 

ia 40 urtez ibili da itsasoan. Kanpoan hainbeste ibilita, euskaraz gain, gaztelania eta 

ingelesa ere ederto ikasi ditu. Hala ere, herriko kultura, ondarea eta euskara lantzea eta 

aztertzea betidanik izan ditu gustuko eta euskaraz asko irakurritako gizona da.  

Orduan, lenooko upiñ sárrak eta esta? Núndik etórten sirian da, euki biou 1 

kontúan, ba, ontxe dala denpóra gitxirarte, esate baterako, etxíitan da 2 

eseuan radijórik eseuan telebisiñorik da argiri(k) pes. Argija gure denpóran 3 

ba, bonbílla bat amen da béste bat an béste aldian, da erdi illunetan da 4 

kaliin da be ba se esani(k) pes. Do orduan, aurreráo, on dala denpóra gitxi 5 

nao esaten baiña, on dala egun urte ta berréun urte ta, argirik eseuan 6 

kalíitan da pentza bes, da etxíitan bes. Do orduun etorten sirin órrek, bates 7 

be neguan, jute siñiin, gu be bai geure sasoiin be, etxe batera juten giñian 8 

da an bátzen giñiin igual e famíli bi edo iru neguan upíñak kontáten. Bat 9 

eote san, bates be bat eote san, ba asko ekijena upíñak, upiñ asko ta semat 10 

bilddur geijookúak. Baiña en[x]eneral errija be beti illunetan da beti ekuan 11 

bilddurra, errijan ero au pasa dala edo fantásmak daosela ta, errijan be 12 

bilddur asko eote san da órtik etorte siriin gero órrek e etorkisúnak edo se 13 

esan dóu? Ero órrek leiéndak eta órrek upíñak eta esta? Ixángo sirin egíjak 14 

edo ixángo sirin gusúrrak, baiña beintzat e, bilddurrera edo bilddurrágas 15 

sortute sirin e órrek istoríjak, istoríjak ero leiéndak. Da amen e Lekitxoko 16 

órrek iru, esate baterako, iru upiñ daos amen.  17 

Ba, da bat asten da esaten selan lagun bi Lekitxon, bata arotza san da bestiik 18 

burdiñan etxe eban biarra, da bijak sirin jibosuuk95. Suek esautu dosúe 19 

jibosorik?  20 

Es Lekitxon es. Nik es. 21 

On es, on es baiña. 22 

A bai, bai. Bat esautu dot, andra bat Lekitxon. 23 

Baiña ori etorte san, jaijokéran ba, partúun e txarto datorrela ta tira batétik 24 

ero tira bestétik eta jiboso, ume umetátik jiboso árek eta illartían. Bueno ba 25 

ónek e aros bíjak, bata arotza ta bestía, burdiñan etxe eban ori beste beren 26 

laguna, jibosúak sirian da entzute andikúuk errijan, klaro. Da ónek e 27 

arotzari, bates be arotzari, gustaten jakon e Antzoris96 puntára muturrera 28 

jutía arrañetan, da denporii pasate eban da gero ba etxerako be ba beti 29 

ekarte eben jakija, aparija ero. Badoi beren e kaiñaberiáas da badoia 30 

Antzoriséra da, egun artan, denporía pasaten da denporii pasaten da 31 

                                                           
95 Jiboso: konkorduna 
96 Antzoriz: Lekeitioko lur-mutur bat. Itsasargia dago bertan. 

estator arraiñik da nai dau ba seoser etxera erutéko da etorten jako gaua 32 

etorten jako. Da orduun, eseuales argirik ándik da ara goiko kaleraiño, beitu 33 

selako ori, argi barik eta beti esan doun modura bilddurra eukitxe eben, 34 

noonok urten ero, fantasmáren batek ero seoser engotzolakuan, da 35 

pentzaten dau an e Eluntzétan97, an baserríjan, ba lagúna(k) taukoseles, 36 

onduun onduen ba Eluntzetára jutía. Da badoii badoia, baiña, bidian 37 

gomutáten da selan árek e txakur andi bat taukela da a txakurra, da bera 38 

okerra san txakurrori, se gabas igual eseban esaututen esta esta jauberi(k) 39 

pe eseban esaututen. Da onek etxen dau bilddurrágas etxera baserríra 40 

urreratu orduko, an e orduan, orduun sasoian, da geure sasoiin be bai, ba 41 

gastaiña arbola asko oote san. Amen e gerra denpóran da, Lekitxoko gerra 42 

denpóran, sémat mutill jute san ara gastáiñak aunakoxe sakutxúutan artun 43 

da etxera ta aixe aparitzako ixate san, arétxek gastáiñak eta listo. Ba badoia 44 

da gastaiña arbola bat suluu daukona, antxe sártzen da gure jibosua. 45 

Sártzen da, da alakóren baten ba lo. Badoo lo da gauerdíjan entzuten dau 46 

kánta bátzuk entzúten ditxu, kántak. Da nórtzu(k) tíras da? Ándren aosa, 47 

abotza san, da e, entzúten dau danak barréska ta saltóka ta kantáten da. 48 

Baiña beti kanta bat etxe eben. “Ástelena, mártitzena, éguastena, íru” da 49 

beste talde batek an, “ástelena, mártitzena éguastena, íru”. Beti kánta bat 50 

kantaten, estakije geijoorik eta. Eta orduan, berak, altzáten da andik da, 51 

berak esaten deutze “éguena, bárijakua, sápatua, sei”, esaten deutze berak. 52 

Da ixildduten dis, árek sorgína(k) tis ixates e, sorgína(k) tiras, árek sorgínak 53 

entzuten dabenían, gustóra ártzen dabe da eura(k) pe asten diras “ástelena, 54 

mártitzena, éguastena, íru” da bestíak “éguena, bárijakua, sápatua, sei”. Da 55 

nun do ori gixonori? Nun do ori? Nun do ori? Da topáten dabenían, ba 56 

ba[x]atúten dabe arbolátik da ikusten dabe ba jibuu raukona. Da se etxen 57 

dábe? Kéntzen deutze alkondarii, kéntzen deutze ta iortzíjak, iortzíjak, 58 

iortzíjak eiñ da jibuu kendu etxen deutze. Da, a, ori jibua ártzen dabe da 59 

arbólan adarrian eseitxen dabe da lixto. Da badator etxéra. Ya, txairo-txairo, 60 

guapo-guapo badator da andrii(k) pe estau esaututen jibo barik eta aiba 61 

kristó. Do orrooko eguniin domekía, da plasara badoi ta danak “e se se se 62 

pasa játzu, se pasa játzu”, ta, “ba bueno, ba ni amen noo ta”, baiña beren 63 

launak arék beste jibosuak e, nai dau jakin ia se pasa dan da kontáten dotzo, 64 

“ba beítu jun naix arraiñetan da gero berandu eiñdda, an Eluntzetako 65 

                                                           
97 Eluntzeta: Lekeitioko bi baserrietatik bat, Ispasterrera bidean dagoena. 

antxen e arboliik sélan suluu dáuko? Antxe sartu naix da gabas e kantáten, 66 

kantáten da auxe pasa jat”, “eta orduun se engot? Ba neu be júngo nas?”, 67 

“ba bai, juan, juan”. Da jutén da beren launori, da an dao arbólan sartúnda, 68 

da pasáten da denporii ta aburridúta óndik estator iñor be. Goixetik jun da 69 

ba da gabeerdirarte aburriduten dago. Da alakóren baten, sentiuten dau 70 

selan árek kantaten daosela [x]a[x]a[x]a[x]a[x]a, da “ástelena, mártitzena 71 

éguastena, íru” ta “éguena, bárijakua, sápatua, sei”. Da beti, beti, bardiñ 72 

beti bardiñ, se kóño. Da altzaten da, da arbolátik ba[x]atúten da, da esaten 73 

deutze berak “dómekia sáspi”. Berak aréri. Sorgiñári. Da orduun, sorgíñak 74 

okerretarako artun dábe, ártzen dábe. Se iru, ástelena, mártitzena 75 

éguastena, iru, esta? Iru diras, da éguena, bárijakua, sápatua, sei. Da orreas 76 

ondo konpa[x]inaten di ta, bestíak “dómekia sáspi”. Agarráten deutze ta 77 

emon koñó. Aixe enbiarra sorgíñak. Apurtu etxen dabe. Da lelengótan, 78 

lelengótan, e pentzáten dabe lengo gixona dala, lengo, lengo ori arotza dala, 79 

baina “es, es guk arerí kendu eutzaun jibúa, baiña orrék amen dauko jibúu”. 80 

Da, “a bai”. Orduan, juten dis arbolára, da arbolátik kéntzen dabe arotzen 81 

jibúa da amen imintxen deutze, aurríin imintxen deutze. Atzíin dauko bat 82 

da aurríin imintxen deutze beste bat. Da urrooko egunin, sapatuu barik 83 

domékan, baroi plasara ta jibúu aurrétik eta atzétik tauko. Orixe da upiña. 84 

Lelengóko upiña. 85 

Politxa. Bai benétan be. 86 

Lenóo, beintzat, umiári txa asko gustaten jakésen órrek gáusok.  87 

Eske, peni da órrek ipuínak galtzía. 88 

Ba elitzateke galdu biar. Da nik esan neutzen anderéño bustiari txa, ba, ba. 89 

Eskólan ta badaukes árek, irurak taukes, iru eskólak taukes neuri kopíjak 90 

atarata. Konta bileukíe, díñot nik. Bien, au sein dda? a señerúuna98.  91 

Esan doten modura, orduun e, erri gustia argi barik eote san. Da améndik 92 

eta talárutz99 eseuan etxeri(k) pe, auxe san askanéngo kalia auxe da, 93 

Ormetxe kalía, kalle Naréa da améndik arutz eseuan, etxe bape eseuan 94 

orduun sasoian. Da an e tálan be, tálan be, a ronpeolas da barrija(k) tiras, 95 

                                                           
98 Señeroak (Zeineroak): goizean goiz itsasora joateko arrantzaleak esnatzeaz arduratzen ziren, kalerik 
kale euren izenak oihukatuz. 
99 Tala: Lekeitioko kaiko sarrera. Lehenago talaia zegoen bertan eta hortik datorkio izen hori. 

baiña san[x]uanétik100, esate baterako, da islara ya distantzíja dao ba 96 

eseuan eser, an e bertan atxa batzuk, da gero beste bustia ura san. Da ónek 97 

señerúuk, neguan, jun biar ixate ében argi barik beren e órrek, ser da ori? 98 

Argijákin. Ori farola, farola baiña, eskuera, estot esango. Farolákin jute 99 

sirían ara, baiña beti, ba bidíitan da beti, seoserek urtéko tzolakuun da, beti 100 

bixi siriin bilddurrágas, da ara allaáten siriniin, san[x]uanera allaáten sirinian 101 

entzute eben, urrunian, entzute eben kántak, kántak entzute ebesen. Da 102 

kántak ondo kantáta, ta selako abos fiñáas, da eote sirin eúrak e enamoráta 103 

eote sirían arékin kantákin. Antxe islako an entzute ében, da beti ba nai 104 

ében, ia nor dan ero ori olako kánta edárrak kantate ebasana. Da olántxi(k) 105 

tabixela, amen onetátik, káian da ikusten, da beti eote sírin neguun eueldi 106 

txarráas da, ia gausak ondo badóos, txalúpak eta ondo badábis. Da alakóren 107 

baten, egúnen baten, ikusten dabe islátik, islátik eta ondarrera, katu andi 108 

bat igiri. Da beira-beira dos da ondarrera allaaten danian andra formaten 109 

da katua, kóño. Da andria, ganéra, seláko txabála, txabála edarra ule lusiáas 110 

da. Da an doii da esaten deu[tze] jentiári auxe ta auxe pasa da. Ta iño(k) pe 111 

esteutze siñistúten esta? Da pasáten da denporii ta an dos itxóten, 112 

osterabe, ia ikústen badábe ori katuori an igiri. Estabe ikústen, baiña bai 113 

améndik eta san[x]uanera doiséla, ikústen dabe béste katu edar bat. Da 114 

bijetátik, señero bijetátik batek artun arrija da buruun joten dau katua. 115 

Urreóko eunian Lekitxoko txabalárik eta edarréna, bendáta burua. Aiba 116 

kóño! Orduun auxe ra.  117 

Da órti(k) tator órrek e upíñak eta asmáta ta etxe ebénak. Da ordúun be 118 

pasa san, ba orduun, auxe ra a katua ikusi douna igiri jun dana, ta auxe neskii 119 

da. Da geratu san betiko markáta, a neskia. Betiko geratu san. Karlóta 120 

tuertia esate eutzen berari, ixena, gero. Da bixi san a kalle Tortóla sélan? 121 

Kalle Tortóla, an e ontxen e an eon da, esangot, milla ta iruréun da ogéta 122 

seijan eiñ san Torre Urkí[θ]a, euan or kalle Tortólan a etxe saar bat ikúste 123 

genduna, Torre Urkí[θ]a san. Da ortxe bixi san ori emakumiori gero, ori 124 

tuertiori. Da tuertia beti san despresijáta, pentsate ebalako jentíak da a 125 

sorgiña sala. Da gixa[x]ía, eúnen baten, ba gaixotu san, gaixotu san. Da júten 126 

jako ba jentía, medikúu ta abadíi ta júten jakos. Da abadíi ba erresúuk eta 127 

etxen, da bestíak nai eban, bertan eukan arkia eukan ba, ikusi antxe ser 128 

                                                           
100 Sanjuan: Talan dagoen ermita. 

daon. Pentsáte ebeláko, beren e, an e, urríik ero, a saber ser daukon arék 129 

esta? Da íltxen dola, altzáten da ta estotzo isten a ka[x]oia sabáltzen. 130 

Alakóren baten, íltxen da, íltxen da, da gero badois, sabáltzen dábe ori 131 

ka[x]oiori da ikústen dábe an esebe estaona. Euasan ónek e, ortuétan da 132 

san[x]uan egunían imitxen sirian eriñótzak, eriñótzak, ónek kurtzijuaas. 133 

Estakitx eiñ bosue iños, eríñotz adárrak aunan kurtzijuan bedeinkatúten 134 

sirian elixan. Ontxe be etxen da. Bedeinkatúten sirian da gero imitxe ebesen 135 

ortuétan da imitxe ebésen pertsóna, baiña, askok, ero esángo neuko 136 

geijénak. Gaur be bai e, baserritxárrak eta, sártzen dabe lurrian ba txingórrik 137 

eta es, ero eurijáas es alperrik galdutéko an sartun dabesen gáusak. Ba a 138 

Karlota tuerta gixa[x]íik eseukan esébe. Da aretxe(k) bakárrik da pentsate 139 

eben a basala. Ori da ba, lenaóko istoríjak selakúuk askotan e pentzáte 140 

ebenían basala a noonor, esan esébe.141 

9.2.- Legendak 

9.2.1.- Bi jibosoen ipuina101 

Lekeition bi jiboso edo konkordun bizi ziren. Bata arotza zen eta bestea 

errementaria, baina biak ziren oso ezagunak herrian. Arotzari Antzoris muturrean 

arrantzan egitea gustaten zitzaion, bertan ematen zituen arratsaldeak, eta sarritan arrainen 

bat ere ekartzen zuen afaritarako.  

Egun batean, beti bezala arrantzan ari zela, orduak aurrera zihoazen, baina ez zuen 

arrainik harrapatzen. Ez zuenez etxera esku utzik joan nahi, saiatu eta saiatu, ohartu 

orduko, gaua heldu zitzaion. Lekeitiorako bidea ilun zegoenez, beldur zen bakarrik 

joateko eta gaua pasatzera Eluntzetako baserrira joatea bururatu zitzaion. Eluntzeta 

Antzorisetik gertu zegoen eta, gainera, bere lagun batzuk bizi ziren bertan. 

Baserrira bidean euria hasi zuen eta euritik babesteko hango gaztainondo baten 

barrura sartu zen. Gaztaina arbola handi hark barrua ustelduta zuen eta aise sar zitekeen 

gizon nagusi bat ere bertan. Euri eta euri, bertan lokartu zen.  

Bat-batean, gauerdi aldera, ohiu batzuk entzun zituen. Emakumeen ahotsa zen. 

Zuhaitzaren barrutik begiratu eta sorginak zirela konturatu zen. Barrezka, dantzan eta 

abesten ari ziren: “Astelehena, martitzena, eguaztena, hiru”, errepikatzen zuten behin eta 

berriz. Beti abesti berbera. Denbora bat zelatan egon ostean, zuhaitzaren barrutik abestiari 

jarraipena ematea otu zitzaion jibosoari: “Eguena, barijakua, zapatua, sei”. Sorginei 

abestiaren jarraipena asko gustatu zitzaien eta euren ohiko abestira gehitu zuten: 

“Astelehena, martitzena, eguaztena, hiru”, zioten batzuek; eta “eguena, barijakua, 

zapatua, sei”, erantzuten zuten besteek. 

Gizonaren abestia gogo onez hartu zutenez, bere bila hasi ziren. Zuhaitz barrutik 

atera eta konkorduna zela ikusitean, alkandora kendu eta igurtziak egiten hasi zitzaizkion. 

Bat-batean, konkorra kendu eta gaztainondoaren adarrik garaienean zintzilikatu zuten.  

                                                           
101 Ipuin hau istorio berberaren bi bertsio uztartuz idatzita dago: Lea Artibaiko ipuinak. (Kaltzakorta, 2016)  

liburuan Rufo Atxurrak (Lekeitio, 1911-2002) 1998an kontatutako bertsioa, eta Bittor Txakartegiri 

(Lekeitio, 1932) 2012an jasotakoa. 

Hurrengo igandean, mezatara joan zenean, herri guztia ohartu zen arotzak, jada, ez 

zeukala konkorrik. Harro-harro igaro zen guztien aurretik. Beste konkorduna, 

errementaria zena, galdezka gerturatu zitzaion eta arotzak gertatutako guztia kontatu zion.  

Hurrengo egunean errementaria ere Eluntzetako gaztainondora joan zen, eta hantxe 

egon zen sorginen zain. Gauerdia heldu orduko, han somatu zituen dantzan eta kantuan: 

“Astelehena, martitzena, eguaztena, hiru; eguena, barijakua, zapatua, sei”. Halako batean, 

arbolaren barrutik irten eta: “Domekia, zazpi”, ihardetsi zien. Baina arotzaren kasuan ez 

bezala, sorginei ez zitzaien domekaren kontua gustatu. Haserretu eta bere konkorra kendu 

beharrean, arotzaren konkorra zuhaitzetik jaitsi eta paparrean jarri zioten errementari 

koitaduari. 

9.2.2.- Kanpotar ezezaguna102 

Orain dela urte asko, Lekeition gizon arraro bat bizi zen. Gutxitan irteten zen kalera, 

eta ateratzen zenetan, ez zuen inorekin hitz egiten. Uda izan nahiz negua izan, gorputza 

osorik estaltzen zion kapa bat eramaten zuen beti, eta buruan begiak, sudurra eta ahoa 

baino ikusten uzten ez zizkion kapela handi bat. Zurrumurru artean, herritar batzuek gizon 

zahar bat zela esaten zuten, eta beste batzuek mutil gazte bat. Baina, egia esan, inork 

gutxik ezagutzen zuen.  

Urruneko herrialde batetik etorria zela zabaldu zen, eta hango ohiturei jarraiki 

estaltzen zuela burua. Inork ez zekien zein zen bere izena, eta denborarekin On Lotsati 

deitzen hasi zitzaizkion. Ez zen sekula mezatara agertzen, ezta igandeetan ere. Hala ere, 

Antzoris muturrera joatea maite zuen eta hantxe igarotzen zituen arratsaldeak. Apenas 

hitz egiten zuen herritarrekin, janaria erosi ohi zion dendariari baino ez zizkion hitz apur 

batzuk esaten. Hark zioenez, ez zekien euskaraz, eta beti hitz egiten zuen Gaztelako 

mintzairan. 

Garai hartan, herrian bi bizargin zeuden eta, egun batetik bestera, haietako bat 

desagertu egin zen. Inork ez zekien nora alde egin zuen. Bere emazteari galdetuta, hark 

txalupan ibiltzera joana zela esan zuen, baina eguerdia heldu eta agertu ez zenez, bere bila 

                                                           
102 “Ajubita, J.L. 1988. “Notas históricas y un par de leyendas”. Lekeitio. Ederti, etnografi eta edestiaren 

aldizkaria, 1. 12-13. Bilbao: BBK.”. Agerkari horretan argitaratu zen Juan Luis Ajubitak 1966 inguruan 

bildutako ipuin hau. Hark zioenez, besteak beste, Daniel Zendoia arrantzale erretiratuak kontatu zion. 

joan zela portura. Bizarginaren txalupa hantxe zegoen, betiko lekuan, baina bera ez omen 

zen inon ageri. Gertaera hartatik hilabete batera edo, beste bizargina ere desagertu egin 

zen. Herritarrak oso harrituta zeuden, eta ezin zuten gertatutakoa sinetsi. Guztiek 

galdetzen zioten elkarri ea zer gertatu ote zen herriko bizarginekin. 

Bi edo hiru egun beranduago, lehendabizi desagertu zen bizargina agertu zen. Ikusi 

bezain pronto, herritarrak beragana joan ziren ea azken asteetan non izan zen galdetzera. 

Honek ez zien ezer argirik erantzun. Jada, ez zirudien lehengo bera. Agertu zenez 

geroztik, ez zen bere lagunekin elkartzen, goibel zebilen eta, emakumeak zioenez, etxean 

ez zuen hitzerdirik ere esaten. Antza, lorik ere ez zuen egiten, eta gaua aulki batean eserita 

ematen zuen. Egunero joaten zen mezatara eta egunero konfesatu ohi zen. Baina apaizari 

galdetuta, honek ezin zuela ezer esan erantzuten zien herritarrei. Handik gutxira, 

bizarginak bizartegia itxi zuen, jendearen galdera eta txutxu-mutxuez nazkatuta. 

Egun batean, arrantzale batzuek herritik irteten ikusi zuten. Aitzurtxo bat zeraman 

eskuan. Marierrota ingurura heldu zenean, kanaberadi baten azpian zulotxo bat egiten 

hasi zen. Zuloa amaitu zuenean, eta inguruan inor ez zebilela ziurtatzean, burua zulo 

barruan sartu eta hitz batzuk jaurti zituen bertan. Esaldi berbera hiruzpalau aldiz 

errepikatu ostean, zuloa lurrez estali zuen. Orduan, erabat lasaituta, ahoan irribarre ederra 

zuela itzuli zen Lekeitiora.  

Zer esan ote zuen bizarginak zulo hartan? Inork ere ez zuen jakin izan bizpahiru 

aste beranduagora arte. Eskolara piper egin zuten mutiko batzuk Marierrota ingurura joan 

ziren olgetan ibiltzera. Hango kanaberadia ikusita, hainbat kanabera ebaki zituzten 

txistuak egiteko. Egin berri zituzten musika tresnekin pozik, herrira abiatu ziren. Baina, 

txistuak jotzen hastean, gauza arraro bat gertatu zen: kanaberetatik musika doinuak irten 

ordez, bizarginak lurperatu zituen hitzak ateratzen ziren: “On Lotsatik asto belarriak ditu, 

On Lotsatik asto belarriak ditu”. 

Mutikoek, txistuak jo eta jo, herriko kaleetatik zabaldu zuten mezua. Gertatzen ari 

zenaz jabetzean, On Lotsati ziztu bizian joan zen bizarginarengana. Paparretik heldu eta 

mehatxu egin zion: “Nolatan aitortu duzu asto belarriak ditudala? Ez al nizun esan 

sekretua isilean gorde ezean hil egingo zintudala?!”. Bizarginak, etsita, erantzun zion 

ezinezkoa zitzaiola sekretu harekin bizitzea, eta ilea mozterakoan deskubritu zuena 

Marierrotan lurperatzea otu zitzaiola. 

 Gertatutakoa ikusita, hasiera baten On Lotsati sutu egin bazen ere, egunak igaro 

ahala, bat-batean, jada agerian zeramatzan asto belarriak txikitzen hasi ziren. Egun 

batzuen buruan, asto belarri zirenak belarri arrunt bihurtu ziren, eta herritarrak gizon 

arraro hura begi onez ikusten hasi ziren. Horrela, damututa, bizarginari barkamena eskatu 

zion eta bahituta zeukan bigarren bizargina ere askatu egin zuen.  

9.2.3.- Begibakarra eta zeineroak103 

Arrantzaleak itsasora irten aurretik, zeineroek nolako eguraldia zegoen aztertu 

behar izaten zuten. Egunsentian Talara joaten ziren izarrak eta zerua aztertzera eta, garai 

hartan, herria gaizki argiztatuta zegoenez, lanpara txiki bat eramaten zuten bidea ikusteko.  

Behin, San Juanera iritsi zirenean, emakume ahots goxo-goxo bat entzun zuten 

handik gertu. Ingurutik zetorren, iluntasunetik, baina ezin zuten inor ikusi. Gauaren 

iluntasunean norbait abesten ari zen. Egun hartatik, gauero errepikatzen zen kontu 

berbera: egunsentian San Juanera iristen zirenean emakume bat entzuten zuten abesten, 

baina han ez zegoen inor. Zeineroak maiteminduta zeuden ahots harekin eta nor zen jakin 

nahi zuten. 

Gau batean, betiko ahotsa entzun ostean, katu handi bat ikusi zuten uretan. Katua 

irlatik hondartzara zetorren igerian. Harea zapaldu bezain pronto, katuak emakume itxura 

hartu zuen, eta hantxe ikusi zuten neska eder eta liraina beraien begien aurrean. Baina, 

hurrengo goizean, gertatutakoa arrantzaleei kontatu zietenean, inork ez zituen sinetsi.  

Orduz geroztik, gauero adi-adi eta zain egon arren, ez zuten emakume hura gehiago 

ikusi. Baina aste batzuk igaro ondoren, betiko erronda egiten ari zirela, han agertu zen 

katua berriz ere. Zeineroetako batek harri bat jaurti eta eskumako begian jo zuen. Hala 

ere, katuak ihes egitea lortu zuen.  

Biharamunean, arrantzale batzuei bart gertatutakoa kontatzen ari zirela, herriko 

neskarik ederrena igaro zen beraien aldamenetik. Harrigarria zirudien arren, neska hark 

eskumako begia benda batez estalita zeraman. Orduan, guztiek pentsatu zuten bera zela 

aurreko gauetan abesten entzun zuten emakumea, eta nahi zuenean katu bihur zitekeela.  

Emakume hark Karlota zuen izena eta Tortola kalean bizi zen, Urkiza dorretxean. 

Begibakarra zen, eta jendeak zioenez, zeineroak katuari emandako harrikadaren ondorioz 

                                                           
103 Ipuin hau Bittor Txakartegiri (Lekeitio, 1932) 2012an jasotako bertsioan oinarrituta idatzi da. 

galdu zuen begia. Katu hura bera baitzen. Horregatik, sorgina zela uste zuten, eta bere 

etxean ondasun handiak gordetzen zituela zabaldu zen herrian. Hala ere, gehienek beldur 

zioten eta, ondorioz, beti ibiltzen zen bakarrik.  

Egun batean, gaixotu egin zen. Medikuak esan zuenez, ez zegoen zer eginik. Apaiza 

eta auzokideak hurreratu ziren bere etxera, azken agurra eman eta zer gertatzen zen 

ikustera. Karlotak kaxa handi bat zeukan bere logelan, eta auzotarren artean zeuden 

kuxkuxeroek zabaltzeko keinua egin zuten. Hura ikustean, hil hurren egon arren, 

begibakarra ohetik jaiki eta ez zien kutxa zabaltzen utzi. Guztiak geratu ziren aho zabalik 

eta zurrumurru artean kaxoi hartan urrea edo zerbait baliotsua izango zuela iradoki zuten. 

Hil zenean, kutxa zabaldu eta barruan ereinotz orriak baino ez zituzten aurkitu. 

Herritarren uste gaiztoen gainetik, Karlota begibakar gajo bat baino ez zen.  

9.2.4.- Aittitta makurra I104 

Orain dela urte asko gizon zahar bat bizi zen Lekeition. Hil egin nahi zuen, baina 

ezin. Horrela bada, behin Karraspio Txiki hondartzara joan zen eta Ama Birjinak zera 

esan zion: “Zure etxeko teilatuan belarrak hazten direnean, orduantxe hilko zara”. 

Ordutik aurrera, gizonak egunero begiratzen zuen bere teilatua, baina sekula ez zen 

belarrik egoten. Horrelaxe zebilela, egun batean teilatura begiratu eta belarra hazten ari 

zela konturatu zen. Hori ikustean arin-aringa hasi zen Karraspio Txiki hondartzarantz, 

baina Isuntza hondartzan hil zen, eta harri bihurtu.  

Harriaren izena Aittitta makurra da. 

9.2.5.- Aittitta makurra II105 

Behin batean, Lekeitioko patroi eta arpoilaririk ospetsuenak konortea galdu zuen 

moilan. Laster batean, kaiko txalupa-etxera eraman zuten eta medikuari deitu zioten. 

Medikuak ahal zuen guztia egin arren, ez zuen marinela bere onera ekartzerik lortu. 

Etsiturik, txalupa-etxean zegoen arrantzaleetako bat kanpora irten zen laguntza eske. 

Halako batean, dotore jantzitako gizon batekin egin zuen topo, eta honela esan zion gizon 

                                                           
104 Kaltzakorta, J. 2016. Lea Artibaiko ipuinak. Bizkaiko Foru Aldundia.   

105 “Ajubita, J.L. 1988. “Notas históricas y un par de leyendas”. Lekeitio. Ederti, etnografi eta edestiaren 

aldizkaria, 1. 12-13. Bilbao: BBK.”. Agerkari horretan argitaratu zen Juan Luis Ajubitak 1966 inguruan 

bildutako ipuin hau. Hark zioenez, besteak beste, Daniel Zendoia arrantzale erretiratuak kontatu zion. 



 

Lekeitioko udala | Lekeitioko natur eta kultur ondareari buruzko eduki-fitxak 
 

345 

bitxi hark: “Medikuak ezingo du gizon hori osatu, baina nik diotsudana egiten baduzu 

zuk senda dezakezu”.  

Arrantzaleak gizonak esandakoa egin zuen. Txalupa-etxera sartu eta hango 

sukaldariari zartagin batean olioa, eztia eta koipea urtzeko eskatu zion. Nahastea hoztu 

zenean, gaixoaren bekokian jarri eta hau, ustekabean, bere onera itzuli zen. Guztiek 

zoriondu zuten arrantzale xume hura, Lekeitioko balea harrapatzaile trebeena salbatu 

baitzuen.  

Etxera bidean, berriz ere dotore jantzitako gizona agertu zitzaion marinelari, eta 

zera esan zion: “Ikusi duzu nola sendatu den gaixoa. Hemendik aurrera nik emandako 

errezeta horrekin edozein gaixotasun sendatu ahalko duzu. Zu zeu ere urte luzez biziko 

zara, ehun urtera arte. Baina 90 urte betetzen dituzunean, arratsaldero etxeko ganbarara 

igo beharko duzu, han horma-belarra hasi dela ikusten duzun egunean, presta zaitez 

hiltzeko, zure ordua izango baita.” Azalpen horiek eman ostean, honela gehitu zuen: 

“Mozorrotuta nagoen arren, ni Heriotza naiz. Esan dizudana egiten baduzu, zure gomuta 

betirako geratuko da lekeitiarren artean”.  

Hurrengo urteetan inguruko sendagile ospetsuena bihurtu zen gure arrantzale 

xumea. Jakintsuek, negozio gizonek, eta mota guztietako gizon nahiz emakumeek jo 

zuten beragana. Diotenez, kontu hauek gertatu ziren XVI. mende hartako erregeetako 

batek ere bere laguntza eskatu zuen gaixotu zenean.  

Horrela, hamarkadak aurrera zihoazen, eta ohartu orduko 90 urte bete zituen 

sendagile ospetsu hark. Urte hartatik aurrera, egunero igotzen zen ganbarara, behinola 

Heriotzak esan bezala. Hain zaharra izanda, herrian aittitta deitzen hasi zitzaizkion, garai 

hartan gutxi baitziren adin horretara heltzen zirenak. 

Udako ilunabar batean, ganbarara igo eta hantxe ikusi zuen horma-belarra. Bere 

emaztea agurtu ostean, Hondarzabalerantz abiatu zen. Hondartza erdialdera ailegatzean, 

bere aspaldiko “laguna” ikusi zuen, oraingo honetan, bere benetako itxurarekin. 

Heriotzak buruan ukitu bezain laster, harri bihurtu zen hantxe bertan. Ordutik, leku berean 

dirau harri hark, eta herrian Aittitta makurra deitzen diote. Heriotzak agindu bezala, 

sendagile haren gomutak belaunaldiz belaunaldi iraun du lekeitiarren artean. 

Oharra: 

Hondartzan dagoen hondar kopurua aldakorra da, harea beti dabil hara eta hona. 

Hori dela eta Aittitta makurra ezin da ikusi azken urteetan. Zurrumurruek diotenez, 

badaezpadako batzuek punta apurtu zioten Ameriketara eroateko. Gero, antza, kamioi 

batek jo eta gehiago apurtu zuen haitza. Dena dela, haitza bera hondar azpian dago eta 

baliteke egunen batean, hareak alde egitean, berriro ikusi ahal izatea. Izan ere, oso-osorik 

zegoenean ere, hondartzan zegoen harea kopuruaren arabera, batzuetan ikus zitekeen, 

baina beste batzuetan ez; eta ikus zitekeenetan ere tamaina ezberdina izan ohi zuen. 

Amaitzeko, esan behar da, haitz horren izen zaharrena “achmocordo” dela. Izen 

hori, 1735. urteko deskripzio anonimoan106 agertzen da. Gaur egungo Lazunarri edo 

islako moila egiteko saiakerekin hasiak zirela kontatzen ari denean, idazleak zera dio: 

“Antes de emprender esta muralla o paredón tenía la ría de Isunza su 

dirección por Achmocordo a la Casa demolida de Ondarra, o Yarza; y desde allí al 

fondeadero de las Chalupas”. 

(argazkia I / argazkia II) 

  

                                                           
106 1735. urteko deskripzio anonimo izenez ezagutzen duguna, XVIII. mendeko lehen erdialdean, idazle 

anonimo batek Lekeitioko herriaren inguruan egindako deskripzio lan bat da. Idatzi horretan Lekeitiori 

buruzko informazio baliotsua dator. Erreferentzia: Rodriguez, A. 1970. Descripción sumaria de la villa de 

Lequeitio de (1740). Transcripción, prólogo y notas. RSVAP. 

https://drive.google.com/open?id=14nCpEOfAJPekJVtk9Be2cTBGAHrmPKnU
https://drive.google.com/open?id=1KU25z2KVOajQcCpF4jM1OCFTPW4Lyb04

9.3.- Lekeitioko idazle eta euskalariak107 

9.3.1.- Juan Antonio Aboitiz 

Juan Antonio Aboitiz (1751-1824) abade eta bertso-jartzaile lekeitiarra izan zen. 

Berak jarritako bertsoak ahoz aho ibili ziren XIX. mende osoan zehar eta, beraz, aldaera 

ezberdinak iritsi zaizkigu. Batzuen ustez herri-poeta, besteen ustez bertsolaria; ez dago 

argi bertso paperak idazten zituen ala bat-batean abesten zuen. Hala balitz, ezagutzen 

dugun lehen abade bertsolaria litzateke.  

Garaikide izan zituen euskal letretako hainbat izen garrantzitsu. Besteak beste, Juan 

Antonio Mogel (1745-1804) idazle markinarra eta Peru Abarkaren (1801) sortzailea, 

Pedro Añibarro (1748-1830) bizkaiera idatziaren aitzindaria, edo Pablo Pedro Astarloa 

(1752-1806) apologista eta hizkuntzalari durangarra.    

Aboitizen dozena erdi bat bertso-sorta edo kantu iritsi zaizkigu, gehienak 

umoretsuak: Peru Dubakoa, Txanton Pipirri, Matxango, Mendi altu orretan, Zugana 

nator Pedrotxu, Ezaguna naiz neu Velasquillo, Trakamailgo erregiña, Elantxobeko atso 

iletariak eta Bedaronako neskatila bati eskaini ziona.  

Bertso sail horretatik Txanton Pipirri eta Peru Dubako azpimarratu behar dira, 

horiexek izan baitziren herritarren artean ospe handiena lortu zutenak eta tradizioak 

gehien bildutakoak.  

Beharbada Txanton Pipirri da bertso-sorta guztietan maila handiena duena. 

Aboitizek, bertso horietan, Txanton Pipirri izeneko eskale tripontzi baten berri ematen 

du, euskal gargantua izango balitz bezala karikaturizatuz. Kantu hori bertso-paperetan 

zabaldu zen, eta hainbat bertsio ezberdin sortu ziren. 2001. urtean Oskorri musika taldeak 

musikatu eta argitaratu zuen Vizcayatik Bizkaiara diskoan.    

Bestalde, euskarazko lehen operak ere Chanton Piperri izena hartu zuen. Toribio 

Altzagaren letrekin eta Buenabentura Zapirain lekeitiarraren musikarekin ondua, bere 

garaian opera famatua izan zen, eta 1899. urtean estreinatu zen Donostian. Opera horretan 

oinaztar eta ganboatarren gorabeherak aipatzen dira, eta Chanton Piperri oinaztar 

umezurtz bat da. Eskale tripontziaren istorioarekin zerikusirik ez duen arren, badirudi, 

izena Buenabetura Zapirain berak hartu zuela Juan Antonio Aboitizen bertsoetatik. 

                                                           
107 Euskalari: euskara aztertzen eta ikertzen duen hizkuntzalaria. 

Kontuan izan behar da, garai hartan, abesti hori bizi-bizi egongo zela Lekeitio eta 

inguruetan. 

Peru Dubako pertsonaiaren inguruko bertsoek XIX. mende hasierako Bilboko 

kaleak marrazten dizkigute, oraindik euskara bizi-bizi entzun zitekeen aldikoak. Peru 

eskale moduko bat da, aprobetxategi eta alfer samarra, eta Bilboko bakailao saltzaile 

batekin hika-mikan azaltzen zaigu bertsoetan. Bi pertsonaiek hika hitz egiten diote 

elkarri, garai batean, Lekeition ere lagunarteko erregistro horrek bizitasun handia izan 

zuen adierazle.     

Bi kantu horiez gain, aipatzekoa da, Matxango edo Audiencia del Mono izenez 

heldu zaigun bertso-sorta ere. Uriosolo izeneko abade batek zeukan tximinoari buruzko 

koplak dira. Lekeitioko abade hori Aboitizen garaikidea izan zen eta, antza, tximinoa 

etxeko balkoian izaten zuen lotuta. Inolako zalantzarik gabe, XVIII. mende amaieran, 

etxe-animaliatzat tximino bat zuen apaiza ezin zitekeen oharkabean igaro, eta gai 

aproposa bihurtuko zen bertsotarako. Kantu hori ere Oskorri taldeak musikatu eta 

argitaratu zuen arestian aipatutako album berean.  

Bertsoek diotenez, Urisoloren tximinoaren izen propioa zen Matxango. Beraz, 

pentsa daiteke hemendik datorrela Lekeition tximinoei modu horretan deitzeko ohitura. 

Izan ere, “matxango” Ameriketako espainieraren hitz berezi bat da, gaur egun, Kanarietan 

ere erabiltzen dena. 

9.3.2.- Resurreccion Maria Azkue  (margoa)   

Resurreccion Maria Azkue Aberasturi (1864-1951) Lekeition jaio eta bizi izan zen 

gaztaroan (argazkia). Txikitatik jaso zuen Azkuek amarengandik zetorkion herri 

jakintzarekiko ezaguera eta jakin-mina. Aitarengandik, berriz, literaturarekiko zaletasuna 

hartu zuen. Eusebio Maria Azkue aita (1813-1873), idazlea eta olerkaria izan zen, baita 

Nautika Eskolako irakaslea ere, harik eta Azkue txikiak bederatzi urte zituela hil zen arte. 

Apaiz izateko xedez, Azkuek Gasteizko seminarioan eta Salamacan burutu zituen 

teologia eta filosofia ikasketak 1881 eta 1888 urteen artean. 1893an, berriz, teologian 

doktore izendatu zuten. Halaber, Bizkaiko Foru Aldundiak Bilboko institutuan ateratako 

Euskara Katedra eskuratu zuen 1888an, besteak beste, Sabino Arana Goiri eta Miguel 

Unamuno gainditu ostean. Ordutik, Bilbon finkatu zen eta bizitza osoa eman zuen 

euskararen eta euskal kulturaren aldeko lanean. 

https://drive.google.com/open?id=1L6o0kEMj7XAJb0vVy1xSIsVzLVTevpvS
https://drive.google.com/open?id=1qjIiIP7QT3cm-TFCTXmCTB0Um0IAfAja

Hasierako urteetan bere lanpostu berriari lotutako hainbat argitalpen atera zituen: 

Euskal Izkindea gramatika, irakurgaiak, ortografia proiektuak eta euskara ikasteko 

metodoak. Euskara modernizatzeko eta zabaltzeko Euskalzale eta Ibaizabal aldizkariak 

sortu zituen, baita euskarazko ikastetxe bat ireki ere. 

1904. urtean Bilbo aldi baterako utzi eta Europatik ibili zen bost urtez, besteak 

beste, Kolonian (Alemania) eta Bruselan (Belgika). Musika zen bere pasio handienetako 

bat, eta garai hartan musika ikasketak osatu zituen. Tartean, bere obra handienetako bat 

argitaratu zuen, hiztegi hiru eleduna: Diccionario Vasco-Español-Francés (1905-1906). 

Hiztegi mardul eta aberats hura ordura arte ezagutzen ziren euskal liburu eta argitalpen 

guztiak arakatuz osatu zuen, baita herriz herri jasotako testigantzen bidez ere. 

1909. urtean Bilbora itzuli eta zenbait opera idatzi eta taularatu zituen, Ortzuri 

(1909) eta Urlo (1911) esaterako. Alabaina, ez zuen arrakastarik izan eta 

hizkuntzalaritzari ekin zion berriz ere, Euskaltzaindiaren sorrera bultzatuz. Horrela, bera 

izan zen euskal akademiaren lehen lehendakaria, 1919. urtean sortu zenetik hil zen arte. 

Ardura berrian buru-belarri sartuta, euskara katedratik erretiratu egin zen. Izan ere, 1927. 

urtean Real Academia de la Lengua Españolako kide ere izendatu zuten, euskararen 

ordezkari moduan. 

Garai horretan Morfologia vasca gramatika lana (1923), eta Cancionero vasco herri 

kantuen bilduma zabala (1922) ondu eta kaleratu zituen. 1935. urtean Euskalerriaren 

Yakintza (1935-1947) herri ohitura eta folklorearen lehen liburukia argitaratu zuen. 

Horrez gain, euskara estandarrerako bere eredua aurkeztu zuen, hots, “Gipuzkera osotua” 

deitu izan zaiona. Eredu hori oinarritzat hartuta, Ardi Galdua eleberria (1918) idatzi zuen 

urte batzuk lehenago. 

Gerra aurreko hamarkada horietan euskal abertzaletasunera gerturatu zen, eta 

Sabino Arana Goiri nahiz Ramon Sotarekin hartu-emana izan zuen. Abertzaletasunera 

hurbildu arren, ideologikoki, Azkueren nazionalismoa kulturan eta hizkuntzan oinarritzen 

zen, Aranak bultzaturiko arraza-ezaugarrien aldean. Hala ere, ez zen alderdi gizona izan 

eta beti ere nolabaiteko distantzia bat mantendu zuen politikarekiko.   

Gerra zibila zela-eta Akademiaren jarduna etenda geratu zen 1941. urtera arte. 

Orduan, Euskaltzaindia berrabiatzeko baimena lortu zuen Azkuek, baina Francoren 

diktadurapean ez zuen aurreko urteetan izandako bizitasuna berreskuratu. Azkue, 1951. 

urtean hil zen, istripuz Ibaizabal ibaira erori eta egun batzuetara. 87 urte zituen.   

Laburbilduz, esan behar da, euskara eta herri tradizioak modernizatzeko eta garai 

berrietara egokitzeko ikaragarrizko lana egin zuela. Lau zutabe nagusi izan zituen bere 

lanak: aipatutako hiztegia, gramatika, kantutegia eta herri tradizioen bilduma. Horrez 

gain, hizkuntza biziberritzeko euskara hutsezko aldizkariak sortu zituen, hizkuntza 

estandarizatzeko proposamen sendoa egin zuen, hainbat literatur lan eta obra idatzi zituen 

eta euskararen akademia ere martxan jarri zuen. Zalantzarik gabe, Euskal Herriak ezagutu 

duen euskalari handienetako bat izan zen. 

9.3.3.- Juan Bautista Eguzkitza 

Juan Bautista Eguzkitza Meabe (1875-1939) Lemoan jaio zen. Gasteizko 

seminarioan egin zituen apaiz ikasketak, eta gazte-gaztetatik letretarako bere dohaina 

erakutsi zuen. Urte batzuez seminarioan bertan irakasle jardun ostean, eta Elizako kargu 

baterako lehiaketa galdu ostean, ikastetxea uztea erabaki zuen. Lekeitioko latinidade 

katedra hutsik zegoela-eta, 1904. urtean horren ardura hartu zuen, eta ia bere bizitza osoa 

eman zuen berton. 

Hiru hamarkada luze horietan, beste hainbat abaderen antzera, erlijio kontuetan ez 

ezik euskalgintzan ere gogotik jardun zuen, euskaltzain oso izateraino. Gerra iritsi zenean 

herritik alde egin behar izan zuen, baina, handik gutxira, abertzale izatearen susmopean 

atxilotu eta epaitu egin zuten. Libre utzi zuten arren, 1939. urtean hil zen gaitzak jota. 

Hasieratik, Eguzkitzaren asmoa herri xehearen artean Eliza Katolikoaren mezua 

hedatzea izan zen. Kontuan izan behar da, XIX. mende amaieran eta XX.aren hasieran 

bestelako mundu ikuskera batzuk indarra hartzen ari zirela –modernismoa, 

zientifikotasuna, klase borroka…–. Horren aurrean, Elizak bere mezua zabaltzeko eta 

molde berrietara egokitzeko beharra ikusi zuen. Testuinguru horretan kokatu behar ditugu 

Eguzkitzaren zenbait lan eta jardun. 

Alde batetik, Jaungoiko-zale elkartearen partaide izan zen sorreratik bertatik. 

Bizkaiko zenbait abadek pentsamolde katolikoa euskaraz emateko asmoz sortu zuten 

elkarte hori, eta aldizkariak eta bestelako argitalpenak plazaratu zituzten. Elkarteak 

Zornotzan izan zuen bilgunea eta, 1917. urterako, Eguzkitza bera zen, jada, taldeko burua. 

Bestetik, hainbat idatzi eta lan argitaratu zituen: Garbitokiko Arimaen Illa (1915) –

Sarda y Salvany apaiz katalanaren liburuaren itzulpena–, Andra Mariaren Loretako Illa 

(1919), Baltzolaren Argi donea bizkaieratua (1932), edo ondu zuen Kristiñau-ikasbidea.  

Ildo horretan kokatu behar dugu Gizarte-Auzia (1935) liburua ere. Esan bezala, 

mende hasiera hartan pil-pilean zegoen sozialismoaren eta kapitalismoaren arteko auzia. 

Nolabait, Euskal Herriko Elizak ere bere ikuskera eta bere “doktrina soziala” 

gizarteratzeko beharra sentitu zuen. Eguzkitza aitzindari izan zen arlo horretan ere, 

euskaraz horrelako gaiak landu zituen lehena izan baitzen. Hasiera batean Jaungoiko-zale 

elkarteak bultzaturiko Ekin astekarian argitaratu zituen gai horren inguruko hainbat 

artikulu, eta gerora liburu bakar batean bildu zituen guztiak. Kontzeptu berriak azaltzeko, 

hizkuntza egokitu behar izan zuen Eguzkitzak, hitz berriak asmatuz.  

Gizarte jakintzako euskarazko lehen liburutzat jo izan den honek gai asko 

barnebiltzen ditu, besteak beste, soziologia, erlijioa edo ekonomia. Modu argi eta 

didaktikoan azaltzen ditu sozialismoa eta komunismoa, gizarte-arazoen sorburua zein 

den, Marxen pentsaera, marxismoaren eta kristautasunaren aldeak eta abar. Lanean zehar, 

Eguzkitzak argi adierazten du zein den bere ideologia, kristau demokrazia, sindikalismo 

katolikoa eta abertzaletasuna sutsuki defendatzen baititu. Zalantzarik gabe, 

euskalduntasuna eta kristautasuna lotuta ulertzen zituen, “euskaldun fededun” goiburuak 

jasotzen duen legez. 

Horrez gain, sermolari iaioa ere bazen Eguzkitza. Bai idatziz, bai ahoz, lan handia 

egin zuen herritarren artean Elizaren mezua zabaltzeko eta, aldi berean, euskarari 

prestigioa emateko. Ez da ahaztu behar, halaber, herritar askorentzat meza izaten zela 

euskara jasoa entzuteko modu ohikoena. Labayru Ikastegiak Neure entzule maiteak 

(Berbaldi hautatuak) (2013) liburuan jaso zituen mintzaldi horietako batzuk. 

Arestian esan bezala, Euskaltzaindian ere buru-belarri jardun zuen. 1919. urtean 

sortu zen Euskal Akademia eta, Azkuerekin batera, lehen hamabi kideetako bat izan zen 

Eguzkitza. Sakon eta zabal landu zituen euskal gaiak. Euskararen batasuna, euskalkiak, 

garbizalekeria/garbizaletasuna, ahoskera, aditza, joskera eta bestelako gaiak tentuz 

aztertu zituen. Azkueren Morfologia vasca (1923) lan mardulari ere hainbat iruzkin eta 

iradokizun egin zizkion. Hain zuzen, sorrerako euskaltzainen artetik, maila handiena 

zutenen artean kokatu behar dugu Eguzkitza.         

Etnografo, ikerlari eta kazetari moduan ere jardun zuen. Esan bezala, hainbat 

aldizkaritan idatzi zuen –Euskera, Euzkerea, RIEV, Yakintza, Euzkadi…–, gehienetan 

goitizenen batekin sinatuz. Lan horien artean, azpimarratzekoa da Lekeitioko 

kaxarrankaren inguruan argitaratutako artikulu luzea: “Kaxarrenkaren goraberak eta 

Auriako jaya” (1927, RIEV). Horrez gain, Ekin aldizkarian Lekeitioko albiste eta berriak 

idatzi ohi zituen. Bere kazetaritza sena argi erakutsi zuen, halaber, Euskal Herriko 

emakumeen inguruan idatzitako “Emakume euskotarra” (1930, Yakintza) artikuluak. Izan 

ere, lan horrengatik, Kirikiño saria eman zioten. 

1975. urtean, bere jaiotzaren mendeurrena zela-eta, Euskaltzaindiak, bertako 

Udalak eta Bizkaiko Foru Aldundiak antolatuta omenaldia egin zioten Lemoan. Ordutik, 

harrizko oroigarri bat ikus daiteke elizaren ondoan.  

9.3.4.- Eusebio Erkiaga 

Eusebio Erkiaga Alastra (1912-1993) gaur egun bere izena daraman kalean jaio zen. 

Gaztaro normala izan zuen, kristautasunean eta euskaltzaletasunean murgildurik. 

Merkataritza ikasketak egin zituen eta bizitza osoa eman zuen banketxe batean lanean. 

Alabaina, idazle eta kazetari izanagatik egin zen ezaguna lekeitiar hau. Eleberrigintzan 

nabarmendu zen arren, 1931. urtetik aurrera genero guztiak landu zituen: nobela, poesia, 

narrazio laburra, antzerkia, itzulpena, kazetaritza eta abar. Hiru garai ezberdinetan 

argitaratu zituen bere lanak: gerra aurretik, diktadurako garai ilunean –1950 eta 1960ko 

hamarkadetan–, eta 1980ko hamarkadan. Hain zuzen, idazle bezala, eduki duen bilakaera 

luzea izan da bere bereizgarrietako bat. 

Ia sei hamarkadaz jardun zuen idazten eta, beraz, ez da erraza korronte literario 

batean kokatzea. Esan daiteke, oinarri bezala gerra aurreko literatura zuen arren, bertatik 

urruntzeko ahalegina egin zuela eta, hortaz, nolabaiteko garapen bat izan zuela. 

Gerraostean sortu zen literaturarekin eta bertako ikuspegiarekin bat egin zuen, molde 

berritzaileagoetarantz hurbilduz.  

Arestian esan bezala, bere lehenengo lanak 1931. urtean argitaratu zituen Endaitz 

eta Erkiagirre ezizenez. Lehen urte horietan, batik bat, olerkiak idatzi zituen, nahiz eta 

poema libururik argitaratu ez. Poemak hango eta hemengo aldizkarietan sakabanatuta 

gelditu ziren –Yakintza, Euzkerea…–, 2006. urtean Labayru Ikastegiak Goizean eta 

arratsean. Eskubete neurtitz I eta II liburuetan jaso zituen arte.  

Olerki horietan Juan Ramon Jimenezen kutsu estetiko batzuk suma daitezke, baita 

Lauaxetaren sinbolismoaren eragina ere. Ez da ahaztu behar, Lauaxetak uda sasoia 

Lekeition igarotzen zuela eta adiskideak izan zirela. Oro har, poeta ezkorra da Erkiaga, 

gizarteaz eta naturaz etsita, irtenbidea alde metafisiko eta erlijiosoan bilatzen duena. Bere 

poemen artean, nabarmentzekoak dira Nekazariarena, Azkueren heriotza, Axular 

handiari, Lora gorriak edo Illobi izengabea. 1962. urtean idatzitako azken horretan, 

adibidez, gerraren gordintasuna eta sortutako sumindura islatzen ditu. Aipatzekoa da, 

halaber, 1936. urtean Lekeition egin zen Eusko Olerti Egunean, ohorezko aipamena jaso 

zuela Lora Gorriak olerkiak. 

Errepublika garai horretan kazetari lanetan ere jardun zuen. Besteak beste, 

Bizkaitarra astekarian edo Ekin agerkari kristauan idatzi zuen, eta Euzkadi egunkari 

jeltzalean lan egin zuen. Gerra piztean, egunkari horretako “Guda-otsak” saila gidatu 

zuen, eta Agustin Zubikarai, Manu Ziarsolorekin batera Eguna bultzatu zuen, euskara 

hutsezko lehen egunkaria.   

Gerraostean euskalgintzan aritu zen Erkiaga. Euskarazko eskolak eman zituen eta 

1952. urtetik aurrera, euskaltzain urgazlea izan zen. Hamarkada oparoa izan zuen arlo 

horretan, 1963. urtean Euskaltzain oso izendatu baitzuten. Era berean, hamarraldi 

horietan, eleberrigintzari ekin zion, idazle bezala bere bigarren loraldiari hasiera emanez. 

Guztira, sei nobela idatzi eta argitaratu zituen.  

Genero horretan, Erkiagaren moldeak tradizionalak dira, gerra aurreko literaturatik 

edaten baitu. Horren adibide argiena Arranegi (1958) dugu, idazleak Txomin Agirre 

ondarrutarraren Kresala (1906) lanari jarraitzen baitio bertan. Bata zein besteak idazleen 

jaioterriak erretratatzen ditu, bertako ohitura eta bizimodua aurkeztuz. Deskripzioak eta 

idazkera oso aberatsak izan arren, pertsonaiak nahiz istorioaren argumentuak eskasak eta 

ahulak dira. Azken batean, Arranegi ohiturazko eleberrien tankerako liburua da. 

Erkiagak argitaratuko hurrengo liburua, hots, Araibar zalduna (1962) hiri giroan 

kokatuta dago. Eleberri horrek gizon eta emakumeen arteko hartu-emanak ditu ardatz. 

Halaber, pertsonaia eta egoerei dagokienez, manikeismo kutsu argia dauka liburuak, 

konponbideak moraltasun eta etika kristauaren esku utziz. Ikuspegi moralista dario 

Batetik bestera (1962) eleberriari ere, manikeismoa eta bekatuek dakarten zigorra baititu 

ardatz liburu horrek ere. Hala ere, oraingoan, pertsonaia bakar baten inguruan harilkatzen 

da istorioa.  

Hogei urteko geldialdiaren ostean, behin lanetik erretiroa hartuta, Jaioko dira 

(1984) lana argitaratu zuen bere hirugarren loraldiari ekinez. Nobela horretan 1936ko 

gerrak utzitako zauriak biltzen ditu Erkiagak. Aurrekoetan erabilitako idazkera poetikoa 

alde batera utzita, erritmoa azkarragoa da eta istorioa irakurterrazagoa. 1963. urtean idatzi 

arren, bi hamarkada beranduago kaleratu zuen Txurio txoria (1986). Araibar zalduna 

lanean bezala, narrazioa hiriko giroan txertatzen saiatu zen. Alabaina, ez zuen kutsu 

erlijioso eta moralista alde batera utzi. Azkenik, Irribarrea galtzen denean (1987) azken 

eleberrian ere moral kristaua baztertu ez arren, gaia eta idazkera berritzeko ahalegina 

nabari dira. 

Ikusi dugun moduan, Erkiagaren eleberri ereduak hiru zutabe izan zituen: literatura 

bera jendea hezteko tresnatzat jotzea, konponbideak askatzeko giltza kristautasunean 

aurkitzea, eta idazkera poetiko eta aberatsa. 

Arestian esan bezala, bestelako generoak ere landu zituen. Hurrengo hauek dira 

horien artean nabarmentzeko moduko lanak: itzulpenen artean, Platonen Parmenides, eta 

G. Simeonen Aspaldiko Maigret eta Yoldiren Hamabost egun Urgainen eleberri beltzak; 

idatzitako antzezlanen artean, Antzerti jayan izan naiz (1936), Sinisgogorra (1952) eta 

Kanpaien atsekabez (1960); edo Labayru Ikastegiak Berbalauaren kulunkan I eta II 

(2001-2002) liburuetan bildutako bestelako prosa lan batzuk. 

Bere lan oparoak eta euskarari emandako bizitzak behar bezalako aitorpena jaso 

zuen. 1986. urtean, Bizkaiko Aldundiaren saria eta 1988. urtean Eusko Jaurlaritzako 

Euskal Letretako merezimenduzko saria jaso zituen. Horrez gain, Lekeitiok omenaldi 

gisa, udal liburutegia bere izenez bataiatu zuen. 

9.3.5.- Miren Agur Meabe 

Miren Agur Meabe Plaza Lekeition jaio zen 1962. urtean. Irakaskuntzako ikasketak 

egin ondoren, Kirikiño ikastolan aritu zen lanean, 1992. urtean Giltza-Edebe argitaletxean 

editore lanetan hasi zen arte. Gerora euskal filologia ikasketak ere egin zituen. Gaur egun, 

idazle lanetan, itzulpengintzan eta literatura-sorkuntzarekin zerikusia duten bestelako 

jardueretan dabil. Idazle bezala poesian eta haur eta gazte literaturan nabarmendu da batik 

bat, nahiz eta, ipuingintza edo eleberria ere landu dituen.   

1986an argitaratu zuen bere lehen lana, Uneka…Gaba ipuin liburua. Sinbolismo 

indartsuko lan horretan, postmodernitateak ekarriko duen ideia nagusietako bat ageri da, 

hau da, momentua bizitzeak duela benetan garrantzia. Ideia horri bide emateko idazkera 

lirikoa erabili zuen, nitasunari eta uneei nagusitasuna emanez.   

Hurrengo hamarkadan poesiari ekin zion, Oi, hondarrezko emakaitz! (1991, 1999) 

poema bilduma argitara emanez. Lan horregatik Lasarte-Oriako Udalaren saria lortu 

zuen, eta bertako zenbait poema 2000. urtean argitaratu zuen Azalaren kodea liburu 

arrakastatsurako oinarri izan ziren. Alde batetik, idazleak gorputzean oinarritutako 

hizkera berria erabiltzen du olerkietan, eta egilearen bizitza eta egunerokotasuna dira bere 

poemen abiapuntua. Idazkera emakumearen gorpuzkerari lotuta agertzen da. Bestetik, 

zehaztasunaren, laburtasunaren eta zuzentasunaren aldeko estiloa hobesten du. Bitsa 

eskuetan (2010) izenburupean atera zuen bere hirugarren liburua, eta bere konstante 

poetikoak azaleratzen dira: identitatearen bilaketa, emakumearen kontzientzia, desira, 

erotismoa eta abar. Azken bi liburuok Espainiako Kritikaren Saria jaso zuten. Bere 

hainbat poema gaztelaniara, katalanera eta ingelesera ere itzuli izan dira.  

Arestian esan bezala, poesiaz gain, haur eta gazte literaturan nabarmendu da Miren 

Agur Meabe, eta 2000. urtetik aurrera lan oparoa egin du arlo honetan: Bisita (2001), 

Itsaslabarreko etxea (2001), Joanes eta Bioletaren bihotza (2002), Etxe bitan bizi naiz, 

eta zer? (2003), Nola zuzendu andereño gaizto bat (2003), Amal (2003), Supositorioak 

otsoarentzat (2006), Urtebete itsasargian (2006), Izar bat zopan (2008), Olatu guztien 

gainetik (2009), Errepidea (2010), Mila magnolia lore (2010), Bihotzak dun-dun (2015), 

Ros (2015) edo Tipi-tapa-tipi ilunabarrean (2016). 

Horiez gain, hamaika lan argitaratu baditu ere, genero horretakoak dira bere lan 

ezagunenak, hain zuzen, Euskadi saria irabazi duten Itsaslabarreko etxea (2001) eta 

Urtebete itsasargian (2006) eleberriak. Lehenengoa abentura, bilaketa eta izua ukitzen 

dituen lana da; bigarrenak, ordea, 1936ko gerra zibila kontatzen digu mutil txiki baten 

begietatik. Bestalde, Errepidean (2010) lanak ere haur eta gazte literaturako Euskadi saria 

lortu zuen. 

Amaitzeko, ezin aipatu gabe utzi 2013an kaleratutako Kristalezko begi bat eleberri 

arrakastatsua. Liburu horretan Miren Agur Meabek fikzioa eta errealitatea nahasten ditu, 

bere burua baita kontakizunaren protagonista.  

9.3.6.- Karmele Jaio 

Karmele Jaio Eiguren Vitoria-Gasteizen jaio zen 1970. urtean. Alabaina, familia-

sustraiak Lekeition izanda, lotura estua izan du betidanik herri honekin. Informazio 

zientzietan lizentziatu zen EHUn eta kazetari aritu zen, besteak beste, Euskaldunon 

Egunkaria eta Gara egunkarietan. Beste hainbat komunikabidetan ere kolaboratu izan du: 

Diario de Noticias de Álava, Deia, Diario de Noticias de Gipuzkoa, El País… Gaur egun 

Emakunderen komunikazio arduraduna da.  

Horrez gain, literatura idazlea ere bada, eta genero ezberdinak landu ditu, narrazioa, 

poesia eta eleberria tartekatuz. 2004an argitaratu zuen Hamabost zauri bere lehen 

narrazio liburua, eta ordutik beste bi kaleratu ditu: Zu bezain ahul (2007) eta Ez naiz ni 

(2012). Hala ere, 2006an ateratako Amaren eskuak eleberriak egin zuen ezagun.  

2004an Igartza Sariari eskuratu zuen, eta hari esker idatzi zuen azken liburu hori, 

eta arrakasta handia lortu zuen. Zilarrezko Euskadi Saria, Zazpi Kale Saria eta Beterriko 

Liburu Saria jaso zituen. Gainera, Jaiok berak itzuli zuen gaztelaniara Las manos de mi 

madre izenburupean, eta alemanezko bertsioa ere bada: Mutters hände. Eleberri horren 

arrakasta ikusita Mireia Gabilondok zinemara eraman zuen istorioa eta 2013an estreinatu 

zen Donostiako Zinemaldian. 

Bitxikeria bezala, aipatu behar da, nobela horren azalean agertzen den argazkia 

Lekeitioko Santi tabernan ateratakoa dela. Argazkian Karmele Jaio agertzen da haurra 

zela, eta ondoan dituen emakumeak Miren Eiguren ama eta Karmele Eiguren izeba dira. 

Biek lan egin zuten taberna horretan eta eleberriko hainbat pasadizo bertako kontuetan 

oinarrituta daude. Liburuan ez da aipatzen Lekeitioko taberna horren izena, baina 

txikitatik amari entzundako hamaika kontu erabili zituen Karmele Jaiok eleberria 

idazteko.   

Amaitzeko, 2009an Musika airean eleberria kaleratu zuen, eta 2015ean Orain hilak 

ditugu poesia bilduma. Halaber, zenbait ipuin antologietan ere parte hartu du: Historias 

del 8 de marzo (2008, BBK), Ametsen baratza (2005, Elea), Adiskide maitea (2005, 

Txalaparta), Ametsetarako hitzak (2007, Hitza), Haginetako mina (2008, Txalaparta) eta 

GVERO (2009, El País). 

https://www.meteoblue.com/es/tiempo/pronostico/modelclimate/lekeitio_espa%c3%b1a_3118523
http://www.ingeba.org/lurralde/lurranet/lur31/31urkidi/31urkidi.htm
http://eu.eustat.eus/municipal/datos_estadisticos/lekeitio.html
http://www.datuak.net/
http://www.gaindegia.eus/
http://www.ine.es/
http://www.ine.es/jaxi/Datos.htm?path=/t20/e245/p05/a2016/l0/&file=00048001.px

Bizkaiko Foru Aldundia.  

Zubiaur, J. Lekittoko itxas txorijak. Argitaratu gabea 

http://www.ine.es/intercensal/intercensal.do;jsessionid=D53D987C3B990ADC3C0C8DF63AE2DB3C
http://www.ine.es/intercensal/intercensal.do;jsessionid=D53D987C3B990ADC3C0C8DF63AE2DB3C
http://www.ine.es/dyngs/INEbase/es/categoria.htm?c=Estadistica_P&cid=1254735573002
http://www.ine.es/dyngs/INEbase/es/categoria.htm?c=Estadistica_P&cid=1254735573002
http://www.ine.es/jaxi/Datos.htm?path=/t20/e245/p05/a2016/l0/&file=00048004.px
http://www.ine.es/jaxi/Datos.htm?path=/t20/e245/p05/a2016/l0/&file=00048004.px
https://www.sepe.es/contenidos/que_es_el_sepe/estadisticas/datos_estadisticos/index_municipios.html
https://www.sepe.es/contenidos/que_es_el_sepe/estadisticas/datos_estadisticos/index_municipios.html
https://www.eustat.eus/dgsServicesWar/Mainld?gsservice=apps&gsrequest=getApplication&idapp=EUSTAT
https://www.eustat.eus/dgsServicesWar/Mainld?gsservice=apps&gsrequest=getApplication&idapp=EUSTAT

http://aunamendi.eusko-ikaskuntza.eus/eu/bizkaia-geografia/ar-20397-142231/#142232
http://www.bizkaia21.eus/atalak/TerritorioSostenible/Aulas/datos.asp?IdPagina=37&id=6
http://www.bizkaia21.eus/atalak/TerritorioSostenible/Aulas/datos.asp?IdPagina=37&id=6

